
ᓄᓇᕗᑦ ᒪᓕᒐᓕᐅᕐᕕᖓ 
 

 

 

ᐱᖓᔪᐊᓐᓂᒃ ᑲᑎᒪᓂᖅ ᑎᓴᒪᖓᓐᓂᒃ ᒪᓕᒐᓕᐅᖅᑏᑦ 
 

 

 

ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᐅᑕᐅᒋᐊᓐᖓᖅᑐᑦ 
 

ᐅᓪᓗᖅ 62 
 

ᐱᖓᑦᓯᖅ, ᒫᑦᓯ 1, 2017 
 

 

ᖁᑉᐱᕐᓂᓖᑦ 3444ᒥᒃ 3511ᒧᑦ 
 

 

ᐃᖃᓗᐃᑦ 
 

 

ᐅᖃᖅᑎ: ᐊᖓᔪᖅᑳᖅ ᔪᐊᔾ ᖁᓚᐅᑦ, ᒪᓕᒐᓕᐅᖅᑎ



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᔪᐊᔾ ᖁᓚᐅᑦ 

(ᐊᒥᑦᑐᖅ) 

ᐊᐅᓚᑦᑎᔩᑦ 

ᐊᓪᓚᑦᑎ  

ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᓴᐃᒪᓂᖅ ᕿᓚᕝᕙᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ  
 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᑑᓂ ᐋᖁᐊᖅ 

(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐹᑎ ᐊᕐᓇᒃᑲᖅ 

(ᐃᖃᓗᐃᑦ-ᓂᐊᖁᓐᖒ) 

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ 

(ᐃᖃᓗᐃᑦ-ᒪᓂᕋᔭᒃ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᓕᒃ 

ᐊᕐᓇᐃᑦ ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ 

ᑲᒪᒋᔭᓕᒃ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ 

 

ᔫ ᐃᓄᒃ 

(ᑐᓄᓂᖅ)  

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑖᖅ 

ᑲᑎᒪᔨᑕᐃᓐᓇᐃᑦ ᑲᑎᒪᔨᖏᓐᓄᑦ 

 

ᐊᖓᔪᖅᑳᖅ ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

 

ᑕᐃᕕᑦ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

 

ᐸᐅᓗᓯ ᕿᔪᒃᑖᖅ 

(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᔪᐊᔾ ᖁᒃᓱᒃ 

(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ ᐅᖃᐅᓯᕐᓄᑦ; 

ᒥᓂᔅᑕ ᑲᒪᒋᔭᓕᒃ ᓄᓇᕗᒥ 

ᐃᓪᓗᓕᕆᔨᕐᔪᐊᒃᑯᓐᓂᑦ 

 

ᓯᑏᕝ ᒪᑉᓴᓚᒃ 

(ᐊᐃᕕᓕᒃ) 

 

ᐊᖓᔪᖅᑳᖅ ᔮᓂ ᒪᐃᒃ 

(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ ᑲᒪᒋᔭᓕᒃ 

ᖁᓪᓕᒃ ᐃᑯᒻᒪᖅᑯᑎᓕᕆᔨᒃᑯᓐᓂᑦ 

 

ᓯᒥᐅᓂ ᒥᑭᓐᖑᐊᖅ 

(ᖃᒪᓂᑦᑐᐊᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐹᓪ ᐅᑲᓕᖅ 

(ᐃᖃᓗᐃᑦ-ᓯᓈ) 

 

ᐊᖓᔪᖅᑳᖅ ᑮᑦ ᐲᑕᓴᓐ 

(ᐃᖃᓗᒃᑑᑦᓯᐊᖅ) 

ᒥᓂᔅᑕ ᑮᓇᐅᔭᓕᕆᔨᒃᑯᓐᓂᑦ, ᐃᒃᓯᕙᐅᑖᖅ 

ᑮᓇᐅᔭᓂᑦ ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 

ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᖦᑕ ᑲᒪᒋᔭᓕᒃ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

 

ᐃᒥᓕᐊᓄ ᕿᓐᖑᖅ 

(ᓇᑦᑎᓕᒃ) 

 

ᐊᖓᔪᖅᑳᖅ ᐹᓪ ᖁᐊᓴ 

(ᐊᒡᒍ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 

ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᕗᑦ ᓯᓚᑦᑐᖅᓴᕐᕕᒻᒥ 

 

ᐋᓚᓐ ᕋᒻᐴᑦ 

 (ᑕᓯᐅᔭᕐᔪᐊᖅ) 

 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᓂᒋᐊ) 

 

ᑖᒻ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

 

ᐊᖓᔪᖅᑳᖅ ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᒥᓂᔅᑕ ᓄᓇᓕᓐᓄᑦ ᒐᕙᒪᒃᑯᓐᓄᓗ 

ᐱᔨᑦᑎᕋᖅᑎᒃᑯᓐᓂᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᐊᕙᑎᓕᕆᓂᕐᒧᑦ 

 

ᐊᐃᓴᑭ ᓲᔪᖅ 

(ᖁᑦᑎᒃᑐᖅ) 

 

ᓯᕗᓕᖅᑎ ᐲᑕ ᑕᑉᑐᓇ 

(ᖁᕐᓗᖅᑑᖅ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 

ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᖃᖅᑳᖅᓯᒪᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᓕᒃ 

ᓄᓇᑖᖅᐸᓕᐊᔪᓕᕆᓂᕐᒥᒃ 



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐃᖃᓗᐃᑦ, ᓄᓇᕗᑦ 

ᐱᖓᑦᓯᖅ, ᒫᑦᓯ 1, 2017 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᑑᓂ ᐋᖁᐊᖅ, ᐹᑎ ᐊᕐᓇᒃᑲᖅ, ᐊᖓᔪᖅᑳᖅ ᒫᓂᑲ 

ᐃᐊᓪ-ᑲᓇᔪᖅ, ᔫ ᐃᓄᒃ, ᐊᖓᔪᖅᑳᖅ ᔪᐊᔾ ᕼᐃᒃᔅ, 

ᑕᐃᕕᑦ ᔪᐊᓇᓯ, ᐸᐅᓗᓯ ᕿᔪᒃᑖᖅ, ᐊᖓᔪᖅᑳᖅ 

ᔪᐊᔾ ᖁᒃᓱᒃ, ᓯᑏᕝ ᒪᑉᓴᓚᒃ, ᐊᖓᔪᖅᑳᖅ ᔮᓂ ᒪᐃᒃ, 

ᓯᒥᐅᓂ ᒥᑭᓐᖑᐊᖅ, ᐹᓪ ᐅᑲᓕᖅ, ᐊᖓᔪᖅᑳᖅ ᑮᑦ 

ᐲᑕᓴᓐ, ᐃᒥᓕᐊᓄ ᕿᓐᖑᖅ, ᐊᖓᔪᖅᑳᖅ ᐹᓪ 

ᖁᐊᓴ, ᐅᖃᖅᑎ ᔪᐊᔾ ᖁᓚᐅᑦ, ᐋᓚᓐ ᕋᒻᐴᑦ, 

ᐋᓕᒃᓵᓐᑐ ᓴᒻᒧᖅᑐᖅ, ᑖᒻ ᓴᒻᒧᖅᑐᖅ, ᐊᖓᔪᖅᑳᖅ ᔫ 

ᓴᕕᑲᑖᖅ, ᐊᐃᓴᑭ ᓲᔪᖅ, ᓯᕗᓕᖅᑎ ᐲᑕ ᑕᑉᑐᓇ. 

 

>>ᑲᑎᒪᓯᒋᐊᖅᑐᑦ 13:29ᒥ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᒃᑯᑦ 

ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᔪᐊᔾ ᖁᓚᐅᑦ): 

ᑐᒃᓯᐊᕐᓂᒃᑯᑦ ᐅᒃᑯᐃᕈᓐᓇᖅᐱᐅᒃ, ᒥᔅᑕ ᐸᐃᓗᓯ 

ᕿᔪᒃᑖᖅ. 

 

>>ᑐᒃᓯᐊᖅᑐᑦ 

 

ᐅᖃᖅᑎ: ᐅᓐᓄᒃᓴᒃᑯᑦ, ᓄᓇᕗᒻᒥᐅᑕᐅᖃᑎᒃᑲ, 

ᒪᓕᒐᓕᐅᖅᑏᑦ, ᒥᓂᔅᑕᐃᑦ ᐊᒻᒪᓗ ᓯᕗᓕᖅᑎ, 

ᐳᓛᖅᓯᒪᔪᓪᓗ. ᒪᓕᒐᓕᐅᕐᕕᖕᒧᑦ ᑐᓐᖓᓱᑦᑎᐊᕆᑦᑎ.  

 

ᑲᑎᒪᔾᔪᑎᒃᓴᑦᑎᓐᓄᑦ. 2. ᒥᓂᔅᑕᐃᑦ ᐅᖃᐅᓯᖏᑦ. 

ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑐ ᐹᓪ 

ᖁᐊᓴ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 252 - 4(3): ᑰᒑᕐᔪᒻᒥ 

ᐃᑭᑦᑐᖃᕐᓂᖓ (ᖁᐊᓴ) 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎᑦᑎᔩ, ᐅᓪᓗᒦᓛᒃ ᓇᖏᖅᓯᕗᖓ ᑖᔅᓱᒥᖓ 

ᑐᓴᐅᒪᔭᓐᓂᒃ ᑐᓴᐅᒪᖁᔨᑦᑎᐊᖅᖢᖓᑦᑕᐅᖅ 

ᐃᓕᔅᓯᓐᓄᑦ. ᒪᓕᒐᓕᐅᖅᑎᐅᖃᑎᒃᑲ 

ᑐᓴᖅᑐᒃᓴᐅᖅᑲᐅᕗᓯ ᐱᕙᓪᓕᐊᔪᒃᑯᑦ ᑕᒪᓐᓇ 

ᑐᓴᕐᓂᓗᐊᓐᖏᑦᑑᒐᓗᐊᖅ ᑭᓯᐊᓂ 

ᐃᑭᑦᑐᖃᓚᐅᖅᑎᓪᓗᒍ ᑕᐃᑲᓂ ᑰᒑᕐᔫᑉ 

ᐃᓕᓐᓂᐊᕐᕕᖓᓂ ᐊᒻᒪ ᑖᓐᓇ ᐃᓕᓐᓂᐊᕐᕕᒃ  

ᑕᒪᕐᒥᒃ ᓄᖑᑕᐅᖅᑲᐅᔪᖅ. ᑭᓯᐊᓂ ᒫᓐᓇᐅᔪᖅ 

ᖃᓄᖅ ᐃᑭᒋᐊᓚᐅᕐᒪᖔᑕ ᑖᓐᓇ ᓱᓕ ᓇᓗᓇᖅᑐᖅ  

ᑐᓴᖅᑎᑕᐅᓯᒪᓐᖏᓐᓇᑦᑕ ᓱᓕ. ᐊᒻᒪ ᑕᒪᓐᓇ 

ᖃᐅᔨᖃᑦᑕᖅᓯᒪᒐᑦᑎᒍᑦ ᓲᕐᓗ ᑭᓐᖓᓂ 

ᐃᑭᑦᑐᖃᓚᐅᖅᑎᓪᓗᒍ, ᑕᒪᓐᓇ 

ᐃᒃᐱᒍᓲᑎᓪᓚᕆᐊᓘᖕᒪᑦ ᐃᒃᐱᒋᔭᐅᕐᔪᐊᖅᖢᓂᓗ 

ᓄᓇᓕᖏᓐᓂ. ᓇᓗᓇᓐᖏᑦᑐᖅ ᑰᒑᕐᔪᖕᒥᐅᑦᑕᐅᖅ 

ᑕᐃᒪᐃᑦᑎᐊᖅᑐᑦ, ᐃᒃᐱᒋᖃᑎᒋᑦᑎᐊᖅᐸᕗᑦ.  

 

ᐅᖃᖅᑎᑦᑎᔩ, ᑕᐃᒪ ᑖᒃᑯᐊ 

ᐃᓕᓐᓂᐊᖅᑐᓕᕆᔨᓂᓪᓗ ᐊᒻᒪ ᑖᒃᑯᓇᓐᖓᑦ 

ᒐᕙᒪᒃᑯᑦ, ᐃᓛᒃ ᓄᓇᓕᖕᓂ ᒐᕙᒪᓕᕆᔩᑦ 

ᐱᔨᑦᓯᕋᖅᑎᖏᓪᓗ ᐊᒻᒪᓗ 

ᐋᓐᓂᐊᖅᑕᐃᓕᓕᕆᓂᕐᒧᑦ ᑕᒪᒃᑯᐊ 

ᓴᓇᖃᑎᒋᑦᑎᐊᖅᑕᕗᑦ ᑕᒪᓐᓇ ᓄᓇᓕᖕᓂ 

ᖃᐅᔨᓴᖅᑕᐅᑦᑎᐊᖅᑎᓪᓗᒍ. ᐃᑭᓚᐅᖅᑎᓪᓗᒍᐃᓛᒃ 

ᑕᐃᑲᓂ ᐊᒻᒪᓗ ᑖᒃᑯᐊ ᓴᓇᖃᑎᒋᑦᑎᐊᕐᒥᔭᕗᑦ 

ᕼᐋᒻᓚᒋᔭᐅᔪᐃᑦ ᐊᒻᒪ ᑖᒃᑯᐊ ᐃᓕᓐᓂᐊᖅᑐᓕᕆᔩᑦ 

ᓄᓇᓕᖕᓂ ᑲᑎᒪᔨᖏᑦ ᖃᓄᖅ ᑖᓐᓇ 

ᖃᓄᖅᑑᕆᐊᖃᕐᓂᐊᕐᓂᑦᑎᓐᓂᒃ ᓇᓗᓇᓐᖏᒻᒪᑦ 

ᐅᖃᐅᓯᕆᓛᕐᒥᒐᑦᑎᒍᑦ. 

 

ᐅᖃᖅᑎᑦᑎᔩ, ᑕᐃᒪ ᖃᐅᔨᒪᖁᔨᕗᖓ ᑕᒫᓂ 300-

ᖑᖕᒪᑕ ᑖᒃᑯᐊ ᐃᓕᓐᓂᐊᖅᑐᑦ ᑕᐃᑲᓂ 

ᐃᓕᓐᓂᐊᕐᕕᖓᓐᓂ, ᐃᓛᒃ 

ᐃᓕᓐᓂᐊᕐᕕᒋᓚᐅᖅᑕᖓᓂ. ᐊᒻᒪ ᑖᒃᑯᐊ 

ᓴᓇᖃᑎᒃᑲᐃᓛᒃ ᐃᓕᓐᓂᐊᖅᑐᓕᕆᔨᒃᑯᑦ 

ᓴᓇᖃᑎᖃᑦᑎᐊᕋᓱᒃᐳᑦ ᖃᓄᖅ ᓇᐅᒃᑯᓪᓗ 

ᐊᓯᖏᓐᓂᒃ ᐃᓂᒃᓴᖏᓐᓂᒃ ᕿᓂᕋᓱᐊᓕᕈᑦᑕ ᑖᒃᑯᐊ 

ᓴᓇᖃᑎᒋᑦᑎᐊᕐᓂᐊᖅᑕᕗᑦ ᕼᐋᒪᓚᒃᑯᑦ ᐊᒻᒪᓗ 

ᓄᓇᓖᑦ ᒐᕙᒪᓕᕆᔨᖏᑦ ᐱᔨᑦᑎᕋᖅᑎᖏᓪᓗ. 

 

ᐅᖃᖅᑎᑦᑎᔩ, ᑕᐃᒪ ᓄᑖᓂᒃ ᑐᓴᓕᕌᖓᑕ ᑕᐃᒪ 

ᑐᓴᐅᒪᑎᑦᑎᐊᕐᓂᐊᖅᑕᕗᑦ ᑕᒪᓐᓇ ᐱᔾᔪᑎᒋᓪᓗᒍ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᓄᓇᕗᒻᒧᑦ ᓯᕗᓕᖅᑎᒻᒪᕆᑦ, ᒥᔅᑐ ᐲᑕ ᑕᑉᑐᓇ. 

 

ᐊᖓᔪᖅᑳᑉ ᐅᖃᐅᓯᖓ 253 - 4(3): 

ᐱᒃᑯᒋᔭᐅᓂᖏᑦ ᓄᓇᕘᒧᑦ 

ᐃᓕᓴᕆᔭᐅᔾᔪᑎᑖᖅᑐᑦ (ᑕᑉᑐᓇ) 

 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ. 

(ᑐᓵᔨᑎᒎᖏᑦᑐᖅ) ᐅᓐᓄᓴᒃᑯᑦ ᒪᓕᒐᓕᐅᖅᑎᑦ, 

ᓄᓇᕗᑦᒥᐅᑦ, ᖁᕐᓗᖅᑐᓂᐅᑕᓪᓗ. 

 

(ᑐᓵᔨᑎᒍᑦ) ᐅᓪᓗᒥ ᓂᑯᕕᑦᑐᖓ ᐅᐱᒍᓱᒍᒪᓪᓗᖓ 

ᑕᕝᕙᓂ ᐊᕐᕌᒍᑦᑎᓐᓂ ᓄᓇᕗᒻᒥ ᐱᓕᕆᑦᑎᐊᖅᓯᒪᔪᑦ  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᔾᔪᓯᐊᖅᑎᑕᐅᑎᓪᓗᒋᑦ.  

 

(ᑐᓵᑎᒎᖏᑦᑐᖅ) ᐅᓐᓅᓚᐅᖅᑐᖅ ᑕᐃᒪ ᓗᐃ 

ᖃᒧᒃᑳᖅ, ᒥᔅ ᐊᓚᓐ ᕼᐋᒥᓪᑕᓐ, ᐊᒻᒪᓗ ᒥᔅᑕ ᕋᑦ 

ᐲᑕᓴᓐ ᐱᓚᐅᕐᖓᑕ ᑖᒃᑯᓂᖓ ᐱᔾᔪᓯᐊᖑᔪᒥᒃ 

ᓄᓇᕗᑦ ᑲᒥᓯᓇᖓᓂᑦ ᓇᓕ ᑯᓱᒐᕐᒥᑦ 

ᐃᓕᓴᕆᔭᐅᓚᐅᕐᖓᑕ. ᑖᒃᑯᐊ 

ᐃᓕᓴᕆᔭᐅᓚᐅᖅᑐᐃᑦ 

ᐱᓕᕆᑦᑎᐊᖃᑦᑕᖅᓯᒪᓂᖏᓐᓄᑦ 

ᐊᖏᖅᓯᒪᓂᖃᑦᑎᐊᖅᓯᒪᓂᖏᓐᓄᑦ 

ᖁᕝᕙᓯᑦᓯᕚᓪᓕᖅᑎᑦᑎᓗᑎᒃ ᐃᓄᐃᑦ 

ᐱᖅᑯᓯᖏᓐᓂᒃ ᓄᓇᕗᒻᒥ.  

 

(ᑐᓵᔨᑎᒍᑦ) ᐅᖃᖅᑏ, ᑖᓐᓇ ᓄᓇᕗᒻᒥ 

ᐱᓕᕆᑦᑎᐊᖅᓯᒪᔪᓄᑦ ᐱᔾᔪᓯᐊᖑᓲᖅ ᐃᓕᓴᖅᓯᓲᖅ 

ᑭᒃᑯᑐᐃᓐᓇᕐᓂᒃ ᐱᖃᑕᐅᓂᖃᑦᑎᐊᖅᓯᒪᔪᓂᑦ, 

ᐃᓕᖅᑯᓯᖏᑦ ᐱᖅᑯᓯᒃᑯᑦ, ᐃᓅᖃᑎᒌᓐᓂᒃᑯᑦ, 

ᒪᑭᒪᐅᑎᓕᕆᓂᒃᑯᓘᓐᓃᑦ ᓄᓇᕗᒻᒥ ᑖᓐᓇ 

ᖁᑦᑎᓂᖅᐹᑦᑎᐊᖑᔪᔪᖅ ᓄᓇᕗᒻᒥ 

ᐱᔾᔪᓯᐊᖑᔪᓐᓇᖅᑐᓂ ᐊᒻᒪ ᐊᓯᓕᒫᑦᑎᐊᖏᓐᓂᒃ 

ᐱᔾᔪᓯᐊᖑᓯᒪᔪᓂᒃ ᖁᓛᓃᑦᑐᖅ ᓄᓇᕗᑦ 

ᒐᕙᒪᒃᑯᖏᓐᓄᑦ ᑐᓂᔭᐅᓯᒪᔪᓂ. 

 

ᐅᖃᖅᑏ, ᖁᔭᓕᔪᒍᑦ 

ᐃᓕᐅᖅᑲᐃᖃᑕᐅᒍᓐᓇᖅᓯᒪᒐᕕᑦ ᑕᕝᕙᓂ 

ᐃᑲᔪᖃᑕᐅᒍᓐᓇᖅᓯᒪᒐᔅᓯ ᓄᓇᕗᒻᒥ 

ᓴᖅᑭᔮᖅᑎᑦᑎᒐᓱᐊᖅᑎᓪᓗᑕ, ᐱᖅᑯᓯᑦᑎᓐᓂᑦ ᐊᒻᒪ 

ᐊᔾᔨᐅᓐᖏᒻᒪᕆᑦᑐᒥᒃ ᐃᓅᓯᕆᔭᑦᑎᓐᓂᒃ. 

ᒪᓕᒐᓕᐅᖅᑎᐅᖃᑎᒃᑲ ᑖᒃᑯᐊ ᑕᕝᕙᓂ 

ᐊᕐᕌᒍᑦᑎᓐᓂ ᐱᔾᔪᓯᐊᓚᐅᖅᑐᐃᑦ ᐅᐱᒋᓚᕗᑦ. 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᒃᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐃᓄᓕᕆᓂᕐᒥᑦ ᒥᓂᔅᑕᐅᔪᖅ, ᒥᔅᑐ ᔮᓂ ᒪᐃᒃ. 

 

ᐊᖓᔪᖅᑳᑉ ᐅᖃᐅᓯᖓ 254 - 4(3): 

ᐃᓄᓕᕆᔨᒃᑯᓐᓄᑦ ᐊᐅᓚᑦᑎᔨᐅᑉ ᐊᕐᕌᒍᑕᒫᑦ 

ᐅᓂᒃᑳᖓ (ᒪᐃᒃ) 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᓄᓇᖅᑲᑎᒃᑲ ᐊᒻᒪᓗ ᓄᓇᕗᒻᒥᐅᑦ.  

ᐅᖃᖅᑏ, ᐅᓪᓗᒥ ᑕᕝᕗᖓ ᐃᓪᓗᒧᑦ 

ᓴᖅᑮᓂᕆᓂᐊᖅᑕᕋ 2015-16 ᑐᑭᒧᐊᒃᑎᑦᑎᔨ 

ᓱᕈᓯᓕᕆᓂᕐᒧᑦ ᐃᓚᒋᔮᓕᕆᓂᕐᒧᓪᓗ ᐱᔨᑦᑎᕋᐅᑎᓂᒃ 

ᐊᕐᕌᓕᒫᖅᓯᐅᑎᓂᒃ ᐅᓂᒃᑳᖏᑦ. 
 

ᐅᖃᖅᑏ, 2015-16 ᐊᕐᕌᒍᓕᒫᖅᓯᐅᑦ ᐅᓂᒃᑳᖅ 

ᑐᓴᐅᒪᑎᑦᑎᔾᔪᑕᐅᓂᐊᖅᑐᖅ ᓄᓇᕗᒻᒥᐅᓄᑦ 

ᐱᔾᔪᑎᖃᖅᑐᒥᒃ ᑖᓐᓇ ᐱᔾᔪᑎᒋᓗᐊᕐᓗᒍ ᓱᕈᓯᓄᑦ 

ᓴᐳᒻᒥᔾᔪᑕᐅᔪᒧᑦ ᐱᔨᑦᑎᕋᕈᑎᓂᑦ. ᑖᓐᓇ 

ᓴᖅᑭᑕᐅᖃᑦᑕᖅᑐᖅ ᑕᕝᕘᓇ ᓱᕈᓯᕐᓄᑦ ᐊᒻᒪ 

ᐃᓚᔮᕇᓄᑦ ᐱᔨᑦᑎᕋᐅᑎᒧᑦ ᒪᓕᒐᐅᔪᒧᑦ ᐱᖁᔭᐅᔪᒧᑦ. 

ᑖᓐᓇ ᓇᓗᓇᐃᖅᓯᖅᑎᐊᖅᑐᖅ ᑕᕝᕙᓂ ᑖᒃᑯᐊ 

ᐅᓄᖅᑐᑦ ᑲᑐᔾᔨᖃᑎᒌᓐᓂᒃᑯᑦ 

ᑲᑐᔾᔨᖃᑎᖃᕐᓂᖏᑎᒍᓪᓗ ᐃᓚᔮᕇᓂᒃ ᐊᒻᒪᓗ ᑖᒃᑯᐊ 

ᐃᓄᓕᕆᔨᒃᑯᑦ ᐃᖅᑲᓇᐃᔭᖃᑎᖃᕈᓐᓇᑦᑎᐊᓚᐅᕐᖓᑕ 

ᑕᒪᒃᑯᐊ ᓴᐳᒻᒥᔭᐅᓂᖏᓐᓂᒃ ᓱᕈᓰᓪᓗ ᐃᓅᓱᒃᑐᐃᓪᓗ. 
 

(ᑐᓵᔨᑎᒍᑦ) ᐅᖃᖅᑏ, ᑖᓐᓇ 2015-16-ᒧᑦ 

ᐊᕐᕌᒍᑕᒫᖅᓯᐅᑎ ᐅᓂᒃᑳᓕᐊᒥᓂᖅ ᓴᖅᑭᔮᖅᑎᑦᑎᔪᖅ 

ᐱᓕᕆᕕᒻᒥ ᐊᖏᖅᓯᒪᓂᕆᔭᖓᓂᒃ ᐱᑎᑦᑎᒍᒪᓪᓗᑎᒃ 

ᓄᓇᕗᒻᒥᐅᓂᒃ ᐊᑐᐃᓐᓇᐅᑦᑎᐊᖅᑐᓂᒃ, 

ᑐᑭᓯᓇᑦᑎᐊᖅᑐᓂᓪᓗ ᑐᑭᓯᒃᑲᓐᓂᕈᑎᔅᓴᐅᔪᓂᒃ 

ᐱᔾᔪᑎᖃᖅᑐᓂ ᐱᔨᑦᑎᕋᐅᑎᑦᑎᓐᓂᑦ, 

ᐱᒋᐊᖅᑎᓯᒪᔭᑦᑎᓐᓂᓪᓗ. ᐱᓗᐊᖅᑐᒥᒃ ᑖᒃᑯᐊ 

ᓱᕈᓯᕐᓂᒃ ᓴᐳᒻᒥᓂᕐᒧᑦ ᐱᔨᑦᑎᕋᐅᑏᑦ ᐊᑖᓃᑦᑐᐃᑦ 

ᓱᕈᓯᕐᓄᑦ ᐅᓄᓕᕆᔨᒃᑯᓄᓪᓗ ᐱᓕᕆᕝᕕᒋᔭᖓᓂ. 
 

(ᑐᓵᔨᑎᒎᕈᓐᓃᖅᑐᖅ) ᑕᒪᔅᓱᒥᖓ ᐊᔅᓱᒍᓱᑦᑐᖓᐃᓛᒃ 

ᐅᓂᒃᑳᒥᒃ ᑕᕝᕙᓐᖓᑦ ᐃᓄᓕᕆᔨᒃᑯᓐᓂᓐᖔᖅᑐᒥᒃ 

ᑖᒃᑯᐊ ᓇᓗᓇᐃᖅᓯᒻᒥᒻᒪᑕ ᐲᖅᑎᑕᐅᓯᒪᔪᑦ 34 ᓱᕈᓰᑦ 

ᐊᒻᒪᓗ ᒪᒃᑯᑦᑐᐃᑦ ᓄᓇᕗᒻᒧᑦ ᑕᕝᕙᓂ 2015-16 

ᐊᕐᕌᒍᖓᓂ. ᑕᒫᓂᓗ ᑖᒃᑯᐊ ᐱᔨᖅᑎᑕᐅᒍᓐᓇᖅᑐᑎᒃ 

ᓄᓇᕗᑦ ᓄᓇᖓᑕ ᐃᓗᐊᓂ. 
 

ᐃᓄᓕᕆᔨᒃᑯᑦ ᑲᔪᓯᓂᐊᖅᑯᒍᑦ ᐱᓇᓱᑦᑎᐊᕐᓗᑕ 

ᑖᓐᓇ ᓯᕗᒧᑦ ᐊᑉᓗᖅᑕ ᓯᕗᓂᔅᓴᓕᐅᕈᑕᐅᓯᒪᔪᖅ, 

ᐃᓚᒌᑦᑎᐊᓂᒃᑯᑦ ᖃᓄᐃᓐᖏᑎᐊᕐᓂᒃᑯᑦ 

ᐃᓚᔮᕇᓄᑦ ᑕᕝᕘᓇ ᓴᓐᖏᓈᖅᑐᒃᑯᑦ ᐊᒻᒪᓗ 

ᒪᑭᒪᑦᑎᐊᕈᓐᓇᕐᓂᖏᑎᒍᑦ ᓄᓇᓖᑦ. ᐊᒻᒪᓗ ᑖᓐᓇ 

ᑕᕝᕘᓇ ᑕᑯᓐᓈᕈᑎᒋᓗᒍ ᐅᓇ ᐱᔾᔪᑎᒋᓗᐊᕐᓗᒍ 

ᓄᓇᓕᓐᓂ ᐃᓚᓕᐅᔾᔨᖃᑦᑕᕐᓂᖅ ᐊᒻᒪᓗ ᕿᓂᕐᓂᖅ 

ᑕᒪᒃᑯᓄᖓ ᑲᑐᔾᔨᖃᑎᒌᓐᓂᒃᑯᑦ 

ᐃᖅᑲᓇᐃᔭᖃᑎᖃᕈᓐᓇᕐᓂᖅ ᑕᒪᒃᑯᓇᓐᖓᑦ 

ᐃᓚᔮᕇᓂᑦ ᐊᒻᒪᓗ ᓄᓇᓕᓐᓂᑦ ᑖᒃᑯᓂᖓ 

ᓴᐳᔾᔨᓂᕐᒥᒃ ᓱᕈᓯᐅᔪᓂᑦ. (ᑐᓵᔨᑎᒍᑦ) ᑕᒪᓐᓇ 

ᐱᖃᓯᐅᔾᔨᔪᖅ ᐃᖅᑲᓇᐃᔮᓂᒃ ᑕᒪᐅᖓ 

ᐃᓕᓯᒃᑲᓂᕐᓂᖅ ᐱᑲᒻᒪᑎᑦᑎᑦᑕᐃᓕᓂᒃᑯᑦ ᐊᒻᒪ 

ᐃᑲᔪᕋᓱᑦᑕᐅᑎᒋᓂᒃᑯᑦ ᐃᓄᓕᕆᔨᒃᑯᑦ 

ᐃᖅᑲᓇᐃᔭᖅᑎᖏᑦ ᐊᑐᖅᑕᐅᓗᑎᒃ 

ᓴᓐᖏᓕᖅᑎᒋᐊᖅᑕᐅᓗᓂ 

ᐱᓕᒻᒪᖅᓴᖅᑎᑕᐅᓂᕆᖃᑦᑕᖅᑕᖏᑦ ᑖᒃᑯᐊ.  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

(ᑐᓵᔨᑎᒎᕈᓐᓃᖅᑐᖅ) 

ᐃᖅᑲᓇᐃᔮᖃᑦᑎᐊᕋᓱᐊᖏᓐᓇᕐᖓᑕ, 

ᐃᖅᑲᓇᐃᔭᖃᑎᖃᕋᓱᐊᑦᑎᐊᖏᓐᓇᕋᓱᖃᑦᑕᕐᖓᑕ 

ᑖᒃᑯᓂᖓᓗ ᓄᓇᓕᓐᓂ ᐊᒻᒪ ᒐᕙᒪᒃᑯᓐᓄᑦ 

ᐱᔨᑦᑎᖅᑐᓕᕆᔨᒃᑯᓐᓂᑦ ᑕᕝᕙᓂᓗ 

ᐊᓪᓚᕕᑦᑖᕋᓱᐊᕐᓂᕐᒥᒃ ᐊᒻᒪᓗ ᐃᖅᑲᓇᐃᔭᖅᑎᓄᑦ 

ᓇᔪᒐᔅᓴᐅᒍᓐᓇᖅᑐᓂᒃ ᑕᒪᒃᑯᐊ ᐱᔾᔪᑎᒋᓪᓗᒋᑦ 

ᓯᕗᓂᔅᓴᕆᔭᕗᑦ ᐊᒻᒪᓗ ᑕᒪᓐᓇ ᐊᕙᒍᓱᓐᓂᖅ 

ᐅᕙᖓ ᐅᖃᐅᓯᖓᒍᑦ, ᐅᕙᒍᓱᓐᓂᖅ. ᑕᒪᒃᑯᓂᖓ 

ᐊᑑᑎᖃᑦᑎᐊᕈᓐᓇᖅᑐᓂᒃ 

ᑲᑦᑐᕚᓪᓕᑎᑦᑎᒍᓐᓇᖅᑐᓂᒃ ᐱᔨᑦᑎᕋᕈᑎᓂᒃ 

ᐅᕝᕙᓘᓐᓃᑦ ᐱᔭᔅᓴᐅᔪᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒪᓂᔅᑕᐅᔪᖅ, ᒥᔅᑐ 

ᔪᐊᔾ ᕼᐃᒃᔅ. 

 

ᐊᖓᔪᖅᑳᑉ ᐅᖃᐅᓯᖓ 255 - 4(3): ᓯᕿᓂᖅ 

ᖃᒻᒪᖅᐸᓪᓕᐊᔪᖅ (Hᐃᒃᔅ) 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᓪᓗᒥ ᑲᑎᒪᓪᓗᑎᒃ 

ᐃᓕᓐᓂᐊᖃᑎᒌᓐᓂᐅᖅᑲᐅᔪᒥᒃ ᐅᓪᓛᖅ 

ᐃᓚᐅᕕᒋᖅᑲᐅᔭᓐᓂᒃ ᐅᖃᐅᓯᖃᕐᓂᐊᕋᒪ.  

 

ᑖᒃᑯᐊ Rising Sun−ᒥ ᑕᐃᔭᐅᓂᖃᖅᑐᐃᑦ, 

ᐃᒻᒥᓃᖃᑦᑕᖅᑐᓂᒃ ᓄᓇᖃᖅᑳᖅᓯᒪᔪᓂᒃ 

ᖃᑦᑏᓐᓇᕈᕐᔫᒥᕚᓪᓕᑎᑦᑎᒐᓱᑦᑐᑦ, 

ᓴᓐᖏᓕᖅᑎᑦᑎᒐᓱᑦᑐᑎᒃ ᑲᑐᔾᔨᖃᑎᒌᓐᓂᒃᑯᑦ. 

ᑕᕝᕙᓂ ᐃᖃᓗᓐᓂ ᑲᑎᒪᓂᖃᕐᖓᑕ ᒫᑦᓯ 1 ᐊᒻᒪ 

2, ᐃᖃᓗᓐᓂ. ᑭᖑᓪᓕᖅᐹᖓᓂᖃᖅᑐᑦ. ᐅᓪᓘᓐᓂᒃ 

ᒪᕐᕉᓐᓂᒃ ᑲᑎᒪᓪᓗᑎᒃ ᑖᒃᑯᐊ ᐊᒥᐊᓕᑲᒥᐅᑕᐃᑦ 

ᐃᔅᓯᕙᐅᑕᖓ ᐅᑭᐅᖅᑕᖅᑑᑉ ᑲᑎᒪᔨᖏᑦᑕ ᐊᔾᔨᒌᓂᒃ 

ᐱᓕᕆᒐᓱᓐᓂᕆᓯᒪᔭᑦᑎᓐᓂᒃ ᕿᒥᕐᕈᐊᓂᐊᖅᑐᖅ.  

 

ᑖᓐᓇ ᓯᓚᕐᔪᐊᕐᒥᐅᓄᑦ ᑲᑐᔾᔨᖃᑎᒌᓐᓂᐅᓪᓗᓂ 

ᑐᑭᒧᐊᒃᑎᑕᐅᔪᖅ ᐃᓄᐃᑦ ᑕᐱᕇᑦ ᑲᓇᑕᒥᒃᑯᓐᓄᑦ, 

ᐃᓄᐃᑦ ᖁᑦᑎᑦᑐᒥ ᐃᓄᐃᑦ ᑲᑐᔾᔨᖃᑎᒌᖏᑦ ᐊᒻᒪ 

ᓄᓇᖃᖅᑳᖅᑐᒥᓂᓕᕆᔩᑦ ᑲᓇᑕᐅᑉ ᒐᕙᒪᒃᑯᖏᓐᓂ 

ᐊᒻᒪᓗᑦᑕᐅᖅ ᑲᓇᑕᒥ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᖃᐅᔨᓴᖅᑎᖏᓐᓄᑦ. 

ᐃᑲᔪᖅᓰᓂᐊᖅᑐᑦ ᑖᒃᑯᓂᖓ 

ᐃᒻᒥᓃᖅᑕᐃᓕᑎᑦᑎᓂᕆᓂᐅᒐᓱᑦᑐᒥᒃ.  

 

ᑕᐃᒪ ᐊᕐᕌᒍᓂᒃ ᐊᒥᓱᑲᓪᓚᓐᓂᒃ ᐅᑭᐅᖅᑕᖅᑐᒥ 

ᓄᓇᓕᕐᔪᐊᖅ ᑲᑐᔾᔨᖃᑎᒌᓯᒪᒻᒪᑕ  

ᑲᑎᖅᓱᐃᒐᓱᑦᑐᑎᒃ ᐊᔾᔨᒌᖑᔪᓂᒃ 

ᖃᐅᔨᔭᐅᖃᑦᑕᖅᑐᓂ ᓄᓇᓕᓐᓂ ᒐᕙᒪᒃᑯᓂᓪᓗ 

ᐊᐅᓚᑦᑎᔨᐅᖃᑕᐅᔪᓂᓪᓗ 

ᓄᖅᑲᖓᑎᑦᑎᔫᒥᒍᓐᓇᖅᓯᒪᔪᓂᒃ 

ᐃᒻᒥᓃᕐᓂᐅᖃᑦᑕᖅᑐᓂᒃ. ᓄᓇᖃᖅᑳᖅᑐᒥᓃᑦ 

ᓄᓇᖏᓐᓂ. 

 

ᐊᔾᔨᒌᓂᒃ ᑕᐃᒫᒃ ᑲᑎᑦᑎᒍᑦᑕ ᖃᐅᔨᔭᐅᓯᒪᔪᓂ 

ᑲᑐᔾᔨᖃᑎᒌᕈᓗᔭᕐᓗᒋᑦ ᓯᐊᒻᒪᑦᑕᐅᕈᓗᔭᕐᓗᑎᒃ 

ᑐᑭᑖᖅᑎᑕᐅᓗᑎᓪᓗ ᐃᑲᔪᕐᓂᖃᕐᓂᐊᖅᑐᐃᑦ 

ᐃᖅᑲᓇᐃᔭᖅᑎᑎᓐᓂᒃ 

ᐱᔨᑦᑎᖃᑦᑎᐊᓂᖅᓴᕈᖅᑎᑦᑎᓗᑎᒃ ᓄᓇᑦᑎᓐᓂ 

ᖃᓄᐃᓕᕙᓪᓕᐊᓂᐅᔪᓂᓪᓗ 

ᖃᐅᔨᓴᖃᑦᑕᕈᓐᓇᕐᓗᑎᒃ ᐱᒡᒐᓇᕐᓂᖏᓐᓂᒡᓗ 

ᖃᐅᔨᒍᓐᓇᖃᑦᑕᕐᓗᑎᒃ.  

 

ᖁᕕᐊᓱᓪᓚᕆᑦᑐᒍᑦ ᐅᖃᖃᑎᖃᕈᓐᓇᕋᑦᑕ, 

ᐱᓕᕆᖃᑎᖃᕈᓐᓇᖅᑐᑕᓗ ᑕᓐᒫᒃᒥᐅᑕᕐᓂᒃ, ᕕᓐᓛᓐ, 

ᐊᐃᔅᓛᓐ, ᓄᐊᕙᐃ, ᕋᓯᐊᒃᑯᑦ, ᓱᐃᑕᓐ ᐊᒻᒪᓗ 

ᐊᒥᐊᓗᑲᒃᑯᑦ ᓄᓇᖓᓂᒃ. ᑕᐃᒪ 

ᖃᑦᑏᓐᓇᕈᕐᔫᒥᑎᑦᑎᒐᓱᐊᖅᑐᑕ ᐃᒻᒥᓃᖃᑦᑕᖅᑐᓂᒃ 

ᓄᓇᖃᖅᑳᖅᓯᒪᔪᐃᑦ ᓄᓇᓕᖏᓐᓂ. ᑕᐃᒃᑯᐊ 

ᑲᑎᒪᖃᑕᐅᓚᐅᖅᑐᑦ ᐃᓕᓐᓂᐊᖅᑐᑦ 

ᐅᖃᐅᓯᖃᕐᓗᑎᓪᓗ ᐊᑯᑭᑦᑐᕐᒥᐅᑦ 

ᐊᐅᓚᔾᔭᐃᒋᐊᕈᑎᒋᓯᒪᔭᖏᓐᓂᒃ ᓵᒥᒃᑯᓪᓗ.  

 

ᑕᐃᒪᓕ ᑖᒃᑯᐊ ᑲᑎᒪᔭᖅᑐᓚᐅᖅᑐᐃᑦ 

ᐅᖃᖃᑦᑕᓚᐅᖅᑐᐃᓪᓗ ᑲᑎᒪᕕᔾᔪᐊᓂᕐᒥ 

ᓄᓇᕗᒻᒥᐅᒐᓛᓗᐃᓪᓗ ᓇᔅᓴᖃᑦᑕᓚᐅᖅᑐᐃᑦ 

ᐃᓱᒪᒋᔭᒥᓂᒃ ᐊᑐᖅᓯᒪᔭᒥᓂᓪᓗ ᐃᒻᒥᓂᒃ 

ᐱᓯᒪᑦᑎᐊᖁᔨᓪᓗᑎᒃ. ᐃᖅᑲᓇᐃᔮᖏᑦ ᑖᒃᑯᐊ 

ᐆᑦᑐᕋᔅᓴᐅᓐᖏᒻᒪᕆᒻᒪᑕ ᐊᖏᔪᑯᓗᐊᐲᑦ. 

ᖁᔭᓕᕙᕗᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪᓕᒐᓕᐅᖅᑎᐅᖃᑎᒃᑲ, 

ᓇᓗᓇᐃᕐᕕᒋᔪᒪᕙᔅᓯ ᒫᓐᓇ ᐅᔾᔨᕆᔪᒃᓴᐅᕗᓯ 

ᐊᐃᕕᓕᖕᒥᐅᑕᖅ ᐊᐃᕕᓕᖕᒧᑦ ᒪᓕᒐᓕᐅᖅᑎᐅᔪᖅ 

ᑕᕝᕙᓃᓐᖏᒻᒪᑦ. ᐋᓐᓂᐊᕐᒪᑦ ᐅᓪᓗᒥ ᐊᒻᒪᓗ ᐅᓪᓗᒥ 

ᓴᖅᑭᔾᔮᓐᖏᖦᖢᓂ.  

 

ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ 

ᐅᖃᐅᓯᖏᑦ. ᒪᓕᒐᓕᐅᖅᑎ ᓇᑦᑎᓕᖕᒧᑦ, ᒥᔅᑐ 

ᐃᒻᒥᓕᐊᓄ ᕿᓐᖑᖅ. 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 478 - 4(3): 

ᑰᒐᕐᕈᒥᐅᓂᒃ ᐃᑲᔪᖅᑐᕐᓂᖅ 

ᐊᓯᐅᔨᓂᒃᑰᖅᑎᓪᓗᒋᑦ (ᕿᓐᖑᖅ) 

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᑉᓗᒥ 

ᓂᑯᕕᔾᔪᑎᖃᖅᑐᖓ ᒪᓕᒐᓕᐅᖅᑎᐅᖃᑎᒃᑲ 

ᖃᐅᔨᒪᓕᕐᒪᑕ ᑕᐃᑲᓂ ᐊᖏᕐᕋᒻᓂ ᑰᕌᕐᔪᖕᒥ 

ᐃᓕᓐᓂᐊᕐᕕᖕᒥᒃ ᐃᑭᔪᖃᕐᒪᑦ.  

 

ᐅᖃᖅᑎᑦᑎᔩ, ᑖᒻᓇ ᐃᓕᓐᓂᐊᕐᕕᒃ ᐃᑭᔪᕕᓂᖅ 

ᐅᓐᓄᐊᓗᒃᑖᖓ.  

 

ᑭᓯᐊᓂᑉᓕ ᖃᐅᔨᒪᖁᔨᕗᒍᑦ ᐃᓄᖕᒥᒃ 

ᐋᓐᓂᖅᑐᖃᓐᖏᒻᒪᑦ. ᑖᒻᓇ ᖁᔭᓕᔾᔪᑎᒋᕙᖅᑯᑦ 

ᓈᓚᒐᑉᑎᓐᓄᑦ, ᐊᑖᑕᑉᑎᓐᓄᑦ. ᐅᖃᖅᑎᑦᑎᔩ, ᑖᒻᓇ 

ᖁᕕᐊᓇᓐᖏᑦᑐᖅ, ᐊᒃᓱᕈᕐᓇᖅᑑᓪᓗᓂᓗ.  

 

ᑖᒃᑯᐊ ᓄᓇᓕᐅᖃᑎᒋᔭᑉᑲᑦ ᖃᐅᔨᒪᖁᕙᑉᑲ ᑖᓐᓇ 

ᐃᓕᓐᓂᐊᖅᑐᓕᕆᔨᒃᑯᑦ 

ᐊᑕᐅᑦᑎᒦᖃᑎᒋᖃᑦᑕᕐᓂᐊᕋᑉᑎᒍᑦ 

ᑲᑎᖃᑎᒋᖃᑦᑕᕐᓂᐊᕋᑉᑎᒍᑦ. ᑎᐊᒻᓇ 

ᖃᓄᖅᑑᕈᑎᒋᓇᓱᐊᕐᓗᒍ 

ᐃᓪᓗᐊᖅᓴᒐᐅᒡᒐᖅᐸᓪᓕᐊᓗᒍ.  

 

ᐅᖃᖅᑎᑦᑎᔩ, ᒪᓕᒐᓕᐅᖅᑎᐅᖃᑎᒃᑲ 

ᐃᖅᑲᐅᒪᖃᑎᒋᔪᒪᕙᒃᑲ ᑐᒃᓯᐊᕐᓂᒃᑯᑦ ᐅᑉᓗᒥ 

ᑰᕌᕐᔪᖕᒥᐅᑕᐅᖃᑎᒻᓂᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐅᖅᓱᖅᑑᕐᒧᑦ, ᒥᔅᑐ ᑑᓂ ᐋᕐᑯᐊᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 479 - 4(3): 

ᖃᒧᒃᑲᖅ, ᓗᐃ (ᐋᖁᐊᖅ) 

 

ᐋᕐᑯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᓪᓗᖃᑦᑎᐊᕐᓕᑦ ᐅᖅᓱᖅᑑᕐᒥᐅᑦ, ᐃᓚᒃᑲᓗ 

ᖁᓐᖏᐊᕐᒪᑕ ᑖᔅᓱᒥᖓ ᑲᑎᒪᓂᑦᑎᓐᓂᒃ, 

ᐅᓐᓄᓴᒃᑰᖅᐸᒃᑲ ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲ.  

 

ᖁᔭᓐᓇᒦᒃ, ᐅᖃᑎ. ᐅᖃᖅᑏ, ᐅᓪᓗᒥ 

ᐅᐱᒍᓱᒍᒪᓪᓗᖓ ᓂᑯᕕᑦᑐᖓ ᓂᕈᐊᖅᑎᒋᓯᒪᔭᓐᓂᒃ  

ᓗᐃ ᖃᒧᒃᑳᖅ. ᑖᓐᓇ ᑐᓂᔭᐅᓚᐅᕐᒪᑦ 

ᐱᓕᕆᑦᑎᐊᕐᓂᑯᒧᑦ ᓄᓇᓕᖕᓂ ᐃᓕᓴᕆᔭᐅᔾᔪᑎᒥᒃ.  

 

ᑖᓐᓇ ᐅᖃᓕᒫᕐᓂᐊᖅᐸᕋ, ᐅᖃᐅᔾᔨᒋᐊᖅᑏᑦ 

ᑲᑎᒪᔨᖏᑦ ᑐᓴᖅᑎᑦᑎᓚᐅᕐᒪᑕ 2016-ᒥ ᐃᒪᓐᓇ. 

“ᓗᐃ ᖃᒧᒃᑳᖅ, ᐅᖅᓱᖅᑑᕐᒥᐅᖅ ᐃᑦᑕᕐᓂᓴᕐᓂᑦ 

ᐅᓂᒃᑳᖅᑐᐊᖃᖃᑦᑕᖅᑐᖅ ᑖᓐᓇ ᓄᓇᕐᔪᐊᕐᒥ 

ᐃᓕᓴᕆᔭᐅᓯᒪᑦᑎᐊᖅᑐᖅ 

ᐱᓕᕆᑦᑎᐊᖅᓯᒪᓂᑯᖓᓄᑦ. ᑕᐃᒃᑯᓂᖓ 

ᐅᑭᐅᖅᑕᖅᑑᑉ ᐊᑐᓚᐅᖅᓯᒪᔭᖏᓐᓂᑦ 

ᐅᓂᒃᑳᓚᐅᖅᓯᒪᖕᒪᑦ ᓇᓂᔭᐅᓪᓗᓂᓗ ᕗᕌᓐᑲᓚᓐ 

ᐅᒥᐊᕐᔪᐊᕕᓂᐊ 2016-ᖑᑎᓪᓗᒍ. ᑖᓐᓇ 

ᐃᓕᓴᕆᔭᐅᔾᔪᑎᑖᓚᐅᕐᒥᔪᖅ ᐅᔭᒥᖕᓂᒃ, ᕈᐃᐅᓪ 

ᑲᓇᑕᐃᑎᐊᓐ ᔩᐅᒍᕌᕗ ᓴᓴᐃᔭᑎᒃᑯᓐᓂᑦ. ᒥᔅᑕ 

ᖃᒧᒃᑳᖅ ᑖᓐᓇ ᑯᐃᓐ ᐃᓕᓴᐱ ᑐᒡᓕᐊᑕ 

ᓇᓪᓕᐅᓐᓂᖅᓯᐅᕈᑎᖓᓂᑦ ᐅᔭᒥᒃᑖᓚᐅᕐᒥᔪᖅ.”  

 

ᐅᖃᖅᑏ, ᐊᒃᓱᐊᓗᒃ ᖁᕕᐊᓱᖃᑕᐅᓚᐅᖅᑐᖓ 

ᐃᑉᐸᒃᓴᖅ ᐅᓐᓄᒃ ᐃᓕᓴᖅᓯᑎᓪᓗᒋᑦ 

ᐱᓕᕆᑦᑎᐊᕐᓂᑯᓂᒃ ᓄᓇᕗᒻᒥ ᑕᒫᓂ 

ᑲᑎᒪᕐᔪᐊᕐᕕᖕᒥ ᐱᓕᕆᓚᐅᖅᑐᓂᒃ.  

 

ᐊᒻᒪᓗᑦᑕᐅᖅ ᖁᔭᓕᔪᒪᓪᓗᖓ ᐃᓕᖕᓂᒃ ᐅᖃᖅᑏ, 

ᐊᒻᒪᓗ ᑲᒥᓴᓇ ᑯᓱᒐᕐᒥᑦ 

ᐋᖅᑭᒃᓱᐃᑦᑎᐊᖅᑐᒻᒪᕆᐊᓘᓚᐅᕐᒪᑕ 

ᐃᓕᓴᖅᓯᔾᔪᑎᖃᖅᑎᓪᓗᒋᑦ ᐱᖓᓱᓂᒃ 

ᐃᓕᓴᕆᔭᐅᔪᓐᓇᑦᑎᐊᖅᑐᓂᒃ ᓄᓇᕗᒻᒥᐅᓂᒃ. 

ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓄᐃᑦ, ᒪᓂᕋᔭᒃ ᒥᔅ ᒫᓂᑲ ᐃᐊᓪ-

ᑲᓇᔪᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 480 - 4(3): 

Hᐋᒧᓪᑕᑦ, ᐃᓕᓐ (ᐃᐊᓪ-ᑲᓇᔪᖅ) 

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ: ᓇᑯᕐᒦᒃ, 

ᐅᖃᖅᑎᑦᓯᔩ. ᐃᖃᓗᐃᑦ-ᒪᓂᕋᔭᒻᒥᐅᑦ ᕼᐊᓘᖅᐸᒃᑲ.  

 

(ᑐᓵᔨᑎᒍᑦ) ᐊᒻᒪᑦᑕᐅᖅ ᐅᓪᓗᒥ ᐃᓕᓴᖅᓯᔪᒪᔪᖓ 

ᐊᒃᓱᐊᓗᒃ ᐅᓐᓄᒃ ᐃᓚᐅᓚᐅᕋᒪ  

ᑕᕝᕙᓃᖃᑕᐅᑎᓪᓗᖓ ᓄᓇᕗᒻᒥ 

ᐱᓕᕆᑦᑎᐊᕐᓂᑯᓂᒃ ᐃᓕᓴᖅᓯᑎᓪᓗᒋᑦ.  

 

ᒥᔅ ᐃᐊᓚᓐ-ᕼᐋᒧᓪᑕᓐ ᐃᖃᓗᖕᒥᐅᑕᐅᓯᒪᓕᖅᑐᖅ 

ᐊᕐᕌᒍᓄᑦ ᐅᓄᖅᑎᐊᓗᖕᓄᑦ. ᑕᑯᔭᕆᐅᓚᐅᖅᓯᒪᒐᒃᑯ 

ᐃᓐᖏᖅᑎᓪᓗᒍ ᑕᐃᔅᓱᒪᓂ ᑐᓵᓪᓗᒍᓗ 

ᐃᓐᖏᖅᑐᖅ. ᐊᖑᓇᓱᒃᑎᓂᒃ ᐃᓐᖏᐅᓯᖃᖅᑎᓪᓗᒍ. 

ᐅᓐᓄᒃ ᐅᖃᓚᐅᕐᒪᑦ ᑕᐃᓐᓇᒎᖅ ᐃᓐᖏᐅᓯᖅ 

ᓴᓇᓚᐅᖅᓯᒪᖕᒪᒍ ᕿᓯᕐᒧᑦ ᓂᐅᕐᕈᑏᑦ ᑲᑕᒃᑎᓪᓗᒋᑦ 

ᖁᓐᖏᐊᖅᑎᑦᑎᓪᓗᓂ ᓄᓇᕐᔪᐊᕐᒥ 

ᐊᖑᓇᓱᖕᓂᐊᓐᖑᐊᖅᑐᓂᒃ 

ᓇᑦᑎᕋᓱᖕᓂᕆᖃᑦᑕᖅᑕᑦᑎᓐᓂᒃ ᐊᒻᒪᓗ 

ᓂᕆᕙᖕᓂᕆᔭᑦᑎᓐᓂᒃ, ᐱᓗᐊᖅᑐᒥ.  

 

ᖁᓐᖏᐊᓚᐅᖅᑕᕗᑦ ᑕᓚᕖᓴᒃᑯᑦ ᐅᓐᓄᒃ 

ᐃᓐᖏᐅᓯᖓᑦ ᐊᒻᒪᓗ ᑕᑯᒃᓴᐅᑎᑦᑎᖃᑦᑕᖅᖢᑎᒃ 

ᐊᔾᔨᓕᐊᕕᓂᖏᓐᓂᑦ ᐊᖑᓇᓱᓐᖑᐊᖅᑐᓂᒃ. 

ᔮᑯᕋᐃᐊᔅ ᑯᓄᖕᒧᑦ ᑖᒃᑯᐊ 

ᐊᔾᔨᓕᐅᖅᑕᕕᓂᐅᓪᓗᑎᒃ.  

 

ᐃᐊᓚᓐ ᑕᕝᕙᓂ ᐊᔾᔨᓕᐅᕆᖃᑕᐅᖃᑦᑕᕐᒥᖕᒪᑦ. 

ᐊᔾᔨᓕᐅᕆᓚᐅᕐᒥᔪᖅ ᑕᕐᕆᔭᒐᕐᓂᒃ Two Lovers 

and a Bear-ᖑᓂᕋᖅᑕᐅᔪᓂᒃ. ᐃᖃᓗᖕᓂᑦ 

ᐊᔾᔨᓕᐅᖅᑕᐅᓚᐅᖅᑐᑦ. ᐃᓕᓴᕆᔭᐅᓚᐅᖅᑐᑦ 

ᓄᓇᕐᔪᐊᕐᒥ ᐊᔾᔨᓕᐅᖅᑕᐅᓯᒪᔪᑦ ᑕᕐᕆᔭᒐᐃᑦ 

ᖁᕕᐊᓱᒍᑕᐅᑎᓪᓗᒋᑦ.  

 

ᐊᒻᒪᓗᑦᑕᐅᖅ ᖃᒡᒋᐊᕗᑦ ᑲᑐᔾᔨᖃᑎᒌᖏᓐᓂᑦ 

ᓴᖅᑭᑦᑎᓯᒪᓪᓗᓂ, ᓴᓐᖏᒃᑎᑦᑎᒐᓱᐊᖅᑐᑦ 

ᑲᔪᖏᖅᓴᐃᔪᑦ, ᐊᔭᐅᖅᑐᐃᔪᑦ ᐃᓂᒃᓴᖃᖁᓪᓗᒋᑦ 

ᓄᓇᕗᒻᒥ ᖁᓐᖏᐊᖅᑕᐅᓪᓗᑎᒃ 

ᐱᓐᖑᐊᖅᑎᐅᖃᑦᑕᖅᑐᓂᒃ ᐃᓄᖕᓄᑦ 

ᐊᐅᓚᑦᑎᓪᓗᑎᒃ. ᐃᓚᖓᒍᑦ ᑕᒪᒃᑯᐊ ᑕᐃᔭᐅᔪᑦ 

ᐅᑭᐅᖅᑕᖅᑐᒥᑦ ᐱᓐᖑᐊᖃᑦᑕᖅᑐᑦ 

ᐃᓕᓴᕆᔭᐅᑦᑎᐊᖁᓪᓗᒋᑦ 2015 ᓗᐊᕋᓐ 

ᐅᑭᐅᖅᑕᖅᑐᒥᑦ ᐃᓕᓴᕆᔭᐅᔾᔪᑎᑖᓚᐅᖅᑐᖅ.  

 

ᐅᖃᖅᑏ, ᒥᔅ ᕼᐋᒧᓪᑕᓐ ᒫᓐᓇ ᐱᓚᐅᕐᒥᔪᖅ ᓱᕈᓰᑦ 

ᑲᓇᑕᒥ ᐸᖅᑭᔭᐅᓂᖏᓐᓂᑦ 

ᐃᓕᓴᕆᔭᐅᔾᔪᑎᑖᓚᐅᖅᑐᖅ.  

 

ᐅᐱᒋᑦᑎᐊᖅᐸᕋ ᐃᐊᓚᓐ ᕼᐋᒧᓪᑕᓐ 

ᐃᓕᓴᕆᔭᐅᔾᔪᑎᑖᓚᐅᕐᒪᑦ ᓄᓇᕗᒻᒥ 

ᐱᓕᕆᑦᑎᐊᕐᓂᑯᒥᓄᑦ ᐊᒻᒪᓗᑦᑕᐅᖅ ᑖᒃᑯᐊ ᒪᕐᕉᒃ 

ᐅᐱᒋᖃᓯᐅᑎᕚᒃᑲ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓯᓈ, ᒥᔅᑐ ᐹᓪ ᐅᑲᓕᖅ. 

ᐅᓂᒃᑳᓕᐊᖅ ᑳᓚ ᐅᐃᓕᐊᒻᓴᓐᒧᑦ (ᐅᑲᓕᖅ) 

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᐄ ᑕᐃᒃᑯᐊ ᐅᐱᒋᑦᑎᐊᖅᑲᒃᑲ ᐅᓐᓄᒃ 

ᐃᓕᓴᕆᔭᐅᓚᐅᖅᑐᑦ. ᑕᒫᓃᒍᓐᓇᓚᐅᓐᖏᓐᓇᒪ, 

ᒪᕐᕉᔪᓐᓇᓚᐅᓐᖏᓐᓇᒪ.  

 

ᑕᐃᒃᑯᐊ ᐅᓂᒃᑳᕆᐊᖅᑐᖅᓯᒪᔪᒥᑦᑕᐅᖅ 

ᑐᓴᕋᓐᓈᕆᐊᖅᑐᖅᓯᒪᓚᐅᕋ ᑕᒫᓂ ᖃᓂᒋᔮᓂᑦ 

ᐃᖃᓗᓐᓂ. ᑖᓐᓇ ᑐᓴᕋᓐᓈᕆᐊᖅᑐᓚᐅᖅᑕᕋ 

ᖃᐃᖅᑯᔨᓯᒪᓚᐅᖅᑐᖅ ᓯᓚᑦᑐᖅᓴᕐᕕᒃᑯᓐᓄᑦ. ᑖᓐᓇ 

ᐃᓄᒃ ᐊᑯᑭᑦᑐᕐᒥᐅᓴᔅᓴᔭ ᖁᑦᑎᓂᖅᐹᒥᑦ 

ᐃᓕᓐᓂᐊᕐᕕᑦᑎᓐᓂᑦ ᑳᓚ ᕕᓕᐊᒻᓴᓐ, 

ᐃᓕᓴᐃᔨᐅᔪᖅ ᑕᐅᓇᓂ ᓴᔅᑳᓐᓱᐋᓐᒥᑦ 

ᐃᓕᓐᓂᐊᕐᕕᔾᔪᐊᕐᒥᑦ.  

 

ᑐᓴᕐᓂᒻᒪᕆᓚᐅᖅᑐᖅ ᐅᓂᒃᑳᖓ ᑕᐃᓪᓗᓂᐅᒃ, 

“ᑲᑎᖅᑐᒪᓱᒃ” ᐊᒻᒪᓗ ᑕᒪᒃᑯᐊ ᐃᓅᓯᓕᕆᓂᕐᒧᑦ 

ᐊᖅᓵᖅᑕᐅᖃᑦᑕᕐᓂᖅ ᓇᒻᒥᓂᕆᔭᕋᓗᐊᑦᑎᓐᓂᒃ. 

ᑖᓐᓇ ᐅᓂᒃᑳᑦᑎᐊᓚᐅᖅᑐᖅ 

ᖃᐅᔨᓴᖃᑦᑕᖅᓯᒪᓪᓗᓂ ᐃᓄᐃᑦ ᓄᓇᖏᓐᓂ 

ᓯᓚᕐᔪᐊᒻᒥ, ᐱᕈᓐᓂᑰᓪᓗᓂ ᐊᑯᑭᑦᑐᒥᑦ 

ᓄᓇᓕᕋᓛᒥᑦ. ᑕᐃᓐᓇ ᓄᓇᓕᕋᓛᖅ ᐱᕈᕝᕕᕕᓂᖓ 

ᒪᑐᔭᐅᓯᒪᓕᖅᑐᓂ ᓄᓇᖅᐸᐅᓂᖅᓴᒧᑦ 

ᐃᓕᔭᐅᓐᓂᖅᑐᑎᒃ. 

 

ᑖᓐᓇ ᐃᓕᖅᑯᓯᖓ ᐊᔾᔨᒋᔪᔮᓚᐅᖅᑕᖓ ᐃᓚᖓ 

ᐅᕙᑦᑎᓐᓄᑦ, ᐊᒻᒪᓗ ᐱᓗᐊᖅᑐᒥᒃ 

ᐅᓂᒃᑳᑦᑎᐊᓚᐅᖅᑐᖅ ᐅᖃᐅᓯᖓᒎᖅ 

ᓴᓐᖏᑦᑎᐊᖅᑐᖅ ᓄᓇᖓᓂ ᐊᑐᖅᑕᐅᕕᔾᔪᐊᖅᑐᓂ 

ᑭᓯᐊᓂᓕᑦᑕᐅᕉᖅ ᐃᓕᖅᑯᓯᑐᖃᖏᓐᓂᒃ 

ᕿᒪᐃᓯᒪᓕᕐᖓᑕ.  

ᑕᕝᕘᓇᒎᖅ ᓄᓇᕗᑦ ᐱᔪᒥᓇᖅᑑᔮᖅᑐᖅ. ᓱᓕ 

ᓴᒃᑯᑦᑎᓯᒪᓪᓚᕆᖏᓐᓇᑦᑎᒍ ᐊᒻᒪᓗ 

ᐱᕈᖅᑎᒃᑲᓐᓂᕈᓐᓇᕋᓱᑦᑐᑎᒍᑦ ᐊᒻᒪᓗ ᑕᒪᓐᓇ 

ᐅᖃᐅᓯᕗᑦ ᓴᓐᖏᑦᑎᐊᖅᑑᒐᓗᐊᖅ ᐃᓚᖓᓂ 

ᑭᓯᐊᓂᑦᑕᐅᖅ ᑭᓪᓕᖏᑎᒍᑦ 

ᓴᓐᖐᓪᓕᕙᓪᓕᐊᖑᔭᖅᑐᖅ. 

 

ᑕᐃᒫᒃ ᑖᒃᑯᐊ ᐅᓂᒃᑳᕆᑦᑎᐊᓚᐅᖅᑕᖏᑦ 

ᖁᕕᐊᒋᓪᓚᕆᓚᐅᖅᑕᒃᑲ ᖃᓄᑦᑎᐊᖅ ᐃᓄᐃᑦ 

ᐃᓕᖅᑯᓯᑐᖃᖓᑦ ᖃᐅᔨᒪᔭᑐᖃᖓᑦ 

ᐊᑐᕈᓐᓇᕋᓗᐊᕐᒪᑦ ᐅᓪᓗᒥ ᐊᒻᒪᓗ ᑖᒃᑯᐊ ᖃᓪᓗᓈᑦ 

ᖃᐅᔨᒪᓂᖏᑦ ᐊᑐᓪᓗᒋᑦ. ᑖᒃᑯᐊ ᑲᑎᑦᑎᐊᓪᓗᑎᒃ 

ᓴᓐᖏᕕᔾᔪᐋᕈᓐᓇᕋᓗᐊᒻᒪᑕ ᐊᑑᑎᖃᓪᓚᕆᓪᓗᑎᒃ 

ᓄᓇᕗᓕᒫᒧᑦ. 

 

ᑕᐃᒫᒃ ᑖᓐᓇ ᓯᕗᓂᑦᑎᓐᓂ ᑕᑯᑦᑎᐊᕈᒪᓂᐊᖅᑕᕋ 

ᑕᕝᕙᓂ ᒐᕙᒪᒋᔭᑦᑎᓐᓂ ᑖᒃᑯᐊ ᓴᓇᖅᑯᑎᕗᑦ 

ᐊᑐᐃᓐᓇᐅᒍᓗᐊᒻᒪᑕ, ᐊᑐᕋᓱᒋᐊᖃᕋᑦᑎᒍᓐ 

ᓴᓐᖏᑦᑎᕆᐊᕈᑎᒋᒃᑲᓐᓂᓪᓗᒍ. ᑖᓐᓇ 

ᐃᓕᖅᑯᓯᑐᖃᕗᑦ ᐊᒻᒪᓗ ᐅᖃᐅᓯᕗᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅᑐ ᐸᐅᓗᓯ 

ᕿᔪᒃᑖᖅ. 

ᖄᐱᒃ, ᓵᒥᐅᓪ (ᕿᔪᒃᑖᖅ) 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒥ 

ᓇᖏᖅᓯᔾᔪᑎᖃᖅᑐᖓ ᐅᐱᒍᓱᒍᒪᓪᓗᖓᑦᑕᐅᖅ.  

 

ᐅᖃᖅᑎᑦᑎᔩ, ᑕᐃᒪ ᖃᐅᔨᒪᔪᐃᓐᓇᐅᒐᑦᑕ 

ᓄᓇᑦᑎᓐᓂ ᑕᒫᓂ ᕿᑭᖅᑕᔾᔪᐊᒥ ᖃᖓᓕᒫᑦᑎᐊᒃᑯᑦ 

ᐊᒻᒨᒪᔪᖅᑕᖅᑐᖃᓲᖑᒻᒪᑦ ᐅᑭᐅᒃᑯᑦ. 

ᐅᑭᐅᖑᒐᓗᐊᖅᑲᑦ ᐊᐅᔭᐅᒐᓗᐊᖅᑲᑦ.  

 

ᐅᖃᖅᑎᑦᑎᔩ, ᑕᐃᒪ ᐱᒋᐊᓚᐅᖅᓯᒪᒐᓗᐊᕐᖓᑕ 

ᐊᒥᓱᑲᓪᓚᐅᓪᓗᑎᒃ ᑕᐃᒃᑯᐊ ᐊᖅᑲᐅᒪᖃᑦᑕᓐᓂᒻᒧᑦ 

ᐃᓕᓐᓂᐊᓚᐅᖅᓯᒪᔪᑦ, ᑕᒪᒃᑯᓂᖓ ᐃᖅᑲᒻᒥᐅᑕᓐᓂᒃ  

ᐊᖅᑲᐅᒪᓗᑎᒃ ᐱᓇᓱᐊᖃᑦᑕᓐᓂᒻᒧᑦ ᐱᓗᐊᖅᑐᒥᓪᓗ 

ᐊᒻᒨᒪᔪᖅᑕᖃᑦᑕᓐᓂᒻᒧᑦ ᐃᖅᑲᖓᓂ 

ᓯᑰᒐᓗᐊᖅᑎᓪᓗᒍ ᐃᒪᐅᒍᓗᐊᖅᑎᓪᓗᒍᓗ. 

 

ᐅᖃᖅᑎᑦᑎᔩ, ᑕᐃᒃᑯᐊ ᐃᓚᖏᑦ 

ᐃᓅᔪᓐᓃᖅᓯᒪᓕᕐᖓᑕ ᐃᓛᒃ ᐊᑕᐅᓯᒻᒥᒃ 

ᐃᓅᔪᓐᓃᖅᑐᖃᖅᓯᒪᓕᕐᖓᑦ ᐊᒻᒪᓗ ᑕᐃᒃᑯᐊ 

ᐃᓚᖏᑦ ᐊᔪᓕᖅᓯᒪᓕᖅᑐᑎᒃ ᐊᑲᐅᖏᓐᓂᖓ 

ᑎᒥᖓᓄᑦ, ᑕᐃᒃᑯᐊ ᐊᑲᐅᓗᓂᑭᓯᐊᓂ 

ᐊᖅᑲᐅᒪᖃᑦᑕᕝᕕᔅᓴᐅᒻᒪᑦ ᖃᐅᔨᒪᒐᑦᑎᒍ ᐊᒻᒪᓗ 

ᐃᓕᓐᓂᐊᖅᓯᒪᓗᑎᒃ ᑕᐃᒃᑯᐊ. ᑕᐃᒃᑯᐊ ᐃᓚᖏᑦ 

ᐱᔪᓐᓇᐃᓪᓕᓯᒪᒻᒪᑕ ᑕᒪᑐᒥᖓ 

ᐱᓕᕆᐊᕆᖃᑦᑕᖅᓯᒪᔭᕋᓗᐊᒥᓂᒃ. 

 

ᐅᖃᖅᑎᑦᑎᔩ, ᑭᓯᐊᓂᓕ ᐊᑕᐅᓯᖅ ᑕᐃᓐᓇ 

ᑲᔪᓰᓐᓇᓪᓚᕆᒻᒪᑦ ᑕᐃᑲᓐᖓᑦ 

ᐃᓕᓐᓂᐊᖃᑕᐅᓚᐅᖅᓯᒪᒐᒥ ᐅᓪᓗᒥᒧᑦ ᑎᑭᑦᑐᒍ. 

ᑖᓐᓇ ᐅᐱᒋᔪᒪᓪᓚᕆᑦᑐᒍ ᐅᑭᐅᕌᓘᒐᓗᐊᒃᑯᑦ 

ᐱᓕᕇᓐᓂᖃᑦᑕᕐᖓᑦ ᓂᓪᓚᓱᑦᑐᐊᓘᒐᓗᐊᖅᑎᓪᓗᒍ. 

ᓵᒥᐅᓪ ᖄᐱᒃ ᑖᓐᓇ ᐅᓪᓗᒥᒧᑦ 

ᐱᓕᕇᓐᓇᓪᓚᕆᑦᑐᖅ ᐊᖅᑲᐅᒪᖃᑦᑕᖅᑐᓂ.  

 

ᖃᐅᔨᒪᖏᑦᑎᐊᖅᑕᑦᑎᓐᓂ ᑕᐃᒃᑯᐊ ᖃᐅᔨᓲᖑᒻᒪᑕ 

ᐃᖅᑲᖓᓂ ᑕᐅᓇᓂ ᐃᒪᐅᑉ ᐊᑖᓂ ᖃᓄᐃᒻᒪᕐᖔᖅ. 

ᐅᕙᒍᓪᓕ ᐃᓚᖓ ᐊᑐᕈᓐᓇᖏᑦᑕᑎᓐᓂ 

ᐊᑐᖃᑦᑕᖅᑐᑦ/ 

 

ᓂᓪᓚᓱᓗᐊᓕᕋᐃᒻᒪᑦ ᓂᓪᓚᓱᓪᓚᕆᑦᑐᓪᓗᒍᓗ ᓯᓚ 

ᑕᐅᓄᖓ ᓂᓪᓚᓱᖏᔾᔫᒥᔪᒨᕈᒪᓪᓕᖃᑦᑕᖅᑐᖅ. 

ᑕᐃᒪᓐᓇ ᐅᖃᓲᖑᒻᒪᑦ ᑕᐅᓐᓇᓕᒎᖅ 

ᐅᖅᑰᓂᖅᓴᐅᒻᒪᑦ ᑕᒪᑐᒪᓐᖓᑦ ᑕᑯᓐᓈᖅᑕᑦᑎᓐᓂ 

ᐊᓃᕝᕕᒋᕙᑦᑕᑦᑎᓐᓂ.  

 

ᑕᐅᓄᓐᖓᕈᒪᓪᓕᖃᑦᑕᓪᓚᕆᑦᑐᑦ ᑕᐃᒃᑯᐊ 

ᐊᖅᑲᐅᒪᖃᑦᑕᖅᑐᑦ ᐅᕙᒍᑦ 

ᖃᐅᔨᒪᖏᑦᑎᐊᖅᑕᖓᓂ ᖃᐅᔨᖃᑦᑕᕐᖓᑕ.  

ᐊᒻᒪᓗ ᓂᕆᐅᓐᓂᐊᕆᕗᒍᑦ ᑕᒫᓂ ᑲᑎᒪᓂᑦᑎᓐᓂ 

ᑕᐅᒪᐅᖓ ᐊᐅᓪᓚᑎᑦᑎᓂᐊᓐᓂᕋᖅᓯᒪᒻᒥᒻᒪᑦ 

ᖃᐅᑉᐸᑦ ᑕᒪᐅᖓ ᑎᑭᑎᑦᑎᓂᐊᖅᑐᔅᓴᐅᕗᖅ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑐ ᑕᐃᕕᑦ 

ᔪᐊᓇᓯ. 

ᑮᒐᕐᕈᒥ ᐃᓕᓐᓂᐊᕐᕕᐅᒃ ᐃᑭᓐᓂᖓ (ᔪᐊᓇᓯ) 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᐃᓛᒃ 

ᐅᓪᓗᒃᑯᑦ ᒪᓕᒐᓕᐅᖅᑎᐅᖃᑎᒃᑲ ᐊᒻᒪᓗ ᓈᓚᑦᑐᑦ 

ᑭᒻᒥᕈᒻᒥᐅᑦ, ᑭᓐᖓᒻᒥᐅᑦ, ᓄᓇᕘᒻᒥᐅᑦ.  

 

ᑕᐃᒃᑯᐊ ᐃᑉᐸᑦᓴᖅ ᐅᓐᓄᒃ 

ᐃᓕᓴᕆᔭᐅᔾᔪᑎᑖᓚᐅᖅᑐᑦ ᐅᔭᒥᑦᑕᐅᓚᐅᖅᑐᑦ 

ᓄᓇᕗᔅᓯᐅᑎᓂᒃ ᐅᐱᒋᑦᓯᐊᕆᕙᒃᑲ, ᒥᔅᑕ ᐲᑐᓴᓐ, 

ᒥᔅ ᕼᐋᒧᓪᑕᓐ ᐊᒻᒪᓗ ᒥᔅᑕ ᖃᒧᒃᑳᖅ. 

 

ᐅᖃᖅᑏ, ᐅᓪᓗᒥ ᓇᖏᖅᓯᔾᔪᑎᖃᓗᐊᖅᑐᖓ 

ᐃᑉᐱᒍᓱᖕᓂᕐᒥᒃ ᐊᒻᒪᓗ ᐃᓱᒪᒋᓪᓗᒋᑦ ᑰᒐᔾᔪᒻᒥᐅᑦ, 

ᑰᒑᕐᔪᖕᒥᐅᑦ ᐃᓕᓐᓂᐊᕐᕕᑐᐊᕆᔭᖓᑦ 

ᐃᑭᓚᐅᖅᑎᓪᓗᒍ. 

ᐅᖁᒪᐃᑦᑐᒃᑰᑲᐃᓐᓇᕐᓂᐊᓕᖅᑎᓪᓗᒋᓪᓗ 

ᓄᓇᓂᒋᔭᖓᑦ. ᑕᒪᓐᓇ 

ᐊᑐᕈᒥᓇᓐᖏᓪᓚᕆᑦᓯᒪᒻᒪᐃᓛᒃ ᑭᓇᑐᐃᓐᓇᕐᒧᑦ.  

 

ᐅᖃᖅᑎ, ᐃᒃᐱᒋᑦᓯᐊᖅᐸᒃᑲ ᑕᐃᒃᑯᐊ ᑰᒑᕐᔪᖕᒥᐅᑦ 

ᐃᑲᔪᖅᑕᐅᔭᕆᐊᖃᕐᓂᐊᖅᑎᓪᓗᒋᑦ 

ᐃᓕᓐᓂᐊᖅᑎᑯᓗᐃᑦ, ᑭᖑᕙᓗᐊᖁᓇᒋᑦ 

ᐃᓕᓐᓂᐊᖅᑕᒥᓂᒃ. ᐅᓇᑦᑕᐅᖅ 

ᑐᓴᖅᑕᐅᖁᓗᐊᖅᑕᕋ ᑕᒪᓐᓇ ᖁᐊᖅᓵᕐᓇᖅᑐᖅ 

ᐊᑐᖅᑕᐅᑎᓪᓗᒍ ᓂᕆᐅᖕᓂᕐᒥᒃ ᕿᓄᐃᓵᕐᓂᕐᒥᒡᓗ 

ᐱᑕᖃᕐᓂᐊᖅᑐᖅ.  

 

ᐅᖃᖅᑎ, ᑕᒪᒃᑯᐊ ᐱᓕᕆᕙᓪᓕᐊᓯᒪᔪᑦ 

ᐅᖃᐅᓯᕆᖅᑲᐅᔭᖏᑦ ᒥᓂᔅᑕ ᖁᐊᓴᐅᑉ ᐱᓗᐊᖅᑐᒥ 

ᑖᒃᑯᐊ ᖃᑦᑎᕆᔨᒃᑯᑦ, ᑐᐊᕕᕐᓇᖅᑐᓕᕆᔩᑦ, ᐊᓯᖏᑦ, 

ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᔨᖁᑎᖏᑦ. 

ᓄᓇᓕᖕᓂ ᒐᕙᒪᒃᑯᑦ ᐱᔨᑦᓯᖅᑏᑦ 

ᐃᖅᑲᓇᐃᔭᖅᑎᖏᑦ ᐊᒻᒪᓗ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑕᐃᖅᑲᐅᒻᒪᒋᑦ, 

ᕼᐋᒻᓚᒃᑯᖏᓪᓗ ᑰᒑᕐᔪᒻᒥ, ᐃᓕᓐᓂᐊᖅᑐᕆᔨᒃᑯᖏᑦ,  

ᐃᓕᓴᐃᔩᑦ ᐃᓕᓐᓂᐊᕐᕕᒻᒥᓗ ᐃᖅᑲᓇᐃᔭᖅᑏᑦ, 

ᐊᖓᔪᖅᑳᕆᔭᐅᔪᑦ ᐊᒻᒪᓗ ᐱᓗᐊᖅᑐᒥ 

ᐃᓕᓐᓂᐊᖅᑏᑦ ᑲᔪᓯᑦᓯᐊᖅᑐᒃᑯᑦ 

ᐊᖅᑯᑎᖃᖁᓇᖅᐳᓯ. ᖁᔭᓐᓇᒦᒃ, ᐅᖃᖅᑏ.  

 

ᑖᓐᓇᓗ ᒪᓕᒐᓕᐅᖅᑎᐅᖃᑎᒋᔭᕋ ᓇᑦᓯᓕᖕᒧᑦ 

ᐃᒃᐱᒋᑦᓯᐊᖅᑲᕋ. ᐃᓱᒪᒋᓂᐊᖅᐸᑦᓯ. ᖁᔭᓐᓇᒦᒃ, 

ᐅᖃᖅᑎ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑐ ᐊᐃᓴᒃ ᓲᔪᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 484 - 4(3): 

ᓄᓇᕘᒧᑦ ᐃᓕᓴᕆᔭᐅᔾᔪᑎᑖᖅᑐᑦ (ᓲᔪᖅ) 

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ, ᐊᒻᒪᓗ 

ᒪᓕᒐᓕᐅᖅᑎᐅᖃᑎᒃᑲ ᐅᓐᓄᓴᒃᑰᖅᐸᒃᑲ ᐊᒻᒪᓗ 

ᓄᓇᑦᑎᓐᓂ ᕿᒪᒃᓯᒪᔭᕗᑦ ᕿᑐᕐᖓᒃᑲ, ᓄᓕᐊᕋᓗ 

ᐊᒻᒪᓗ ᖁᑦᑎᒃᑐᒥᐅᑦ ᐊᒻᒪᓗ ᑕᐅᑐᒃᑐᑦ. 

 

ᐅᓐᓄᒃ ᐅᐱᒍᓱᑦᑎᐊᓚᐅᕋᒪ ᐅᖃᖅᑎ. ᑕᐃᒃᑯᐊ 

ᐃᓕᓴᕆᔭᐅᔪᑦ ᐱᔾᔪᑎᒋᓪᓗᒋᑦ ᑑᓵᔭᒃᑯᑦ. ᖃᒧᒃᑳᖅ-

ᑯᑦ ᐅᐱᒋᑦᑎᐊᖅᐸᒃᑲ ᑕᐃᒃᑯᐊᓗ 

ᐱᓕᕆᓚᐅᖅᑕᖏᑦ.  

 

ᑕᐃᒃᑯᐊᒃ ᒪᕐᕉᒃ ᐅᖃᓪᓚᖃᑦᑕᖅᑎᓪᓗᒋᒃ ᐃᓄᐃᒡᒎᖅ 

ᐱᖅᑯᓯᖓ ᒪᓕᒃᖢᒍ ᑕᒪᑐᒥᖓ 

ᐊᔪᕈᓐᓃᕈᑎᖃᖅᓯᒪᓚᐅᕐᒪᑕ ᐃᓄᖕᓄᑦ 

ᐃᑲᔪᖅᑕᐅᓪᓗᑎᒃ. ᐃᓄᐃᑦ ᐊᔪᓐᖏᓐᓂᐊᓗᖏᑦ 

ᑕᕝᕘᓇ ᐅᐱᒋᑦᑎᐊᖅᐸᒃᑲ. 

ᐃᑲᔪᕈᒪᑦᑎᐊᕐᓂᕆᖃᑦᑕᖅᑕᖏᑦ ᑕᒪᔾᔭ ᐃᓄᐃᑦ 

ᐊᔪᓐᖏᓐᓂᕆᔭᖏᑦ ᐅᓪᓗᒥ ᐱᓕᕆᐊᕆᓇᓱᒃᐸᕗᑦ. 

 

ᑕᐃᒃᑯᐊ ᐅᐱᒋᓪᓚᕆᒃᑲᒃᑭᑦ ᑕᐃᓐᓇᓗ ᐅᒥᐊᕐᔪᐊᕐᒥ 

ᖃᐅᔨᓚᐅᖅᑐᖅ. ᐃᓄᐃᑦᑕᐅᖅ ᖃᐅᔨᒪᓂᖓ 

ᒪᓕᒃᖢᒍ ᑐᓵᖃᑦᑕᖅᑕᒥᒍᑦ ᑕᐃᒃᑯᐊ ᓯᕗᓪᓖᑦ 

ᑕᐃᓐᓇ ᓇᓂᔭᐅᓚᐅᕐᒪᑦ. ᑕᒪᓐᓇ  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᐱᒍᓲᑎᒋᑦᑎᐊᕋᒃᑯ ᐅᖃᖅᑎ, ᐅᓪᓗᒥ ᑕᒪᓐᓇ 

ᐱᓕᕆᐊᕆᔭᕗᑦ ᐃᓄᐃᑦ ᐊᔪᓐᖏᓐᓂᕆᔭᖓᑦ 

ᑲᔪᓯᑎᒋᐊᒃᑲᓐᓂᕐᓚᕗᑦ.  

 

ᑖᓐᓇ ᐅᓐᓄᒃ ᑕᑯᔪᒥᓇᑦᑎᐊᓚᐅᕐᒪᑦ 

ᖁᕕᐊᓇᖅᓯᓪᓗᓂᓗ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐸᖕᓂᖅᑑᕐᒧᑦ, ᒥᔅᑐ ᔮᓂ ᒪᐃᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 485 - 4(3): 

ᓇᑦᑎᓯᐅᕐᓂᐅᑉ ᑲᑕᔅᓯᒪᓂᖓ (ᒪᐃᒃ) 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᓄᓇᖅᑲᑎᒃᑲ, ᐃᓚᒃᑲᓗ ᐸᓐᓂᖅᑑᒥ, 

ᐅᓪᓗᒃᑰᑦᑎᐊᖅᑲᒃᑲ.  

 

ᐃᓛᒃ, ᐅᓐᓄᑦᑕᐅᖅ ᐅᐱᒍᓱᓪᓚᕆᖃᑦᑕᓕᓚᐅᕋᒪ 

ᓂᓪᓕᐊᔪᖃᖅᑎᓪᓗᒍ ᑕᐃᒃᑯᓂᖓ 

ᐅᔭᒥᑦᑕᐅᓚᐅᖅᑐᓂᒃ. ᓂᓪᓕᐊᓂᕆᔭᖏᑦ 

ᐱᒋᐊᖅᓯᒪᓚᐅᕐᒪᑕ ᐃᓅᓚᐅᖅᑎᓐᓇᖓ. 

ᐃᓅᓚᐅᖅᑎᓐᓇᖓ ᐱᒋᐊᖅᑐᒥᓂᐅᓪᓗᑎᒃ ᑕᒫᓂ 

ᐅᑭᐅᖅᑕᖅᑐᒥ ᑕᒪᐅᖓ ᐅᓪᓗᒥᒧᑦ ᑎᑭᑦᑐᒍ 

ᐱᓕᕆᐅᔭᖅᑐᑎᒃ. 

 

ᐅᐱᒍᓱᑦᑎᐊᓕᓚᐅᕋᒪᑦᑕᐅᖅ ᐃᓛᒃ ᑐᓵᓪᓗᒋᑦ 

ᐅᖃᐅᓯᖏᑦ ᓇᑦᑎᓕᕆᓂᖅ ᑕᐅᔅᓱᒪᓂ 

ᑲᑕᒃᑎᑕᐅᑎᓪᓗᒋᑦ ᐃᒃᐱᒋᓂᖅᐹᕆᓚᐅᕐᒥᒐᒃᑯ. 

ᖃᐅᔨᔭᐅᓯᒪᓐᓂᕐᖓᑦ ᑖᒃᑯᓄᖓ 

ᐅᔭᒥᑦᑕᐅᓚᐅᖅᑐᑯᓗᓐᓄᑦ ᖃᒧᒃᑳᖅ, ᕼᐋᒥᓪᑕᓐ 

ᐊᒻᒪ ᐲᑕᓴᓐ. ᑖᓐᓇᑦᑕᐅᖅ ᐲᑕᓴᓐ 

ᐃᓅᓱᑦᑐᓛᖑᓪᓗᖓ ᐸᓐᓂᖅᑑᕐᒦᓚᐅᖅᓯᒪᒻᒥᒻᒪᑕ. 

ᑕᐃᒪᓐᖓᓂᑦ ᖃᐅᔨᓚᐅᓪᓚᕇᓐᓇᓲᕆᓪᓗᒍ.  

ᑕᒪᓐᓇᐃᓛᒃ ᓇᑦᑎᓕᕆᓂᖅ ᑕᐃᔅᓱᒪᓂ 

ᐊᑭᑐᔪᓪᓚᕆᐊᓘᑎᓪᓗᒋᑦ ᕿᓰᑦ 

ᐊᑭᖃᕈᓐᓃᖅᑎᑕᐅᓪᓚᕆᓚᐅᖅᓯᒪᒻᒪᑕ. 

ᑭᖑᓂᑦᑎᐊᖓᒍᑦ ᐃᓄᐃᑦ ᐃᓅᓯᖏᑦ 

ᐊᓯᕈᓪᓚᕆᑉᐸᓪᓕᐊᓕᓚᐅᖅᓯᒪᕗᑦ. ᒐᕙᒪᐃᑦ 

ᑕᒫᓃᓕᖅᑎᓪᓗᒋᑦ. ᑕᒪᒃᑯᐊ ᐃᓅᔾᔪᑎᒋᓇᓱᑦᑕᖏᑦ 

ᓱᒃᑯᑕᐅᒋᐊᖏᓐᓇᖃᑦᑕᖅᓯᒪᒻᒪᑕ ᓯᕗᓕᑦᑕ 

ᒥᖅᑯᓖᓪᓗ ᑕᒪᒃᑯᐊᓗ ᓇᑦᑏᑦ ᕿᓯᖏᑦ.  

 

ᑕᐃᑲᓐᖓᑦ ᑭᓪᓕᖃᖅᑑᔮᖅᑐᑎᒃ ᐃᓅᓯᖅ ᐃᓄᐃᑦ 

ᐃᓅᓯᖏᑦ ᐊᑦᑐᖅᑕᐅᓯᒪᒻᒪᑕ ᐱᔪᒥᓇᓐᖏᑦᑐᒧᑦ. 

ᑕᒪᓐᓇᑦᑕᐅᖅ ᖃᐅᔨᓯᒪᒻᒥᒐᒃᑯ ᓇᒻᒥᓂᖅ. 

ᓯᕗᓂᔅᓴᖃᖅᑑᔮᓚᐅᖅᓯᒪᒐᓗᐊᕋᒪᑦᑕᖅ ᓇᑦᑎᕋᓱᒃ, 

ᓇᓐᓂᐊᕐᓗᖓ ᐅᕙᖓ ᐊᑖᑕᖓᑎᑐᑦ ᐅᕝᕙᓘᓐᓃᑦ 

ᒥᑭᒋᐊᕐᓂᐊᓚᐅᖃᑦᑕᕐᓗᖓ, ᓱᓈᕝᕙᓕ 

ᑕᐃᒪᐃᔾᔮᑎᓐᓇᒍ ᐃᓐᓇᕈᓚᐅᖅᑎᓐᓇᖓ ᑕᒪᓐᓇ 

ᓄᖅᑲᓕᓚᐅᖅᓯᒪᒻᒪᑦ.  

 

ᑕᒪᓐᓇ ᐅᓐᓄᒃ ᑕᑯᑎᑕᐅᔾᔪᑎᒋᒃᑲᓐᓂᓕᓚᐅᕐᒥᒐᒃᑯ 

ᐳᐃᒎᖅᑲᔭᒥᓂᕆᔫᔮᖅᑐᒍ ᑕᒪᓐᓇ. ᒪᓐᓇ 

ᐳᐃᒍᕆᐊᖃᓐᖏᑎᐊᖅᑕᕗᑦ ᐃᓅᑉ ᐃᓅᓯᖓ 

ᓱᒃᑯᑕᐅᓗᐊᕐᓂᕆᔪᔭᖓ ᑭᓪᓕᖃᓪᓚᑖᕐᖓᑦ 

ᑕᐃᑲᓐᖓᑦ. ᐊᒃᓱᕈᕐᓇᖅᑐᒨᓚᐅᖅᓯᒪᒻᒪᑕ ᐊᖑᑏᑦ 

ᑕᒪᒃᑯᐊ ᒪᑭᒪᑎᑦᑎᔩᑦ ᐃᓚᒥᓂᒃ ᐊᒻᒪᓗ 

ᓄᓇᖁᑎᒋᔭᒥᓂᒃ, ᓄᓇᓕᓐᓂᓪᓗ.  

 

ᑕᒪᓐᓇ ᒪᓐᓇ ᐅᐱᒋᓗᐊᓚᐅᕋᒃᑯ ᐅᓐᓄᒃ 

ᓇᓗᓇᐃᖅᑕᐅᑎᓪᓗᒍ ᑕᐃᒃᑯᐊ ᖁᕕᐊᒋᑦᑎᐊᖅᐸᒃᑲ 

ᐅᔭᒥᑦᑕᐅᓚᐅᖅᑐᑦ ᐅᓐᓄᒃ ᑕᒪᒃᑭᖅᑐᒋᑦ ᐊᒻᒪᓗ 

ᐊᑐᕈᒥᓇᓪᓚᕆᑦᑐᒥᒃ ᐅᖃᓪᓚᖃᑦᑕᓚᐅᕐᖓᑕ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

  

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᑎᖁᑎᖃᕈᓐᓃᕋᒪ,  

ᑲᔪᓯᓗᑕ. 4. ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ 

ᑭᐅᔾᔪᑏᑦ. 5. ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᓂᒃ 

ᐃᓕᓴᖅᓯᓂᖅ. ᒪᓕᒐᓕᐅᖅᑎ ᐊᕐᕕᐊᓄᑦ ᐊᒻᒪᓗ 

ᑎᑭᕌᕐᔪᐊᕐᒧᑦ, ᒥᔅᑐ ᔪᐊᔾ ᖁᒃᓱᒃ.  

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ. ᐅᓐᓄᓴᒃᑯᑦ ᒪᓕᒐᓕᐅᖅᑎᐅᖃᑎᒃᑲ, 

ᐊᕐᕕᐊᕐᒥᐅᑦ, ᑎᑭᕋᕐᔪᐊᕐᒥᐅᓪᓗ ᐊᒻᒪᓗ 

ᓄᓇᕗᒻᒥᐅᖃᑎᒃᑲᓗᒃᑖᖅ, ᐅᓐᓄᓴᒃᑯᑦ.  

 

ᐅᖃᖅᑎᑦᓯᔩ, ᑕᐃᒍᐃᔭᕐᓗᖓ 

ᐃᓕᑕᖅᓯᑦᑎᐊᓚᐅᕐᓂᐊᕋᒪ ᐅᓪᓗᒥ. 

ᐃᓕᑕᕆᔭᖅᑕᖃᓗᐊᖅᑑᔭᓐᖏᓐᓇᑦᑕ. ᖁᕕᐊᓱᒃᑐᖓ 

ᐃᓕᑕᖅᓯᔫᓪᓗᐊᕐᓂᐊᕋᒪ ᐅᓪᓗᒥ. ᐅᓪᓗᒦᓛᒃ 

ᐃᓕᑕᕆᕈᐊᕋᒃᑯ ᑖᓐᓇ ᖃᐅᔨᒪᔭᐅᑦᓯᐊᕆᓪᓗᓂᓗ 

ᐊᒥᕼᐅᓄᑦ, ᐱᓗᐊᖅᑐᒥᑦ ᑭᕙᓪᓕᕐᒥᐅᖃᑎᓐᓄᑦ 

ᐊᒻᒪᓗ ᒪᓕᒐᓕᐅᖅᑎᐅᖃᑎᓐᓄᓪᓗ. ᐃᓚᖏᓐᓄᑦ 

ᑕᒪᕐᒥᓄᑦ ᓇᓗᓇᓐᖏᑦᑐᖅ. ᐅᓪᓗᒥ ᑖᓐᓇ 

ᑕᒫᓃᒻᒪᑦ, ᐅᓪᓛᕐᓗ ᐅᓪᓛᕈᕐᒥᑕᖃᑎᒋᓚᐅᖅᑐᒍ 

ᐱᖃᓐᓈᕋ. ᐅᑭᐅᓂᒃ ᐊᒥᓱᓂᒃ ᖃᐅᔨᒪᓕᖅᑐᒍ 

ᐊᒻᒪᓗ ᐱᓕᕆᖃᑎᒌᓕᖅᑑᔭᖃᑦᑕᖅᓯᒪᓪᓗᒍ 

ᑕᐅᕙᓂ ᑭᕙᓪᓕᕐᒥᑦ ᐊᒻᒪᓗ ᓄᓇᕗᑦ ᐃᓚᖓᓂᑦ.  

ᑖᓐᓇ ᐃᓕᑕᕆᕈᐊᕋᒃᑯ ᐅᓪᓗᒥ ᑕᒫᓃᑦᑐᖅ ᐹᑐᕆᒃ 

ᑕᒍᕐᓈᖅ. ᖃᐅᔨᒪᔭᐅᑦᑎᐊᖅᑐᖅ ᑖᓐᓇ. 

ᖃᒪᓂᖅᑐᐊᕐᒥᐅᑕᐅᒐᓗᐊᖅ ᑭᓯᐊᓂ 

ᑲᖏᖅᖠᓂᕐᒥᐅᑕᐅᓕᖅᑐᖅ. ᑖᓐᓇ 

ᐱᓕᕆᔭᖅᑐᖅᑐᓂ ᒫᓐᓇ ᒪᓕᒐᓕᐅᖅᑎᐅᖃᑎᓐᓄᑦ 

ᑐᓐᖓᓱᖁᑦᓯᐊᖅᐸᕋ ᑕᕝᕙᓂ ᒪᓕᒐᓕᐅᕐᕕᐅᑉ 

ᐃᓗᐊᓃᑦᑐᓂᑦ. ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᒃ. ᒪᓕᒐᓕᐅᖅᑎ 

ᑲᖏᖅᖠᓂᕐᒧᑦ ᐊᒻᒪᓗ ᐃᒡᓗᓕᒑᕐᔪᕐᒧᑦ, ᒥᔅᑕ ᑖᒻ 

ᓴᒻᒧᖅᑐᖅ.  

 

ᑖᒻ ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ, ᐊᒻᒪᓗ 

ᐃᒡᓗᓕᒑᕐᔪᖕᒥᐅᑦ, ᑲᖏᖅᖠᓂᕐᒥᐅᑦ 

ᐅᓪᓗᖃᑦᑎᐊᕆᔅᓯ.  

 

ᐊᒻᒪᓗ ᐃᓕᑕᖅᓯᔪᒪᔪᖓᑦᑕᐅᖅ ᑖᓐᓇ ᑕᐃᑲᓂ 

ᑭᕙᓪᓕᕐᒥ ᑲᑐᔾᔨᖃᑎᒌᖏᓐᓂᑦ  

ᑐᑭᓕᐅᖅᑎᐅᖃᑕᐅᓚᐅᖅᓯᒪᔪᖅ ᐊᒻᒪᓗ ᓴᒃᑯᒃᑯᓐᓄᑦ 

ᐊᖓᔪᖅᑳᖑᓚᐅᖅᓯᒪᓪᓗᓂ. ᒫᓐᓇ ᓇᖕᒥᓂᖃᕐᓂᕐᒥᒃ 

ᐊᐅᓚᑦᑎᖃᑕᐅᓕᖅᑐᖅ ᓇᖕᒥᓂᖃᖃᑕᐅᓪᓗᓂ. 

ᐃᓕᑕᕆᔪᒪᔭᕋ ᐹᑐᕆᒃ ᑕᒍᕐᓈᖅ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᕐᕕᖕᒧᑦ 

ᑐᓐᖓᓱᒋᑦ. ᐃᓕᑕᖅᓯᓂᖅ ᒪᓕᒐᓕᐅᖅᑎ 

ᖃᒪᓂᑦᑐᐊᕐᒧᑦ, ᒥᔅᑕ ᓯᒥᐅᓐ ᒥᑭᓐᖑᐊᖅ.  

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 

ᐃᓕᑕᖅᓯᒐᔪᓐᖏᑦᑎᐊᓪᓗᐊᕕᒃᑲᒪ. ᓇᓗᓇᓐᖏᑦᑐᕐᓗ 

ᐃᓕᑕᐅᒑᓂᒃᑑᒐᓗᐊᖅ ᕼᐃᕗᓕᖅᑎᓂᒃ ᑖᒃᑯᓂᖓ 

ᐅᕙᓐᓂᒃ ᐊᖓᔪᑦᑎᐅᔪᓂᒃ ᑭᕼᐃᐊᓂᓕ 

ᐅᖃᖅᑑᓪᓗᐊᖅᑐᖓ. ᐅᖃᖅᑎᑦᑎᔩ ᖃᒪᓂᑦᑐᐊᕐᒥ 

ᐃᓚᖃᓪᓚᕆᖕᒪᑦ, ᐃᓚᖏᓪᓗ ᐊᒥᕼᐆᓪᓗᑎᒃ. 

ᑕᐃᒃᑯᐊ ᖃᒪᓂᑦᑐᐊᕐᒥᐅᑕᐃᑦ ᐃᓚᒋᔭᖏᑦ 

ᐊᒥᕼᐆᒻᒪᑕ, ᑐᓐᖓᕼᐅᑦᑎᐊᖁᕙᕋ 

ᒪᓕᒐᓕᐅᕐᕕᖕᒧᑦ, ᐹᑐᕆᒃ ᐋᕈᐊᑦᑎᐊᖅ ᑕᒍᕐᓈᖅ. 

ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 

 

>>ᐃᓪᓚᖅᑐᑦ 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᐊᑎᖁᑎᖃᕈᓐᓃᕋᒪ. ᑲᔪᓯᓗᑕ. 6. ᐅᖃᐅᓯᒃᑯᑦ 

ᐊᐱᖅᑯᑏᑦ. ᒪᓕᒐᓕᐅᖅᑎ ᓇᑦᓯᓕᖕᒧᑦ, ᒥᔅᑐ 

ᐃᒥᓕᐊᓐᓄᒃ ᕿᓐᖑᖅ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 630 - 4(3): ᑲᒪᒋᔭᐅᓂᖓ 

ᐃᑭᕝᕕᐅᓚᐅᖅᑐᖅ ᑰᒑᕐᔪᒻᒥ (ᕿᓐᖑᖅ) 

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᐱᖅᑯᑎᒋᓂᐊᖅᑕᒃᑲ ᐃᓕᓐᓂᐊᖅᑐᓕᕆᔨ 

ᒥᓂᔅᑐᖓᓄᑦ.  

 

ᕼᐃᕗᓪᓕᒻᒥᒃ ᐅᖃᕈᒪᕗᖓ ᖁᔭᓕᔪᒪᓪᓗᖓ 

ᐅᖃᐅᓯᖃᕝᕕᒋᔮᓂᒃ ᒥᓂᔅᑕᑉᑕ ᑖᒃᑯᐊ ᐊᖏᕐᕋᑉᑕ  

ᒥᒃᓵᓄᑦ ᐅᖁᒪᐃᔾᔪᑎᒋᔮᑕ ᒥᒃᕼᐋᓄᑦ. 

ᖁᔭᓐᓇᒦᖅᐸᕋ ᐆᒥᖓᑦᑕᐅᖅ ᑕᐃᒃᑯᐊ 

ᖃᑉᑎᕆᔨᓐᓄᐃᑦ ᑕᐃᑲᓂ ᐊᒃᓱᕈᖅᑐᑦ 

ᖃᒥᑦᑎᓐᖏᒃᑲᓗᐊᖅᖢᑎᒃ ᓇᒡᓕᓐᓇᖅᑯᑦ, 

ᖁᔭᓕᓪᓗᒋᓪᓗ ᐊᒃᓱᕈᓐᓂᖏᓐᓄᑦ. 

 

ᐆᒥᖓ ᐊᐱᖅᑯᑎᖃᖅᑯᖓ ᒥᓂᔅᑕᒧᑦ ᑖᑉᑯᐊᑦ 

ᓄᓇᓕᑉᑕ ᐃᓗᐊᓂ ᕼᐃᕗᓕᖅᑎᐅᔪᓄᑦ 

ᑐᕼᐊᕋᓗᐊᕋᐃᒃᓴᐃᑕ ᖃᓄᖅ ᐱᓕᕆᐊᒃᓵ 

ᐃᓕᓐᓂᐊᖅᑎᑦᑎᔩᑦ ᐃᕼᐅᒪᑕᖓᓄᓪᓗ. ᑖᒃᑯᐊ 

ᑕᐃᑲᓂ ᑰᒐᕐᕈᒻᒥ ᖃᓄᖅ ᑐᕼᐊᕝᕕᒋᒐᓗᐊᕋᐃᑕ 

ᐊᐱᖅᑯᑎᖃᕐᕕᒋᕙᕋ ᒥᓂᔅᑕ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐃᓕᓐᓂᐊᖅᑐᓕᕆᓂᕐᒧᑦ 

ᒥᓂᔅᑑᔪᖅ, ᒥᔅᑐ ᐹᓪ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ 

ᖁᔭᓐᓇᒦᒡᓗ ᑕᐃᓐᓇ ᒪᓕᒐᓕᐅᖅᑎᐅᖃᑎᒐ 

ᑕᒪᑐᒥᖓ ᖃᐅᔨᒋᐊᕐᒥᖕᒪᑦ. ᒪᑐᒧᖓᓕ 

ᐅᖃᕈᓐᓇᑐᐃᓐᓇᖅᐳᖓᐃᓛᒃ. ᑕᐃᒪ ᑖᓐᓇ 

ᐃᓕᓴᐃᔩᑦ ᐊᖓᔪᖅᑳᖓᑦ ᑕᐃᑲᓂ 

ᓄᓇᓕᖕᒦᖅᑲᐅᖏᒻᒪᑦ ᐊᓯᐊᓂ ᐃᓛᒃ, 

ᐃᓕᓐᓂᐊᕆᐊᖅᓯᒪᓚᐅᕐᒥᕐᒪᑎᒃ ᑖᒃᑯᐊ ᒪᕐᕉᒃ. 

ᐃᓕᓴᐃᔨᓗ ᐊᒻᒪᓗ ᐊᖓᔪᖅᑳᖓ ᑖᓐᓇ. ᑕᐃᑯᓐᖓ 

ᓄᓇᓕᖕᒥᓄᑦ ᐅᑎᑲᐅᑎᒋᓇᓱᐊᖕᓂᐊᖅᑑᒃ. 

 

ᑕᐃᒪ ᑖᒃᑯᐊᓱᓖᓛᒃ ᐅᖃᕐᕕᒋᓗᐊᓚᐅᓐᖏᓐᓇᑦᑎᒍᑦ 

ᐃᓕᓴᐃᔨᑦ ᑭᓯᐊᓂ ᐸᓐᓇᒃᓯᒪᑦᑎᐊᓪᓚᕆᒃᐳᒍᑦ 

ᐊᒡᓛᑦ, ᑕᐅᕗᖓ ᑰᒑᕐᔪᖕᒧᑦ ᓄᓇᔅᓯᓐᓄᓂᓛᒃ ᑕᐃᒪ 

ᑕᐅᕗᓐᖓᐅᔪᖃᓕᒑᑲᐅᑎᒋᔪᖅ. ᒫᓐᓇ 

ᐸᕐᓇᒃᐸᓪᓕᐊᖕᒪᑕ. ᑕᐅᕗᓐᖓᐅᑲᐅᑎᒋᓂᐊᖅᑐᑦ 

ᐊᒡᓛᑦ ᐃᓕᓐᓂᐊᖅᑐᓕᕆᔨᒃᑯᓃᓐᖔᖅᑐᒥᒃ. 

ᑕᐅᕗᓐᖓᖅᑐᖃᕐᓂᐊᕐᒪᑦ ᑕᐃᒪ, ᑖᒃᑯᐊᓕᒫᖅ 

ᑲᑎᒋᐊᖃᖅᑕᖏᑦ ᐅᖃᓪᓚᖃᑎᒋᓗᓂᒋᓪᓗ 

ᓇᓗᓇᓐᖏᑦᑐᖅ.  

 

ᑕᒪᓐᓇ ᑐᓐᖓᓵᑦᑎᐊᓪᓚᕆᒡᓗᓂᒋᒡᓗ 

ᑕᐃᒪᓐᓇᐃᓕᐅᑦᑎᐊᑐᐃᓐᓇᕐᓂᐊᖅᑐᑦ ᐅᓪᓗᒥᒧᑦ 

ᒫᓐᓇ ᑕᐃᒪᓐᖓᑦ ᐃᑭᓚᐅᖅᑎᓪᓗᒍ. ᑕᒪᓐᓇ  

ᐃᓕᓴᐃᔩᓪᓗ ᐊᓯᖏᓪᓗ 

ᐅᖃᖃᑎᒋᔭᐅᓚᐅᓐᖏᑦᑑᒐᓗᐊᑦ ᑭᓯᐊᓂ ᒫᓐᓇ 

ᐸᕐᓇᒃᑕᐅᔪᖅ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᕿᓐᖑᖅ. 

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑖᒻᓇ 

ᑭᐅᓪᓚᒃᑲᓗᐊᖅᖢᓂᐅᒃ ᐃᓚᖓ. ᐆᒥᖓ 

ᑐᑭᕼᐃᑦᑎᐊᕈᒪᑉᓗᖓ. ᑖᒃᑯᐊ ᒐᕙᒪᒥᐅᑕᖁᑎᒋᔭᐃᑦ 

ᖃᑯᒍ ᑕᐃᑯᖓ ᓄᓇᓕᑦᑎᒻᓅᓐᖓᐅᓂᐊᖅᐸᑦ? 

ᑖᑉᕼᐅᒥᖓ ᑐᒡᓕᐊᓂᒃ ᐊᐱᖅᑯᑎᖃᖅᑯᖓ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐃᓕᓐᓂᐊᖅᑐᓕᕆᓂᕐᒧᑦ 

ᒥᓂᔅᑑᔪᖅ, ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑕᐃᒪ ᒫᓐᓇ ᐸᕐᓇᒃᑐᐃᑦ. ᐋᖅᑭᒃᓱᐃᓇᓱᐊᖅᑐᐃᑦ 

ᑎᖕᒥᓲᖕᓂᒃ ᑕᒪᒃᑯᓂᖓ ᐱᓇᓱᐊᖅᑐᑦ ᐊᒻᒪᓗ 

ᓇᓗᓇᕈᓐᓃᖅᖢᓂ ᑭᒃᑯᑦ ᑕᐅᕗᓐᖓᐅᓕᒑᖕᒪᖔᑕ. 

ᐸᕐᓇᒃᑐᑦ ᑕᐃᒪ ᒫᓐᓇ. ᖃᐅᒃᐸᑦ, ᐊᖃᒍ ᑖᒃᑯᐊ 

ᑕᐅᕗᖓ ᐊᐅᓪᓚᓕᒑᔪᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᕿᓐᖑᖅ. 

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᒥᓂᔅᑕ 

ᐊᐱᕆᔪᒪᑉᓗᒍᑦᑕᐅᖅ. ᑖᒃᑯᐊ 

ᒐᕙᒪᒃᑯᓐᓃᓐᖔᕐᓂᐊᖅᑐᑦ ᖃᓄᕐᓕ 

ᐃᓕᐅᓐᓂᐊᖅᐸᑦ? ᓯᕗᓪᓕᖅᐹᒥᒃ ᑖᑉᕼᐅᒥᖓ 

ᑭᖑᓪᓕᖅᐹᒥᒃ ᐊᐱᖅᑯᑎᖃᖅᐳᖓ. ᖁᔭᓐᓇᒦᒃ, 

ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐃᓕᓐᓂᐊᖅᑐᓕᕆᓂᒻᒧᑦ ᒥᓂᔅᑑᔪᖅ, ᒥᔅᑕ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎᑦᑎᔩ, ᐃᒻᒪᖄ ᑐᑭᓯᑦᑎᐊᓐᖏᖅᑰᕋᒪ  

ᐊᐱᖅᑯᑎᒋᔭᖓᓂᒃ. ᐊᐱᕆᑦᑎᐊᒃᑲᓐᓂᕈᓂ 

ᑭᐅᑦᑎᐊᕐᓂᐊᕋᒃᑯ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓇᑦᑎᓕᖕᒧᑦ 

ᒪᓕᒐᓕᐅᖅᑎᐅᔪᖅ, ᒥᔅᑐ ᕿᓐᖑᖅ 

ᓇᓗᓇᐃᑦᑎᐊᒃᑲᓐᓂᓚᐅᕆᑦ. 

 

ᕿᓐᖑᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑖᓐᓇᖃᐃ ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑖᒃᑯᐊ 

ᒐᕙᒪᒃᑯᓐᓃᓐᖔᖅᑐᑦ ᓯᕗᓪᓕᕐᒥ 

ᖃᓄᐃᓕᐅᕐᓂᐊᕐᒪᖔᖏᓐᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐃᓕᓐᓂᐊᖅᑐᓕᕆᓂᕐᒧᑦ 

ᒥᓂᔅᑕᐅᔪᖅ, ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᐄ, ᖁᔭᓐᓇᒦᒃ, 

ᐅᖃᖅᑎᑦᑎᔩ. ᑕᐃᒪ ᑖᒃᑯᐊ ᓇᓗᓇᓐᖏᑦᑐᖅ 

ᐅᖃᖃᑎᖃᑦᑕᖅᓯᒫᓂᖕᒪᑕ ᑕᐃᒃᑯᓇᓂ 

ᕼᐊᒪᓚᒃᑯᓐᓂ. ᑖᒃᑯᐊ ᐅᓪᓛᖑᔪᖅ 

ᑲᑎᒪᖃᑎᒋᖅᑲᐅᔭᖏᑦ ᑕᓚᕘᒃᑯᑦ ᑭᓯᐊᓂ ᑕᐃᑯᖓ 

ᓄᓇᓕᖕᓄᐊᕈᑎᒃ ᑖᒃᑯᐊ 

ᑲᑎᖃᑎᖃᒃᑲᓐᓂᑦᑎᐊᕐᓂᐊᖅᑐᑦ ᑖᒃᑯᓂᖓ 

ᓄᓇᓕᖕᓂᑦ, ᕼᐋᒪᓚᒃᑯᓐᓂᑦ. ᓱᓇᐃᑦ ᐃᒡᓗᕐᔪᐊᑦ 

ᐊᑐᐃᓐᓇᐅᔪᓐᓇᕐᒪᖔᑕ ᑕᒪᒃᑯᓂᖓ 

ᐊᐱᖅᓱᑲᑕᖕᓂᐊᖅᑐᐃᑦ. ᑖᓐᓇᓗ 

ᐃᓕᓐᓂᐊᕐᕕᐅᖅᑲᐅᔪᖅ ᐃᑭᕝᕕᕕᓂᖅ 

ᕿᒥᕐᕈᐊᖅᑕᐅᑦᑎᐊᕐᓗᓂ ᐊᒻᒪᓗ ᑖᓐᓇ ᐃᑯᒪᔪᓄᑦ 

ᖃᐅᔨᓴᖅᑎ ᑕᐅᕗᓐᖓᐅᖃᑕᐅᓂᐊᕐᒥᖕᒪᑦ 

ᓇᓗᓇᐃᑦᑎᐊᕐᓂᐊᕐᒪᑦ ᖃᓄᖅ ᑖᓐᓇ 

ᐃᑭᒋᐊᓚᐅᕐᓂᖓᓂᒃ. ᑕᒪᔾᔭ ᑖᒃᑯᐊ 

ᐱᓕᕆᔭᐅᕐᔪᐊᕐᓂᐊᖅᑐᐃᑦ ᑕᐃᑯᓐᖓᑐᐊᕈᑎᒃ 

ᑕᐅᕗᓐᖓᐅᓕᒑᔪᐃᑦ ᐊᖃᒍ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒥᔅᑐ ᐋᓚᓐ ᕋᒻᐴᑦ. 

 

ᐊᐱᖅᑯᑦ 631 - 4(3): ᐆᓇᖅᑐᓕᐊᓂᒃ 

ᐊᑐᒃᑲᓐᓂᕐᓂᕐᒧᑦ ᖃᐅᔨᓴᐃᓂᖅ ᓴᓂᑭᓗᐊᕐᒥ 

(ᕋᒻᐴᑦ) 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᓐᓄᓴᒃᑯᑦ. ᒥᓂᔅᑕ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓄᑦ ᐊᐱᖅᓱᕐᓂᐊᖅᑐᖓ.  

 

ᑕᐃᒪᓕ ᐆᒻᒪᖅᑯᑎᓕᕆᔨᒃᑯᑦ ᒪᑯᓂᖓ 

ᐅᖅᓱᐊᓗᖕᓂᒃ ᐊᑐᓐᖏᓐᓇᓱᒡᔫᒥᓇᓱᖃᑦᑕᖅᓯᒪᖕᒪᑦ 

ᒪᑯᐊ ᐆᓇᖅᑐᓂᒃ ᐊᑐᕐᓂᕐᒥᒃ ᑖᒃᑯᐊ ᐃᖃᓗᖕᓂ, 

ᑲᖏᖅᖠᓂᕐᒥ, ᐊᕐᕕᐊᓂ, ᖁᕐᓗᖅᑑᕐᒥᓗ. ᒫᓐᓇ 

ᑕᐃᒪᐃᓕᐅᕐᒪᑕ, ᑕᐃᒪ ᒥᑭᓐᓂᖅᓴᓄᑦ ᓴᓂᑭᓗᐊᕐᒥ 

ᐃᓕᓐᓂᐊᕐᕕᒃ ᑕᐃᒪᓐᓇ ᐅᖅᑰᔾᔪᑎᖃᓚᐅᕋᓗᐊᕐᒪᑦ 

ᑭᓯᐊᓂ ᐃᓗᐊᓐᖏᓕᐅᕈᑎᖃᓕᓚᐅᕐᒪᑦ.  

 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 2014-2015 

ᐊᕐᕌᒍᑕᒫᖅᓯᐅᑎᖓ ᓇᓗᓇᐃᖅᓯᓚᐅᕐᒪᑦ, ᑖᒃᑯᐊ 

ᖁᓪᓕᒃᑯᒡᒎᖅ ᕼᐋᒪᓚᒃᑯᓐᓂᑦ ᓴᓂᑭᓗᐊᕐᒥ 2014-

2015 ᐱᓕᕆᖃᑎᖃᓚᐅᕐᒪᑕ ᑲᔪᓯᔪᓐᓇᕋᓗᐊᕐᒪᖔᑦ 

ᖃᐅᔨᓴᕐᓗᑎᒃ. ᑖᒃᑯᐊ ᐃᓕᓐᓂᐊᕐᕖᑦ ᑕᒪᕐᒥᒃ 

ᐊᑐᖅᑎᓪᓗᒋᑦ ᑖᒃᑯᓄᖓ ᐆᓇᖅᑐᓄᑦ. ᒥᓂᔅᑕ 

ᐅᖃᕈᓐᓇᖅᐸ ᖃᓄᖅ ᖃᐅᔨᔭᖃᓚᐅᕐᒪᖔᑕ ᑕᕝᕙᓂ 

ᑲᔪᓯᔪᓐᓇᕋᔭᕐᒪᖔᑦ ᖃᐅᔨᓴᕐᓂᕐᒥ? ᖁᔭᓐᓇᒦᒃ, 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ, 

ᒥᔅᑕ ᔮᓂ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᐄ, ᑕᒪᓐᓇ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᑲᑎᒪᖏᓐᓄᑦ 

ᐃᑲᔪᖅᑐᑕᐅᓪᓚᕆᒃᑐᖅ ᑕᒪᒃᑯᓂᖓ ᑕᕝᕙᓐᖓᑦ 

ᐊᐅᓚᐅᑎᖃᕐᕕᒻᒥᑦ ᐊᐅᓚᐅᑏᑦ ᐆᓇᕐᓂᖏᑦᑕ 

ᓂᓪᓖᑎᕈᑎᖓᒎᖓᔪᓂᒃ, ᐃᓄᐃᓪᓕ ᐅᖃᐅᓯᖓᒍᑦ 

ᑕᐃᒪᐃᓕᒐᔭᕋᑦᑕ, ᑖᓐᓇ ᐱᔾᔪᑎᒋᓪᓗᒍ. 

 

ᑕᒪᓐᓇ ᐃᑲᔪᖅᑐᑕᐅᑦᑎᐊᖅᑐᖅ ᐊᒻᒪᓗ ᑖᓐᓇ 

ᑕᒪᐅᖓ ᓄᓇᕗᒻᒧᑦ ᐊᑐᓕᖅᐸᓪᓕᐊᔪᖅ 

ᐱᓗᐊᖅᑐᒥᒃ ᐃᖃᓗᓐᓂ ᒫᓐᓇ 

ᐃᓴᓐᖓᔭᓗᐊᖅᑕᕗᑦ. ᒫᓐᓇ ᑕᒪᓐᓇ ᐱᔾᔪᑎᒋᓪᓗᒍ 

ᑕᐃᓐᓇ ᓴᓂᑭᓗᐊᕐᒨᖓᔪᖅ 

ᖃᐅᔨᒋᐊᒃᑲᓐᓂᕆᐊᖃᕐᓂᐊᖅᑕᕋ ᑖᓐᓇ 

ᐱᔾᔪᑎᒋᓪᓗᒍ ᖃᐅᔨᓴᕐᓂᒥᓂᖅ. ᑕᐃᓐᓇ 

ᐱᔾᔪᑎᒋᓪᓗᒍ ᖃᓄᐃᓕᖓᔪᒥᒃ 

ᐱᔪᔅᓴᐅᑕᐅᒐᔭᕐᒪᖔᑦ ᑕᕝᕗᖓ ᓴᓂᑭᓗᐊᕐᒧᑦ.  

ᖃᐅᔨᒪᔪᖓᐅᒐᓗᐊᖅ ᓄᓇᓖᑦ ᒫᓐᓇ ᑕᐃᒪᐃᑦᑐᒧᑦ 

ᐅᖅᑰᓕᓴᕈᑕᐅᓪᓗᑎᒃ ᐃᓕᓴᕕᓐᓄᓘᓐᓃᑦ 

ᐅᕝᕙᓘᓐᓃᑦ ᐊᓯᖏᓐᓄᑦ ᐃᓪᓗᓄᑦ ᓄᓇᓕᓐᓂ 

ᑕᕝᕙᓂ ᐃᓗᐊᓂ ᐊᑐᖃᑦᑕᓚᐅᖅᑑᒐᓗᐊᑦ ᐃᓚᖓ 

ᐊᑐᕈᓐᓃᖅᓯᒪᒻᒪᑕ. ᐊᒻᒪ ᑕᒪᓐᓇ ᖃᐅᔨᒪᑦᑎᐊᓕᕈᒃᑯ 

ᑕᒪᔅᓱᒥᖓ ᑭᐅᑦᑎᐊᕈᓐᓇᓂᖅᓴᐅᒐᔭᖅᑐᖓ.  

 

ᐅᖃᖅᑏ, ᒫᓇ ᐅᖃᕈᓐᓇᖅᑐᖓ ᑕᐃᒫᒃ. ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᕋᒻᐴᓪᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦ, ᐅᖃᖅᑏ. ᑕᐃᒪ 

ᐃᓕᓐᓂᐊᕐᕖᑦ ᖃᓂᑦᑑᑎᓪᓗᒋᑦ ᐃᑯᒻᒪᖅᑯᑎᓄᑦ 

ᑕᒪᓐᓇ ᑮᓇᐅᔭᖅᑐᓐᖏᓐᓂᖅᓴᐅᕐᔪᐊᖑᔪᓐᓇᕐᒪᑕ 

ᒐᕙᒪᒃᑯᑦ ᑖᒃᑯᓂᖓ ᓂᓪᓕᑎᕈᑎᖏᓐᓂᒃ 

ᐆᖅᑰᓪᓗᓂ. ᑖᓐᓇ ᓴᓂᑭᓗᐊᕐᒥ ᐅᑭᐅᓂᒃ 

ᖁᓕᐅᓗᐊᖅᑐᓂᒃ ᐊᑐᕈᓐᓃᕐᒪᑦ. ᑕᐃᓐᓇᓗ 2014-

ᒥᐅᓚᐅᖅᖢᓂ ᖃᐅᔨᓴᕐᓂᖅ. ᒥᓂᔅᑕ ᐅᖃᕈᓐᓇᖅᐸ 

ᖃᓄᐃᒻᒪᑦ ᐊᑯᓂᐊᓗᒃ ᑕᒪᓐᓇ 

ᐱᓕᕆᐊᖑᓇᓱᖕᒪᖔᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᖁᓪᓕᒃᑯᑦ 

ᖃᐅᒻᒪᖅᑯᑎᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᐅᓇ 

ᑖᓐᓇ 2014-ᒦᓐᖔᖓᒃᐸᑦ 

ᖃᐅᔨᒋᐊᕆᐊᖃᕐᓂᐊᖅᑕᕋ. ᑖᓐᓇ 

ᖃᐅᒻᒪᓕᕆᔨᒃᑯᓐᓂᑦ ᐃᓛᒃ ᑕᒪᔅᓱᒥᖓ 

ᐃᑲᔪᖅᑐᐃᓪᓚᕆᒃᑐᑦ ᖃᐅᔨᒪᓂᐊᖅᑯᑦ ᑭᓯᐊᓂ 

ᑖᓐᓇ ᑐᓴᑕᐃᓐᓇᕋᒃᑯ ᓴᓂᑭᓗᐊᖅ ᑕᐃᒫᑎᒋ ᐊᑯᓂ 

ᐅᑕᖅᑭᔪᖅ. ᐊᕐᕌᒍᓂᒃ ᖁᓕᓂᒃ. ᐅᕝᕙᓘᓐᓃᑭᐊᖅ 

ᐅᖓᑖᓄᑦ. ᑖᓐᓇ ᖃᐅᔨᒋᐊᑦᑎᐊᕈᓇᓐᖑᓱᑦᑕᕋ 

ᐅᑎᕐᕕᒋᔪᓐᓇᓂᐊᖅᑕᕋ ᒪᓕᒐᓕᐅᖅᑎ ᓴᓂᑭᓗᐊᕐᒪᑦ 

ᑕᒪᓐᓇ ᐱᔾᔪᑎᒋᓪᓗᒍ ᐊᐱᖅᑯᑎᒋᔭᖓ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᕋᒻᐴᓪᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᐅᑭᐅᓂᒃ ᖁᓕᓂᒃ ᐋᖅᑭᒃᓯᓯᒪᓚᐅᖅᑑᒐᓗᐊᖅ 

ᓱᕋᒃᓯᒪᓕᖅᑐᖅ ᐅᑭᐅᓄᑦ ᖁᓕᓄᑦ ᑕᐃᒪᓐᓇᓗ 

ᐊᑯᓂᐅᑎᒋᔪᖅ ᖁᓪᓕᒃᑯᓐᓂᑦ 

ᐱᒋᐊᖅᑎᑕᐅᒃᑲᓐᓂᕋᓱᖕᓂᐅᔪᖅ.  

 

ᑕᐃᒪ ᐅᖃᖅᑲᐅᒐᒪ ᑎᓴᒪᐃᓐᓇᐅᖕᒪᑕ ᓄᓇᓖᑦ 

ᑕᐃᒪᐃᓕᐅᕐᕕᐅᔪᑦ ᒫᓐᓇ. ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᐸᕐᓇᒃᓯᒪᕚᑦ ᑕᒪᒃᑯᓄᖓ 

ᓄᓇᓕᖕᓄᑦ ᐊᓯᖏᓐᓄᑦ ᓄᓇᕗᒻᒥ ᓄᓇᓕᖕᓂᑦ 

ᑕᐃᒪᐃᓕᐅᕐᓂᐊᕆᐊᒃᓴᖅ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᖁᓪᓕᖅ 

ᖃᐅᒻᒪᖅᑯᑎᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑕ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᐄ, 

ᑖᓐᓇ ᓱᓕᑦᑎᐊᖅᑐᒥᑦ ᐅᖃᖅᑐᖅ. ᑕᒪᓐᓇ 

ᖃᐅᔨᒪᔭᕋᓗᐊᕋᓕ ᒫᓐᓇᒃᑯᑦ ᑖᒃᑯᐊ ᐱᓕᕆᐊᖑᔪᑦ 

ᑕᒪᒃᑯᑎᒎᓇ ᐅᖅᑰᓴᖅᑕᐅᔪᓐᓇᖅᓯᔪᓐᓇᖅᑐᑦ 

ᐃᓪᓗᐃᑦ ᑕᕝᕙᓐᖓᑦ ᖃᐅᒪᖃᐅᓯᕐᕕᒻᒥᑦ, 

ᐊᐅᓚᐅᑏᑦ ᐆᓇᕐᓂᖏᓐᓂᑦ ᐊᑐᓕᕈᓐᓇᖅᑐᓂᒃ. 

ᑕᒪᓐᓇ ᖃᐅᔨᒪᑦᑎᐊᖅᑕᕗᑦ, 

ᖃᐅᔨᒃᑲᖅᑕᐅᓯᒪᑦᑎᐊᖅᑐᖓᓗ ᑕᒪᓐᓇ ᐅᖅᓱᕐᒥᑦ 

ᐊᑐᖅᐹᓪᓕᓐᖏᑎᑦᑎᒍᓐᓇᖅᑐᖅ ᐊᒻᒪᓗᑦᑕᐅᖅ 

ᓇᒻᒥᓂᖅ ᖃᐅᒪᓕᕆᔨᒃᑯᓐᓄᑦ 

ᐃᖅᑲᓇᐃᔭᖅᑎᐅᑎᓪᓗᖓ ᐸᓐᓂᖅᑑᒥᑦ 

ᖃᐅᔨᓯᒪᓪᓚᕆᒻᒥᔭᕋ ᑕᐃᒪ ᐊᑐᓕᖅᑎᓪᓗᒍ ᑕᒪᓐᓇ 

ᐊᑑᑎᖃᓪᓚᕆᓐᓂᖓ. ᑖᓐᓇ ᐱᔾᔪᑎᒋᓪᓗᒍ 

ᑕᐃᒪᐃᓕᔾᔪᑎᒋᔭᕋ, ᓴᓂᑭᓗᐊᕐᒧᑦ ᐱᓗᐊᖅᑐᒥᑦ 

ᑖᓐᓇ ᒫᓐᓇᒫᒃᑯᑦ, ᑐᐊᕕᕐᓇᕐᓗᒍᓗ 

ᖃᐅᔨᒋᐊᕐᓂᐊᖅᑲᕋ. ᐅᖃᖅᑏ, ᖁᔭᓐᓇᒦᒃ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒ, ᒥᔅ ᐹᑦ 

ᐊᕐᓇᒃᑲᖅ.  

 

ᐊᐱᖅᑯᑦ 632 - 4(3): ᐃᑲᔫᑎᑦ 

ᐊᖏᕐᕋᖃᓐᖏᑦᑐᒃᑯᕕᓐᓄᑦ (ᐊᕐᓇᒃᑲᖅ) 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

(ᑐᓵᔨᒃᑰᖏᑦᑐᖅ) ᐅᓐᓄᓴᒃᑯᑦ, ᓲᖃᐃᒻᒪ 

ᐅᓐᓄᓴᐅᓕᕐᒪᑦ. 



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

(ᑐᓵᔨᑎᒍᑦ) ᐅᖃᖅᑏ, ᐊᐱᖅᑯᑎᒐ ᑐᕌᖅᑎᑦᑐᒪᔭᕋ 

ᐃᓄᓕᕆᔨᒃᑯᓐᓄᑦ ᒥᓂᔅᑕᒧᑦ. ᑕᒪᓐᓇ 

ᐊᖏᕐᕋᖃᕐᓇᓐᖏᑦᑐᓕᕆᓂᕐᒧᑦ ᑲᒪᒋᖕᒪᐅᒃ.  

 

ᐅᖃᖅᑏ, ᐃᒪᓐᓇ ᓄᒫᓈᖅᓯᒪᓱᒋᖕᒪᑦ 

ᐃᖃᓗᖕᒥᐅᒐᓴᐃᑦ ᐊᖏᕐᕋᖃᓐᖏᒻᒪᑕ. ᐃᖃᓗᓐᓂ 

ᐊᖑᑎᓄᑦ ᓯᓂᒡᕕᐅᖃᑦᑕᖅᑐᖅ ᑮᓇᐅᔭᑎᒍᑦ 

ᐊᒃᓱᕈᖃᑦᑕᕐᒪᑦ. ᐊᑦᑕᕐᓇᖏᑦᑐᒥᒃ ᐊᑲᕐᕆᓇᖅᑐᒥᒡᓗ 

ᑖᒃᑯᐊ ᐊᖏᕐᕋᖃᓐᖏᑦᑐᑦ ᐊᖑᑏᑦ ᐅᓐᓄᐊᒃᑯᑦ 

ᓯᓂᒡᕕᖃᕈᓐᓇᖁᓪᓗᒋᑦ. 2016 ᓱᓕ ᒐᕙᒪᒃᑯᑦ 

ᓇᑲᑎᕆᓚᐅᕐᒪᑕ ᑮᓇᐅᔭᖏᓐᓂᑦ 

ᑐᓂᖃᑦᑕᖅᑕᖏᓐᓂᑦ ᓯᓂᒃᑕᕐᕕᖕᒧᑦ.  

 

ᒥᓂᔅᑕ ᐅᖃᕆᐊᕈᓐᓇᖅᑳ ᖃᓄᖅ 

ᐃᓱᒪᒃᓴᖅᓯᐅᕈᑕᐅᓯᒪᖕᒪᖔᑦ 

ᐃᑲᔪᖅᓱᐃᒃᑲᓐᓂᕐᓂᕐᒧᑦ ᐃᖃᓗᖕᓂᑦ ᐊᖑᑎᓄᑦ 

ᓯᓂᒡᕕᐅᖃᑦᑕᖅᑐᖅ ᑮᓇᐅᔭᒃᑯᑑᓐᖏᑦᑐᖅ ᑭᓯᐊᓂ 

ᐱᔨᑦᓯᕋᕐᓂᒃᑯᑦ, ᓲᕐᓗ ᐃᑲᔪᕋᓱᖕᓂᒃᑯᓪᓗ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. 

ᐊᖏᕐᕋᖃᑦᑎᐊᓐᖏᑦᑐᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑐ 

ᔮᓂ ᒪᐃᒃ.  

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᓪᓗ ᐊᐱᕆᒻᒪᑦ ᑖᔅᓱᒧᖓ. ᐄᓛᒃ, ᑕᒪᓐᓇ 

ᐃᓄᓕᕆᔨᒃᑯᓐᓄᑦ ᑕᕝᕘᓇ ᐃᓚᒋᔭᐅᓕᖅᑐᖅ 

ᐱᓕᕆᖃᑕᐅᓪᓗᑕ ᐊᖏᕐᕋᖃᓐᖏᑦᑐᓕᕆᓂᕐᒧᑦ. 

ᐊᖏᕐᕋᖃᓐᖏᑦᑐᖅᑕᖃᓲᖑᒻᒪᑦ ᑕᒫᓂ 

ᐱᓗᐊᖅᑐᒥᖃᐃ ᐃᖃᓗᓐᓂ. ᑕᒪᓐᓇ ᐃᓛᒃ ᓄᓇᕗᑦ 

ᐃᓗᐊᓂ ᑕᒪᓐᓇ ᑕᐃᒪᐃᒻᒪᑦ. ᑕᒪᒃᑯᐊ 

ᐃᑲᔪᕋᓱᑦᑎᐊᖅᑕᕗᑦ ᐃᓄᓕᕆᔨᒃᑰᓪᓗᑕ ᑕᒪᐅᓇ 

ᑮᓇᐅᔭᑎᒍᑦ, ᐊᖏᖃᑎᒌᒍᑎᑎᒍᓪᓘᓐᓃᑦ. 

ᐄ, ᑕᒪᓐᓇ ᓴᓐᖓᑎᒃᑲᓐᓂᕆᐊᓕ ᐊᐅᓚᑕᐅᓂᖓ 

ᖃᐅᔨᒪᑦᑎᐊᖅᑐᒍ ᐱᕙᓪᓕᐊᒋᐊᓖᑦ ᑕᒪᒃᑯᐊ 

ᐱᔨᑦᑎᕈᑕᐅᖃᑦᑕᖅᑐᑦ ᐊᖏᕐᕋᖃᓐᖏᑦᑐᓕᕆᓂᐅᑉ 

ᒥᔅᓵᓅᖓᔪᑦ. ᑕᒪᒃᑯᐊ ᓄᓇᓕᒻᒥᐅᑦ ᐱᔾᔪᑎᒋᓪᓗᒋᑦ 

ᑕᒫᓂ ᐊᖏᕐᕋᖃᓐᖏᑦᑐᓕᕆᓂᕐᒥᒃ 

ᖃᐅᔨᖃᑦᑕᖅᑎᓪᓗᒋᑦ ᐊᒻᒪᓗ ᑕᒪᒃᑯᐊ 

ᑕᐃᒪᐃᑦᑐᒦᓐᓂᐅᓴᔪᑦ ᐊᖏᕐᕋᖃᓐᖏᓐᓂᐅᓴᔪᑦ.  

 

ᐄ, ᑕᒪᒃᑯᐊ ᐋᖅᑭᒋᐊᖅᐸᓪᓕᐊᒍᒪᓯᒪᔭᕗᑦ 

ᑕᒪᔅᓱᒨᓇ ᑕᒪᐅᓇ ᐱᓕᕆᔾᔪᑎᒋᖃᑦᑕᖅᑕᕗᑦ  

ᐊᖏᕐᕋᖃᓐᖏᑦᑐᖅ ᖃᓄᒃᑲᓐᓂᖅ 

ᐃᑲᔪᒃᑲᓐᓂᕈᓐᓇᕐᒪᖔᑦᑎᒍ ᐅᕝᕙᓘᓐᓃᑦ ᓇᐅᒃᑯᑦ 

ᐱᕚᓪᓕᕈᑎᔅᓴᐅᔪᓐᓇᖅᑐᒥᒃ ᑖᔅᓱᒧᖓ 

ᒪᓕᒐᐅᓕᖅᑐᒧᑦ ᑕᒪᒃᑯᓂᖓ ᐃᖅᑲᓇᐃᔮᖃᖅᑐᒍᑦ 

ᒫᓐᓇ ᖃᓄᖅᑑᕆᐊᕈᑎᔅᓴᒥᑦ, ᐋᖅᑭᒋᐊᕈᑎᔅᓴᒥᒃ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ 

ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᓪᓗ ᒥᓂᔅᑕ ᑭᐅᔾᔪᑎᖓᓄᑦ. ᑖᒃᑯᐊ 

ᐃᖃᓗᓐᓂᑦ ᐊᖑᑎᓄᑦ ᓯᓂᕝᕕᒻᒦᖃᑦᑕᖅᑐᑦ 

ᐅᓄᖅᑐᑦ ᐃᑲᔪᖅᑕᐅᔭᕆᐊᖃᕐᒪᑕ, 

ᐃᑲᔪᖅᓱᖅᑕᐅᔭᕆᐊᖃᖅᑐᓪᓗ ᐱᔨᑦᑎᕋᕐᓂᕐᒥᑦ, 

ᐱᓇᓱᑦᑐᓪᓗ ᐃᓪᓗᑖᕋᓱᓐᓂᒃᑯᑦ, 

ᐃᓅᓯᖃᑦᑎᐊᕋᓱᓐᓂᖅ ᐅᖃᓪᓚᐅᑎᓂᒃ ᐃᓱᒪᒥᒍᑦ 

ᐃᓗᐊᓐᖏᑦᑐᑦ ᐅᕝᕙᓘᓐᓃᑦ ᐱᐅᓂᖅᓴᓂᒃ 

ᐊᑐᐃᓐᓇᖃᖁᓪᓗᒋᑦ. ᒥᓂᔅᑐ ᐅᓂᒃᑳᕈᓐᓇᖅᐹ 

ᖃᓄᖅ ᐱᓕᕆᕝᕕᖓᑦ ᐱᓕᕆᖃᑎᖃᖃᑦᑕᒻᒪᖔᑦ 

ᐊᓯᖏᓐᓂᒃ ᑎᒥᐅᔪᓂᒃ ᑖᒃᑯᐊ ᑕᐃᔅᓱᒥᖓ 

ᐊᑐᖃᑦᑕᖅᑐᓐ ᐃᒪᓐᓇ ᑕᒪᐅᖓᑐᐃᓐᓈᖁᓇᒋᑦ 

ᑕᒪᒃᑯᓂᖓ ᐱᑕᖃᕆᐊᓕᓐᓂᒃ ᐱᔨᑦᑎᕋᓐᓂᐊᔪᓂᒃ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 

ᑲᒪᒋᔭᖃᖅᑐᖅ ᐊᖏᕐᕋᖃᖏᑦᑐᓄᑦ, ᒥᔅᑕ ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑏ. 

ᑖᓐᓇ ᑕᐃᖃᑦᑕᓕᖅᑕᖓ ᐊᑕᐅᓯᐊᓐᓇᒍ ᐅᖂᑕᐅᑉ 

ᒥᔅᓵᓄᑦ ᐱᓗᐊᖅᑐᒥᒃ. ᐄ, ᑖᒃᑯᐊᑦᑕᐅᖅ ᐃᖃᓗᓐᓂ 

ᓄᓇᓕᐸᐅᔭᒃᑯᑦ ᑕᕝᕘᓇ 

ᐱᓕᕆᖃᑎᒋᐅᔭᖅᐸᒻᒥᒐᑦᑎᒍᑦ. ᑖᒃᑯᐊᑦᑕᐅᖅ 

ᐃᑲᔪᕋᓱᑦᑎᐊᓪᓚᕆᒃᑭᓪᓗᑎᒃ ᑕᕝᕗᖓ ᐊᒻᒪᑦᑕᐅᖅ 

ᖃᓄᒃᑲᓐᓂᖅ ᑕᒪᒃᑯᐊ ᐊᖏᕐᕋᖃᖏᑦᑐᓕᕆᓂᖏᓛᒃ 

ᑖᓐᓇ ᐱᒻᒪᕆᐊᓘᒻᒪᑦ. 

 

ᑖᓐᓇ ᐱᔾᔪᑎᒋᓗᒍ ᐅᖃᕈᓐᓇᖅᑐᖓ ᑕᒪᒃᑯᐊ 

ᖃᓄᒃᑲᓐᓂᖅ ᐋᖅᑭᒋᐊᑲᓐᓂᕈᓐᓇᒻᒪᖔᑕ ᑕᐃᒃᑯᐊ 

ᐊᖏᕐᕋᖃᓐᖏᑦᑐᐃᓐ ᑕᕝᕗᖓ 

ᐊᖏᕐᕋᖃᖏᑦᑐᒃᑯᕕᒻᒨᖅᐸᑦᑐᑦ ᑕᕝᕗᓐᖓᖅᑎᓪᓗᒋᑦ. 

ᖃᓄᖅ ᑕᒪᓐᓇ ᖃᓄᖅᑑᒐᖃᑎᖃᑦᑎᐊᖅᑐᒍ 

ᑕᒪᒃᑯᓂᖓ ᑎᒥᐅᔪᓂᒃ, ᖃᓄᖅ ᐃᓱᒪᖏᑦᑎᒍᑦ  

ᑎᒥᖏᑎᒍᓪᓘᓐᓃᑦ ᑭᓐᖒᒪᔭᖏᓐᓂᒃ ᐅᕝᕙᓘᓐᓃᑦ 

ᖃᓄᑐᐃᓐᓇᖅ ᐃᑲᔪᖅᑕᐅᒍᑎᒋᔪᒪᖏᓐᓂᒃ 

ᐱᔪᒪᑉᐸᑕ ᑕᐃᒪᐃᒍᒪᑉᐸᑕ ᑕᒪᒃᑯᐊ 

ᐱᕙᓪᓕᕋᓱᐊᖅᑕᕗᑦ. 

 

ᖃᐅᔨᒪᑦᑎᐊᖅᑐᖓ ᑕᕝᕗᓇ 

ᐊᖏᕐᕋᖃᓐᖏᑦᑐᓕᕆᓂᒻᒧᑦ ᐊᖅᑭᔅᓱᐃᖃᑦᑕᖅᑐᐃᓐ 

ᑖᒃᑯᐊ ᓄᓇᕗᒻᒥ ᐊᖏᕐᕋᖃᖏᑦᑐᓄᑦ. ᑖᓐᓇ 

ᑲᑐᔾᔭᐅᑦᑎᐊᕐᖓᑦ ᑖᒃᑯᐊᑦᑕᐅᖅ ᓄᓇᓕᐸᐅᔭᒃᑯᑦ 

ᑕᕝᕙᓂ ᐃᖃᓗᓐᓂ ᐅᖂᑕᐅᑉ ᒥᔅᓵᓄᑦ 

ᐱᓕᕆᖃᑎᒋᑦᑎᐊᖅᑕᕗᑦ. ᑕᒪᓐᓇ 

ᐱᔾᔪᑎᒋᓪᓗᒍᑦᑕᐅᖅ ᐃᒻᒥᓂᒃ ᐃᓅᓯᖃᑦᑎᐊᓐᓂᒻᒧᑦ 

ᑕᒪᒃᑯᐊ ᐃᓚᓕᐅᑎᔪᑦ ᐊᒻᒪᓗ ᖃᓄᖅ 

ᒪᑭᑉᐹᓪᓕᒃᑲᓐᓂᕈᓐᓇᒻᒪᖔᑕ ᐅᕝᕙᓘᓪᓃᑦ 

ᐃᖅᑲᓇᐃᔮᔅᓴᑎᒍᑦ ᐅᕝᕙᓘᓐᓃᑦ ᐊᓯᖏᑦᑎᒍᑦ 

ᐱᓕᕆᔪᓐᓇᓂᒃᑯᑦ ᐊᖏᕐᕋᖅᑖᕋᓱᓐᓂᒻᒧᓪᓘᓐᓃᑦ 

ᒪᒃᑯᐊ ᐱᖃᓯᐅᑎᑦᑎᐊᖅᑐᑦ.  

 

ᑕᒪᓐᓇ ᑭᓯᐊᓂ ᐃᓚᖓᓂ 

ᐱᔭᕐᓂᖏᑦᑑᒍᑎᖃᖃᑦᑕᕐᖓᑦ 

ᑕᐃᒪᐃᒃᑯᓗᐊᖅᑎᓪᓗᒍ ᐃᑲᔪᖅᑎᒌᓪᓚᕆᖃᑉᐸᑦᑐᑦ 

ᑖᒃᑯᐊ ᐊᖏᕋᖃᓐᓇᖏᑦᑐᓕᕆᓂᒻᒧᑦ ᐱᓕᕆᔪᐃᑦ. 

ᑕᒪᓐᓇ ᐃᓱᒫᓘᑕᐅᓯᒪᔪᖅ ᒪᓕᑦᑐᒍ. ᑕᒪᓐᓇ 

ᐋᖅᑭᒋᐊᒃᑲᓐᓂᕈᒪᓪᓚᕆᑦᑕᕗᑦᑕᐅᖅ 

ᐃᓄᓕᕆᔨᒃᑰᓪᓗᑕ ᐊᒻᒪ ᑖᓐᓇ ᓯᕗᒧᑦ ᐊᑉᓗᖅᑕ 

ᐱᔾᔪᑎᒋᓯᓐᓈᖅᑐᒍ ᑕᒪᓐᓇ 

ᐱᕙᓪᓕᑎᑦᑎᒋᐊᖃᓐᓂᖅ ᑕᖅᑲᒃᑯᓂᖓ 

ᐊᖏᕐᕋᖃᖏᓐᓂᐅᓴᔪᓂᒃ ᐅᕝᕙᓘᓐᓃᑦ 

ᐊᖏᕐᕋᖃᓐᖏᑦᑐᓂᒃ. ᑕᒪᓐᓇ ᑕᐃᒪᐃᓕᖓᔪᖅ 

ᑲᔪᓯᕙᓪᓕᐊᓂᖓ ᒪᓕᓪᓗᒍ. 

 

ᐊᒻᒪᓗ ᖃᓄᖅᑐᕋᓐᓃᑦ ᑕᒪᒃᑯᐊ ᐃᓚᖏᑦ 

ᐱᓕᓵᖑᓪᓗᑎᒃ ᐃᓚᖏᑦ ᐱᖅᓴᑲᓪᓚᓕᕋᓗᐊᖅᑐᑎᒃ. 

ᓇᓗᓇᓐᖏᑦᑐᖅ ᑕᐃᒪ ᑕᒪᓐᓇ ᐅᓪᓗᓂᒃ 

ᐊᒡᒋᖅᑐᓂᑦ ᐃᖅᑲᓇᐃᔮᖑᑦᑎᐊᓐᓂᖓ 

ᐱᔾᔪᑎᒋᓪᓗᒍ ᓴᖅᑮᑦᑎᐊᕈᓐᓇᓛᖅᑐᑦ ᑕᒪᒃᑯᐊ 

ᑲᑐᔾᔨᖃᑎᒌᖃᑦᑕᖅᑐᑦ ᐊᖏᕐᕋᖃᖏᑦᑐᓕᕆᓂᒻᒧᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅ 

ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᖏᕐᕋᖃᖏᓐᓂᖅ ᐊᒃᑐᖅᓯᔪᓐᓇᕐᒪᑦ ᒪᑯᓂᖓ 

ᐃᓱᒪᒥᒍᑦ ᐃᓗᐊᓐᖏᓕᐅᕈᑎᖃᖃᑦᑕᖅᑐᓄᑦ 

ᐊᑐᕐᓂᕐᓗᒃᓯᖃᑦᑕᖅᑐᓄᓪᓘᓐᓃᑦ. ᐄᓚᒃ, 

ᑐᓴᖅᑎᑕᐅᓯᒪᖕᒥᒐᒪ ᑖᒃᑯᐊ ᐃᖃᓗᖕᓂ ᐊᕐᓇᓄᑦ 

ᐅᐸᒐᐅᔪᖅ ᐅᓐᓄᐊᒧᑦ ᐊᖏᖅᓯᓲᖑᖏᒻᒪᑕ 

ᓱᕐᕋᒃᓯᒪᒃᐸᑕ ᐋᖓᔮᖅᐸᑐᓗ.  

 

ᑕᐃᒃᑯᐊ ᐱᒡᒐᕐᓂᑦᑎᓐᓂ ᒪᑐᐃᖅᓯᖃᑦᑕᕐᒪᑕ 

ᐋᖓᔮᖅᑑᒐᓗᐊᓄᑦ ᓯᓂᒡᕕᐅᔪᓐᓇᖅᖢᓂ. ᑖᓐᓇ 

ᐊᖏᕐᕋᖃᖏᑦᑐᖅ ᐃᒥᖅᓯᒪᔫᒐᓗᐊᖅ 

ᐋᖓᔮᕈᓐᓃᖅᓯᕈᓐᓇᕐᒪᑦ ᐅᖅᑰᔪᒥ. ᒪᓕᒐᓕᐅᕐᕕᖕᒧᑦ 

ᓴᖅᑭᖃᑦᑕᖅᓯᒪᔭᕋᓗᐊᕋ 

ᐊᐱᖅᑯᑎᒋᖃᑦᑕᖅᓯᒪᓪᓗᒍᓗ.  

 

ᒥᓂᔅᑐ ᐱᑕᖃᖅᑎᑦᑎᔪᓐᓇᖅᐹ ᖃᓄᐃᓕᖓᓕᕐᒪᖔᑦ 

ᖃᓄᖅ ᐃᓱᒪᒃᓴᖅᓯᐅᕈᑕᐅᓯᒪᒃᐸᑦ, 

ᓴᖅᑭᑦᑎᒐᔭᕆᐊᖓ ᐋᖓᔮᖅᑑᒐᓗᐊᓄᑦ 

ᐅᐸᒃᑕᐅᔪᓐᓇᖅᑐᒥᒃ ᐃᖃᓗᖕᓂ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. 

ᐊᖏᕐᕋᖃᓐᓇᖏᑦᑐᓕᕆᓂᕐᒧᑦ ᒥᓂᔅᑑᔪᖅ, ᒥᔅᑐ 

ᒪᐃᒃ. 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ. 

ᐊᖏᕐᕋᖃᓐᓇᖏᑦᑐᓕᕆᓂᒻᒥᒃ ᑕᑯᓐᓇᓪᓗᒍ 

ᑭᐅᔾᔪᑎᒋᓗᒍ, ᑖᓐᓇ ᐱᓕᕆᐊᕆᒐᑦᑎᒍ ᒫᓐᓇ 

ᐅᖃᐅᓯᔅᓴᐅᓪᓗᓂᓗ.  

 

ᐄ, ᑖᓐᓇ ᖃᐅᔨᒋᐊᕈᓐᓇᖅᑕᕋ 

ᐊᐱᖅᑯᑎᒋᕋᑖᖅᑕᖓ ᖃᓄᐃᓕᒪᒻᒪᖔᖅ 

ᓴᖅᑮᒍᓐᓇᖅᑐᖓ ᒫᓐᓇ ᑖᓐᓇ ᑲᑎᒪᓂᖅᐳᑦ 

ᓄᖅᑲᓚᐅᖏᓐᓂᖓᓂ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐅᖅᓱᖅᑑᒧᑦ, ᒥᔅᑐ ᑑᓂ ᐋᕐᑯᐊᖅ. 

ᐊᐱᖅᑯᑦ 633 - 4(3): ᐊᓐᓂᑭᑦᑐᕐᕕᓐᓄᑦ 

ᓄᑖᓐᖑᕆᐊᕈᑏᑦ ᒥᑭᑦᑐᓄᑦ ᓄᓇᓕᓐᓄᑦ 

ᑮᓇᐅᔭᖃᕐᕕᒻᒥᒃ (ᐋᖁᐊᖅ) 

 

ᐋᕐᑯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒐ ᑐᕌᖅᑎᓐᓂᐊᖅᑕᒃᑲ ᒥᓂᔅᑕᕆᔭᐅᔪᒧᑦ 

ᓄᓇᓕᖕᓂ ᒐᕙᒪᓂᓪᓗ ᐱᔨᑦᑎᕋᖅᑎᓄᑦ. 

 

ᐅᖃᖅᑏ, ᑕᐃᒪ ᒥᓂᔅᑕ ᐃᖅᑲᐅᒪᔪᒃᓴᐅᖕᒪᑦ 

ᐃᓚᐅᓚᐅᖅᓯᒪᖕᒪᑦ ᕕᕗᐊᕆ 29, 2016-ᒥ 

ᑐᓴᖅᑎᑦᑎᓂᖅᑕᖃᖅᑎᓪᓗᒍ $19 

ᒥᓕᐊᖑᓗᐊᖅᑐᓂᒎᖅ ᒐᕙᒪᑐᖃᒃᑯᓐᓂᑦ 

ᓄᓇᕗᒃᑯᓐᓂᓗ ᑮᓇᐅᔭᐃᑦ 

ᐊᑐᐃᓐᓇᓐᖑᖅᑎᑕᐅᓂᐊᕐᒪᑕ 

ᐱᐅᓯᕚᓪᓕᖅᑎᑦᑎᓂᕐᒧᑦ ᓄᓇᓕᖕᓂ 

ᐊᓐᓂᑭᑦᑐᕐᕕᖕᓂᒃ. ᑖᒃᑯᐊ ᓄᓇᓕᕋᓛᓄᑦ 

ᒐᕙᒪᒃᑯᓐᓂ ᑮᓇᐅᔭᖁᑎᖏᓐᓂ.  

 

ᑕᐃᒪ ᐊᑐᐊᖅᓯᑲᐃᓐᓇᕈᒪᒐᒪ ᑕᕝᕙᓂ 

ᑐᓴᖅᑎᑦᑎᔾᔪᑕᐅᓚᐅᖅᑐᒧᑦ.  

 

ᓄᓇᕗᑦ ᓯᕗᓕᖅᑎᖓᑕ ᐅᖃᐅᓯᕆᓚᐅᖅᑕᖓ 

ᐱᐅᓯᒋᐊᖅᑎᑦᑎᓃᑦ “ᐱᖁᑎᕐᔪᐊᓂᒃ ᓄᓇᒥ 

ᓯᕗᓪᓕᐅᑎᑕᐅᖕᒪᑦ ᓄᓇᕗᑦ ᒐᕙᒪᒃᑯᖏᑦ. ᑲᓇᑕᒥ 

ᐱᓕᕆᖃᑎᖃᐃᓐᓇᕋᑦᑕ 

ᑮᓇᐅᔭᖃᖅᑎᑕᐅᔪᓐᓇᖁᓪᓗᒋᑦ ᓄᓇᕗᒻᒥᐅᓂᒃ 

ᐃᑲᔪᕈᑕᐅᓂᐊᖅᑐᓂᒃ. ᐃᒪᓐᓇ ᐊᑯᓂᐅᔪᒃᑯᑦ 

ᐃᖃᔪᕈᑕᐅᓂᐊᖅᑐᐃᑦ ᓄᓇᓕᖕᓄᑦ ᑖᒃᑯᓄᖓ 

ᐊᑐᖅᑕᐅᖃᑦᑕᕐᒪᑕ ᖃᓄᐃᓕᐅᕐᓂᐅᔪᑦ ᐅᓪᓗᑕᒫᑦ 

ᖃᓄᐃᓕᐅᕈᓗᔭᕐᓂᐅᖃᑦᑕᖅᑐᓄᑦ ᑕᕝᕙᓂ 

ᐃᒡᓗᕐᔪᐊᓂ.” 

 

ᐊᒻᒪᓗ ᐅᖃᖅᑕᐅᔪᒥᓪᓗᒍ ᒥᓂᔅᑕ ᓄᓇᓕᖕᓄᑦ 

ᒐᕙᒪᓄᑦ ᐱᔨᑦᑎᖅᑎᐅᔪᓂᒃ ᐃᒪᓐᓇ 

ᑐᓴᕈᒥᓇᖅᑐᒻᒪᕆᐅᕗᖅ ᐃᑲᔪᖅᓱᖅᑕᐅᓂᖏᑦ 

ᐱᖁᑎᕐᔪᐊᑦ ᓴᓇᔭᐅᓂᖏᑦ ᒪᑯᓄᖓ ᐱᖅᑯᓯᕐᒧᑦ, 

ᐱᓐᖑᐊᖅᑐᓕᕆᓂᕐᒧᓪᓗ ᐃᒡᓗᕐᔪᐊᓂᒃ. ᑖᒃᑯᐊ 

ᐱᓕᕆᐊᒃᓴᐃᑦ ᐱᐅᔪᒃᑯᑦ ᐃᓚᒋᐊᕈᑎᒋᓂᐊᕐᒪᑦ 

ᐃᓅᓯᑦᑎᐊᕙᖃᕐᓂᕐᒧᑦ ᓄᓇᕗᒻᒥ ᐊᕐᕌᒍᕋᓴᖕᓄᑦ 

ᐊᒡᒋᖅᑐᓂ. 

 

ᐊᐱᖅᑯᑎᒐ, ᒥᓂᔅᑕ ᐅᖃᐅᑎᔪᓐᓇᖅᐱᑎᒍᑦ 

ᖃᓄᑎᒋ ᑮᓇᐅᔭᓂᒃ ᐊᑐᖅᓯᒪᓕᕐᒪᖔᑕ ᐅᓪᓗᒥ 

ᐊᒻᒪᓗ ᓇᓗᓇᐃᖅᓯᔪᓐᓇᖅᐸ ᓇᓕᐊᒃ ᐱᓕᕆᐊᖑᔪᑦ 

ᒫᓐᓇ ᐅᓪᓗᒥᒧᑦ ᑮᓇᐅᔭᖃᖅᑎᑕᐅᓯᒪᓕᖅᐸᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᖕᓄᑦ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᑎᕋᕐᓂᕐᒧᑦ ᒥᓂᔅᑕᐅᔪᖅ, ᒥᔅᑐ ᔫ 

ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᖃᐅᔨᓴᖅᑕᐅᓂᖏᑦ ᑕᒪᒃᑯᐊ 

ᓂᑭᑦᑐᐊᖅᑎᕐᕖᑦ ᐱᔭᕇᖅᑕᐅᓯᒪᓕᖅᑑᒐᓗᐊᑦ. 

ᐅᓪᓗᒥᒧᓪᓕ ᑭᓯᐊᓂ ᑮᓇᐅᔭᓂᒃ 

ᑮᓇᐅᔭᐃᔭᖅᓯᒪᔪᖃᓐᖏᑦᑐᖅ 

ᓴᓇᒋᐊᖅᑕᐅᔪᖃᖅᓯᒪᓐᖏᑦᑐᖅ ᓱᓕ. ᖃᓄᖅ 

ᓴᓇᒋᐊᖅᑕᐅᒋᐊᖃᕐᒪᖔᑕ ᓱᓕ 

ᖃᐅᔨᓴᖅᑕᐅᑐᐃᓐᓇᖅᑐᖅ ᒫᓐᓇ. ᖁᔭᓐᓇᒥᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐋᕐᑯᐊᖅ. 

 

ᐋᕐᑯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᑖᓐᓇ ᒥᓂᔅᑕ ᐃᖅᑲᐅᒪᒻᒪᑦ 

ᐊᐱᖅᓱᔪᒻᒥᒐᒃᑯ ᐊᑕᐅᓯᐊᓐᖏᒻᒪᕆᑦᑐᖓ ᑖᓐᓇ 

ᐱᔾᔪᑎᒋᓪᓗᒍ. ᓇᓗᓇᐃᑦᑎᐊᒻᒪᕆᓪᓗᒍ, ᒥᓂᔅᑕ 

ᐊᐱᕆᔪᔭᕋ ᖃᓄᖅ ᓄᓇᓖᑦ ᑐᔅᓯᕋᕈᓐᓇᕐᒪᖔᑕ 

ᑮᓇᐅᔭᓂᒃ ᑕᕝᕘᓇ, ᑕᕝᕙᓐᖓᑦ? ᑭᐅᔾᔪᑎᖓᓂᒃ 

ᐊᒃᑑᐸ 24-ᖑᑎᓪᓗᒍ ᐊᕐᕌᓂ, ᒥᓂᔅᑕ ᐅᖃᔪᔪᖅ 

ᐊᒻᒪ ᑕᐃᒪᓐᖔᕐᓗᒋᑦ, ᓱᓕ ᐱᓕᕆᐊᕆᒐᑦᑎᒍᑦ 

ᑕᒪᓐᓇ ᐊᒻᒪᓗ ᑕᒪᓐᓇ ᑐᔅᓯᕋᐅᑎᓕᐅᕐᓂᖅ 

ᑲᒪᒋᔭᐅᓂᐊᖅᑐᖅ ᐅᕙᖓ ᐱᓕᕆᕕᖓᒍᑦ. ᐊᒻᒪ 

ᐅᑉᐱᕈᓱᑦᑐᖓ ᒫᓐᓇ ᑐᔅᓯᕋᐅᑏᓐᓂᒃ 

ᖃᐅᑦᑎᔪᖃᖅᓯᒪᓐᖏᒻᒪᑦ. ᑭᓯᐊᓂ ᑕᒪᓐᓇ 

ᐱᓕᕆᐊᕆᔭᕋᓗᐊᕗᑦ. ᑕᕝᕙ, ᐃᓱᓕᑉᐳᖅ. 

 

ᒥᓂᔅᑕ ᐅᕙᑦᑎᓐᓄᑦ ᓇᓗᓇᐃᖅᓯᒍᓐᓇᖅᑲ ᐅᓪᓗᒥ 

ᖃᓄᐃᓕᐅᕆᐊᖃᖅᑲᑦ ᕼᐋᒻᓚᐅᔪᐃᑦ ᓄᓇᓖᓪᓗ 

ᒐᕙᒪᖏᑦ ᑮᓇᐅᔭᓂᒃ ᑐᔅᓯᕋᕋᓱᓐᓂᐊᕐᓗᑎᒃ 

ᕼᐋᑭᕐᕖᑦ, ᓴᓇᒋᐊᖅᑕᐅᒍᑎᔅᓴᖏᓐᓂᑦ ᑕᕝᕘᓇ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓄᓇᓕᓐᓂ ᒐᕙᒪᒃᑯᓂᓪᓗ 

ᐱᔨᑦᑎᕋᖅᑎᒃᑯᓐᓄᑦ ᒥᓂᔅᑕᐅᔪᖅ, ᒥᔅᑐ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᑐᑭᓯᓯᒪᒐᒪᓕ ᒫᓐᓇ 

ᑐᑭᓯᓯᒪᓕᕋᒪᐃᓛᒃ ᑕᒪᒃᑯᐊ ᓯᐊᕐᕆᔮᕐᕖᑦ 

ᐱᒋᐊᖅᑳᕆᐊᖃᕐᓂᖅᐹᖑᔪᐃᑦ ᐱᓕᕆᐊᖑᓂᐊᕐᖓᑕ 

ᓴᓇᒋᐊᖅᑕᐅᓂᐊᕐᖓᑕ, ᓴᓇᔭᐅᒋᐊᕐᓂᐊᕐᖓᑕ.  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒫᓐᓇᓕ ᑕᐃᒪ ᑐᔅᓯᕋᐅᑎᓕᐅᖅᑐᖃᔾᔮᓐᖏᑦᑐᖅ 

ᓄᓇᓖᑦ ᐊᑭᑦᑐᕋᐅᑎᑎᔾᔮᓐᖏᓐᓇᑦᑎᒍᑦ. ᑕᐃᒪᓕ 

ᖃᐅᔨᒍᑦᑕ ᓇᓕᐊᒃ ᓯᐊᕐᕆᔮᕐᕕᒃ 

ᐱᒋᐊᖃᕐᓂᖅᐹᖑᖕᒪᖔᑕ ᑕᐃᒪ ᑕᐃᒃᑯᐊ 

ᓂᕈᐊᖅᑕᐅᓂᐊᖅᑯᑦ. ᓴᓇᒋᐊᖅᑕᐅᓛᕐᓗᑎᒃ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐋᕐᑯᐊᖅ. 

 

ᐋᕐᑯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ 

ᓇᓗᓇᐃᖅᓯᒍᓐᓇᖅᑲ ᖃᓄᓪᓚᑦᑖᖅ ᓯᐊᕐᕆᔮᕐᕖᑦ 

ᖃᓄᐃᑦᑐᑦ ᑭᓱᑯᑦᑎᖏᒍᑦ ᓴᓇᒋᐊᖅᑕᐅᔭᕆᐊᓖᑦ 

ᑮᓇᐅᔭᖃᖅᑎᑕᐅᒍᓐᓇᓂᐊᖅᑲᖅ ᑕᕝᕘᓇ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᖕᓄᑦ ᐊᒻᒪ 

ᒐᕙᒪᒃᑯᓐᓄᑦ ᐱᔨᑦᑎᕋᕐᓂᕐᒧᑦ ᒥᓂᔅᑕᐅᔪᖅ, ᒥᔅᑐ 

ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑕᐃᒪᐃᓛᒃ ᑕᒪᒃᑯᐊ ᒐᕙᒪᒃᑯᑦ 

ᑮᓇᐅᔭᖏᑦ ᐱᓪᓗᒋᑦ ᐋᓐᓂᐊᖃᒃᓇᓐᖏᑦᑐᓕᕆᓂᖅ 

ᐊᑦᑕᓇᖅᑐᓕᕆᓂᖅ, ᐃᓛᒃ 

ᖃᓄᐃᓐᖏᑦᑎᐊᕆᐊᖃᕐᓂᖅ ᐊᑦᑕᓇᖅᑐᓕᕆᓂᕐᓗ 

ᓯᕗᓪᓕᐅᑎᑕᐅᓂᐊᕐᒥᔪᑦ. ᐃᓚᖓᑦᑕᐅᖅ ᑕᕝᕙ 

ᓇᓕᐊᑐᐃᓐᓇᖅ ᐃᓱᒪᒋᔭᐅᓂᐊᖅᑐᖅ 

ᓇᓕᐊᑐᐃᓐᓇᖅ ᓯᐊᕐᕆᔮᕐᕕᐊᒃ ᖁᐊᖅᑕᖃᓐᖏᑉᐸᑦ 

ᓇᑎᖓ ᑕᐃᒃᑯᐊ ᓯᕗᓪᓕᐅᑎᑕᐅᖃᑕᐅᓂᐊᕐᒥᔪᑦ. 

ᑕᐃᒪ ᐊᑯᓂᐅᓂᖅᓴᖅ ᓯᑰᑎᒐᔅᓴᐅᑎᖃᑦᑕᕐᖓᑕ 

ᖁᐊᖅᑐᖅᑕᖃᖅᑎᓪᓗᒍ ᐊᑖᒍᑦ. ᑖᓐᓇ ᑕᕝᕙ 

ᑕᑯᓐᓈᖅᑕᐅᖃᑕᐅᓂᐊᖅᑐᖅ ᓂᕈᐊᕋᓱᓕᖅᑲᑕ 

ᓇᓕᐊᒃ ᓯᐊᕐᕆᔮᕐᕕᒃ ᓴᓇᒋᐊᖅᑕᐅᓛᕐᒪᖔᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑐ ᑕᐃᕕᑦ 

ᔪᐊᓇᓯ. 

 

ᐊᐱᖅᑯᑦ 634 - 4(3): ᐱᓕᕆᓂᖅ 

ᖁᐊᖅᓵᖅᓯᒪᔪᓂᒃ ᐊᒻᒪᓗ ᒪᒥᓴᕐᓂᖅ 

(ᔪᐊᓇᓯ) 

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᐊᐱᖅᑯᑎᒃᑲ ᑐᕌᖅᑎᒍᒪᔭᒃᑲ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᓄᑦ.  

 

ᐅᖃᖅᑏ, ᑎᓴᒪᓂᒃ ᐅᓪᓗᓂᒃ 

ᑲᑎᒪᓂᑐᐃᓐᓇᕐᒦᓚᐅᕋᓗᐊᖅᑎᓪᓗᒍ ᓱᓕ 

ᐊᐱᖅᑯᑎᔅᓴᖃᒃᑲᓂᕐᒥᒐᒪ ᐱᔾᔪᑎᓕᓐᓂᒃ ᖃᓄᖅ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐱᓕᕆᔾᔪᑎᔅᓴᖏᓐᓂᒃ 

ᐃᓕᐅᖅᑲᐃᕙᒻᒪᖔᑕ ᑕᒪᒃᑯᓂᖓ ᖁᐊᖅᓵᖅᓯᒪᔪᓂᒃ 

ᒪᒥᓴᕆᐊᓕᓐᓂᓪᓗ ᐱᔾᔪᑎᖃᖅᑐᑎᒃ.  

 

ᑕᐃᒪ ᔮᓄᐊᕆᒥ ᐅᖃᖅᑐᖃᔪᒻᒪᑦ ᒐᕙᒪᑐᖃᒃᑯᒡᒎᖅ 

ᐃᓕᓯᓂᐊᕐᖓᑕ ᖄᖓᒍᒃᑲᓐᓂᖅ $500,000-ᓂᒃ 

ᐊᕐᕌᒍᑕᒫᑦ ᐃᓱᒪᓕᕆᓂᕐᒧᑦ ᐱᓕᕆᔾᔪᑕᐅᓂᐊᖅᑐᓂᒃ 

ᓄᓇᕗᒻᒥ.  

 

ᒥᓂᔅᑕ ᓇᓗᓇᐃᖅᑐᐃᒍᓐᓇᖅᑲ ᖃᓄᖅ ᐱᓕᕆᕕᖓ 

ᓄᓇᕗᒻᒥᐅᓂᒃ ᐃᖃᔪᕋᓱᑦᑐᑎᒃ ᖁᐊᖅᓵᖅᓯᒪᔪᓂᑦ 

ᐅᐊᑦᑎᐊᕈᕐᓂᓴᓂᑦ ᐊᔾᔭᐃᓇᖅᐸᑦᑕᖏᓐᓂ ᐅᓪᓗᒥᒧᑦ 

ᐊᓂᒍᐃᑎᑦᑎᒐᓱᐊᖅᑐᑎᒃ ᖃᓄᖅ 

ᒪᒥᓴᐃᑎᑦᑎᒐᓱᐊᓲᖑᕙᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑕ ᔪᐊᔾ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐊᓪᓛᑦ ᑎᓴᒪᓂᒃ ᐅᓪᓗᓂᑦ 

ᑭᐅᖃᑦᑕᓚᐅᖅᑐᖓ ᑲᑎᒪᓂᑐᐃᓐᓇᕐᒥ ᓱᓕ. 

ᑭᐅᖃᑦᑕᑲᓐᓂᕈᓐᓇᓪᓚᕆᑦᑐᖓ, ᐃᑲᔪᕋᓱᓪᓗᖓ 

ᒪᓕᒐᓕᐅᖅᑎᐅᖃᑎᒃᑲ ᐃᓕᑦᑎᑉᐹᓪᓕᕋᓱᓪᓗᒋᑦ 

ᑭᓱᓂᒃ ᐱᔨᑦᑎᕋᐅᑎᓂᒃ ᐊᑐᐃᓐᓇᖃᕐᒪᖔᑦᑕ.  

 

ᒪᓕᒐᓕᐅᖅᑎ ᐊᐱᕆᕋᑖᕐᖓᑦ ᒐᕙᒪᑐᖃᒃᑯᑦ 

ᐃᓕᓯᒪᔭᖓᓂᒃ ᐃᓱᒪᓕᕆᓂᕐᒧᑦ 

ᐱᒋᐊᖅᑎᑕᐅᒍᑎᔅᓴᓂᒃ. ᓱᓕᔪᖅ $500,000-

ᖑᓂᐊᖅᑐᐃᑦ ᐊᕐᕌᒍᑕᒫᑦ ᐊᕐᕌᒍᓄᑦ ᖁᓕᓄᑦ. 

ᐅᖃᖅᑎ, ᐊᕐᕌᓂ $15 ᒥᓕᐊᐸᓗᓐᓂᒃ 

ᐅᖓᑖᓂᖃᐃ ᑮᓇᐅᔭᐃᔪᔪᒍᑦ ᐃᓱᒪᓕᕆᓂᕐᒧᑦ 

ᐱᓕᕆᔾᔪᑎᖃᖅᑐᑕ. ᑖᓐᓇ $500,000 

ᐊᑦᑐᐃᓗᐊᖅᑐᐊᓘᔾᔮᕙᓪᓚᐃᓐᖏᑦᑑᒐᓗᐊᖅ.  

ᑭᓯᐊᓂᓕ ᑕᐃᒪᓐᓈᓗᒃ ᑮᓇᐅᔭᐃᔭᖅᓯᒪᔪᒍᑦ 

ᐃᓱᒪᓕᕆᓂᕐᒧᑦ ᐱᔾᔪᑎᒋᓪᓗᒍ ᐊᒥᓲᓂᖅᓴᐃᑦ 

ᐃᑲᔪᖅᑕᐅᒐᓱᐊᖅᐸᓕᕐᖓᑕ, 

ᐃᑲᔪᖅᑕᐅᒐᓱᐊᕐᓂᖅᓴᐅᕙᓕᕐᖓᑕ. ᑕᖅᑲᐅᖓᓗ 

ᑐᓴᖅᑎᑦᑎᒍᑏᑦ ᓴᖅᑭᔮᕐᓂᖅᓴᐅᕙᓕᖅᑐᑎᒃ 

ᑲᓇᑕᓕᒫᒥ ᐊᓪᓛᑦ ᐃᓱᒪᓕᕆᓂᐅᑉ ᑕᒪᓐᓇ 

ᐱᒻᒪᕆᐅᓂᖓ 

ᐅᖃᐅᓯᐅᓂᖅᓴᐅᕙᓪᓕᐊᖃᑦᑕᓕᕐᖓᑦ. ᑕᐃᒪ 

ᒪᓕᒐᓕᐅᖅᑎ ᑖᔅᓱᒥᖓ ᐅᖃᐅᓯᖃᕐᖓᑦ ᖁᔭᒋᔭᕋ. 

 

ᑭᒃᑯᑐᐃᓐᓇᑦᑎᐊᖅ ᐃᓱᒪᓕᕆᔨᒃᑯᓐᓄᑦ 

ᐃᑲᔪᖅᑕᐅᒍᒪᑉᐸᑕᑦ 

ᐃᑲᔪᖅᑕᐅᒋᐊᖃᖅᑐᒋᑦᑎᑉᐸᑕᓗᓐᓃᑦ ᐃᓚᒥᓂᒃ 

ᓯᕗᓪᓕᖅᐹᒥ ᐋᓐᓂᐊᕐᕕᖓᓄᑦ ᐅᖃᐅᔾᔨᖅᑳᕋᔭᖅᑐᖅ 

ᐋᖅᑮᓗᓂ ᐃᓱᒪᓕᕆᓂᕐᒧᑦ ᐋᓐᓂᐊᓯᐅᖅᑎᒥᒃ 

ᐅᖃᖃᑎᖃᓛᕋᒥ ᐅᕝᕙᓘᓐᓃᑦ ᐃᓱᒪᓕᕆᔨᐅᔪᒥᒃ 

ᓄᓇᓕᒻᒥ. 

ᐃᓄᑑᖃᑎᖃᓚᐅᕐᓗᓂ ᑕᐃᔅᓱᒥᖓ ᖃᓄᖅ 

ᐃᑲᔪᖅᑕᐅᔭᕆᐊᖃᕋᔭᖅᑑᔮᕐᒪᖔᑦ ᖃᐅᔨᒐᓱᓪᓗᑎᒃ 

ᑕᒪᒃᑯᐊ ᐱᔨᑦᑎᕋᐅᑏᑦ ᐊᔾᔨᒌᑦᑎᐊᓐᖏᒻᒪᑕ 

ᓄᓇᕗᓕᒫᒥ.  

 

ᒪᓕᒐᓕᐅᖅᑎᐅᖃᑎᒃᑲ ᑭᒃᑯᑐᐃᓐᓇᐃᓪᓗ 

ᖃᕆᓴᐅᔭᒃᑯᑦ ᐳᓗᐊᑦᑎᕕᑦᑎᓐᓄᑦ 

ᑕᑯᖁᑦᑕᕋᓗᐊᖅᐸᕗᑦ ᐃᑭᐊᖅᑭᓯᕕᑦᑐᓐᓄᑦ ᐃᓛᒃ 

ᐅᕝᕙᓘᓐᓃᑦ ᐋᓐᓂᐊᕕᓕᐊᖅᓯᒪᔪᒥᓃᑦ 

ᐅᓐᓂᓗᖅᓴᕐᕕᖓᓄᑦ ᐊᓪᓚᕝᕕᖓᓄᑦ ᐅᕝᕙᓘᓐᓃᑦ 

ᓄᓇᓕᓐᓂ ᐃᓱᒪᓕᕆᔨᑦᑎᓐᓂᒃ 

ᐅᖃᐅᔾᔨᑐᐃᓐᓇᕐᓗᓂ ᑕᑯᔭᐊᕝᕕᒋᓛᖅᑕᖓᓂᒃ 

ᐋᖅᑮᖃᑎᖃᕐᓗᓂ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᑕᐃᕕᑦ ᔪᐊᓇᓯ. 

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᑦᑕᐅᖅ, ᒥᓂᔅᑕ 

ᑭᐅᖕᒪᑦ. ᑖᒃᑯᐊ ᖁᔭᒋᕙᒃᑲ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑕᐃᒪᓐᓈᓗᓐᓂᒃ 

ᐱᓕᕆᔾᔪᑎᔅᓴᓂᒃ ᐃᓱᒪᓕᕆᓂᕐᒧᑦ 

ᐃᓕᐅᖅᑲᐃᓯᒪᒻᒪᑕ. ᑕᒪᒃᑯᓂᖓ ᐅᖃᐅᓯᖃᖅᑐᑎᒃ 

ᖃᓄᖅ ᐃᓄᖁᑎᕗᑦ ᖃᐅᔨᒃᑲᐃᔾᔪᑎᖃᕈᓐᓇᕐᒪᖔᑕ.  

 

ᐅᖃᖅᑏ, ᖁᐊᖅᓵᖅᓯᒪᓃᑦ, ᐅᐊᑦᑎᐊᕈᕐᓂᓴᐃᑦ 

ᐊᑲᐅᓐᖏᓕᐅᕈᑎᕐᔪᐊᖑᔪᓐᓇᕐᖓᑕ ᑭᒃᑯᑐᐃᓐᓇᐃᑦ 

ᐃᓅᓯᖃᑦᑎᐊᕋᓱᓐᓂᕆᔭᖏᓐᓂᑦ ᒫᓐᓇᐅᓕᖅᑐᖅ. 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᓄᖅ 

ᐋᖅᑭᑦᑎᕆᓯᒪᒻᒪᖔᑕ ᐃᑲᔫᑕᐅᓂᐊᖅᑐᓂᒃ 

ᓄᓇᕗᒻᒥᐅᑕᕐᓄᑦ, ᐃᒫᒃ ᐃᓱᒪᓕᕆᔨᓪᓚᕆᒻᒥᓪᓘᓐᓃᑦ 

ᑕᑯᒍᒪᔪᖃᕐᓂᖅᑲᑦ, ᑕᓚᕖᓴᒃᑯᓪᓘᓐᓃᑦ 

ᖃᐅᔨᓴᖅᑕᐅᕕᒃᑯᑦ. ᖃᑦᑎᓂᒃ ᐃᓱᒪᓕᕆᔨᖃᖅᑭᓯ 

ᐊᒻᒪᓗ ᖃᑦᑎᓂᒃ ᑕᐃᒃᑯᐊ, ᖃᑦᑎᓪᓗ ᑕᑯᔪᒪᓯᒪᕙᑦ 

ᑕᐃᒪᐃᑦᑐᓂᒃ ᓄᓇᕗᒻᒥ ᐃᓱᒪᓕᕆᔨᓂᑦ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃᓯ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑕᐅᔪᖅ, ᒥᔅᑐ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑖᓐᓇ ᒪᓕᒐᓕᐅᖅᑎ ᓱᓕᓪᓚᕆᑦᑐᖅ 

ᐅᖃᖅᑕᖏᑦ. ᑕᐃᒪ ᐅᖃᐅᓯᖃᖅᑲᐅᒐᒪ ᐃᖃᓗᓐᓂ 

ᐃᓕᓐᓂᐊᖃᑎᒌᑦᑐᖃᕐᖓᑦ ᐅᓪᓗᒥ ᖃᐅᑉᐸᓪᓗ. 

ᐃᓚᖓ ᑕᕝᕙ ᐅᖃᐅᓯᕆᓂᐅᓴᔭᖓ, ᐃᓛᒃ 

ᐅᖃᕆᐊᖅᑐᖅᓯᒪᔪᑦ ᑕᐃᓐᓇ ᐃᓄᐃᖅ ᑕᐱᕇᒃᑯᑦ 

ᐊᖏᔪᖅᑳᖓᑦ ᐅᖃᐅᓯᖃᖅᑲᐅᔪᖅ ᑖᔅᓱᒥᖓ. 

ᑐᓴᖅᑕᐅᒍᒪᔪᕕᔾᔪᐊᕌᓘᖅᑲᐅᔪᖅ 

ᑲᑎᒪᔭᖅᑐᖅᓯᒪᔪᕈᓘᔭᕐᓄᑦ.  

 

ᑭᓇᑐᐃᓐᓇᑦᑎᐊᖅ ᐃᒫᒃ, ᓇᓪᓕᒍᓱᑦᑐᑦ, 

ᓇᓪᓕᒍᓱᖃᑦᑕᐅᑎᔪᑯᓗᓐᓂᑦ ᐃᓚᒌᓃᒃᑲᓗᐊᖅᑲᑦ 

ᖁᐊᖅᓵᕈᓐᓇᕐᖓᑕ, ᖁᐊᖅᓵᕐᓂᖃᕈᓐᓇᕐᖓᑕ 

ᐃᓱᒪᖏᓐᓂᑦ ᐊᑦᑐᐃᔪᓐᓇᖅᑐᓂᒃ. ᐃᒫᒃ 

ᐊᖏᕐᕋᖃᑦᑎᐊᖅᑐᒻᒪᕆᐊᓘᒐᓗᐊᕐᓗᓂ, 

ᓂᕆᑦᑎᐊᖃᑦᑕᕐᓗᓂ, ᓇᓪᓕᒋᔭᐅᓪᓗᓂ, 

ᐃᑲᔪᖅᓱᖅᑕᐅᑦᑎᐊᖃᑦᑕᕐᓗᓂ, 

ᐃᓕᓐᓂᐊᖅᓯᒪᒐᓗᐊᕐᓗᓂᓗ 

ᐊᑦᑐᖅᑕᐅᓐᖏᕕᔅᓴᐅᓐᖏᒻᒪᑦ. 

ᐊᑦᑐᖅᑕᐅᑦᑕᐃᓕᒪᕕᔅᓴᐅᓐᖏᒻᒪᑦ. ᑕᐃᒫᒃ ᑕᕝᕙ 

ᐃᓱᒪᓕᕆᓂᖅ ᑕᒪᓐᓇ ᐃᒫᒃ 

ᑲᓐᖑᒋᔭᐅᓐᖏᓂᖅᓴᐅᓗᓂ ᐅᖃᐅᓯᐅᖃᑦᑕᓕᕐᖓᑦ. 

 

ᐊᒻᒪᓗ ᒪᓕᒐᓕᐅᖅᑎᐅᑉ ᐊᐱᖅᑯᑎᒋᕋᑖᖅᑕᖓ 

ᐱᓪᓗᒍ ᐊᓯᔾᔨᖅᑕᖅᑐᐃᑦ ᑖᒃᑯᐊ ᖃᑦᑎᐅᓂᖏᑦ, 

ᐃᓱᒪᓕᕆᔨᕗᓪᓗ ᑳᓐᑐᕌᒃᑯᑦ 

ᑕᒪᐅᓐᖓᖅᑎᕆᖃᑦᑕᓲᖑᓪᓗᑎᒍ,  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3461 

ᓄᓇᓕᓐᓃᑦᑎᑲᐃᓐᓇᓲᕆᓪᓗᑎᒍ 

ᐋᓐᓂᐊᕕᒻᒦᑎᑦᑎᖃᑦᑕᖅᑐᑕᓗ ᐅᕙᓂ.  

 

ᐃᓚᖓᒍᓪᓗ ᐆᑦᑑᑎᒋᔪᓐᓇᕐᒥᔭᕋ ᑲᑎᒪᓂᑐᐃᓐᓇᕐᒥᑦ 

ᐅᖃᐅᓯᕆᓚᐅᖅᑕᕋ, 

ᐱᓕᕆᖃᑎᖃᑦᑎᐊᓪᓚᕆᑉᐸᑲᑦᑕ ᓱᕈᓯᓛᓕᕆᔨᒥᑦ 

ᑐᕌᓐᑐᒥᑦ ᑕᒪᐅᓇ ᑕᓚᕖᓴᒃᑯᑦ 

ᐅᖃᖃᑎᒌᖃᑦᑕᕐᓂᒃᑯᑦ. ᑕᒪᔾᔭ ᐃᖃᓗᓐᓂᑦ 

ᐊᑐᐃᓐᓇᐅᖃᑦᑕᖅᑐᐃᑦ ᑖᒃᑯᐊᑑᖑᓐᖏᑦᑐᑦ 

ᐱᔨᑦᑎᕋᐅᑏᑦ ᓱᕈᓯᕐᓄᑦ, ᐃᓅᓱᑦᑐᓄᓪᓗ 

ᐊᑐᐃᓐᓇᐅᖃᑦᑕᖅᑐᐃᑦ ᑲᑐᔾᔨᑲᖃᑎᖃᕈᓘᔭᖅᑐᑎᒃ.  

 

ᒪᒥᐊᒃᑲᓗᐊᖅᑐᖓ ᑖᒃᑯᐊ ᓈᓴᐅᑏᑦ 

ᐱᒍᒪᕋᑖᖅᑕᖏᑦ ᐊᑐᐃᓐᓇᕆᓐᖏᓇᒃᑭᑦ ᖃᑦᑎᑦ 

ᐃᓱᒪᓕᕆᔨᐅᒻᒪᖔᑕ ᒫᓐᓇ ᑭᓯᐊᓂ ᐱᔨᑦᑎᕋᐅᑏᑦ 

ᐊᑐᐃᓐᓇᐅᔪᑦ ᐱᔭᐅᒋᐊᖃᓕᕋᐃᒻᒪᑕ. ᑕᐃᒪ 

ᐃᓄᑑᑲᑎᖃᖅᑐᑎᒃ ᐃᓱᒪᓕᕆᔨᒥᑦ 

ᐅᖃᖃᑎᖃᖅᑎᑦᑎᒐᓱᐊᖏᓐᓇᖅᐸᒃᑲᓗᐊᖅᑐᒍᑦ 

ᐊᒻᒪᓗ ᐊᑐᖅᑐᒋᑦ ᓄᓇᓕᓐᓂᑦ ᐋᓐᓂᐊᓯᐅᖅᑏᑦ, 

ᐃᓱᒪᓕᕆᔩᑦ. ᑕᐃᒪ ᖃᓄᖅ 

ᑐᐊᕕᕐᓇᖅᑐᖃᓕᕐᓂᖅᑲᑦ ᐃᓱᒪᓕᕆᔨᓂᒃ 

ᓄᓇᓕᓐᓅᖅᑐᖃᕆᐊᖃᕐᓗᓂ 

ᑳᓐᑐᕌᒃᑰᖅᑎᑦᑎᖃᑦᑕᓲᖑᔪᒍᑦ, 

ᑕᐃᒪᐃᖃᑦᑕᕐᓂᐊᕐᒥᔪᑦ.  

 

ᓇᓗᓇᐃᖅᓯᔪᖃᖅᑲᑦ 

ᐱᑕᖃᕆᐊᖃᓪᓚᕆᓐᓂᕋᖅᑕᐅᓕᕐᓗᓂ 

ᑐᐊᕕᕐᓇᖅᑐᖅᑕᖃᓕᖅᑲᑦ ᑕᐃᒪᐃᒍᓐᓇᑦᑕᖅᑯᒍᑦ. 

ᐅᓇᓐᖓᑦ ᐊᓯᑦᑎᓐᓂᑦ ᓂᕈᐊᖅᑕᐅᓯᒪᕝᕕᐅᔪᒥᑦ 

ᐃᖅᑲᓇᐃᔭᕆᐊᖅᑎᑦᑎᒍᓐᓇᖅᐸᒻᒥᒐᑦᑕ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᔪᐊᓇᓯ.  

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ 

ᐅᖃᕋᑖᕐᖓᑦ ᑖᒃᑯᐊ ᓈᓴᐅᑏᒡᒎᖅ ᓵᖓᓃᓐᖏᒻᒪᑕ 

ᒫᓐᓇ, ᑕᐃᒃᑯᐊᓗ ᐅᐊᑦᑎᐊᕈᒃᑲᓐᓂᖅ 

ᑐᓴᕈᒥᓇᑦᑕᓛᖅᑑᒐᓗᐊᑦ ᑕᕝᕙᓂᖃᐃ ᑭᖑᓂᑦᑎᓐᓂ, 

ᑭᖑᓂᐊᒍᓪᓘᓐᓃᑦ . 

 

ᐅᖃᖅᑏ, ᐃᓱᒪᓕᕆᓂᕐᒧᑦ ᑕᒪᒃᑯᐊ ᐃᓱᒫᓘᑏᑦ 

ᐊᑦᑐᐃᒍᓐᓇᕐᖓᑕ ᐃᓄᐃᑦ ᐃᒫᒃ 

ᐋᓐᓂᐊᓕᕈᓐᓇᕐᖓᑕ, ᖃᓄᐃᓕᕈᓐᓇᕐᖓᑕ, 

ᐃᓚᒌᓪᓗ ᖃᓄᐃᓕᕈᓐᓇᖅᑐᑎᒃ, 

ᐃᖅᑲᓇᐃᔭᑲᒻᒪᓕᕈᓐᓇᖅᑐᑎᓪᓗ ᐊᒻᒪᓗ ᒪᓕᒐᕐᓂᒃ 

ᓱᕋᐃᖃᑦᑕᓕᕈᓐᓇᖅᑐᑎᒃ. ᒥᓂᔅᑕ 

ᒥᓂᔅᑕᐅᖃᑎᒥᓐᓂᒃ 

ᐱᓕᕆᖃᑎᖃᕐᓂᐊᕐᓂᕋᕈᓐᓇᖅᑳ 

ᖃᐅᔨᒪᑦᑎᐊᕋᓱᓪᓗᓂ ᐃᓱᒪᓕᕆᓂᕐᒧᑦ 

ᐃᓱᒫᓘᑎᐅᕙᑦᑐᐃᑦ ᓱᒋᐊᖅᑕᐅᒍᓐᓇᕐᓂᐊᕐᖓᑕ 

ᒐᕙᒪᒃᑯᓐᓄᑦ ᐱᓕᕆᕕᓕᒫᖏᑦ ᐱᖃᑕᐅᓗᑎᒃ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑕᐅᔪᖅ, ᒥᔅᑐ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐃᓚᖓ ᑕᕝᕙ ᐅᖃᐅᓯᕆᓚᐅᖅᑕᕋ 

ᑲᑎᒪᓂᑐᐃᓐᓇᕐᒥᑦ ᐱᒻᒪᕆᐅᓂᖓ ᓄᓇᓕᓐᓂᑦ 

ᐅᖃᐅᓯᖃᖅᑎᓪᓗᑕ ᐋᓐᓂᐊᖃᕐᓇᖏᑦᑐᓕᕆᓂᕐᒥᑦ 

ᑕᒪᓐᓇ ᐃᓱᒪᓕᕆᓂᖅ.  

 

ᐆᑦᑑᑎᖃᑐᐃᓐᓇᕐᓗᖓ ᓄᓇᓕᓐᓂᑦ 

ᐱᒋᐊᖅᑎᑕᐅᓯᒪᔪᓂᑦ, ᐱᒋᐊᖅᑎᓯᒪᔭᑦᑎᓐᓂᑦ 

ᐃᒥᐊᓗᒻᒧᑦ ᓄᖅᑲᕋᓱᑦᑐᑦ ᑲᑎᒪᖃᑎᒌᖃᑦᑕᖅᑐᐃᑦ 

ᑲᒪᒋᖃᑕᑉᐸᕗᑦ ᐊᒻᒪᓗ ᒧᒥᖃᑦᑕᑎᒌᓐᓂᒃᑯᑦ, 

ᑕᑯᕋᓐᓈᖃᑦᑕᐅᑎᓂᒃᑯᓪᓗ ᑕᐃᒪᐃᓪᓗᐊᖃᑎᒌᓪᓗ 

ᐱᓕᕆᖃᑎᒌᓐᓂᖏᑎᒍᑦ. 

 

ᓄᓇᓕᓐᓂᑦ ᐊᐅᓚᑕᐅᔪᑦ ᐃᑲᔪᖅᓰᒍᓐᓇᑦᑎᐊᕐᖓᑕ 

ᖃᓄᐃᓐᖏᑎᑦᑎᒐᓱᐊᕐᓗᑎᒃ ᐃᓄᓐᓂᒃ, ᑕᐃᒫᒃ 

ᑕᕝᕙ ᓄᓇᓕᓐᓂᑦ ᖃᓄᐃᓐᖏᑦᑎᐊᕋᓱᓐᓂᕐᒧᑦ 

ᑐᑭᒧᐊᑎᑦᑎᔨᓂᒃ ᐱᓕᕆᖃᑎᖃᑦᑕᐸᑉᐳᒍᑦ 

ᐊᒻᒪᓗᑦᑕᐅᖅ, ᒫᓐᓇ ᑕᖅᑭᓂ ᖃᑏᓐᓇᑯᓘᓐᓂ 

ᐊᓂᒍᖅᓯᒪᔪᓂ ᐱᓕᒻᒪᔅᓴᐃᓯᒪᒻᒥᔪᐃᑦ 

ᑐᑭᒧᐊᑎᑦᑎᔨᐅᔪᓂᒃ ᐱᖓᓱᓂᒃ ᓄᓇᕗᑦ 

ᐊᕕᑦᑐᖅᓯᒪᓂᖏᓐᓃᑦᑐᓂᒃ. ᐊᒻᒪᓗᑦᑕᐅᖅ, 

ᓄᓇᓕᓐᓂ ᖃᓄᐃᓐᖏᑎᐊᕐᓂᕐᒧᑦ 

ᐸᕐᓇᐅᑎᓕᐅᖏᓐᓇᖃᑦᑕᖁᔨᒐᓗᐊᖅᑐᒍᑦ. ᑕᐃᒪ 

ᓇᓗᓇᓐᖏᑎᐊᖅᑐᓂᒃ ᑐᓂᓯᖃᑦᑕᕐᓂᐊᕋᑦᑕ 

ᓄᓇᓕᓐᓄᑦ ᐱᒋᐊᖅᑎᑕᐅᓯᒪᔪᓂᒃ 

ᐱᒋᐊᖁᔭᐅᓯᒪᔪᓂᒃ.  

ᑕᒪᔾᔭ ᑎᒥᐅᔪᐃᑦ ᐱᓕᕆᖃᑎᒋᓲᕗᑦ: 

ᑐᑭᓯᒋᐊᕐᕕᒃᑯᑦ, ᐊᑯᕐᕕᒃ ᐃᒡᓗ, ᐊᕐᓇᐃᑦ 

ᑐᔪᕐᒥᕕᖏᑦ, ᐊᒻᒪᓗ ᐳᓛᕐᕕᒃ ᑐᓐᖓᓱᕝᕕᒃ. ᑖᒃᑯᐊ 

ᐃᓚᐃᓐᓇᖏᑦ ᐅᖃᕐᓗᒋᑦ. ᐊᒃᓱᕈᖅᐸᑦᑐᒍᑦ 

ᖃᐅᔨᒪᑦᑎᐊᕋᓱᑦᑐᑕ ᐃᓱᒪᓕᕆᓂᖅ 

ᐊᔪᓕᕈᑎᖃᖅᓯᒪᓂᕐᓗ ᐃᑲᔫᑕᐅᕙᒃᑲᓗᐊᕐᒪᖔᖅ 

ᐊᒻᒪᓗᑦᑕᐅᖅ ᐃᓚᒌᑦᑎᐊᕐᓂᖅ ᓂᓐᖓᒐᔪᓗᐊᕐᓂᖅ 

ᖃᓄᖅ ᐃᑲᔪᖅᑕᐅᒍᓐᓇᕐᒪᖔᑦᑕ.  

 

ᐊᒻᒪᑦᑕᐅᖅ, ᐅᖃᐅᓯᕆᖅᑲᐅᒻᒥᔭᕋᓗᐊᒃᑲ 

ᐊᐅᓪᓚᖃᑦᑕᕈᓐᓇᖅᑐᓂ ᖁᐊᖅᓵᖅᓯᒪᔪᓄᑦ 

ᐃᑲᔪᕆᐊᖅᑎᖃᕐᒥᒐᑦᑕ. ᑕᐃᓐᓇ ᐆᒃᑑᑎᒋᓗᒍ 

ᒫᓐᓇᕈᓗᒃ ᐊᑐᖅᑕᐅᓚᐅᖅᑐᖅ. ᐃᓱᒪᓕᕆᔨᓂᑦᑕᐅᖅ 

ᐊᐅᓪᓚᑎᑦᑎᑲᓐᓂᕈᒪᓂᐊᖅᑐᒍᑦ ᑰᒑᕐᔪᒻᒥᐅᑦ 

ᐃᑲᔪᕆᐊᖅᑕᐅᑲᓐᓂᕐᓗᑎᑦ ᐅᓐᓄᒃ 

ᐊᓯᐅᔨᔪᐋᓘᓚᐅᖅᑎᓪᓗᒋᑦ.  

 

ᑭᐅᒐᓱᓪᓗᒍ ᑖᔅᓱᒪ ᒪᓕᒐᓕᐅᖅᑎᐅᑉ ᐊᐱᖅᑯᑎᖓ, 

ᒥᓂᔅᑑᖃᑎᒃᑲ ᐱᓕᕆᖃᑎᒌᓐᓇᐸᑦᑕᒃᑲ 

ᖃᓄᐃᓐᖏᑦᑎᐊᕋᓱᐊᕐᓂᕐᒧᑦ ᑲᑎᒪᔨᐅᓪᓗᑕ 

ᐃᒃᓯᕙᐅᑕᐅᕙᒻᒥᒐᒪ. ᐱᔨᑦᑎᕋᐅᑎᓂᒃ 

ᓴᖅᑮᒐᓱᒍᒪᕙᒃᑲᑦᑕ ᐊᔾᔨᒌᔾᔫᒥᔪᓂᒃ ᓄᓇᕗᓕᒫᒥ. 

ᑕᐃᒃᑯᐊᓗ ᓄᓇᕗᒻᒥᐅᑕᐃᑦ ᐱᒋᐊᓕᖏᑦ 

ᐱᔭᕆᐊᓕᖏᑦ ᐱᑕᖃᖅᑏᓐᓇᕋᓱᓪᓗᒋᑦ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖁᑦᑎᒃᑐᒧᑦ, ᐊᐃᓴᒃ ᓲᔪᖅ.  

 

ᐊᐱᖅᑯᑦ 635 - 4(3): ᐋᓐᓂᐅᓯᐅᕐᕕᑐᖃᒥᓂᖅ 

(ᓲᔪᖅ) 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᐊᐱᖅᑯᑎᒐ ᑐᕌᖅᑎᓐᓂᐊᖅᑕᕋ ᓄᓇᒧᑦ 

ᐱᔨᔅᓯᖅᑎᒃᑯᓐᓄᑦ.  

 

ᒥᓂᔅᑕ ᐃᑉᐸᒃᓴᖅ ᐊᐱᖅᓱᖅᖢᓄᒃ 

ᑐᑭᓯᖃᑎᒌᖕᓂᖏᓐᓇᓐᓄᒃ. ᑖᓐᓇ  

ᑐᑭᓯᓇᖅᓯᑎᒋᐊᕐᓗᒍ ᒥᓂᔅᑕ ᐅᖃᐅᓯᕆᓂᐊᖅᑕᕋ.  

 

ᑕᐃᒃᑯᐊ ᓄᓇᓕᓐᓂ ᐆᒪᔪᕐᓂᐊᑎᒃᑯᑦ ᑲᑎᒪᔨᖏᑦ 

ᑐᑭᓯᓇᓱᑦᑎᐊᖅᑲᐅᒐᒃᑭᑦ ᑕᓚᐴᒃᑯᑦ, ᐃᒡᓗᒥᒎᖅ 

ᐊᑐᕈᓐᓃᖅᑐᖃᕐᓂᐊᓕᕐᒪᑦ ᑕᐃᓐᓇ ᐋᓐᓂᐊᕕᒃᓴᖅ 

ᓄᒃᑎᕐᕕᐅᒃᐸᑦ. ᑕᐃᒃᑯᐊ ᓄᒃᑎᓕᒑᕐᒪᑕ. ᑕᒪᑐᒥᖓ 

ᑮᓇᐅᔭᓂᒃ ᐃᓱᒫᓗᖁᔨᓐᖏᑎᐊᒻᒪᕆᒃᑐᑦ. ᑕᐃᒃᑯᐊ 

ᑮᓇᐅᔭᖁᑎᖃᖅᑐᒡᒎᖅ.  

 

ᑕᐃᓐᓇ ᐃᒡᓗᖁᑎᒋᔭᐅᕚ ᑕᐃᒃᑯᓇᓐᖓᑦ 

ᐃᓱᒪᓕᕆᔨᒃᑯᓐᓂ ᐃᓄᓕᕆᔨᒃᑯᓐᓂ ᑕᐃᓐᓇ ᐅᓪᓗᒥ 

ᐊᑐᖅᑕᐅᖃᑦᑕᖅᑐᑦ? ᑕᒪᑐᒥᖓ ᓯᕗᓪᓕᕐᒥ 

ᑐᑭᓯᑎᖅᑳᓚᐅᓐᖓ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐊᕙᑎᓕᕆᔨᒃᑯᓐᓄᑦ 

ᒥᓂᔅᑑᔪᖅ, ᒥᔅᑐ ᔫ ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. 

ᐅᖃᖅᑏ, ᑐᑭᓯᑦᑎᐊᕐᓂᕈᒪ ᑕᐃᓐᓇ ᐋᓐᓂᐊᕐᕕᓐᓂ 

ᐊᐱᖅᓱᖅᑰᕐᒪᑦ ᐃᒃᐱᐊᕐᔪᖕᓂ. ᐋᓐᓂᐊᕕᖕᒥᑦᑑᖅ?  

 

ᐋᓐᓂᐊᕕᖕᒨᕐᓂᖏᑉᐸᑦ ᐃᓛᒃ ᒐᕙᒪᒃᑯᑦ 

ᐃᒡᓗᕐᔪᐊᖁᑎᖏᑦ ᒐᕙᒪᑦ ᓇᖕᒥᓂᖏᑦ ᐱᒋᔭᖏᑦ 

ᐱᓕᕆᕕᐅᔪᓄᑦ ᐊᑐᖅᑕᐅᒍᓐᓃᕌᖓᑕ 

ᓴᒃᑯᑕᐅᒑᖓᑕ, ᑕᐃᒪ ᑖᒃᑯᐊ ᒐᕙᒪ ᐱᓕᕆᕕᖏᑦ 

ᐊᑐᕈᐊᕐᒪᖔᒍ ᖃᐅᔨᓴᖅᑕᐅᖅᑳᕐᓗᓂ ᐱᔪᒃᑐᑦ. 

ᑖᒃᑯᐊ ᒐᕙᒪᒃᑯᓗᒃᑖᑦ, ᑖᓐᓇ ᐃᒡᓗᕐᔪᐊᒥᓂᖅ 

ᐊᑐᕈᐊᕐᓂᖏᓐᓂᖅᐸᒍ ᐅᕝᕙᓘᕝᕙ 

ᐱᒋᒍᐊᓐᖏᓐᓂᖅᐸᒍ ᕼᐋᒻᓚᒃᑯᓐᓄᑦ 

ᓂᐅᕕᐊᒃᓴᐅᖅᑰᖅᑐᖅ ᐊᑭᓗᓈᖅᖢᒍ. ᐃᓛᒃ 

ᕼᐋᒻᓚᒃᑯᓐᓄᑦ ᑐᓂᔭᐅᕈᖅᑐᑦ. ᒪ’ᓇ, ᐅᖃᖅᑏ.  

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᓲᔪᖅ.  

 

ᓲᔪᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑕᐃᓐᓇ ᑖᒻ 

ᐅᖃᐅᓯᖃᕐᓂᕐᒪᑦ ᑕᐃᒃᑯᓄᖓ 

ᐊᑐᖅᑕᐅᔾᔮᔪᓐᓃᕐᒪᒡᒎᖅ. ᑕᐃᓐᓇ ᖃᖓᑭᐊᖅ ᐃᓛᒃ 

ᐊᑐᖅᑕᐅᔪᓐᓃᓛᕐᒪᑦ.  

 

ᐆᒪᔪᓕᕆᔨᒃᑯᑦ ᑕᐃᒃᑯᐊ ᐃᓂᖃᓐᖏᒻᒪᑕ. ᑕᐃᓐᓇ 

ᐊᑐᕈᓐᓃᖅᐸᑦ ᐃᓛᒃ ᐊᑐᕈᓐᓃᕐᓂᐊᕐᒪᑦ ᑕᐃᒃᑯᐊ 

ᓄᒃᑎᖅᐸᑕ ᑕᐃᒃᑯᐊ ᐋᓐᓂᐊᕐᕕᖕᒧᑦ. ᑕᐃᑲᓂᒎᖅ 

ᐃᓂᖃᓕᕐᓂᐊᕐᒪᑕ ᑮᓇᐅᔭᓂᒡᒎᖅ 

ᐃᓱᒫᓗᖕᓇᖅᑐᖃᓐᖏᑦᑐᖅ. ᑮᓇᐅᔭᖁᑎᖃᖅᑐᖅ.  

 

ᑕᐃᓐᓇᒎᖅ ᑕᐃᒪ ᐃᒡᓗ ᐊᖏᖅᑕᐅᒃᐸᑦ ᓇᓕᐊᒡᓕ 

ᕼᐋᒪᓚᒃᑯᑦ ᐱᓕᕆᓂᐊᖅᐹᑦ ᑕᒪᑐᒧᖓ ᑕᐃᒃᑯᐊ 

ᓄᓇᓕᖕᓂ ᐆᒪᔪᓕᕆᔨᒃᑯᑦ ᑲᑎᒪᔨᖏᑦ 

ᐱᓕᕆᖔᕐᓗᑎᑦ? ᑕᒪᑐᒥᖓᖃᐃ 

ᑐᑭᓯᑎᒋᐊᒃᑲᓐᓂᕈᓐᓇᖅᐱᓐᖓ? ᖁᔭᓐᓇᒦᒃ, 

ᐅᖃᖅᑎᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᐊᕙᑎᓕᕆᓂᕐᒧᑦ, ᒥᔅᑐ ᔫ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. 

ᐅᖃᖅᑏ, ᑖᓐᓇ ᒪᓕᒐᓕᐅᖅᑎᐅᑉ ᐅᒡᒍᕐᓇᐅᒐᓗᐊᖅ 

ᒫᓐᓇ ᐅᖃᐅᑎᓂᖅ ᐊᔪᖅᑕᕋ. ᑖᓐᓇ ᐃᒡᓗᕐᔪᐊᖅ 

ᐅᖃᐅᓯᕆᔮ ᓱᓂᐊᕐᒪᖔᑕ ᒫᓐᓇ ᖃᐅᔨᒪᓐᖏᓐᓇᒪ. 

ᒐᕙᒪᒃᑯᑦ ᐱᒋᖕᒪᖔᒍ ᐅᕝᕙᓘᕝᕙ ᒐᕙᒪᒃᑯᑦ 

ᐊᑐᖅᑐᐊᕐᒪᖔᒍ.  

 

ᑭᓯᐊᓂ ᐅᖃᐅᑎᔫᓪᓗᐊᖅᑕᕋ ᒐᕙᒪᒃᑯᑦ 

ᐱᒋᓐᓂᖅᐸᒍ ᑖᒃᑯᐊ ᐱᓕᕆᕝᕕᐅᑉ ᐊᑐᖅᑕᖓ 

ᐊᑐᕈᓐᓃᕐᓂᖅᐸᒍ ᐊᒻᒪ ᐊᑐᕈᐊᓐᖏᓕᕐᓂᖅᐸᒍ, 

ᑖᒃᑯᐊ ᐱᓕᕆᕝᕕᒃᑲᓐᓂᕐᒧᑦ ᓴᓂᕐᕙᐃᑕᐅᖅᑳᕐᓗᓂ, 

ᐃᓛᒃ ᐊᑐᖅᑕᐅᒍᐊᕐᒪᖔᑦ ᐊᐱᕆᔭᐅᔪᖃᕐᓗᑎᒃ. 

ᑖᒃᑯᐊ ᐱᒍᐊᓐᖏᓂᖅᐸᑕ ᕼᐋᒻᓚᒃᑯᓐᓄᑦ ᑕᐃᒪ 

ᑐᓂᔭᐅᒐᔭᖅᑐᑦ. ᑖᓐᓇ ᒐᕙᒪᒃᑯᑦ ᐱᖅᑯᓯᕆᖕᒪᒍ.  

ᑖᓐᓇ ᒐᕙᒪᒃᑯᑦ ᐱᖅᑯᓯᐊ 

ᐊᑐᖅᑕᐅᕋᐅᔭᒥᐊᕐᓂᐊᕐᒪᑦ. 

 

ᑭᓯᐊᓂ ᒫᓐᓇ ᖃᐅᔨᒪᓐᖏᓐᓇᒪᑭᐊᖅ ᑖᓐᓇ 

ᐃᒡᓗᕐᔪᐊᖅ ᐅᖃᐅᓯᕆᔮ ᑭᐊᑉ ᐱᒋᖕᒪᖔᒍ. ᒪ’ᓇ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᓲᔪᖅ. 

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, 

ᑐᑭᓯᑦᑎᐊᖅᑐᖑ ᑖᔅᓱᒧᖓ. ᑖᓐᓇ ᐱᕕᖃᓕᕈᕕᖅᑲᐃ 

ᑐᑭᓯᓇᓱᑦᑎᐊᓚᐅᕐᓗᒍ ᑕᒪᑐᒥᖓ 

ᑐᑭᓯᑎᑦᑎᐊᕐᓂᐊᖅᐸᕐᒪ ᑕᕝᕙᓂ ᑲᑎᒪᕕᑦᑕ 

ᐃᓗᐊᓂ ᐅᑭᐅᖅᓯᐅᑎᑦᑎᓐᓂ. ᐃᒪᓐᓇ 

ᐱᓕᕆᐊᕆᔪᓐᓇᕐᓂᐊᖅᐱᐅᒃ ᑕᕝᕙᓂ ᑲᑎᒪᓂᑦᑎᓐᓂ 

ᑕᐃᓐᓇ ᑐᑭᓯᔪᒪᔪᖅ ᑐᑭᓯᑎᑦᑎᐊᓛᕋᒃᑯ? 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ 

ᒥᓂᔅᑕᐅᔪᖅ, ᒥᔅᑐ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᐄ, 

ᑖᓐᓇ ᐃᒡᓗᕐᔪᐊᖅ ᐅᖃᐅᓯᕆᔮ 

ᖃᐅᔨᒋᐊᑦᓯᐊᖅᑳᕐᓗᒍ ᑎᑎᕋᕐᕕᖓᓅᕐᓗᒍ 

ᐅᓂᒃᑲᐅᑎᑦᓯᐊᖅᑑᓪᓗᐊᕐᓂᐊᖅᑕᕋ ᑖᓐᓇ 

ᐃᒡᓗᕐᔪᐊᖅ ᑭᐊᑉ ᐱᒋᖕᒪᖔᒍ ᐊᒻᒪ ᖃᓄᖅ 

ᑕᐃᒃᑯᐊ ᒪᖃᐃᑎᒃᑯᑦ ᐅᕝᕙᓘᕝᕙ ᐊᖑᓇᓱᐊᖅᑎᒃᑯᑦ 

ᑕᐃᒃᑯᓐᖓᖅᑑᓪᓗᐊᕋᔭᕐᒪᖔᑕ. ᒪ’ᓇ, ᐅᖃᖅᑎ. 

 

ᐅᖃᖅᑎ: ᖁᔭᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑐ ᓯᒥᐊᓐ 

ᒥᑭᓐᖑᐊᖅ. 

 

ᐊᐱᖅᑯᑦ 636 - 4(3): ᓴᓇᔨᐅᓂᕐᒥᒃ 

ᐃᓕᓐᓂᐊᕐᓂᖅ ᖃᒪᓂᑦᑐᐊᕐᒥ (ᒥᑭᓐᖑᐊᖅ) 

 

ᒥᑭᓐᖑᐊᖅ: ᒪ’ᓇᓪᓗᐅᕕᒃ, ᐅᖃᖅᑎᑦᑎᔩ. 

(ᑐᓵᔨᑎᒍᑦ) ᐅᖃᖅᑏ, ᐊᐱᖅᑯᑎᒋᔪᒪᔭᒃᑲ 

ᒥᓂᔅᑕᖓᓐᓄᑦ ᑲᒪᔪᒧᑦ ᓄᓇᕗᒻᒥ ᓯᓚᑦᑐᖅᓴᕐᕕᖕᒧᑦ.  

 

ᐅᖃᖅᑏ, ᑲᑎᒪᕐᔪᐊᓕᓵᖅᑎᓪᓗᑕ 

ᒪᓕᒐᓕᐅᖅᑎᐅᖃᑎᒐ ᑲᖏᖅᖠᓂᐅᑉ ᓂᒋᐊᓄᑦ  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᓲᑎᖃᓚᐅᖅᓯᒪᖕᒪᑦ ᖃᓄᐃᓕᖓᓕᕐᒪᖔᑦ 

ᓴᓇᑦᑎᓗᕐᕕᒃᓴᖅ ᑕᐃᓐᓇ ᐃᓕᓐᓂᐊᕐᕕᒃ 

ᓴᓇᔨᕈᕆᐊᖅᓴᕐᓂᕐᒧᑦ ᑲᖏᖅᖠᓂᕐᒥ.  

ᐃᑲᔪᖅᑐᐃᑦᑎᐊᖅᑐᖓ ᓯᓚᑦᑐᖅᓴᕐᕕᖕᒧᑦ 

ᑲᒪᒋᔭᖏᓐᓂᒃ ᓴᓇᔨᕈᕆᐅᖅᓴᕐᓂᕐᒥᒃ 

ᐃᓕᓐᓂᐊᖅᑎᑦᑎᔪᒪᓪᓗᑎᒃ ᑐᖅᑯᖅᑕᕐᕕᖕᒥᒃ. 

ᐱᒻᒪᕆᐅᖕᒥᖕᒪᑦ ᑕᒪᒃᑯᐊ ᐊᑐᖅᑕᐅᔪᓐᓇᖅᑐᑦ 

ᐊᑐᖅᑕᐅᖃᑦᑕᕈᓐᓇᖁᓪᓗᒋᑦ ᐊᑐᐃᓐᓇᕈᖅᑕᐅᔪᑦ.  

 

ᒥᓂᔅᑕ ᑐᓴᖅᑎᑦᑎᔪᓐᓇᖅᐸ ᖃᓄᐃᑦᑐᓂᒃ 

ᓴᓇᔨᕈᕆᐅᖅᓴᕐᓂᕐᒧᑦ ᐃᓕᓐᓂᐊᕈᑎᒃᓴᓂᒃ 

ᐊᑐᐃᓐᓇᐅᑎᑦᑎᓂᐊᖅᐸ ᖃᒪᓂᑦᑐᐊᕐᒥ ᐊᒡᒋᖅᑐᓂ 

ᑕᖅᑭᕐᓂ? ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᖁᔭᓐᓇᒦᒃ. ᓄᓇᕗᒻᒥ ᓯᓚᑦᑐᖅᓴᕐᕕᖕᒧᑦ 

ᒥᓂᔅᑕᐅᔪᖅ, ᒥᔅᑐ ᐹᓪ ᖁᐊᓴ. 
 

ᐊᖓᔪᖅᑳᖅ ᐹ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᖁᔭᓐᓇᒦᒡᓗ ᑕᒪᑐᒥᖓ ᖃᐅᔨᒋᐊᕐᒥᖕᒪᑦ 

ᒪᓕᒐᓕᐅᖅᑎᐅᖃᑎᒐ. ᑕᐃᒪ ᐆᒥᖓ 

ᐅᖃᕈᓐᓇᖅᑐᖓᐃᓛᒃ ᑕᐃᒪ ᑕᒫᓂ ᒫᑦᓯ 23, 2016-

ᖑᑎᓪᓗᒍ ᑕᐃᑲᓂ ᖃᒪᓂᑦᑐᐊᑉ ᖃᓂᒋᔮᓂ ᑖᒃᑯᐊ 

ᐅᔭᕋᖕᓂᐊᖅᑎᒃᑯᑦ ᓴᓇᖃᑎᒋᓪᓗᑎᒍᑦ 

ᐃᓕᓐᓂᐊᖅᑎᑦᑎᓚᐅᖅᓯᒪᒐᑦᑕ ᒪᑯᓄᖓᓕ air 

breaks-ᖑᓂᕋᖅᑕᐅᔪᓄᑦ. ᒪᑯᐊ ᓄᓇᓯᐅᑎᕐᔪᐊᑦ 

ᓄᓇᓯᐅᑎᕐᔪᐊᖑᔪᐃᑦ ᐊᒻᒪᓗ ᑕᐃᒃᑯᐊ Class 1 

ᐊᖁᑎᓄᑦ ᐃᓕᓐᓂᐊᒐᒃᓴᖅ. ᑕᐃᒪᓐᓇᑐᐃᓐᓇᕐᒥᒡᓕ 

ᖃᒪᓂᑦᑐᐊᕐᒥ ᒫᓐᓇᒧᑦ ᑎᑭᖦᖢᒍ 

ᐃᓕᓐᓂᐊᖅᑎᑦᑎᖃᑦᑕᖅᐳᒍᑦ ᐊᒻᒪᓗ ᑖᒃᑯᐊ 

ᓴᓇᖃᑎᒋᓂᖅᓴᐅᖃᑦᑕᕋᑦᑎᒍᑦ ᐊᒡᓃᒍ ᐄᒍ 

ᐅᔭᕋᖕᓂᐊᖅᑎᑦ. ᑖᒃᑯᐊ ᐅᔭᕋᖕᓂᐊᖅᑏ, pre-trades 

training, ᑕᑉᐱᑲᓂᒻᒪᕆᒡᓕ ᐅᔭᕋᖕᓂᐊᕐᕕᖕᒥ, ᑖᒃᑯᐊ 

ᓴᓇᖃᑎᒋᖃᑦᑕᖅᑕᕗᑦ ᒪᑯᓄᖓ ᑕᒪᒃᑯᓄᖓ. ᖃᓄᖅ, 

ᐅᖃᑦᑎᐊᕈᒪᓗᐊᒧᑦ ᓴᓇᓂᕐᒧᑦ ᐱᓕᕆᐊᒃᓴᒧᑦ 

ᐸᕐᓇᒍᑎᓂᒃ ᐃᓕᓐᓂᐊᕈᑎᒋᖃᑦᑕᖅᑕᕗᑦ. 

ᑕᑉᐱᑲᓂᒻᒪᕆᒡᓕ ᐅᔭᕋᖕᓂᐊᕐᕕᖔᖓᓂ ᑕᕝᕙᓂ 

ᖃᒪᓂᑦᑐᐊᒻᒪᕆᐅᓐᖏᑦᑑᒐᓗᐊᖅ. ᑖᒃᑯᓇᓐᖓᑦ 

ᐃᑲᔪᖅᑕᐅᕐᔪᐊᖃᑦᑕᖅᑐᒍᓪᓖᓛᒃ 

ᑭᕙᓪᓕᕐᒥᑦ ᐅᔭᕋᖕᓂᐊᖅᑎᓄᑦ 

ᐃᓕᓐᓂᐊᕈᓯᐅᖃᑦᑕᖅᑐᑦ ᐊᑎᖃᖅᑐᐃᑦ mine 

trading society-ᑯᑦ. ᑖᒃᑯᓂᖓᓕ ᑕᑉᐹᓂ 

ᐱᓕᕆᑎᑦᑎᖃᑦᑕᕋᔭᖅᑐᒍᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᒥᑭᓐᖑᐊᖅ.  
 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑕᐃᒪᓐᓇ ᑎᑭᐅᑎᕙᒻᒥᒐᑦᑕ 

ᓇᑉᐸᑦᑎᕆᕙᓪᓕᐊᓂᐊᓕᕐᒥᒻᒪᑕ ᓴᓇᕙᓪᓕᐊᓕᕐᓗᑎᒃ 

ᐃᓪᓗᕐᔪᐊᓂᒃ. ᒥᓂᔅᑕ ᓇᓗᓇᐃᖅᓯᔪᓐᓚᖅᐹ  

ᖃᓄᐃᑦᑐᒥᑦ ᐊᐅᓚᔾᔭᐃᒋᐊᕈᑎᒥᒃ ᐱᑕᖃᕐᒪᖔᑕ 

ᓯᕗᒧᐊᑦᑎᐊᖁᓪᓗᒋᑦ ᓄᓇᕗᒻᒥᐅᑦ ᑕᐃᒃᑯᐊ 

ᓴᓇᓕᒻᒪᒃᓴᕆᐅᕈᒪᔪᑦ, ᓴᓇᔨᕈᕋᓱᐊᖅᑐᑦ 

ᐃᖅᑲᓇᐃᔭᕈᓐᓇᖁᓪᓗᒋᑦ ᐃᓪᓗᓕᐅᖅᑎᓪᓗᒋᑦ 

ᓄᓇᓕᓐᓂᑦ ᓲᕐᓗ ᖃᒪᓂᑦᑐᐊᕐᒥᑦ? ᖁᔭᓐᓇᒦᒃ, 

ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. ᓄᓇᕗᒻᒥ ᓯᓚᑦᑐᖅᓴᕐᕕᖕᒧᑦ 

ᒥᓂᔅᑕᐅᔪᖅ, ᒥᔅᑐ ᖁᐊᓴ. 
 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᖁᔭᓐᓇᒦᒡᓗ ᑕᒪᑐᒥᖓ ᖃᐅᔨᒋᐊᒃᑲᓐᓂᕈᒪᖕᒪᑦ, 

ᓲᖃᐃᒻᒪ ᑕᐃᒪᓐᖓᓕᒫᖅ ᓄᓇᖃᐅᕋᑦᑕ ᐊᑐᓂ 

ᑕᒪᕐᒥᑦᑎᐊᖅ ᓄᓇᖃᖅᖢᑕ 

ᐃᓕᓐᓂᐊᖅᑎᑦᑎᖁᔨᑦᑎᐊᖃᑦᑕᖅᐳᒍᓂᓛᒃ 

ᑕᒪᒃᑯᓂᖓ.  
 

ᑕᐃᒪᓕ ᑕᐃᑲᓂ ᑲᖏᖅᖠᓂᕐᒦᓛᒃ ᑕᐃᑲᓂ 

ᓴᓇᓂᕐᒧᑦ ᐃᓕᓐᓂᐊᕐᕕᒃ, ᑖᓐᓇ ᑕᐃᑲᓂ 

ᐃᓕᓐᓂᐊᖃᑦᑕᕐᒪᑕ ᒪᑯᓄᖓ apprenticeship-ᒧᑦ 

ᑐᕌᕐᓂᖅᓴᐅᖃᑦᑕᕐᒪᑦ. ᑕᐃᓐᓇ, ᑕᐃᑲᓂᖔᖅ 

ᑕᒪᒃᑯᓂᖓ apprenticeship-ᒧᑦ ᓲᕐᓗ 

ᐸᐃᑉᐹᖅᑖᕋᓱᖕᓂᐊᖅᑎᓪᓗᒋᑦ ᑕᒪᒃᑯᐊ ᕿᔪᓕᕆᔩᑦ, 

ᑭᓱᓕᕆᔩᓪᓘᓐᓃᑦ ᑕᒪᒃᑯᐊ apprentice-

ᑖᕋᓱᖃᑦᑕᖅᑐᐃᑦ. ᑕᐃᒪ ᑕᐃᑲᓂ ᑲᖏᖅᖠᓂᕐᒥ 

ᒫᓐᓇᒧᑦ ᑎᑭᖦᖢᒍ ᑕᐃᒪᓐᓇᐃᑦᑐᓕᕆᖃᑦᑕᕈᑦᑕ.  

ᓄᓇᓕᒻᒪᕆᖕᓂᑦ 

ᐃᓕᓐᓂᐊᖅᑎᑦᑎᖃᑦᑕᕈᓐᓇᕐᒥᒐᑦᑕᐃᓛᒃ pre-

trades ᓲᕐᓗ ᑖᒃᑯᓇᓂ ᓯᓚᑦᑐᖅᓴᕐᕕᖁᑎᑦᑎᓐᓂᑦ 

ᓄᓇᓕᑦᑎᓐᓂᑦ. ᑕᐃᒪᓐᓇᐃᑦᑐᓂᒃ ᑕᕝᕙ 

ᐊᐱᕇᓐᓇᖅᐸᒃᐳᒍᑦ ᐊᕐᕌᒍᑕᒫᑦ 

ᐊᐱᕆᑎᑦᑎᖃᑦᑕᖅᐳᒍᑦ ᐃᓕᓴᐃᔨᑦᑎᓐᓂᑦ 

ᓯᓚᑦᑐᖅᓴᕐᕕᖁᑎᑦᑎᓐᓂᑦ ᓱᓇᓂᒃ ᑕᑯᒋᐊᕈᒪᕕᓯ?  
 

ᑕᒪᔾᔭ ᑐᓴᕐᕕᒋᔪᒪᑦᑎᐊᖃᑦᑕᕋᓗᐊᖅᐸᕗᑦ 

ᐊᔪᕐᓇᓐᖏᒃᑳᖓᑦ. ᓲᕐᓗ ᓴᓇᓂᕐᒧᑦ ᑐᕌᖓᓂᐊᕐᓗᓂ 

ᐃᓕᓴᐃᔨᑖᕌᓪᓚᓚᐅᕐᒥᓗᑕ, ᑕᒪᔾᔭ 

ᐊᑐᕆᐊᖃᖃᑦᑕᕋᑦᑎᒍ ᕿᓂᓚᐅᕐᓗᑕ, 

ᐊᔪᕐᓇᖏᒃᑳᖓᒥ ᐊᒻᒪᓗ ᐊᒥᓲᓂᖏᑦ ᑖᒃᑯᐊ 

ᐃᓕᓐᓂᐊᕈᒪᔪᐃᑦ ᒪᓕᒃᖢᒋᑦ ᑲᔪᓯᑎᑦᑎᖃᑦᑕᕋᑦᑕ 

ᑭᓯᐊᓂ. ᑕᒪᑐᒧᖓᐃᓛᒃ ᐅᖃᕈᓐᓇᖅᐳᖓ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  
 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᒥᑭᓐᖑᐊᖅ.  
 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᐃᓕᓴᖅᓯᔪᖓ ᑲᒪᒋᔭᐅᓂᖓ ᓄᓇᕗᒻᒥ 

ᓴᓇᔨᕈᕆᐅᖅᓴᖅᐸᓪᓕᐊᔪᑦ ᑖᒃᑯᐊ ᑲᒪᒋᔭᐅᖕᒪᑕ 

ᐃᓄᓕᕆᔨᒃᑯᑦ ᐱᓕᕆᕕᖓᓐᓂᑦ ᑭᓯᐊᓂᓕ  

ᑐᓴᑲᑕᒃᑎᓪᓗᖓ ᐅᖃᖃᑎᒌᒋᐊᖃᕐᒪᑕ ᓄᓇᕗᒻᒥᑦ 

ᓯᓚᑦᑐᖅᓴᕐᕕᒃ ᐊᒻᒪᓗᑦᑕᐅᖅ ᓄᓇᕗᒻᒥ 

ᓴᓇᔨᕈᕆᐅᖅᓴᖅᑐᑦ, ᑕᐃᒃᑯᐊ ᓴᓇᔨᕈᕋᓱᐊᖅᑐᑦ 

ᐃᓕᓐᓂᐊᖅᑐᑦ ᐊᑐᐃᓐᓇᐅᖁᓪᓗᒋᑦ ᓄᓇᕗᒻᒥᐅᓄᑦ, 

ᓄᓇᕗᒻᒥᐅᑕᐃᑦ ᐃᓕᓐᓂᐊᖅᑎᑕᐅᑦᑎᐊᖁᓪᓗᒋᑦ, 

ᐃᓕᓴᕆᔭᐅᔾᔪᑎᑖᖃᑦᑕᖁᓪᓗᒋᑦ ᓴᓇᔨᕈᕐᓂᕐᒧᑦ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᖅ ᓄᓇᕗᑦ 

ᓯᓚᑦᑐᖅᓴᕐᕕᐅᑉ ᓴᓇᔨᕈᕆᐅᖅᓴᓂᕐᒧᑦ 

ᐃᓕᓐᓂᐊᕐᕕᖏᑦ ᐃᖅᑲᓇᐃᔭᖃᑎᖃᖃᑦᑕᕐᒥᖕᒪᑕ 

ᓄᓇᓕᖕᓂᑦ ᓴᓇᔨᕈᕆᐅᖅᓴᕐᓂᕐᒧᑦ 

ᑲᑐᔾᔨᖃᑎᒌᖑᔪᓂᒃ ᓇᓗᓇᐃᖅᓯᓇᓱᒃᑎᓪᓗᒋᑦ 

ᐱᕕᒃᓴᐅᔪᓂᒃ, ᐊᑐᖅᑕᐅᔪᓐᓇᖅᑐᓂᒃ ᓄᓇᕗᒻᒥᐅᓄᑦ 

ᐃᖅᑲᓇᐃᔭᓕᒻᒪᒃᓴᕐᓗᑎᒃ ᐃᓕᓐᓂᐊᖅᓯᓐᓈᕐᓗᑎᒃ 

ᐃᓕᓴᕆᔭᐅᔪᓐᓇᖅᓯᓂᐊᕐᒪᑕ ᐃᓕᓐᓂᐊᖅᑕᖏᑦ 

ᐃᒡᓗᓕᐅᖃᑕᐅᓗᑎᒃ, ᓲᕐᓗ ᖃᒪᓂᖅᑐᐊᕐᒥᑦ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑲᒪᔪᖅ ᓄᓇᕗᑦ 

ᓯᓚᑦᑐᖅᓴᕐᕕᖓᓂᑦ, ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐄ, ᑖᒃᑯᐊ ᐃᓄᓕᕆᔨ ᑖᒃᑯᐊ 

ᓴᓇᖃᑎᒋᑦᑎᐊᖃᑦᑕᖅᑕᕗᑦ ᑕᒪᒃᑯᐊ 

ᐸᕐᓇᓱᐊᖅᑐᑎᒍ ᐃᓕᓐᓂᐊᕐᕕᓕᒫᑦᑎᓐᓂᑦ, 

ᓯᓚᑦᑐᖅᓴᕐᕕᓕᒫᑦᑎᓐᓂᑦ ᐊᓪᓛᑦ ᓄᓇᓕᖕᓂᑦ. ᑖᓐᓇ 

ᐊᑎᖃᖅᑎᑕᐅᔪᖅ ᒍᕋᐃᑦ. ᑖᒃᑯᐊ 

ᐊᐅᓚᑕᐅᖃᑦᑕᖅᑐᐃᑦ ᑖᒃᑯᓇᓐᖓᑦ 

ᐃᓄᓕᕆᔨᒃᑯᓐᓂᑦ. 

 

ᑖᒃᑯᐊ ᑕᐃᒪᓐᓇᐃᓚᐅᖅᑎᓪᓗᒋᑦ. ᐊᒻᒪᓗ ᑕᐃᒪ 

ᐅᖃᖅᑲᐅᑎᓪᓗᖓᐃᓛᒃ, ᓴᓇᓂᕐᒧᑦ ᐃᓕᓐᓂᐊᕐᓂᖅ, 

ᑕᒪᓐᓇ ᑲᔪᓯᑦᑎᐊᖃᑦᑕᕐᒪᑦ apprenticeship-ᒧᑦ 

ᑖᔅᓱᒧᖓ ᑐᕌᖓᓪᓚᕆᖃᑦᑕᕐᒪᑕ ᑕᐃᑲᓂᓕ ᑭᓯᐊᓂ 

ᑲᖏᖅᖠᓂᕐᒥ ᒫᓐᓇᒧᑦ ᑎᑭᖦᖢᒍ 

ᐊᐅᓚᑎᖃᑦᑕᖅᑕᕗᑦ. 

 

ᒪᓐᓇ ᐊᔪᕐᓇᕈᑕᐅᖃᑦᑕᕐᒥᖕᒪᑦ ᓄᓇᓕᖕᓂ 

ᐆᒃᑐᕋᓱᒍᒪᓪᓚᕆᒃᑲᓗᐊᖅᖢᑎᒃ ᑭᓯᐊᓂ  

journeymen-ᑕᖃᐅᖏᒃᑳᖓᑦ apprenticeship  

ᓲᕐᓗ ᖃᓪᓗᓇᐅᔭᑲᑕᒃᑲᓗᐊᖅᑐᖓ. 

 

ᑭᓯᐊᓂ ᐸᐃᑉᐹᖁᑎᖃᓪᓚᑦᑖᖅᑐᓂᒃ 

ᐱᑕᖃᐅᓗᐊᖃᑦᑕᖏᒻᒪᑦ ᓄᓇᓕᖕᓂ ᐃᓛᓐᓂ.  

ᑖᓐᓇ ᑕᕝᕙ ᓱᒃᑲᐃᕚᓪᓕᕈᑎᒋᖃᑦᑕᖅᑕᕗᑦ 

apprenticeship-ᑖᕈᒪᒐᓗᐊᖅᖢᑕ 

ᑕᐃᒪᓐᓇᑦᑐᖃᑦᑎᐊᖅᑎᓪᓗᒍ. 

 

ᑭᓯᐊᓂ ᑕᒪᒃᑯᐊ ᑲᔪᓯᑦᑎᐊᕈᓐᓇᕐᒪᑕ ᑭᓯᐊᓂ 

ᓇᓂᑐᐃᓐᓇᖅ ᓄᓇᓕᖕᓂ ᓴᓇᓂᕐᒧᑦ pre-trades-

ᒥ. ᑕᒪᒃᑯᓂᖓ 

ᑲᔪᓯᑎᑦᑎᔪᓐᓇᑦᑎᐊᖃᑦᑕᕋᓗᐊᖅᑐᒍᑦ ᓲᖃᐃᒻᒪ 

ᐸᐃᑉᐹᖁᑎᖃᖅᑐᓂᒃ ᐱᑕᖃᑐᐊᖅᐸᑦ ᑕᒪᔾᔭ 

ᐃᑲᔪᖅᑎᒋᕐᔪᐊᖃᑦᑕᕋᑦᑎᒍᑦ ᐊᒻᒪ 

ᖁᔭᓐᓇᒦᑦᑎᐊᖃᑦᑕᖅᑕᕗᑦ ᑖᒃᑯᐊ ᐃᓄᓕᕆᔨᒃᑯᑦ 

ᐱᒋᐊᖅᑎᑦᑎᖃᑕᐅᔪᓐᓇᖅᑎᑦᑎᔪᐊᐃᓐᓅᖕᒪᑕ 

ᓴᓇᓂᕐᒧᑦ ᑐᕌᕋᓱᒃᑎᓪᓗᒋᑦ ᒍᕋᐃᑦ ᐳᕉᒍᕋᒻ-

ᖑᓂᕋᖅᑕᕗᑦ ᑖᓐᓇ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒᑦ, ᒥᔅ ᐹᑦ 

ᐊᕐᓇᒃᑲᖅ. 

 

ᐊᐱᖅᑯᑦ 637 - 4(3): ᓄᓇᕗᒥ 

ᐳᓚᕋᖅᑐᓕᕆᔨᒃᑯᑦ (ᐊᕐᓇᒃᑲᖅ) 

 

ᐊᕐᓇᒃᑲᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ, 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔾᔪᑎᓕᕆᔨᒃᑯᓪᓗ 

ᒥᓂᔅᑕᖓᓐᓄᑦ ᑐᕌᖅᑎᑦᑐᒪᔭᕋ.  

 

ᒥᓂᔅᑕ ᓯᑎᐱᕆᐅᓚᐅᖅᑐᒥ 

ᓇᓗᓇᐃᖅᓯᓚᐅᖅᓯᒪᖕᒪᑦ ᐊᓯᔾᔨᖅᑕᐅᓪᓚᕆᖕᒪᑕᒎᖅ  

ᓄᓇᕗᒥ ᐳᓚᕋᖅᑐᓕᕆᔨᒃᑯᑦ ᐱᔭᒃᓴᖏᑦ ᐊᒻᒪᓗ 

ᐅᖃᖅᖢᓂ ᑖᒃᑯᐊ ᐃᓚᒋᔭᐅᔾᔪᑎᓖᑦ ᑐᓐᖓᕕᓖᑦ 

ᑲᑐᔾᔨᖃᑎᒌᑦ ᐃᑲᔪᖅᓱᕐᓂᕐᒧᑦ 

ᑐᕌᖓᓪᓗᐊᑕᕐᓂᐊᖅᑐᖅ.  

 

ᐊᒻᒪᓗ ᐅᖃᖅᓯᒪᓚᐅᕆᓪᓗᑎᒃ ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔾᔪᑎᓕᕆᔨᒃᑯᒡᒎᖅ ᐳᓚᕋᑦᑐᓕᕆᓂᕐᒥᒃ 

ᑎᒍᓯᒃᑲᓐᓂᕐᓂᐊᖅᑐᑦ ᓂᐅᕐᕈᑎᖃᕋᓱᐊᕐᓂᕐᒥᒃ 

ᖃᐅᔨᓴᐃᓂᕐᒥᒃ ᐱᓕᒻᒪᒃᓴᐃᓂᕐᒥᒃ ᐊᒻᒪᓗ 

ᐳᓛᕆᐊᖅᑐᑦ ᑕᑯᔭᒐᖃᕐᕕᖏᓐᓂᒃ. 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑕᐃᒃᑯᐊ ᓄᑖᑦ 

ᐊᖏᕈᑏᑦ ᐊᑎᓕᐅᖅᑕᐅᓂᐊᕐᒪᖔᑕ 

ᐱᓕᕆᕝᕕᐊᓄᑦ, ᓄᓇᕗᒻᒥᓗ ᐳᓚᕋᖅᑐᓕᕆᔨᒃᑯᓐᓄᑦ 

ᐊᒻᒪ ᖃᖓ ᐊᑎᓕᐅᖅᑕᐅᓛᖅᐸ? ᐊᒻᒪ ᖃᖓ 

ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓛᖅᐸ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ ᐊᒻᒪ 

ᐃᖏᕐᕋᔪᓕᕆᓂᕐᒧᑦ ᒥᓂᔅᑑᔪᖅ, ᒥᔅ ᒫᓂᑲ ᐃᐊᓪ-

ᑲᓇᔪᖅ. 

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐄ, ᓯᑎᐱᕆᒥ 

ᓇᓗᓇᐃᖅᓯᓚᐅᖅᓯᒪᔪᒍᑦ ᑖᒃᑯᐊ 

ᐋᖅᑭᒋᐊᖅᑕᐅᓂᖏᓐᓂᒃ ᓄᓇᕗᒻᒥ 

ᐳᓚᕋᖅᑐᓕᕆᔨᒃᑯᑦ ᑲᑐᔾᔨᖃᑎᒌᖏᑦ 

ᓇᓗᓇᐃᖅᑕᐅᒃᑲᓐᓂᓚᐅᖅᖢᑎᒡᓗ ᖃᓄᐃᑦᑐᓂᒃ 

ᐱᔭᒃᓴᖅᑖᕐᓂᐊᕐᒪᖔᖏᑦ ᑐᓐᖓᕕᖃᖅᖢᑎᒃ 

ᐃᓚᒋᔭᐅᔾᔪᑎᓂᒃ.  

ᓄᓇᕗᑦ ᐳᓚᕋᑦᑐᓕᕆᔨᒃᑯᓐᓂᒃ 

ᐱᓕᕆᖃᑎᖃᕐᓂᐊᖅᑐᒍᑦ ᑐᓐᖓᓴᐃᔩᓪᓗ ᐊᒻᒪᓗ 

ᓄᓇᕗᑦ ᐊᑉᓗᖅᑕ.  

 

ᒫᓐᓇ ᐋᖅᑭᒃᓱᐃᕙᓪᓕᐊᔪᒍᑦ ᓱᓕ, ᓄᓇᕗᑦ 

ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ 

ᖃᓄᐃᓕᖓᓂᐊᕐᒪᖔᑦ ᑕᐃᒃᑯᐊ ᓄᑖᑦ 

ᐳᓚᕋᑦᑐᓕᕆᓂᕐᒧᑦ ᑐᕌᖓᔪᑦ ᐊᑐᖅᑕᐅᓗᑎᒃ. 

ᑕᒪᒃᑯᐊ ᐱᔭᕇᖅᑕᐅᒃᐸᑕ ᐃᓐᓄᒃᑕᐅᓯᒪᓕᖅᐸᑕᓗ 

ᐃᖅᑲᓇᐃᔮᑦ ᑕᐃᒪ, 

ᐃᖅᑲᓇᐃᔭᖅᑎᒃᓴᖅᓯᐅᕈᓐᓇᖅᓯᓂᐊᖅᑐᑦ ᓄᓇᕗᒻᒥ 

ᐳᓚᕋᖅᑐᓕᕆᔨᒃᑯᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ,  

ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ, 

ᑕᐃᒃᑯᐊ ᑮᓇᐅᔭᑦ ᑐᓐᓂᖁᑕᐅᓂᐊᖅᑐᑦ 

ᐱᕙᓪᓕᐊᔪᓕᕆᔨᒃᑯᓐᓂᑦ ᓄᓇᕗᒻᒥ 

ᐳᓚᕋᑦᑐᓕᕆᔨᒃᑯᑦ ᐃᓚᓐᖓᖅᑕᐅᓯᒪᔪᑦ $3 

ᒥᓕᐊᖏᓐᓃᖃᑦᑕᐅᓚᐅᖅᓯᒪᔫᒐᓗᐊᑦ $1 

ᒥᓕᐊᑐᐃᓐᓇᐅᓕᕐᒪᑕ. ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 

ᖃᓄᖅ ᑖᓐᓇ ᐋᖅᑭᒃᑕᐅᓚᐅᕐᒪᖔᑦ ᐊᒻᒪᓗ ᑖᒃᑯᐊ 

ᓄᓇᕗᑦ ᐳᓚᕋᖅᑐᓕᕆᔨᒃᑯᑦ ᖃᓄᖅ 

ᐱᔭᒃᓴᖅᑖᕆᓯᒪᔭᒥᓂᒃ ᐱᓕᕆᐊᖃᕈᓐᓇᕐᓂᐊᖅᐸᑦ 

ᑮᓇᐅᔭᑦ ᐅᓄᕈᓐᓃᖅᐹᓪᓕᖅᑎᓪᓗᒋᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ ᐊᒻᒪ 

ᐃᖏᕐᕋᔪᓕᕆᓂᕐᒧᑦ ᒥᓂᔅᑑᔪᖅ, ᒥᔅ ᒫᓂᑲ ᐃᐊᓪ-

ᑲᓇᔪᖅ. 

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 

ᐊᐱᖅᑯᑎᒋᖕᒪᒍ. ᓄᓇᕗᒻᒥ ᐳᓚᕋᖅᑐᓕᕆᔨᒃᑯᑦ 

ᐊᐅᓚᔾᔪᑏᑦ ᒪᑭᒪᐅᑏᑦ 2016-17-ᒧᑦ $3 

ᒥᓕᐊᖏᓐᓃᓚᐅᖅᑐᑦ $1.625 ᒥᓕᐊᓄᑦ 

ᒥᒃᖠᕚᓪᓕᖅᑕᐅᓂᐊᖅᑐᑦ ᐊᒻᒪᓗ $1 

ᒥᓕᐊᓐᖑᕐᓂᐊᖅᖢᑎᒃ 2017-18 ᐊᒻᒪ ᑭᖑᓂᐊᒍᑦ. 

ᑕᐃᒪᐃᓕᖓᒃᐸᑦ, ᓄᓇᕗᑦ ᐳᓚᕋᑦᑐᓕᕆᔨᒃᑯᑦ 

ᓵᓐᖓᓂᖅᓴᐅᔪᓐᓇᖅᓯᓂᐊᖅᑐᑦ ᑕᐃᒃᑯᐊ 

ᐃᓚᒋᔭᐅᔾᔪᑎᓖᑦ ᖃᓄᖅ 

ᐃᑲᔪᖅᑕᐅᒃᑲᓐᓂᕈᓐᓇᕐᓂᐊᕐᒪᖔᑦ. ᐃᒃᑯᐊ ᐅᓄᖅᑐᑦ 

ᓴᖅᑭᔮᖅᑐᑐᖃᐅᓯᒪᓕᕐᒪᑕ ᐱᓯᓂᓯᒋᔭᐅᓪᓗᑎᒃ 

ᐅᓪᓗᒥᒧᑦ ᑎᑭᖦᖢᒍ.  

 

ᐃᓕᖅᑯᓯᓕᕆᓂᕐᒧᑦ ᑐᕌᖓᔪᑦ 

ᐱᔭᒃᓴᖅᑖᖅᓯᒪᓕᖅᑐᑦ ᐳᓚᕋᖅᑐᓕᕆᓂᕐᒥᒃ 

ᐱᕙᓪᓕᐊᑎᑦᑎᓂᕐᒥᒃ ᓂᐅᕐᕈᑎᖃᕐᓂᕐᒥᒃ 

ᖃᐅᔨᓴᐃᓂᕐᒥᒡᓗ ᐱᓕᒻᒪᒃᓴᐃᓂᕐᒧᑦ ᐊᒻᒪᓗ 

ᑕᑯᔭᒐᖃᕐᕖᑦ ᐊᐅᓚᑕᐅᔾᔪᑎᖏᑦ. ᑖᒃᑯᐊ ᑮᓇᐅᔭᑦ 

ᐱᓕᕆᐊᓐᖑᖅᑎᑕᐅᓯᒪᔪᓄᑦ 

ᑐᕌᖓᑎᑕᐅᖃᑦᑕᕐᓂᐊᖅᑐᑦ ᐊᒻᒪᓗ 

ᑮᓇᐅᔭᖅᑐᕈᑎᓄᑦ.  

 

ᑕᐃᒪᓐᓇ ᐋᖅᑭᒋᐊᖅᑕᐅᓯᒪᕗᖅ ᐱᔾᔪᑎᒋᓪᓗᒋᑦ 

ᑕᐃᒃᑯᐊ ᐊᑐᓕᖁᔭᓕᐊᕆᔭᐅᓚᐅᖅᓯᒪᔪᑦ 2016-ᒥ 

ᑲᑎᒪᔨᕋᓛᑦ ᕿᒥᕐᕈᓇᑦᑎᓪᓗᒋᑦ ᓄᓇᕗ 

ᐳᓚᕋᑦᑐᓕᕆᔨᒃᑯᓐᓂ. ᖁᔭᓐᓇᒦᒃ, ᐅᖃᖅᑏ.  

 



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅ 

ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ 

ᒥᓂᔅᑕᕆᔭᐅᔪᖅ $1 ᒥᓕᐊᓄᑦ ᐋᖅᑭᒃᑕᐅᔪᖅ ᑖᓐᓇ, 

ᓂᓪᓕᐅᑎᒋᓗᐊᓐᖏᑕᕋᓗᐊᖓ ᑭᓯᐊᓂ 

ᐅᖃᐅᓯᕆᔪᒪᔭᒃᑲ ᑕᐃᒃᑯᐊ ᐃᖅᑲᓇᐃᔭᖅᑏᑦ 

ᑕᐃᖅᑲᐅᔭᑎᑦ. ᐄ, ᑕᐃᒪᖃᐃ ᑕᒪᓐᓇ 

ᐊᓯᔾᔨᖅᑕᐅᑎᓪᓗᒍ ᐱᔭᒃᓴᖏᓪᓗ 

ᐊᓯᔾᔨᖅᑕᐅᑎᓪᓗᒋᑦ ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 

ᐱᓕᕆᕝᕕᐊ ᐊᖏᖅᓯᒪᓕᕐᒪᖔᑦ ᑕᐃᒃᑯᐊ ᓄᑖᑦ 

ᐃᖅᑲᓇᐃᔮᑦ ᐃᓐᓄᒃᑕᐅᓂᐊᖁᓪᓗᒋᑦ ᓄᓇᕗᑦ 

ᐳᓚᑦᑐᓕᕆᔨᒃᑯᓐᓂ 

ᐃᖅᑲᓇᐃᔭᖅᑎᒋᔭᐅᕙᓚᐅᖅᓯᒪᔪᓂᒃ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ ᐊᒻᒪ 

ᐃᖏᕐᕋᔪᓕᕆᓂᕐᒧᑦ ᒥᓂᔅᑑᔪᖅ, ᒥᔅ ᒫᓂᑲ ᐃᐊᓪ-

ᑲᓇᔪᖅ.  

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 

ᒪᓕᒐᓕᐅᖅᑎᐅᔪᖅ ᑕᒪᑐᒥᖓ ᐊᐱᖅᑯᑎᖃᕐᒪᑦ. 

ᑕᐃᒃᑯᐊ ᐃᖅᑲᓇᐃᔮᑦ 

ᑲᔪᖏᖅᓴᐅᑎᑎᒎᖅᑎᑕᐅᓯᒪᓕᖅᐸᑕ ᓄᓇᕗᒻᒥ 

ᐳᓚᕋᑦᑐᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ, ᐄ, 

ᐆᒃᑐᕈᓐᓇᑦᑎᐊᖅᑐᑦ ᑕᐃᒃᑯᓂᖓ ᐃᖅᑲᓇᐃᔮᓂᒃ 

ᐱᓇᓱᒍᓐᓇᕈᒪᒍᑎᑦ ᐊᔪᓐᖏᓐᓂᖏᓐᓂᒃ 

ᓈᒻᒪᒃᓯᓕᖅᓯᒪᑦᑎᐊᖅᐸᑕ ᑕᐃᒃᑯᓄᖓ 

ᐃᖅᑲᓇᐃᔮᓄᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑐ ᓯᒥᐊᓐ 

ᒥᑭᓐᖑᐊᖅ.  

 

ᐊᐱᖅᑯᑦ 638 - 4(3): ᐃᖅᑲᖅᑐᐃᔨᕋᓛᑦ 

(ᒥᑭᓐᖑᐊᖅ) 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 

(ᑐᓵᔨᑎᒎᓕᖅᑐᖅ) ᒪᓕᒐᓕᕆᔨᒃᑯᑦ ᒥᓂᔅᑕᖓᓐᓄᑦ 

ᑐᕌᑦᑎᑦᑐᒪᔭᕋ ᐊᐱᖅᑯᑎᒐ.  

 

ᑖᓐᓇ ᒥᓂᔅᑕ ᐃᖅᑲᐅᒪᔪᒃᓴᐅᕗᖅ ᒪᐃ 2013-

ᖑᑎᓪᓗᒍ ᑕᐃᒃᑯᐊ ᒪᓕᒐᓕᐅᖅᑎᐅᓚᐅᖅᓯᒪᔪᑦ 

ᐊᓂᒍᖅᑎᑦᑎᓚᐅᖅᓯᒪᔪᑦ ᐱᖁᔭᒃᓴᖅ 44-ᒥ. 

ᐱᖁᔭᕐᔪᐊᖅ ᐋᖅᑭᒋᐊᖅᑎᔾᔪᑕᐅᓂᐊᖅᑐᖅ 

ᐃᖅᑲᖅᑐᐃᔨᕋᓛᑦ ᐱᖁᔭᕐᔪᐊᖓᓐᓂᒃ 

ᐃᓚᖃᓕᒃᖢᑎᒃ. ᓴᖅᑭᑦᑎᔪᓐᓇᖅᖢᑎᒃ 

ᐃᖅᑲᖅᑐᐃᔨᕋᓛᑦ ᑎᒃᑯᐊᖅᑕᐅᖃᑦᑕᕐᓂᖏᓐᓄᑦ 

ᐊᑭᓕᖅᓱᖅᑕᐅᓂᖏᓐᓄᓪᓗ ᑲᑎᒪᔨᕋᓛᖏᑦ. ᔪᓚᐃ 

29, 2016-ᖑᑎᓪᓗᒍ, ᑖᒃᑯᐊ ᓈᓴᐅᑎᖏᑦ 

ᐊᑐᓕᖅᑎᑕᐅᓚᐅᖅᓯᒪᔪᑦ.  

 

ᒥᓂᔅᑕ ᐅᕙᑦᑎᓐᓄᑦ ᓇᓗᓇᐃᖅᓯᔪᓐᓇᖅᐹ ᖃᖓ 

ᑕᐃᒃᑯᐊ ᑲᑎᒪᔨᕋᓛᑦ ᑎᒃᑯᐊᖅᑕᐅᖃᑦᑕᕐᓂᖏᓐᓄᑦ 

ᐊᑭᓕᖅᓱᖅᑕᐅᓂᖏᓐᓄᓪᓗ ᑲᑎᒪᔨᕋᓛᓄᑦ 

ᐃᓕᔭᐅᓛᕐᒪᖔᖏᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᕆᓂᕐᒧᑦ ᒥᓂᔅᑑᔪᖅ, 

ᒥᔅᑐ ᑮᑦ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᖅᐸᕋ ᑖᓐᓇ 

ᐃᖅᑲᐅᒪᑦᑎᐊᖅᑐᐊᓘᖕᒪᑦ. ᒪᓕᒐᓕᕆᔨᒃᑯᓐᓄᑦ 

ᒥᓂᔅᑕᐅᓚᐅᕐᒪᖔᓪᓘᓐᓃᑦ ᐃᖅᑲᐅᒪᓐᖏᑦᑐᖓ 

ᑭᓯᐊᓂ ᒥᔅᑕ ᒥᑭᓐᖑᐊᖅ ᐅᖃᐅᑎᔪᓐᓇᖅᑕᕋ 

ᑕᐃᒃᑯᐊ ᑲᑎᒪᔨᕋᓛᑦ ᐊᖏᖅᑕᐅᓯᒪᓕᖅᑐᑦ 

ᒥᓂᔅᑕᐃᑦ ᑲᑎᒪᔨᖏᓐᓄᑦ ᐊᒻᒪ ᑕᐃᒃᑯᐊ 

ᐱᕙᓪᓕᐊᔪᓐᓇᖅᓯᓂᐊᓕᖅᖢᑎᒃ ᑲᑎᒪᔨᕋᓛᑦ. 

ᑕᐃᒃᑯᐊ ᑕᐃᖅᑲᐅᔭᒃᑲ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 

ᒥᔅᑐ ᒥᑭᓐᖑᐊᖅ.  

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᑖᓐᓇ ᒥᓂᔅᑕᕆᔭᐅᔪᑦ ᐅᕙᑦᑎᓐᓄᑦ 

ᓇᓗᓇᐃᖅᓯᔪᓐᓇᖅᐹ ᖃᓄᖅ ᑖᒃᑯᐊ 

ᒪᓕᒐᓕᕆᔨᒃᑯᑦ ᓄᓇᕗᒻᒥᓗ ᐃᖅᑲᖅᑐᐃᔩᑦ ᖃᓄᖅ 

ᖃᐅᔨᒪᖃᑦᑕᕐᒪᖔᑦ ᓇᓕᐊᒃ ᓄᓇᓖᑦ 

ᐃᖅᑲᖅᑐᐃᔨᕋᓛᖅᑕᖃᓐᖏᒻᒪᖔᖏᑦ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᕆᓂᕐᒧᑦ ᒥᓂᔅᑑᔪᖅ, 

ᒥᔅᑐ ᐲᑕᓴᓐ.  

 



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᐃᑲᔪᖅᑐᐃᖃᑦᑕᖅᑐᒍᑦ 

ᑕᐃᒪᐃᑦᑐᓕᕆᔨᐅᖃᑦᑕᖅᑐᓂᒃ ᐊᒻᒪᓗ 

ᐊᑯᓐᓂᓱᖅᑎᒋᔭᐅᖃᑦᑕᖅᖢᓂ ᐃᖅᑲᖅᑐᐃᔨᓄᑦ 

ᐃᖅᑲᖅᑐᐃᕕᖕᓄᑦ ᐊᒻᒪᓗ ᐃᖅᑲᖅᑐᐃᔨᕋᓛᑦ 

ᐱᓕᕆᔨᖏᓐᓄᑦ. ᑐᖏᓕᕋᐃᓐᓇ ᓄᓇᕗᒻᒥ ᒪᕐᕉᒃ 

ᐱᖓᓱᓪᓘᓐᓃᑦ ᐃᖅᑲᖅᑐᐃᔨᕋᓛᖃᓐᖏᑦᑐᖅᑕᓕᒃ. 

ᐊᒻᒪᓗ ᓲᕐᓗ ᐃᖅᑲᖅᑐᐃᔨᕋᓛᑕᖃᓐᖏᑉᐸᑦ 

ᐊᓯᐊᓂᒃ ᓄᓇᓕᖕᒥᓐᖔᖅᑐᒥᒃ ᑕᐃᑯᓐᖓᖅᑎᑦᑎᓲᑦ 

ᐊᑐᖅᑕᐅᔭᕆᐊᖃᓕᕌᖓᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᒥᑭᓐᖑᐊᖅ. 

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᓄᓇᕗᒻᒥ ᐃᖅᑲᖅᑐᐃᕕᒃ ᖃᕆᓴᐅᔭᐅᑉ 

ᐃᑭᐊᖅᑭᕕᖏᑎᒍᑦ ᓇᓗᓇᐃᖅᓯᓚᐅᖅᓯᒪᔪᖅ 

ᐱᖓᓱᓂᒎᖅ ᑎᒃᑯᐊᖅᓯᓯᒪᖕᒪᑦ ᑎᒃᑯᐊᖅᓯᔪᓐᓇᕐᒪᑕ 

ᐃᖅᑲᖅᑐᐃᔨᕋᓛᒥᒃ. ᐃᓚᓕᐅᓪᓗᓂ 

ᐃᖅᑲᓇᐃᔮᖃᕈᓐᓇᖅᖢᓂ ᐃᓚᔮᕇᒃ 

ᐱᖁᔭᕐᔪᐊᖏᑦᑎᒍᑦ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᖃᔅᓰᑦ 

ᐃᖅᑲᖅᑐᐃᔨᕋᓛᑦ ᓄᓇᕗᒻᒥ 

ᐃᖅᑲᓇᐃᔮᖃᕈᓐᓇᕐᒪᖔᑦ ᐃᓚᔮᕇᑦ ᐱᖁᔭᕐᔪᐊᖓᑦ 

ᐊᑐᕐᓗᒍ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐃᖅᑲᖅᑐᐃᓂᓕᕆᓂᕐᒧᑦ 

ᒥᓂᔅᑕᐅᔪᖅ, ᒥᔅᑐ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑖᓐᓇ ᒪᓕᒐᖅ ᐊᑐᖅᖢᒍ, ᐃᓚᒌᓂᒃ 

ᐱᓂᕐᓗᖅᑕᐃᓕᑎᑦᑎᓂᕐᒧᑦ ᒪᓕᒐᖅ, 12-ᖑᔭᕆᐊᓖᑦ 

ᐃᖅᑲᖅᑐᐃᔨᕋᓛᑦ. ᑕᓪᓕᒪᓂᒃ 

ᓇᓗᓇᐃᖅᑕᐅᓯᒪᔪᖃᖅᐳᒍᑦ ᑕᒪᓐᓇᓗ 

ᖃᐅᔨᒋᐊᓵᓚᐅᖅᑐᒍᑦ ᒫᓐᓇᓵᖑᓚᐅᖅᑐᖅ.  

ᓄᓇᓕᓐᓂ ᐃᖅᑲᖅᑲᐃᔨᕋᓛᓄᑦ ᐃᖅᑲᓇᐃᔭᖅᑎᓂᒃ 

ᐅᖃᖃᑎᖃᕈᓐᓇᓚᐅᕋᒪ ᐃᖃᓗᑦᑑᑦᑎᐊᒥ. 

ᖃᐅᔨᓚᐅᖅᑐᖓ ᐊᒥᒐᕋᑦᑕ ᐃᓚᒌᓂᒃ ᐱᓂᕐᓗᖅᑕ 

ᐃᓕᑎᑦᑎᓂᕐᒧᑦ ᐃᖅᑲᖅᑐᐃᔨᕋᓛᓂᒃ ᐊᒥᒐᕋᑦᑕ.  

ᑎᓴᒪᐃᓐᓇᐅᖅᑰᓕᕐᒪᑦ ᑕᐃᒃᑯᐊ ᒫᓐᓇ. 

ᐃᖅᑲᕈᓐᓇᑦᑎᐊᕈᓐᓃᕋᒪ ᑎᓴᒪᐅᖅᑰᖅᑐᑦ 

ᑕᓪᓕᒪᓪᓗᑭᐊᖅ. 

 

ᐱᓕᕆᕕᕗᑦ ᖃᐅᔨᒪᕗᑦ ᕿᓂᕆᐊᖃᕋᑦᑕ ᐃᓚᒌᓄᑦ 

ᐱᓂᕐᓗᖅᑕᐃᓕᑎᑦᑎᓂᕐᒧᑦ ᐃᖅᑲᖅᑐᐃᔨᕋᓛᒃᓴᓂᒃ. 

ᓂᕆᐅᑉᐳᒍᑦ ᑖᒃᑯᐊ ᑲᑎᒪᔨᕋᓛᑦ 

ᐃᖅᑲᖅᑐᐃᔨᕋᓛᒃᓴᓂᒃ ᓇᓂᓯᔪᓐᓇᕐᓂᐊᖅᑐᑦ ᐊᒻᒪᓗ 

ᐊᑐᓕᖁᔨᓕᐅᕐᓗᑎᒃ ᐅᕙᓐᓄᑦ ᓯᕗᓕᖅᑎᓄᓪᓗ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ 

ᐱᕕᖃᕈᓐᓃᕐᒪᑦ. ᑲᑎᒪᔾᔪᑎᒃᓴᑦᑎᓐᓄᑦ ᐅᑎᕐᓗᑕ. 7. 

ᑎᑎᖅᑲᑎᒍᑦ ᐊᐱᖅᑯᑏᑦ. 8. ᑎᑎᖅᑲᑎᒍᑦ 

ᐊᐱᖅᑯᑕᐅᓚᐅᖅᑐᓄᑦ ᑭᐅᔾᔪᑏᑦ. (ᑐᓵᔨᑎᒍᑦ) 10. 

ᑭᐅᔾᔪᑏᑦ ᑮᓇᐅᔭᖅᑐᕈᑎᒃᓴᓄᑦ 

ᐅᖃᐅᓯᕐᖓᐅᑕᐅᓚᐅᖅᑐᓄᑦ. 11. 

ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑏᑦ. 12. ᑭᐅᔾᔪᑏᑦ 

ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑎᓄᑦ. 13. ᐅᓂᒃᑳᓕᐊᑦ 

ᑲᑎᒪᔨᕋᓛᓄᑦ ᐊᒻᒪ ᑲᑎᒪᔨᕋᓛᖑᑲᐃᓐᓇᖅᑐᓄᑦ 

ᕿᒥᕐᕈᓇᓚᐅᖅᑎᓪᓗᒍ ᐱᖁᔭᒃᓴᓂᒃ ᐊᓯᖏᓐᓂᒡᓗ. 

(ᑐᓵᔨᑎᒎᕈᓐᓃᖅᑐᖅ) 14. ᑎᑎᖅᑲᑦ 

ᓴᖅᑭᑕᐅᓂᖏᑦ. ᐃᓄᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑕ 

ᔮᓂ ᒪᐃᒃ. 

 

ᑲᑎᒪᔾᔪᑎᒃᓴᖅ 14: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 262 - 4(3): ᐊᐅᓚᑦᑎᔨ 

ᐃᓄᓕᕆᔨᒃᑯᑦ ᐊᕐᕌᒍᑕᒫᑦ ᐅᓂᒃᑳᖓᓂᒃ 

2015-2016 (ᒪᐃᒃ) 

 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᓪᓗᒥ ᑕᕝᕗᖓ ᓴᖅᑮᔪᖓ ᑖᔅᓱᒧᖓ 

ᑐᑭᒧᐊᒃᑎᑦᑎᔨ ᓱᕈᓯᕐᓄᑦ ᐃᓚᔮᕇᓄᓪᓗ 

ᐱᔨᑦᑎᕋᖅᑏᑦ ᐱᔨᑦᑎᕋᖅᑎᑦᑎᓂᖅ, 2015-2016 

ᐊᕐᕌᒍᓕᒫᖅᓯᐅᑦ ᐅᓂᒃᑳᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑎᑎᖅᑲᑦ 

ᓴᖅᑭᑕᐅᓂᖏᑦ. ᓴᖅᑭᑕᐅᓂᖏᑦ ᑎᑎᖅᑲᑦ. 15.  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᐅᔨᒃᑲᐃᔾᔪᑎ ᐱᖁᔨᕗᖔᕈᑎᒃᓴᓄᑦ. 16. 

ᖃᐅᔨᒃᑲᐃᔾᔪᑎ ᐱᖁᔨᕗᖔᕈᑎᒃᓴᓄᑦ ᓯᕗᓪᓕᖅᐹᒥ 

ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ. 17. 

ᐱᖁᔨᕗᖔᕈᑏᑦ. 18. ᓯᕗᓪᓕᖅᐹᕐᒥ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃ. 19. ᑐᒡᓕᐊᓕᓂ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᑮᓇᐅᔭᓕᕆᔨᒃᑯᑦ 

ᒥᓂᔅᑕᖓᑦ, ᒥᔅᑕ ᐲᑕᓴᓐ. 

 

ᑲᑎᒪᔾᔪᑎᒃᓴᖅ 19: ᐊᐃᑉᐹᓂᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 36 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᐃᓐᑲᒻ ᑖᒃᓯᓕᕆᕐᓂᕐᒧᑦ ᒪᓕᒐᖅ - ᐊᐃᑉᐹᓂᒃ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᖓ 

ᐊᕐᕕᐊᑦ ᓂᒋᐊᓄᑦ. ᒪᓕᒐᒃᓴᖅ 36, ᒪᓕᒐᖅ 

ᐋᖅᑭᒋᐊᖅᑕᐅᖁᓪᓗᒍ ᐃᓐᑲᒥ ᑖᒃᓯᔭᕐᓂᕐᒧᑦ 

ᒪᓕᒐᖅ, ᑐᒡᓕᐊᓂ ᐅᖃᓕᒫᖅᑕᐅᖁᓪᓗᒍ. 

 

ᑖᓐᓇ ᒪᓕᒐᒃᓴᖅ ᐃᓐᑲᒻᑖᒃᓯᓕᕆᓂᕐᒧᑦ ᒪᓕᒐᕐᒥᒃ 

ᐋᖅᑭᒋᐊᖅᓯᓂᐊᖅᑐᖅ ᔭᓐᓄᐊᕆᒥ 1, 2017-ᒥ. 

ᑖᒃᑯᐊ ᐊᑐᐃᓐᓇᐅᓚᐅᖅᓯᒪᖏᒻᒪᑕ 

ᐋᖅᑭᒋᐊᕈᑎᒃᓴᖏᑦ ᐃᓐᑲᒻᑖᒃᓯᓕᕆᓂᕐᒧᑦ ᒪᓕᒐᖅ 

ᑲᓇᑕᒥ ᐊᒻᒪᓗ ᐊᓯᖏᑦ ᑕᐃᒃᑯᐊ 

ᐋᖅᑭᒃᓱᕆᐊᖃᖅᑐᒐᓛᕈᓗᐃᑦ ᐋᖅᑭᒃᓱᖅᑕᐅᖕᒥᓗᑎᒃ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᐋᖅᑭᐅᒪᖕᒪᑦ 

ᒪᓕᒐᒃᓴᒧᑦ. ᑕᐃᒃᑯᐊ ᐊᖏᖅᑐᐃᓐᓇᐃᑦ 

ᓇᓗᓇᐃᕐᓕᑦ ᐱᖁᔨᕗᖔᕈᑦ ᑲᔪᓯᕗᖅ. ᐊᒻᒪᓗ 

ᒪᓕᒐᒃᓴᖅ 36 ᐱᖁᔭᓕᕆᓂᕐᒧᑦ ᑲᑎᒪᔨᕋᓛᓄᑦ 

ᑐᓐᓂᖁᑕᐅᕗᖅ.  

 

ᑐᒡᓕᐊᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. 

ᑮᓇᐅᔭᓕᕆᓂᕐᒧᑦ ᒥᓂᔅᑕᖓᑦ ᒥᔅᑕ ᐲᑕᓴᓐ. 

 

ᒪᓕᒐᒃᓴᖅ 42 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᑐᕝᕚᑲᒧᑦ ᑖᒃᓰᔭᕐᓂᕐᒧᑦ ᒪᓕᒐᖅ - 

ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ, ᐱᒋᐊᖅᑎᑦᑎᕗᖓ. ᐊᐃᑉᐱᖅᑕᐅᓪᓗᖓ  

ᒪᓕᒐᓕᐅᖅᑎᒧᑦ ᐊᕐᕕᐊᑦ ᓂᒋᐊᓄᑦ, ᒪᓕᒐᒃᓴᖅ 42, 

ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᑐᕝᕚᑲᒧᑦ 

ᑖᒃᓰᔭᕐᓂᕐᒧᑦ ᒪᓕᒐᖅ, ᑐᒡᓕᐊᓂᒃ 

ᐅᖃᓕᒫᖅᑕᐅᖁᓪᓗᒍ. 

 

ᐅᖃᖅᑏ, ᑖᓐᓇ ᒪᓕᒐᒃᓴᖅ ᐋᖅᑭᒃᑕᐅᓯᒪᔪᖅ 

ᑖᒃᓰᔭᐅᑏᑦ ᓯᒡᒐᓕᐊᑦ ᐊᑕᐅᓯᕐᒧᑦ 

ᐅᓄᖅᓯᒋᐊᖅᑕᐅᒍᓐᓇᕐᓂᐊᕐᒪᑕ 

ᐅᖁᒪᐃᓐᓂᖏᑦᑎᒍᓪᓗ ᐊᑭᑦᑐᕆᐊᕐᓂᐊᕐᒪᑕ. 

 

ᐅᖃᖅᑎ: (ᑐᓵᔨᑎᒍᑦ) ᖁᔭᓐᓇᒦᒃ, ᐋᖅᑭᒃᓯᒪᖕᒪᑦ 

ᒪᓕᒐᒃᓴᒧᑦ. ᐊᖏᖅᑐᐃᓐᓇᐃᑦ? ᐱᖁᔨᕗᖔᕈᑦ 

ᑲᔪᓯᕗᖅ. ᐊᒻᒪᓗ ᒪᓕᒐᒃᓴᖅ 42 ᒪᓕᒐᓕᕆᓂᕐᒧᑦ 

ᑲᑎᒪᔨᕋᓛᓄᑦ ᑐᓐᓂᖁᑕᐅᕗᖅ.  

 

20. ᑲᑎᒪᑐᐃᓐᓇᕆᐊᓕᖕᓂᒃ 

ᐃᓱᒪᒃᓴᖅᓯᐅᕈᑎᖃᕐᓗᑎᒃ ᒪᓕᒐᒃᓴᓂᒃ ᐊᓯᖏᓐᓂᒡᓗ 

ᒪᓕᒐᒃᓴᐃᑦ 32, 33, 34, ᐊᒻᒪᓗ 35, ᒥᔅᑕ 

ᒥᑭᓐᖑᐊᖅ ᐃᒃᓯᕙᐅᑕᕆᔭᐅᓗᓂ. 

 

ᐱᔪᓐᓇᕐᓂᖅᑖᕆᓯᒪᔭᕋ ᒪᓕᒃᖢᒍ ᐱᖁᔨᕗᖔᕈᑦ 

41-4(3) ᑲᑎᒪᑐᐃᓐᓇᕐᓂᐊᖅᑐᑦ ᑭᓯᐊᓂ ᑖᒃᑯᐊ 

ᐱᓕᕆᐊᒃᓴᖏᑦ ᐃᓱᓕᑉᐸᑦ.  

 

ᑲᑎᒪᑐᐃᓐᓇᓚᐅᖏᓐᓂᑦᑎᓐᓂ 20 ᒥᓂᑦ 

ᓄᖅᑲᖓᓚᐅᑲᖕᓂᐊᖅᑐᒍᑦ.  

 

(ᑐᓵᔨᒃᑰᖏᑦᑐᖅ) ᐃᖅᓱᖅᑏ. 

 

>>ᓄᖅᑲᑲᐃᓐᓇᖅᑐᑦ 15:12ᒥ ᑲᑎᒪᑐᐃᓐᓇᓂᕐᒧᓪᓗ 

ᑲᔪᓯᓪᓗᑎᒃ 15:36ᒥ 

 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ 

ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᕙᐅᑕᖅ (ᒥᑭᓐᖑᐊᖅ): ᐅᑉᓗᒃᑯᑦ. 

ᖃᒪᓂᑦᑐᐊᕐᒥᐅᑕᐃᑦ, ᓄᓇᕗᒻᒥᐅᑕᐃᑦ.  

 

(ᑐᓵᔨᑎᒍᑦ) ᑲᑎᒪᑐᐃᓐᓇᕐᓂᕐᒧᑦ ᒪᑐᐃᕈᒪᓕᖅᑕᕋ. 

ᑕᕝᕙᓂ ᑲᑎᒪᑐᐃᓐᓇᕐᓂᕐᒥᒃ ᐅᑯᐊ 

ᐱᓕᕆᐊᒃᓴᕆᒐᑦᑎᒍᑦ. ᒪᓕᒐᒃᓴᐃᑦ 32,  

33, 34 ᐊᒻᒪ 35. ᖃᓄᐃᓕᐅᕈᒪᕙᑦ ᑲᑎᒪᔩᑦ? ᒥᔅᑐ 

ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᓐᓄᓴᒃᑯᑦ. ᐃᒃᓯᕙᐅᑖᖅ, ᑲᔪᓯᔪᒪᔪᒍᑦ ᒪᓕᒐᒃᓴᖅ 

34 ᐊᒻᒪᓗ ᑮᓇᐅᔭᖅᑐᕈᑎᒃᓴᖏᑦ 

ᐃᓕᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐱᕕᖃᕈᑦᑕ 

ᓄᓇᓕᖕᓂ ᒐᕙᒪᒃᑯᓐᓂᓗ ᐱᔨᑦᑎᕋᖅᑎᒃᑯᓐᓄᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᐊᖏᖅᓯᒪᕕᓯ ᑖᓐᓇ ᐱᖁᔭᒃᓴᖅ 34 

ᐱᓕᕆᐊᕆᒋᐊᖅᑳᕐᓗᒍ? ᐊᖏᖅᐱᓯ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᒪᓕᒐᒃᓴᖅ 34 - ᑮᓇᐅᔭᐃᑦ ᐊᑐᖅᑐᒃᓴᑦ 

(ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 

2017-2018 - ᐃᓕᓐᓂᐊᖅᑐᓕᕆᔨᒃᑯᑦ - 

ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑕᐃᒪᓕ 

ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ 

ᐊᐱᕆᔪᒪᓕᖅᐸᕋ ᐃᖅᑲᓇᐃᔭᖅᑎᖃᕐᒪᖔᑦ ᑕᕝᕙᓂ 

ᓵᑦᑎᓐᓃᖃᑎᒋᔪᒪᔭᖏᓐᓂᒃ? ᒥᔅᑕ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᐄ, ᑕᒫᓃᖃᑎᖃᕈᒪᕗᖓ. 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᐸᑦ 

ᑖᒃᑯᐊ ᒥᓂᔅᑕᐅᑉ ᐃᖅᑲᓇᐃᔭᖅᑎᖏᑦ 

ᐃᒃᓯᕚᖃᑎᒋᔪᓐᓇᖁᓪᓗᒋᑦ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᓱᖅᑏ, 

ᑖᒃᑯᐊ ᐃᓯᖅᑎᓚᐅᒃᑭᑦ.  

 

ᖁᔭᓐᓇᒦᒃ. ᑎᑎᕋᖅᑕᐅᓯᒪᓂᐊᕐᒪᑕ ᒥᓂᔅᑕ 

ᑭᒃᑰᖕᒪᖔᑕ ᐃᖅᑲᓇᐃᔭᖅᑎᑎᑦ ᐅᖃᐅᕆᓚᐅᒃᑭᒃ. 

ᒥᔅᑕ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑕᒫᓂ ᐃᒃᓯᕚᖃᑎᒋᓂᐊᓕᕐᒥᔭᒃᑲ ᑖᓐᓇ 

ᓴᐅᒥᓐᓃᑦᑐᖅ ᒥᓂᔅᑕᐅᑉ ᑐᒡᓕᐊ ᑳᑎ ᐅᒃᐱᒃ ᐊᒻᒪ 

ᑕᓕᖅᐱᓐᓃᑦᑐᖅ ᕼᐊᑐ ᒫᕕᑦ, ᑖᓐᓇ ᑐᑭᒧᐊᒃᑎᑦᑎᔨ 

ᑕᒪᒃᑯᓄᖓ ᑮᓇᐅᔭᓄᑦ, Corporate Services-ᓄᑦ. 

ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᓯᕙᐅᑕᖅ: ᒪ’ᓇᓪᓗᐊᕕᒃ. 

ᑲᔪᓯᒋᐊᖅᑑᓪᓗᐊᓕᖅᐳᑎᑦ ᐅᒃᑯᐃᕈᑎᒻᓄᑦ.  

 

ᐄᑯᓗᒃ. (ᑐᓵᔨᑎᒍᑦ) ᐃᓕᓐᓂᐊᖅᑐᓕᕆᓂᕐᒧᑦ 

ᐊᖓᔪᖅᑲᐅᑎᒃᑯᕕᖏᑦ ᑲᑎᓐᓂᖓ 

ᓂᕈᐊᕆᐊᖃᖅᑕᓯ. $3,900,000. ᐊᖏᖅᐱᓯ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐃᓕᓐᓂᐊᖅᑐᓕᕆᓂᖅ. ᒪᒃᐱᖅᑐᒐᖅ G-5. 

ᐊᑐᐊᒐᓕᕆᓂᕐᒧᑦ ᐸᕐᓇᖕᓂᕐᒧᓪᓗ ᑲᑎᓐᓂᖓ 

ᓂᕈᐊᖅᑕᐅᔭᕆᐊᓕᒃ. $2,076,000. ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᓐᓄᓴᒃᑯᑦ. ᑕᐃᒪ ᑖᒃᑯᐊ ᑲᑎᒪᔨᕋᓛᖏᑦ ᕿᒥᕐᕈᔩᑦ 

ᓄᕕᐱᕆ 5-ᖑᑎᓪᓗᒍ ᐅᓂᒃᑳᖏᓐᓂ ᑕᐃᒃᑯᐊᓗ 

ᐱᓕᕆᕝᕕᒃᓯ ᖃᐅᔨᒋᐊᕐᓂᖃᓚᐅᕐᒪᑕ 

ᖃᐅᔨᓴᖅᖢᑎᒡᓗ ᒪᓕᒐᒃᓴᒧᑦ.  

 

ᑕᐃᒪ ᐊᓯᔾᔩᔪᖃᕐᓂᐊᓕᖅᑕᐅᓂᐊᖅᐸ 

ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᕐᒧᑦ ᑕᕝᕙᓂ 

ᑲᑎᒪᓂᕐᒥ? ᖃᖓᓕ ᒪᓕᒐᒃᓴᖅ ᓴᖅᑭᑕᐅᓛᕐᒪᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ, ᒥᔅᑕ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

(ᑐᓵᔨᑎᒎᓕᖅᑐᖅ) ᑖᓐᓇ ᐊᓯᔾᔨᕆᐊᕈᑎᒥᒃ 

ᓴᖅᑭᑕᐅᓂᐊᖅᑐ ᑖᒃᑯᐊ  

ᒐᕙᒪᐅᑎᓪᓗᒋᑦ ᓱᓕ ᐊᑐᓕᖁᔭᐅᓚᐅᖅᑐᖅ 

ᑲᑎᒪᔨᕋᓛᖑᑲᐃᓐᓇᖅᑐᓄᑦ  

ᐊᒻᒪᓗ ᓂᕆᐅᒃᖢᖓ ᑖᓐᓇ 

ᓴᖅᑭᑕᐅᓂᐊᖅᑐᒃᓴᐅᕗᖅ 2017 ᐅᑭᐅᖓᓂ 

ᑲᑎᒪᕐᔪᐊᓂᕐᒥᒃ ᑕᒫᓂ ᑕᖅᑭᕐᒥ. ᒫᓐᓇ ᒫᑦᓯ 1-

ᖑᖕᒪᑦ. ᑕᐃᒪ ᐱᕕᖃᕐᓗᓂ ᑖᓐᓇ ᒪᓕᒐᒃᓴᖅ 

ᐊᐃᑉᐹᓂ ᐅᖃᓕᒫᖅᑕᐅᔪᓐᓇᖅᓯᓂᐊᕐᓗᓂ 

ᑲᑎᒪᔭᕇᓚᐅᓐᖏᓂᑦᑎᓐᓂ. ᒫᓐᓇ ᑕᐃᑲᓃᑦᑐᒍᑦ 

ᐊᒻᒪᓗ, ᓂᕆᐅᒃᑭᕗᖓ ᑖᓐᓇ ᓯᕗᓪᓕᖅᐹᒥ 

ᐅᖃᓕᒫᖅᑕᐅᒐᔭᕆᐊᖓ ᓇᒡᒐᔾᔭᐅᓕᖅᑭᒻᒥ. 

(ᑐᓵᔨᑎᒎᕈᓐᓃᖅᑐᖅ) ᓇᒡᒐᔾᔭᐅᓕᖅᑭᐅᓕᖅᐸᑦ 

ᐱᓇᓱᐊᕈᓯᕆᓛᖅᑕᑦᑎᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

2017-20-ᒧᑦ ᐱᔨᕆᕕᔅᓯᓐᓄᑦ ᐸᕐᓇᐅᑎᔅᓯ 

ᓇᓗᓇᐃᖅᓯᒪᒻᒪᑕ ᐊᕐᕌᒍᓄᑦ 

ᐊᑕᐅᓯᑐᐃᓐᓇᐅᓐᖏᑦᑐᒧᑦ ᐸᕐᓇᐅᑎᖓ ᓯᕗᓂᔅᓴᒥ 

ᐱᕙᓪᓕᐊᓂᕆᓂᐊᖅᑕᖓ ᐱᓕᕆᕝᕕᓯ ᐊᒻᒪᓗ 

ᐊᑐᓕᖅᑎᑕᐅᓂᖏᑦ ᐃᓕᓐᓂᐊᖅᑐᓕᕆᓂᖅ ᒪᓕᒐᖅ.  

ᐅᓂᒃᑳᕈᓐᓇᖅᐲᑦ ᑭᓱᓪᓚᑦᑖᓂᒃ 

ᐋᖅᑭᓱᐃᔾᔪᑕᐅᓂᐊᕐᒪᖔᑦ ᑖᓐᓇ ᐱᓕᕆᐊᔅᓴᓄᑦ 

ᐸᕐᓇᐅᑎᒥᒃ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪ ᐅᖃᖅᑲᐅᑎᓪᓗᖓᐃᓛᒃ ᑖᒃᑯᐊ ᒪᓕᒐᒃᓴᖅ 

ᑖᓐᓇ ᑕᕝᕗᖓ ᐃᒡᓗᑦᑎᓐᓄᑦ ᓴᖅᑭᓛᕋᒃᑯ.  

ᓴᖅᑭᓚᐅᖅᑎᓪᓗᒍ ᑕᐃᒪ ᑕᐃᑲᓂ ᑭᖑᓂᐊᒍᑦ 

ᓇᓗᓇᐃᔭᑦᑎᐊᖅᓯᒪᓂᖅᓴᐅᓇᔭᕐᒪᑕ.  

 

ᑭᓯᐊᓂ ᐅᖃᕈᓐᓇᖅᑐᖓ ᐅᑯᐊ 

ᑕᐅᑐᖕᓂᐊᖅᑕᕗᓂᓛᒃ ᑖᔅᓱᒥᖓ ᐊᐱᖅᑯᑖᑕ 

ᒥᒃᓵᓄᑦ. ᒪᑯᐊ ᓴᓇᔨᕗᑦ 

ᐃᓕᓐᓂᐊᖅᑎᑕᐅᒃᑲᓐᓂᕐᓂᖅ ᐊᒻᒪᓗ ᑕᒪᒃᑯᐊ 

ᐃᓕᓐᓂᐊᖅᑐᓕᕆᔩᑦ ᓄᓇᓕᑦᑎᓐᓂ ᑲᑎᒪᔨᖏᑦ 

ᐃᓕᓐᓂᐊᕈᑎᒃᑲᓐᓂᒃᓴᖏᓐᓄᑦ ᑐᕌᖓᓂᐊᖅᑐᖅ. 

ᑖᒃᑯᐊᓗ ᑲᑐᔾᔨᖃᑎᒌᖑᔪᐃᑦ ᑖᒃᑯᓄᖓ  

ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᓐᓄᑦ ᓄᓇᓕᖕᓂ 

ᑕᒪᒃᑯᐊ ᑐᓴᐅᒪᑎᑕᐅᑦᑎᐊᓂᐊᖅᑐᑦ.  

 

ᐊᒻᒪᓗ, ᓲᖃᐃᒻᒪ ᑕᒪᓐᓇ ᐅᖃᐅᓯᖅ, ᐅᖃᐅᓯᖅ 

ᖃᓄᖅ ᐊᑐᖅᑕᐅᖃᑦᑕᕐᓂᖓᓂ ᐃᓕᓐᓂᐊᕐᕕᑦᑎᓐᓂ. 

ᑕᒪᒃᑯᐊᖑᓂᐊᖅᑐᑦ.  

 

ᑖᒃᑯᐊ ᓇᓗᓇᓐᖏᑦᑐᖅ ᖃᓄᑭᐊᖅ ᐃᓄᒃᑎᑐᑦ 

ᐅᖃᐅᑕᐅᑦᑎᐊᓲᖑᒐᓗᐊᖅ ᒪᓕᒐᕋᓛᑦ 

ᑕᒪᒃᑯᓂᖓᑦᑕᐅᖅ ᑕᐃᒪ ᐱᓕᕆᕐᔪᐊᓂᐊᖅᑐᑦ. 

ᑖᒃᑯᓇᓂ ᒥᒃᓵᓄᑦ ᐊᐱᖅᑯᑖᑕ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᕝᕙᓂ ᐸᐃᕆᔨᕙᓕᕆᓂᕐᒧᑦ ᐱᖁᔭᖅ ᐊᒻᒪᓗ 

ᑖᓐᓇ ᐸᐃᕆᕕᖕᓄᑦ ᐱᒻᒪᕆᒋᖃᑦᑕᖅᓯᒪᒐᒃᑯ 

ᐸᕐᓇᐅᑎᔅᓯᓐᓂ 89−ᒥ. ᑖᒃᑯᐊ ᐱᔭᕆᐊᖃᖅᑕᕗᑦ 

ᐃᖃᓗᖕᓂ ᐱᓗᐊᖅᑐᒥ ᒪᑯᓄᖓ 

ᐸᐃᕆᕕᑦᑖᕆᐊᖃᒃᑲᓂᕐᒥᒃ.  

 

ᑕᕝᕙᓂ ᐸᕐᓇᐅᑎᓯ ᓇᓗᓇᐃᖅᓯᓯᒪᖕᒥᖕᒪᑦ 

ᕿᑎᖅᑯᓂᕐᒥᒃ ᑖᔅᓱᒥᖓ ᐸᐃᕆᔪᓕᕆᓂᕐᒧᑦ 

ᐱᖁᔭᓂ. ᖃᓄᖅ ᐃᓱᒪᒃᓴᕐᕈᑕᐅᕙ ᒪᑯᐊ 

ᐱᑕᖃᕆᐊᖃᕐᓂᖏᑦ ᐸᐃᕆᕖᑦ ᓄᓇᕗᓕᒫᒥ? 

ᐱᖁᑎᕐᔪᐊᓄᑦ ᑮᓇᐅᔭᓂᒃ ᐋᖅᑭᓯᔪᖃᕐᓂᐊᖅᐹ 

ᓄᑖᓄᑦ ᐸᐃᕆᕕᖕᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪ ᑕᐃᒪᐃᓛᒃ ᑕᒪᓐᓇ ᒥᒃᓵᓄᓪᓕ, ᑕᐃᒪ 

ᕿᒥᕐᕈᐊᓚᐅᖅᓯᒪᖕᒪᑕᐃᓛᒃ ᑖᒃᑯᐊ 

ᑲᑎᒪᔨᕋᓛᖑᓚᐅᖅᑐᐃᑦ ᐃᓕᓐᓂᐊᖅᑐᓕᕆᓂᐅᑉ 

ᒪᓕᒐᒃᓴᖓᓄᑦ ᕿᒥᕐᕈᐊᖅᑎᐅᓚᐅᖅᑐᐃᑦ. ᑕᐃᒪ 

ᒫᓐᓇᒧᑦ ᑎᑭᖦᖢᒍᓖᓛᒃ ᑕᒪᒃᑯᐊ ᓄᑕᖅᑲᓄᑦ 

ᓄᑕᖅᑲᓄᑦ ᑐᕌᖓᓗᐊᖅᑐᐃᑦ. ᑖᒃᑯᐊ ᒫᓐᓇ 

ᒪᕐᕈᐃᓕᖓᔫᖕᓂᒃ ᓴᓇᕙᓪᓕᐊᕙᓪᓕᐊᖑᔭᓕᖅᑐᐃᑦ 

ᑖᒃᑯᐊ ᐱᓕᕆᕕᕗᑦ ᐃᓕᓐᓂᐊᖅᑐᓕᕆᔩᑦ ᐊᒻᒪᓗ 

ᑕᐃᒪ ᐅᑯᐊ ᐊᔾᔨᒌᓐᖏᑦᑐᑦ, ᐅᖃᖅᑲᐅᒐᒪ, 

ᒪᕐᕈᐃᓕᖓᔫᓐᓂᒃ. ᓯᕗᓪᓕᖅᐹᖅ ᑖᓐᓇ ᖃᐅᔨᓴᕈᑎ 

ᖃᓄᖅ ᑕᒪᓐᓇ ᐃᓕᓐᓂᐊᕆᐊᓕᓵᖅᑐᐃᑦ 

ᐃᓕᓐᓂᐊᕆᐊᓕᓵᖅᑐᑦ ᐅᓪᓗᓕᒫᕐᒧᑦ 

ᐃᓕᓐᓂᐊᓂᐊᖅᐸᑕ ᖃᓄᐃᓕᖓᓂᐊᕐᒪᖔᑦ. ᑖᓐᓇ 

ᑕᕝᕙ ᕿᒥᕐᕈᐊᑕᐅᓂᐊᕐᒥᔪᖅ.  

 



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪᓗ ᑖᓐᓇ ᑐᒡᓕᐊ, ᖃᓄᖅ ᑖᒃᑯᐊ 

ᖃᓪᓗᓇᐅᔭᓚᐅᐱᓪᓚᒃᑯᒪ ᖃᓄᐃᒃᓴᖏᒃᑯᔅᓯ, 

ᐃᒃᓯᕙᐅᑖᖅ, (ᑐᓵᔨᑎᒍᑦ) ᖁᑦᑎᓂᖅᓴᖅ 

ᐃᓱᓕᑦᑎᑕᐅᓂᖓ ᓇᓕᕌᕈᑎᓄᑦ ᑎᑎᖅᑲᖅ ᒫᓐᓇ 

ᐸᐃᕆᕕᓕᕆᓂᖅ ᖃᓄᐃᓕᖓᓕᕐᒪᖔᑦ ᐅᓪᓗᒥ 

ᐊᒻᒪᓗ ᑮᓇᐅᔭᖃᖅᑎᑕᐅᖃᑦᑕᕐᓂᖏᓪᓗ 

ᐱᓕᕆᕝᕕᖕᓄᑦ ᑎᒥᖁᑎᖏᓐᓄᓪᓗ ᒐᕙᒪᒃᑯᑦ ᐊᒻᒪᓗ 

ᑖᓐᓇ ᑎᑎᖅᑲᑦ ᑖᒃᑯᐊ ᑎᒍᒥᐊᖅᑕᐅᓕᖅᑐᑦ 

ᐱᓕᕆᕖᑦ ᐊᔾᔨᒌᖏᑦᑐᓂᒃ ᓇᓗᓇᐃᖅᑲᐅᔭᓐᓂ.  

 

ᐃᒪᓐᓇ ᐱᔭᕆᐊᖃᕐᓂᖏᓐᓂ ᓈᒻᒪᔪᒥᒃ 

ᐸᐃᕆᕕᖃᕆᐊᖃᕐᓂᖏᓐᓄᑦ ᓄᓇᕗᒻᒥ 

ᓄᐊᑦᑎᓂᐊᕆᓪᓗᑕ ᑎᑎᕋᖅᐸᓪᓕᐊᓯᒪᔪᑦ 

ᐅᖃᐅᓯᖃᖅᓯᒪᔪᒥᒃ ᐱᔭᕆᐊᖃᕐᓂᐊᖅᑐᑦ 

ᐃᓱᒪᓕᓯᒪᖏᒃᑲᓗᐊᕐᓗᓂ ᐅᑕᖅᑭᔪᓄᑦ 

ᐃᖅᑲᓇᐃᔭᖅᑏᓪᓗ ᐃᓐᓄᒃᑕᐅᓯᒪᖏᓐᓂᖏᓐᓂ 

ᒪᑯᓄᖓ ᐃᓕᓐᓂᐊᖏᑦᑐᑯᓗᖕᓄᑦ ᓱᓕ. 

ᓄᓇᓕᖕᓂᓗ ᐸᐃᕆᕖᑦ ᓈᒻᒪᖏᓗᐊᕐᓂᖏᑦ ᐊᒻᒪᓗ 

ᓄᑖᓂᒃ ᐸᐃᕆᕕᖕᓂ ᐃᓂᐅᔪᓐᓇᖅᑐᓂᒃ ᐊᒻᒪᓗ 

ᒪᑯᐊ ᑮᓇᐅᔭᓕᐅᕋᓱᖕᓇᑎᒃ ᑎᒥᕈᖃᑦᑕᖅᑐᑦ ᒪᒃᑯᐊ 

ᐊᒡᓚᒡᕕᓕᕆᔾᔪᑎᓄᑦ ᐱᔭᕆᐊᒃᓴᖃᓗᐊᖏᖁᓪᓗᒋᑦ 

ᐊᐅᓚᑦᑎᓂᕐᒥᒃ ᒪᑯᓄᖓ ᐸᐃᕆᕕᖕᓄᑦ ᕿᒥᕐᕈᓗᒋᑦ 

ᖃᐅᔨᓴᕐᓗᒋᑦ ᑮᓇᐅᔭᑎᒍᑦ ᐃᑲᔪᖃᑦᑕᕐᓂᖅ 

ᐊᓯᔾᔨᕆᐊᖃᖅᑐᖃᖅᐸᓪᓗ. ᑖᓐᓇ ᐊᑐᖅᑕᐅᓂᖓ 

ᓴᖅᑭᑦᑎᓗᑕᓗ ᐊᑐᓕᖅᑎᑕᕗᑦ ᒪᑯᓄᖓ 

ᐃᓕᓐᓂᐊᖏᑦᑐᑯᓗᖕᓄᑦ ᓱᓕ ᐃᖅᑲᓇᐃᔭᖅᑎᓄᑦ 

ᐊᒻᒪᓗ ᐱᔪᒥᓇᖅᓯᑎᓪᓗᒍ ᓄᑖᓄᑦ.  

 

ᐄ, ᑕᐃᒪᓐᓇᒃᑲᓐᓂᕐᓗ ᐱᓕᕆᕝᕕᒃᐳᑦ 

ᐱᔭᕇᖅᓯᓯᒪᖕᒪᑦ ᐱᒋᐊᕐᓂᖓᓂ ᕿᒥᕐᕈᓇᖕᒪᑦ 

ᑕᒪᔅᓱᒧᖓ ᐸᐃᕆᕕᓕᕆᓂᕐᒧᑦ ᐱᖁᔭᕐᔪᐊᖓᓂ 

ᒪᑯᐊ ᐊᕕᒃᑐᖅᓯᒪᔪᑦ ᖃᐅᔨᓴᖅᑎᖏᑦ ᒪᑯᐊ 

ᐃᓕᓐᓂᐊᖏᑦᑐᑯᓗᖕᓄᑦ ᓱᓕ ᐱᓕᕆᐊᖑᔪᓄᑦ 

ᐊᒻᒪᓗ ᐱᓕᕆᕝᕖᑦ ᐊᑐᕐᓂᐊᕆᕗᑦ 

ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᒥ, ᐃᓄᐃᓪᓗ 

ᐅᖃᐅᓯᖏᑦᑕ ᓴᐳᒻᒥᔭᐅᓂᖏᑦ ᓴᓇᔾᔪᑎᒋᓗᒋᑦ 

ᑕᒪᑐᒥᖓ ᐸᐃᕆᕕᓕᕆᓂᕐᒧᑦ ᐱᖁᔭᕐᒥᒃ. 

(ᑐᓵᔨᒃᑰᖏᑦᑐᖅ) ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑐᓴᒃᑲᓐᓂᕈᒪᔪᖓ ᐸᐃᕆᔅᓯᓂᐅᑉ 

ᐱᔪᒪᔭᐅᓂᕆᔭᖓᓂᒃ ᕿᒥᕐᕈᓯᒪᔭᑦᑎᓐᓂ. ᑕᒪᓐᓇ 

ᐅᓂᒃᑳᕈᔪᓐᓇᖅᐱᐅᒃ ᑕᕝᕙᓂ ᒪᓕᒐᓕᐅᕐᕕᖕᒥ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒫᓐᓇ ᑕᐃᒪ ᐃᒪᓐᓇᐃᓕᖓᖦᖤᖅᐳᖅ, 

ᑭᐅᓚᐅᖅᑳᖅᑎᓐᓇᒋᑦ, ᑕᒪᒃᑯᓄᖓ ᑐᒡᓕᕆᔭᐅᔪᓄᑦ 

ᑖᒃᑯᓇᖓ ᒫᓐᓇ ᕿᒥᕐᕈᐊᖅᑕᐅᓯᒪᖕᒪᑦ ᑐᓪᓕᕆᔭᐃᑦ 

ᐃᑲᔪᖅᑎᖏᓐᓃᑦᑐᖅ. ᑕᐃᑲᓃᓚᐅᖅᑎᓪᓗᒍ 

ᒥᓂᔅᑕᐃᑦ ᑐᖏᓕᖏᓐᓄᐊᕐᓂᐊᕆᓪᓗᓂ. ᑖᒃᑯᐊ 

ᒪᓕᒋᐊᖃᕐᒥᖕᒪᑕ ᑕᕝᕗᖓᓚᐅᖅᑳᖅᑎᓐᓇᖓ 

ᑕᐃᓐᓇ ᐅᖃᐅᓯᕆᔭᕗᑦ. ᒫᓐᓇ 

ᑕᐃᑲᓃᓚᐅᐱᓪᓚᒃᑐᖅ. ᓇᓗᓇᓐᖏᑦᑐᖅ ᑕᐃᒪ 

ᐱᐊᓂᔅᓯᒪᓕᑦᑎᐊᓕᖅᐸᑦ ᓴᖅᑭᔮᕈᓐᓇᐊᕐᒥᔪᖅ 

ᖃᑯᒍᑦᑎᐊᖑᓛᖅᑐᖅ, ᖃᑯᒍ 

ᐅᖃᕈᓐᓇᒻᒪᕆᓐᖏᑦᑐᖓ ᑭᓯᐊᓂ ᐄ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐱᓕᕆᕕᓯ ᖃᐅᔨᒪᕚᑦ ᖃᓄᐃᓕᖓᒻᒪᖔᖅ 

ᐅᑕᖅᑭᔪᑦ ᐃᖃᓗᓐᓂ ᐸᐃᕆᕕᖕᒥ ᐃᓂᑖᖅᓯᖅᑐᑦ 

ᕿᑐᕐᖓᖏᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᓂᔅᑐ 

ᐃᓕᓐᓂᐊᖅᑐᓕᕆᓂᕐᒧᑦ, ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᓐᓇ ᐱᑐᐃᓐᓇᐅᖃᑦᑕᓐᖏᒻᒪᑦ. ᐊᔾᔨᒌᓐᖏᑦᑐᓄᑦ 

ᕿᒥᕐᕈᐊᖃᑦᑕᕆᐊᖃᓲᖑᒐᑦᑕ ᑖᓐᓇ ᓈᓴᐅᑎᓪᓚᕆᒃ 

ᐱᓂᐊᖅᑎᓪᓗᑎᒍᑦ. ᑕᐃᔅᓱᒪᓂ ᐃᖅᑲᐅᒪᒍᑦᑕ 

ᓈᓴᐅᑎᓂᒃ ᑕᐃᓯᓚᐅᖅᓯᒪᒐᓗᐊᖅᑐᖓ, ᑭᓯᐊᓂ 

ᑖᒃᑯᐊ ᐊᓯᔾᔨᖅᐸᓪᓕᐊᖏᓐᓇᖃᑦᑕᕐᒪᑕ.  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒫᓐᓇᓪᓚᑦᑖᖅ ᑖᒃᑯᐊ ᓈᓴᐅᑎᓪᓚᕆᖏᑦ ᖃᓂᒋᔮᓂ 

ᐃᒪᓐᓇ ᐅᖃᕈᓐᓇᕋᓗᐊᖅᑐᖓ, ᑕᒫᓂ ᐃᖃᓗᖕᓂ 

ᑖᓐᓇ ᐅᖃᖅᑰᓚᐅᖅᑕᕋᓗᐊᕋ ᖃᖓᑲᓪᓛᕐᔫᓕᖅᑐᖅ, 

ᒫᓐᓇ ᐃᖃᓗᖕᓂ ᐊᑎᕐᓂᒃ ᐱᓯᒪᔪᒍᑦ 766 ᐊᒻᒪ 

ᐃᒻᒪᖄ ᐊᕕᒃᑐᐊᕐᔪᒃᑯᒃᑭᑦ 180-ᖑᓇᔭᖅᑐᑦ 

ᓄᑕᕋᓛᑦ 415-ᖑᓪᓗᑎᒃ 

ᐃᓕᓐᓂᐊᕆᐊᕈᓐᓇᖅᓯᑲᓴᓕᖅᑐᑦ 

ᐃᓕᓐᓂᐊᖏᐊᕐᔪᒃᑐᑦ ᓱᓕ. 

171-ᖑᓪᓗᑎᒃ ᑖᒃᑯᐊ ᐃᓕᓐᓂᐊᕆᐊᕈᓐᓇᖅᑐᑦ 

ᑭᓯᐊᓂ ᑕᐃᒪ ᖃᐅᔨᒪᓂᐊᕆᕗᒍᑦ ᑖᒃᑯᐊ 

ᐸᐃᕆᕕᖃᐅᕋᑦᑕᓕ ᑕᒫᓂ ᐃᖃᓗᖕᓂ ᐃᓛᓐᓂᑦ 

ᑖᒃᑯᐊ ᐊᖓᔪᖅᑳᖑᔪᑦ ᑕᒪᕐᒥᓕᒫᖅ 

ᐊᑎᓕᐅᕐᕕᒋᓪᓗᓂᒋᑦ ᐃᒪᓐᓇᐃᖃᑦᑕᕐᒪᑦ ᐃᓛᓐᓂᑦ 

ᐊᒥᓲᓂᖅᓴᐃᖁᔨᓕᖃᑦᑕᖅᑐᑦ ᑖᓐᓇ 

ᑕᐃᒪᓐᓇᐃᓕᖓᑐᐃᓐᓇᖅᑐᖅ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ: (ᑐᓵᔨᑎᒍᑦ) ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐄ, ᑕᒪᓐᓇ ᑐᓴᕈᒥᓇᕆᒋᔭᒻᒪᕆᒐᒃᑯ ᐊᒻᒪᓗ 

ᐅᖃᖃᑎᖃᖅᓯᒪᔪᒻᒪᕆᐅᒐᒪ ᐊᖓᔪᖅᑳᕆᔭᐅᔪᓂᒃ 

ᐊᔾᔨᒌᖏᑦᑐᓂᒃ ᐊᓯᖏᓐᓂᓗ ᐊᕕᒃᑐᖅᓯᒪᔪᓂ 

ᖃᓄᑭᐊᖅ ᓯᕗᓕᖅᑎᐅᔪᓐᓇᕋᓗᐊᖅᐱᓯ ᑖᒃᑯᓄᖓ 

ᐊᔾᔨᒌᖏᑦᑐᓄᑦ ᐸᐃᕆᕕᐅᔪᓄᑦ ᑕᒫᓂ ᐃᖃᓗᖕᓂ? 

ᖃᐅᔨᒪᓇᖓᓗ ᖃᓄᖅ ᐅᖃᖃᑎᖃᖅᓯᒪᖕᒪᖔᔅᓯ 

ᓄᓇᓕᐸᐅᔭᒃᑯᑦ. 

 

ᐋᑐᕚᒥ ᖃᐅᔨᒪᒐᒪ ᑲᔪᓯᑦᑎᐊᖅᑐᒥᒃ ᐱᖃᖂᓕᕐᒪᑕ 

ᐊᑕᐅᓯᕐᒥᒃ ᑐᖅᑲᖅᑕᕐᕕᖃᖅᖢᑎᒃ ᐃᒪᓐᓇ 

ᐸᐃᕆᕕᖕᒧᑦ ᐊᑎᓕᐅᕐᓗᒍ ᓲᕐᓗ ᐊᓐᑎᐅᕆᔪᒥ 

ᓄᓇᓕᐸᐅᔭᒃᑯᓐᓄᑦ ᑎᑎᖃᖁᑎᖃᕐᒪᑕ ᑕᐃᒪᓕ 

ᐸᐃᕆᕕᖕᒥ ᐃᓂᒃᓴᖅᑕᖃᓕᕌᖓᑦ ᓇᓃᒃᑲᓗᐊᖅᐸᑦ 

ᐊᕙᓃᒃᑲᓗᐊᖅᐸᑦ ᑕᐃᒪ ᐊᑎᖓ ᐅᓇᐅᓕᖅᐸᑦ 

ᐃᑯᓐᖓᕋᔭᖅᐳᖅ. ᑕᐃᒪᐃᓐᓇ 

ᖃᐅᔨᒪᓇᕐᓂᖅᓴᐅᒐᖅᐳᖅ ᖃᑦᓯᓪᓚᕆᐅᓕᕐᒪᖔᑕ 

ᒪᑯᓄᖓ ᓱᕈᓯᕐᓄᑦ ᐸᐃᕆᔭᐅᔭᕆᐊᓕᖕᓄᑦ. 

ᑖᓐᓇᖃᐃ ᐱᓕᕆᕕᖕᓂ ᕿᒥᕐᕈᐊᖅᑕᐅᔪᓐᓇᖅᐸ 

ᖃᓄᐃᓕᐅᕐᒪᖔᑕᓕ ᐊᓯᑦᑎᓐᓂ?  

ᐱᐅᓂᖅᓴᒥᖃᐃ ᐋᖅᑭᒃᓯᒪᓂᖅᓴᒥ ᐱᑕᖃᐅᖅᐳᖅ 

ᑖᓐᓇ ᐋᖅᑭᒃᓯᒪᓂᕆᔪᓐᓇᖅᑕᖓ.  

ᐊᒻᒪᓗᒃᑲᓐᓂᖅ ᐃᓱᒪᓲᖑᒐᒪ ᐃᒪᓐᓇ 

ᐊᐅᓚᑦᑎᐊᕈᓐᓇᖅᑐᒥᒃ ᑲᒪᒋᔭᐅᔪᓐᓇᕐᒪᖔᑕ 

ᐊᓯᔾᔨᒋᖏᑦᑐᑦ ᐸᐃᕆᕖᑦ. ᑕᐃᒪᖃᐃ 

ᐊᖓᒃᑰᔭᕈᓐᓇᕈᔅᓯ ᐊᑕᐅᓯᕐᒥᒃ ᐸᐃᕆᕕᒃᑕᖃᕐᒪᑦ 

ᓈᒻᒪᒡᓗᓂ ᐊᑐᓂ ᐃᒡᓗᕈᓯᖃᕐᓗᑎᒃ 

ᐃᓄᒃᑎᑐᑐᐃᓐᓇᖅ, ᐅᐃᕖᒧᑐᐃᓐᓇᖅ, 

ᖃᓄᑐᐃᓐᓇᖅ ᐊᒡᒍᖅᑐᕈᒪᒍᔅᓯᐅᒃ ᑕᐃᒪᓐᓇ 

ᐅᓄᕐᓂᖏᑦ ᐊᑭᓕᖅᓱᐃᒐᔭᕋᕕᑦ ᐊᑕᐅᓯᕐᒥ 

ᐅᖅᓱᐊᓗᖕᒧᑦ, ᐊᑕᐅᓯᕐᒥ ᐃᑯᒪᓯᐅᑎᓄᑦ 

ᖃᐅᒻᒪᖁᑎᓄᑦ ᐊᔾᔨᒌᖏᑦᑐᓂᒃ ᑕᑯᓇᒐᒃᓴᐅᖕᒪᑕ. 

 

ᑖᓐᓇ ᐅᖃᐅᓯᖃᕐᒥᔪᖓ ᐃᖃᓗᖕᓂᑐᐊᖅ, ᑭᓯᐊᓂ 

ᐅᔾᔨᕈᓱᒃᑲᓗᐊᖅᑐᖓ ᐊᔾᔨᒋᖏᑦᑎᐊᒻᒪᕆᖕᒪᒍ 

ᓄᓇᓕᕋᓛᖑᓂᖅᓴᓂ ᑭᓯᐊᓂ ᐃᖃᓗᖕᓂ ᐃᒪᓐᓇ 

ᓂᐅᕐᕈᐊᖅᑕᖃᐅᕐᒪᑦ ᓇᓕᐊᖕᓄᕋᖃᑦᑕᕐᖢᑎᒃ 

ᐅᓄᖅᑐᒻᒪᕆᐅᖃᑦᑕᕐᒪᑕᓗ ᐃᖅᑲᓇᐃᔭᖅᑏᑦ 

ᐊᓯᔾᔨᐸᓪᓕᐊᔪᑦ ᑖᓐᓇᖃᐃ ᕿᒥᕐᕈᐊᖅᑕᐅᔭᕆᐊᓕᒃ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᒻᒪ ᖁᔭᓐᓇᒦᖅᑕᕋ ᒪᓕᒐᓕᐅᖅᑎᐅᖃᑎᒐ 

ᑕᒪᑐᒥᖓ ᐃᓱᒪᒃᓴᖅᓯᐅᕈᑎᒃᓴᒥᒃ ᑐᓂᓯᖕᒥᖕᒪᑦ. 

ᐄᑦᑎᐊᖅ, ᐊᖏᖃᑎᒋᕙᒋᑦ ᐊᔾᔨᒌᖏᑦᑐᓂᒃ 

ᑕᒪᒃᑯᓂᖓ ᐅᕙᑦᑎᓐᓄᑦ ᐊᒻᒪᓗ ᓄᑕᖅᑲᓕᖕᓄᑦ 

ᐊᔪᕐᓇᖏᓐᓂᖅᓴᐅᔪᒥᒃ ᕿᓃᓐᓇᖅᐸᒃᐳᒍᑦ ᑖᓐᓇ 

ᐃᓱᒪᒃᓴᖅᓯᐅᕈᑎᑦᑎᐊᕙᒃ, 

ᖃᐅᔨᒋᐊᕈᓐᓇᓪᓚᕆᖕᓂᐊᖅᑕᕗᑦ. 

 

ᑭᓯᐊᓂ ᐆᒥᖓ ᐅᖃᕈᓐᓇᕐᒥᔪᖓ ᐃᒃᓯᕙᐅᑖᖅ, 

ᑕᐃᒪ ᑖᒃᑯᐊᓕᒫᖅ ᐸᐃᕆᕝᕕᓕᒫᑦ ᑕᒪᕐᒥᒃ 

ᓴᓇᖃᑎᒋᓇᓱᓗᓚᐅᖅᑕᕗᑦ ᓲᕐᓗ ᐊᑕᐅᓯᖅᑎᑐᑦ 

ᑕᐅᑐᒐᓱᐊᖅᖢᑎᒍᑦ ᖃᖓᓵᖑᓚᐅᖅᓯᒪᔪᖅ, 

ᑕᐃᒪᓐᓇᐃᓐᓇᓱᓚᐅᖅᓯᒪᓪᓗᑕ ᑭᓯᐊᓂ 

ᐊᔪᕐᓇᐸᓗᓚᐅᖅᑐᖅ ᐱᔾᔪᑎᒋᓪᓗᒍ ᐊᑐᓂ 

ᐃᓕᑕᕆᔭᐅᔾᔪᑎᖃᕐᒪᑕ ᓲᕐᓗ 

ᑎᒥᕈᖅᑎᑕᐅᓯᒪᓂᖏᑎᒍᑦ ᐊᑐᓂ 

ᑎᒥᕈᖅᑎᑕᐅᓂᑰᖕᒪᑕ ᒫᓐᓇᐅᔪᖅ ᑕᕝᕘᓇ 

ᑕᒪᕐᒥᓕᒫᖅ 

ᐃᒪᓐᓇᐃᓐᓂᐊᖅᐳᓰᓚᔪᓐᓇᓗᐊᖏᓐᓇᑦᑎᒍᑦ ᒫᓐᓇ 

ᐊᔾᔨᒌᖏᒻᒪᑕ ᑎᒥᕈᖅᑎᑕᐅᓯᒪᓂᖏᓐᓄᑦ ᐊᑐᓂ. 

 

ᐅᖃᓪᓚᖃᑎᒋᓗᐊᓚᐅᖅᓯᒪᖏᑕᕋᓗᐊᖅᐳᑦ ᑖᒃᑯᐊ 

ᓄᓇᓕᖕᓂ ᒐᕙᒪᒋᔭᐅᔪᑦ ᓯᑎᒃᑯᑦ.  

 



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑭᓯᐊᓂ ᑖᓐᓇ ᐅᖃᐅᓯᕆᔭᐃᑦ 

ᕿᒥᕐᕈᐊᒃᑲᓐᓂᕈᓐᓇᓪᓚᕆᒃᑕᕗᑦ 

ᖃᓄᖅᑑᕈᑎᒋᓇᓱᒃᑲᓐᓂᕐᓗᑎᒍᑦ ᕿᒥᕐᕈᐊᓛᕆᕙᕗᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᓱᓕ ᐱᕕᖃᒐᓛᒃᑲᒪ, ᐸᐃᕆᕕᓕᕆᓂᖅ 

ᐅᖃᐅᓯᕆᒃᑲᓐᓂᑐᐃᓐᓇᕐᓗᒍ.  

 

ᑐᑭᓯᑦᑎᐊᕋᓗᐊᖅᑐᖓ ᐸᐃᕆᕕᓕᕆᓂᖅ ᑕᒪᓐᓇ 

ᑐᑭᓯᔭᕐᓂᓐᖏᑦᑐᐊᓘᒍᓐᓇᕐᖓᑦ, 

ᐃᓛᒃᑯᓖᒫᕌᓗᐃᓪᓗ ᒪᓕᔅᓴᖅᑕᐅᒍᒪᓲᖑᓪᓗᑎᒃ 

ᐸᐃᕆᕕᓕᔾᔪᓯᖏᑦ. ᖃᓄᑭᐊᕐᖓᐃ ᐱᐅᓂᖅᓴᒥᒃ 

ᐋᖅᑮᒍᓐᓇᖅᑲᑕ ᐃᓛᒃᑯᕋᓛᕌᓗᒃ 

ᑕᑯᓐᓈᖅᑕᐅᓐᖏᖔᕐᓗᑎᒃ.  

 

ᑕᕝᕘᓇᖃᐃ ᓯᕗᓕᐅᖅᑎᐅᕕᒋᔪᓐᓇᖅᑕᓯ ᐸᐃᕆᕖᑦ, 

ᐅᖃᐅᑎᓗᒋᑦ? ᑎᒦᑦ ᑭᒃᑯᑐᐃᓐᓈᓘᒻᒪᑕ 

ᐃᓕᓴᕆᔭᐅᓯᒪᔪᓂᑦ ᐊᑕᐅᑦᑎᒃᑯᐊᓗᒃ 

ᐅᖃᐅᑎᖃᑦᑕᕈᓐᓇᕋᔅᓯᐅᒃ, ᐋᖅᑮᒍᓐᓇᕋᔅᓯ 

ᐅᖃᐅᔾᔩᔾᔪᓯᕐᓂᑦ ᑕᐃᒃᑯᓄᖓᓕᒫᖅ. ᑕᐃᒪᓕ 

ᐃᓱᒪᒋᔭᓕᒫᕆᓪᓗᒍ ᑐᑭᖃᕐᖓᑦ, ᐃᒫᒃ ᑕᐃᒪ 

ᐃᓛᒃᑯᑦ ᑎᒥᓕᒡᒍᑏᓐᓈᓘᒍᒪᑎᓪᓗᒋᑦ 

ᖃᑦᑏᓐᓇᐅᓂᖅᓴᐅᒐᔭᖅᐸᓪᓚᐃᒻᒪᑕ ᐸᐃᕆᕕᔅᓴᐃᑦ, 

ᐃᓂᔅᓴᐃᑦ.  

 

ᑕᐃᒪ ᐃᓛᒃᑯᓂᓛᒃ ᓇᒻᒥᓂᖅ 

ᐊᐅᓚᑦᑎᒍᒪᔪᐃᓐᓈᓘᕙᑦᑑᒐᓗᐊᑦ ᓇᒻᒥᓂᕐᓗ 

ᑲᑎᒪᔨᖃᐅᕐᓗᑎᒃ, ᑭᓯᐊᓂᓕ 

ᐃᓱᒪᕙᓪᓕᐊᔭᕆᐊᖃᕋᑦᑕ ᖃᓄᖅ ᑕᐃᒪ ᑐᑭᖃᖅᑲ, 

ᖃᓄᖅ ᑐᑭᖃᕐᓂᖅᓴᐅᒐᔭᖅᑲ, ᖃᓄᖅ 

ᐊᒥᓱᕈᕆᐊᖅᓯᓪᓚᕆᒍᓐᓇᖅᑭᑕ ᐃᓂᔅᓴᓂᒃ 

ᐸᐃᐱᕕᓐᓄᑦ, ᖃᓄᕐᓗ 

ᐃᓕᓐᓂᐊᕐᓇᐅᒍᓐᓃᖅᑎᓪᓗᒍᓗ ᐱᓯᒪᔭᐅᕕᔅᓴᓂᒃ 

ᓴᖅᑮᒃᑲᓐᓂᕈᓐᓇᖅᑭᑕ? ᐊᑕᖏᕐᓗᒍ 

ᕿᒥᕐᕈᐊᖅᑎᐊᕐᓂᖅᓴᕆᔭᕆᐊᖃᕋᑦᑎᒍ,  

ᐅᑯᐊᓕᑦᑕᐅᖅ ᓴᖅᑭᖅᑕᐅᓐᓂᖅᑲᑕ ᑭᓱᓂᒃ, ᖃᓄᖅ 

ᑕᐅᑦᑐᖃᕋᔭᖅᑲ?  

 

ᑕᒪᒃᑯᐊᕈᓘᔭᐃᑦ ᐃᓱᒪᒋᔭᕆᐊᖃᕋᔅᓯᐅᒃ. 

ᐱᕖᒍᑎᓕᕋᒪ 58 ᓴᑲᖃᕋᒪ. ᖁᔭᓐᓇᒦᖑᕗᓯ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐅᖃᐅᓯᒃᓴᑐᐃᓐᓇᖅ. ᒥᔅᑕ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᓱᓖᓛᒃ ᐅᖃᖅᑲᐅᑎᓪᓗᖓ ᑕᒪᓐᓇ 

ᕿᒥᕐᕈᐊᕈᓐᓇᑦᑎᐊᓪᓚᕆᒃᑕᕗᓂᓛᒃ. ᓱᓇᑐᐃᓐᓇᖅ 

ᐊᔪᕐᓇᖏᓐᓂᖅᓴᒃᑯᑦ, ᐊᑲᐅᓂᖅᓴᒃᑯᑦ 

ᕿᓂᕆᐊᖃᓪᓚᕆᒃᑲᑦᑕᐃᓛᒃ. ᑕᐃᒪᑦᑕᐅᖅ 

ᐃᓱᒪᒃᓴᖅᓯᐅᕈᑎᒋᓇᓱᒃᑕᕗᑦ ᐊᐅᔭᒃᑯᑦ ᖃᖓᑭᐊᖅ 

ᒪᑐᐃᖓᖃᑦᑕᖅᑕᕗᑦᑕᐅᖅ ᐊᑲᐅᓂᖅᓴᐅᔪᑦ. ᑕᒪᔾᔭ 

ᐊᔾᔨᒌᓐᖏᑦᑐᑦ ᐃᓱᒪᒃᓴᖅᓯᐅᕈᑎᒋᓇᓱᓪᓗᒍ. ᑖᓐᓇ 

ᐊᐅᔭᒃᑯᑦ ᒪᑐᐃᖔᖃᑦᑕᕈᑎᒃᑕᐅᖃᐃ 

ᐊᑲᐅᓂᖅᓴᐅᕗᖅ. ᓲᕐᓗ ᑕᒪᔾᔭ ᐊᔾᔨᒌᓐᖏᑦᑐᑦ 

ᕿᒥᕐᕈᐊᖅᑕᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

51 ᓴᑲᖃᑐᐃᓐᓇᓕᕋᑖᕋᒪ, ᒥᔅᑕ ᐃᓄᒃ 

ᐱᖔᓕᕐᓕᖏᑦ.  

 

ᐃᓄᒃ (ᑐᓵᔨᑎᒍᑦ): ᖁᔭᓐᓇᒦᒃ. 

 

>>ᐃᓪᓚᖅᑐᑦ 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᐊᑎᖁᑎᒃᑲ 

ᒪᓕᒃᖢᒋᑦ, ᒥᔅᑐ ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓯᕗᓪᓕᖅᐹᒥᑦ 

ᒥᑦᑎᒪᑕᓕᖕᒥᐅᓄᑦ ᐅᖃᓚᐅᑲᒡᓗᖓ, ᐃᒃᑯᐊ 

ᒪᓕᒐᓕᐅᕐᕕᑉ ᑕᑯᒃᓴᐅᕝᕕᒋᓲᖓ 

ᐱᐅᓐᖐᓐᓇᖅᑐᐊᓘᖕᒪᑦ ᒪᒥᐊᓇᐅᒐᓗᐊᖅ, 

ᐱᓕᕆᐊᖑᓇᓱᒃᑑᒐᓗᐊᖅ. ᐃᓄᒃᑎᑑᖅᑐᑎᒎᒐᓗᐊᖅ  

ᖃᓪᓗᓇᐅᔭᐃᓐᓇᖅᑐᐊᓘᒐᑦᑕᒎᖅ, ᒪᒥᐊᕝᕕᒋᕙᒃᑲ  

ᓄᓇᖅᑲᑎᒃᑲ. ᐃᓄᒃᑎᑑᖅᑐᕈᓘᖃᑦᑕᕋᓗᐊᖅᑐᒍᑦ 

ᐃᓛᓐᓂᒃᑯᑦ, ᑭᓯᐊᓂ ᑕᐅᑐᒃᑕᖏᑎᒍᒡᒎᖅ 

ᖃᓪᓗᓇᐅᔭᐃᓐᓇᖅᑐᐊᓘᒐᑦᑕ. 

ᐱᓕᕆᐊᖑᓇᓱᒃᑑᒐᓗᐊᑦ. ᒪᒥᐊᕝᕕᒋᕙᒃᑲ.  

 

ᑕᕝᕙᓂ ᐃᒃᓯᕙᐅᑖᖅ, G-5-ᒨᖅᑰᕋᑦᑕ, ᐅᕙᓂ 

ᒪᑯᐊᒎᖅ ᐱᓕᕆᐊᒃᓴᐃᑦ ᑕᑯᓇᒃᑕᐅᔪᓐᓇᕐᓂᖏᓐᓂᑦ. 

ᑖᓐᓇ ᐅᖃᐅᓯᕇᓐᓇᐅᔭᖅᑖᓗᒃᐳᑦ, 

ᑐᑭᓯᒋᐊᖏᓐᓇᐅᔭᖅᑕᕗᑦ ᐃᓛᑎᒍᑦ 

ᑐᑭᓯᔪᓐᓇᓐᖏᑕᕗᑦ ᖃᓄᖅ ᐃᓕᓐᓂᐊᖅᑏᑦ 

ᑲᔪᓯᕙᓪᓕᐊᑎᑕᐅᔪᓐᓇᕐᒪᖔᑕ social promotion. 

ᑕᕝᕙᓂ ᐅᖃᐅᓯᕆᔪᓐᓇᖅᑰᕋᒃᑯ, ᐃᒃᓯᕙᐅᑖᖅ. ᐅᓇ 

ᓇᓗᓇᐃᑦᑎᐊᑲᐃᓐᓇᓚᐅᕈᒃ, ᒥᓂᔅᑑ? 

 

ᑖᓐᓇ ᐃᓄᑐᐃᓐᓇᖅᑎᒍᑦ, 

ᐃᓄᑐᐃᓐᓇᐅᖃᑕᐅᓪᓗᖓ ᐃᓱᒪᒋᖃᑦᑕᖅᑕᕗᑦ 

ᑕᐃᒪᓐᓇᐅᓇᓱᒋᓪᓗᒍ ᐃᓕᓐᓂᐊᖅᑏᑦ 

ᑲᔪᓯᑎᑕᐅᕙᓪᓕᐊᖏᓐᓇᐅᔭᖅᑐᖅ. 

ᐊᔪᕐᓂᖓ ᐃᓱᒪᒋᔭᐅᓇᓂ, ᐊᔪᓐᖏᓐᓂᖓ 

ᐃᓱᒪᒋᔭᐅᓇᓂ ᐃᓚᒋᔭᐅᖁᔭᐅᓪᓗᓂ social 

promotion, ᐱᑕᖃᓪᓚᑦᑖᖅᐸ 

ᐃᓕᓐᓂᐊᕐᕕᑦᑎᓐᓂᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᑐᐊᒐᖃᓐᖏᑦᑎᐊᖅᑐᒍᑦ ᑕᒪᑐᒪ ᒥᒃᓵᓄᑦ, 

ᐊᑐᐊᒐᖅ ᓲᕐᓗ ᑭᓯᐊᓂ ᓇᓗᓇᓐᖏᑦᑐᖅ 

ᐊᑐᖅᑕᐅᖃᑦᑕᖅᑐᒃᓴᐅᖕᒥᖕᒪᑦ ᐃᓕᓐᓂᐊᕐᕕᑦᑎᓐᓂᑦ 

ᑕᒪᓐᓇ ᐊᐱᖅᑯᑕᐅᓗᐊᖃᑦᑕᖅᑐᖅ. ᑭᓯᐊᓂᓕ 

ᓇᓗᓇᐃᑦᑎᐊᕈᒪᔭᕋ ᐊᑐᖅᑕᐅᖃᑦᑕᖅᑐᒃᓴᐅᖕᒥᖕᒪᑦ 

ᐃᓕᓐᓂᐊᕐᕕᑦᑎᓐᓂ ᑕᒪᓐᓇ 

ᐊᐱᖅᑯᑕᐅᓗᐊᖃᑦᑕᖅᑐᖅ. ᑭᓯᐊᓂ 

ᓇᓗᓇᐃᑦᑎᐊᕈᒪᔪᖓ ᐊᑐᐊᒐᖃᓐᖏᑦᑐᐊᖅᐳᒍᓪᓕ 

ᐅᕙᒍᑦ ᐃᓕᓐᓂᐊᖅᑐᓕᕆᔨᐅᓪᓗᑕ ᑕᒪᑐᒧᖓ. 

ᑖᓐᓇ social promotion-ᖑᓂᕋᖅᑕᐅᔪᖅ. ᑖᓐᓇ 

ᑐᓴᕆᐅᖃᑦᑕᓕᓚᐅᕐᒥᔭᕋ ᑕᕝᕙᓃᓕᖅᑎᓪᓗᖓ 

ᑭᓯᐊᓂ. ᑕᒪᑐᒥᖓ ᐃᒻᒪᖄ... ᑖᔅᓱᒥᖓ 

ᐅᖃᕈᒪᑐᐃᓐᓇᖅᐳᖓ. ᐊᑐᐊᒐᖃᓐᖏᓚᒍᑦ ᐊᒻᒪᓗ 

ᖃᐅᔨᒪᔪᒍᑦ ᐃᒻᒪᖄ ᐊᑐᖅᑕᐅᖃᑦᑕᖅᑐᖅ 

ᐃᓕᓐᓂᐊᕐᕕᑦᑎᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ ᖁᐊᓴ,  

ᓇᓃᓐᓂᕋᕕᒃᑭᐊᕐᖓᐃᑦ ᑕᒪᓐᓇ ᐊᑯᓂᐊᓗᒃ  

ᐅᖃᐅᓯᐅᖃᑦᑕᓕᖅᑐᖅ. ᐅᕗᓐᖓᕋᕕᒡᒎᖅ ᑭᓯᐊᓂ 

ᑐᓴᓚᐅᕋᕕᐅᒃ. ᓇᓃᓐᓂᕋᕕᒃᑭᐊᕐᖓᐃᑦ? ᐊᑯᓂᐊᓗᒃ 

ᐊᑐᖅᑕᐅᓂᕋᖅᑕᕗᑦ ᓄᓇᕗᑦ ᐃᓗᐊᓂ. 

ᑕᐃᒪᐃᔅᓲᔭᖅᑐᐊᓘᓂᕋᖅᖢᑎᒍᓗ ᑐᒡᓖᓪᓗ 

ᐊᓐᖔᖑᔮᕐᔪᒃᖢᓂ. ᐄᒎᖅ. 
 

ᐊᑐᐊᒐᖃᓐᖏᒃᑯᔅᓯ, ᑐᑭᓯᕗᖓ ᐃᓕᓐᓂᐊᕐᕖᑦ 

ᐊᑐᓂ ᑕᐃᒪᐃᓕᐅᕈᒪᓂᖏᑦ ᑕᐃᒪᐃᓕᐅᕈᓐᓇᖅᑐᑦ. 

ᐃᓚᖏᑦ ᑕᐃᒪᐃᓕᐅᕈᒪᓐᖏᓐᓂᖏᑦ 

ᑕᐃᒪᐃᓕᐅᓐᖏᓪᓗᑎᒃ ᐊᑐᐊᒐᖃᓐᖏᓐᓇᔅᓯ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 
 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐆᒥᖓ ᑐᑭᓯᐅᒪᑦᑎᐊᕐᓂᐊᕋᑦᑕ. ᑕᕝᕙᓂ 

ᐃᓕᓐᓂᐊᕐᕕᐅᑉ ᐃᓗᐊᓂ ᑖᓐᓇ ᐃᓕᓐᓂᐊᖅᑐᖅ 

ᖁᑦᑎᖕᓂᖅᓴᒧᐊᕐᓂᐊᕐᒪᖔᑦ ᑕᐃᑲᓂ ᖃᓄᖅ 

ᐃᓕᖅᑯᓯᖃᓲᖑᖕᒪᖔᑦ ᐅᓂᒃᑳᕌᕐᔪᒍᓐᓇᖅᑐᖓ. 

ᑕᐃᒪ ᑖᒃᑯᐊ ᐃᓕᓐᓂᐊᕐᕕᖕᒥ, school team-

ᖑᓂᕋᖅᑕᕗᑦ ᓲᕐᓗ ᐅᑯᐊᖑᔪᐃᑦ, ᑖᓐᓇ 

ᐊᖓᔪᖅᑳᕆᔭᐅᔪᖅ ᓲᖃᐃᒻᒪ ᐳᐃᒍᔾᔮᓐᖏᓐᓇᑦᑎᒍᑦ, 

ᐊᖓᔪᖅᑳᕆᔭᐅᔪᖅ ᑖᓐᓇ ᐃᓚᐅᒋᐊᖃᖅᑐᖅ. ᑖᓐᓇ 

ᐃᓕᓴᐃᔨᑦ ᐊᖓᔪᖅᑳᖓ ᐊᒻᒪ ᑖᓐᓇ ᐃᓕᓴᐃᔨᖓᑦ. 

ᑖᒃᑯᐊᖑᖃᑦᑕᖅᑐᑦ. ᑖᒃᑯᐊᓗ ᐃᓕᓐᓂᐊᕐᕕᖕᒥ 

ᐃᑲᔪᖅᑏᑦ, student community counsellor. 

Studet support counseller-ᖑᓂᕋᖅᑕᕗᑦ. 

ᑖᒃᑯᐊᖑᖃᑦᑕᖅᑐᐃᑦ ᑕᕝᕙ ᓇᓗᓇᐃᔭᖃᑦᑕᖅᑐᐃᑦ. 

ᑖᓐᓇ ᐃᓕᓐᓂᐊᖅᑐᖅ ᑕᐃᑯᖓ ᖁᑦᑎᖕᓂᓕᒃ ᓲᕐᓗ 

ᖁᑦᑎᖕᓂᖅᓴᒧᐊᕐᓂᐊᕐᒪᖔᑦ. ᑖᒃᑯᐊ 

ᑐᓴᐅᒪᑎᑕᐅᑦᑎᐊᖅᖢᑎᒃ, ᑖᒃᑯᐊ ᑕᕝᕙ 

ᐃᓱᒪᓕᐅᖃᑦᑕᖅᑐᑦ.  
 

ᐃᒪᓐᓇ ᐅᖃᕈᓐᓇᑦᑎᐊᕐᒥᔪᖓ ᓲᕐᓗ ᐃᒻᒪᖄ 

ᐅᖃᖅᑰᓚᐅᖅᑕᕋᓗᐊᕋ ᑕᕝᕙᓃᑎᓪᓗᑕ ᓲᕐᓗ 

ᐃᓕᓐᓂᐊᖅᑕᒃᑯᑦ 8-ᓐᖑᕐᓂᖅᐸᑕ ᐊᔾᔨᒌᓐᖏᑦᑐᑦ, 

6-ᖑᔪᐃᑦ, 7-ᖑᔪᐃᑦ ᐃᒪᓐᓇ ᖄᖏᐅᑎᑦᑎᐊᕈᒃᑭᑦ, 

ᒪᕐᕉᒃ ᑖᒃᑯᐊᒃ ᖄᖏᐅᑎᓐᖏᓐᓂᕈᒃᑭᒃ, ᑕᐃᑯᖓ 

ᖁᑦᑎᖕᓂᖅᓴᒧᐊᕋᓗᐊᕐᓗᖓ ᑖᒃᑯᐊ ᒪᕐᕉᒃ 

ᖄᖏᐅᑎᓚᐅᓐᖏᑕᕕᓃᒃᑲᒃ ᐃᓕᓴᐃᔨᓂᒃ 

ᓴᓇᖃᑎᖃᕐᓗᖓ ᑖᒃᑯᐊᒃ ᐱᐊᓂᒐᓱᒍᓐᓇᕋᔭᖅᑖᒃᑲᒃ. 

ᖁᑦᑎᖕᓂᖅᓴᒦᓕᕋᓗᐊᖅᑎᓪᓗᖓ ᓲᕐᓗ. 

ᑕᐃᒪᓐᓇᐃᓕᖓᔪᖅ ᑖᓐᓇ. 

ᑐᑭᓯᓇᑦᑎᐊᕋᓗᐊᖅᐸᓗᑭᐊᖅ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐃᓄᒃ. 
 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ 

ᐃᓕᓐᓂᐊᖅᑎᒧᑦ ᐃᑲᔫᖅᑏᑦ, ᐃᓕᓴᐃᔨ,  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓕᓴᐃᔭᒃᑯᑦ ᐊᖓᔪᖅᑳᖓ, ᐊᖓᔪᖅᑳᕆᔭᐅᔪᖅ. 

ᑕᒪᕐᒥᑦᑎᐊᖅ ᐃᓕᓐᓂᐊᖅᑎᐅᔪᑦ ᑖᒃᑯᓇᓐᖓᑦ 

ᑎᓴᒪᓂᒃ ᐱᓕᕆᐊᖑᖃᑦᑕᖅᐸ? ᑕᒪᕐᒥᑦᑎᐊᖅ 

ᐃᓕᓐᓂᐊᖅᑎᓕᒫᑦ ᖁᕝᕙᕆᐊᕐᓂᐊᕐᒪᖔᑕ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. 

ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐄ, ᑖᒃᑯᐊ ᑕᒪᕐᒥᑦᑎᐊᖅ 

ᖃᐅᔨᓴᖅᑕᐅᒋᐊᖃᓲᖑᖕᒪᑕᐃᓛᒃ 

ᐃᓕᓐᓂᐊᖅᑐᓕᒫᑦ. ᑖᓐᓇ ᐊᑐᖅᑕᐅᒡᒍᔪᕐᓕ 

ᐃᓕᓐᓂᐊᕐᓂᖅ ᐃᓱᓕᑉᐸᓪᓕᐊᓕᕌᖓᑦ, ᓲᕐᓗ 

ᐃᓕᓐᓂᐊᕐᓂᖅ ᑕᒪᓐᓇ ᐃᓱᓕᓕᕌᖓᑦ. ᑖᒃᑯᐊᓕᒫᑦ 

ᐃᓕᓐᓂᐊᖅᑐᓕᒫᑯᓗᐃᑦ ᓲᖃᐃᒻᒪ 

ᖃᐅᔨᓴᖅᑕᐅᑦᑎᐊᕆᐊᖃᕐᒪᑕ 

ᖁᑦᑎᖕᓂᖅᓴᒧᐊᕈᓐᓇᕐᓂᐊᕐᒪᖔᑕ. ᐄ, ᑖᓐᓇ 

ᐊᑐᖅᑕᐅᖃᑦᑕᖅᑐᖅ ᐃᓕᓐᓂᐊᕈᓯᖅ ᑕᒪᓐᓇ 

ᐃᓱᓕᓕᕌᖓᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᓱᐃᓛᒃ, 

ᐱᓕᕆᐊᖑᒐᒥ ᐃᓕᓐᓂᐊᖅᑎᐅᔪᖅ, ᑖᒃᑯᐊ 

ᑕᐃᒪᐃᑦᑐᓕᕆᔨᐅᔪᑦ, ᖃᐅᔨᓴᖅᑎᐅᔪᑦ 

ᑐᓐᖓᕕᖃᖅᐹᑦ ᐅᕙᓃᑉᐸᑦ ᑭᓯᐊᓂ 

ᖁᕝᕙᕆᐊᕈᓐᓇᕐᓂᐊᖅᑐᖅ ᐅᕝᕙᓘᓐᓃᑦ 

ᑐᓐᖓᕕᖃᓐᖏᓚᑦ? ᐅᖃᖅᑲᐅᒐᕕᑦ 

ᐊᑐᐊᒐᖃᓐᖏᑦᑎᐊᕋᔅᓯᒎᖅ Social Promotion-ᒥ. 

ᑐᑭᓯᓐᖏᑦᑎᐊᓕᖅᑕᕌᓯᑦ. ᑐᓐᖓᕕᖃᓐᖏᑯᔅᓯ 

ᖃᓄᐃᒻᒪᑦ ᑕᐃᒪᐃᓕᐅᖃᑦᑕᖅᐸᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᓂᔅᑕ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᒃᑯᐊ ᑕᐃᓐᓇ ᐅᓇ ᐃᓕᐸᓪᓕᐊᖏᓐᓇᕐᓂᖅ 

ᐃᓕᑉᐸᓪᓕᐊᖏᓐᓇᕆᐊᖃᕐᒪᑕ 

ᓄᖅᑲᑎᒋᐊᖃᓐᖏᒻᒪᑕ ᐃᓕᓐᓂᐊᖅᑕᒥᓂᒃ. 

ᐃᓕᑉᐸᓪᓕᐊᖏᓐᓇᕆᐊᖃᕐᒪᑦ. ᑖᓐᓇ ᖃᓪᓗᓈᑎᑐᑦ 

ᐅᖃᐅᓯᖅ ᐅᖃᐅᓯᕆᖕᒥᒐᑦᑎᒍ (ᑐᓵᔨᑎᒎᓕᖅᑐᖅ) 

ᑲᔪᓰᓐᓇᕐᓗᓂ ᐃᓕᓴᓂᖅ (ᑐᓵᔨᑎᒎᕈᓐᓃᖅᑐᖅ) 

ᑖᓐᓇ ᑕᕝᕙ ᐊᑐᐊᒐᖃᕐᕕᒋᔭᕗᓪᓕ. ᑖᓐᓇ 

ᐃᓕᓐᓂᐊᖅᑐᖁᑎᕗᑦ ᑕᐅᕗᖓᓕᒫᖅ 

ᐃᓕᓐᓂᐊᖏᓐᓇᕆᐊᖃᕐᒪᑦ Directive-

ᖃᕋᓗᐊᖅᑐᒍᑦ ᓲᕐᓗ ᐊᑐᐊᒐᖃᕋᓗᐊᖅᑐᒍᑦ. 

ᑖᔅᓱᒥᖓ ᑕᕝᕙ ᐅᖃᕈᓐᓇᖅᐳᖓ.  

ᐅᖃᖅᑲᐅᑎᓪᓗᖓ, ᑕᐃᓐᓇᓕ ᐅᖃᐅᓯᖅ 

ᓯᕗᒧᐊᖅᑎᑦᑎᖃᑦᑕᕐᓂᖅ ᑕᐃᔅᓱᒧᖓᓕ 

ᐊᑐᐊᒐᖃᓐᖏᓇᑦᑕ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓕᓐᓂᐊᖅᑎ 

ᓄᖅᑲᖅᑎᑦᑕᕆᐊᖃᓐᖏᒻᒪᑦ ᐃᓕᓐᓂᐊᕐᓂᖓ. 

ᑕᐃᒪᐃᒻᒫᑦ ᐃᓕᓯᒪᑦᑎᐊᖏᖅᑰᔨᓕᖅᑑᒐᓗᐊᑦ 

ᑲᔪᓯᑎᒥᐊᖅᑕᐅᖃᑦᑕᖅᐸᑦ ᐃᓕᓐᓂᐊᕐᕕᖕᓂ 

ᓄᖅᑲᖅᑎᑦᑕᕆᐊᖃᓐᖏᒻᒪᑦ ᒪᓕᒐᖃᕐᓇᓯᓗ 

ᑕᒪᑐᒧᖓ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒻᒪᖄ ᑐᑭᓯᑦᑎᐊᖁᓗᐊᒧᑦᑕᐅᖅ ᐃᒪᓐᓇᐃᓕᖓᔪᖅ 

ᑕᒫᓂ ᓄᓇᕗᒻᒥ ᑖᓐᓇ ᐅᖃᐅᓯᕆᓵᖅᑕᕋ 

ᐃᓕᓐᓂᐊᖏᓐᓇᕆᐊᖃᕐᓂᖅ Continuous 

Progress. ᑖᓐᓇ ᐆᒥᖓ ᐃᒪᓐᓇᐃᔾᔪᑎᖃᖅᑐᖅ, 

ᑕᐃᒪᓐᖓᓕᒫᖅ ᓇᓃᓪᓚᕆᓕᕐᒪᖔᑦ ᐃᓕᓐᓂᐊᖅᑐᖅ 

ᑖᓐᓇ ᓇᐅᒃᑯᓕᒫᖅ ᑎᑎᕋᑦᑎᐊᖅᓯᒪᖃᑦᑕᖅᑐᖅ 

ᓱᓇᓂᒃ ᐃᓕᓐᓂᐊᖅᓯᒪᓂᖏᓐᓂᒃ ᐃᓕᓴᐃᔨᖓᓂᒃ. 

ᖃᐅᔨᒪᑦᑎᐊᓕᖃᑦᑕᖅᑐᒍᑦ ᓇᐅᒃᑯᑦ ᑕᐃᒪ 

ᐊᒃᓱᕉᑎᒋᔭᐅᒃᑲᓐᓂᕆᐊᖃᖅᐸ ᐃᓕᓴᐃᔨᒃᑯᓐᓂ.  

 

ᐊᒻᒪᓗ, ᑖᓐᓇ ᐅᖃᐅᓯᕆᔭᕗᑦ ᑕᐅᕗᖓᓕᒫᖅ 

ᐃᓕᓐᓂᐊᕐᓂᖅ. ᑖᓐᓇᓖᓛᒃ ᓲᕐᓗ ᐃᒫᒃ 

ᐅᑭᐅᖃᑎᒋᔭᒥᓂᒃ ᐃᓕᓐᓂᐊᖃᑎᖃᕐᓂᖅ ᑕᒪᓐᓇ 

ᑕᕝᕘᓇ ᐃᑲᔫᑎᖃᕐᓂᖅᓴᐅᖃᑦᑕᕐᒪᑦ ᐊᕐᕌᒍᑕᒫᑦ 

ᓲᕐᓗ ᑕᐅᑐᒐᓱᐊᕐᓗᑎᒍᑦ. ᐊᒻᒪᓗ, ᑖᓐᓇ ᓲᕐᓗ 

ᖃᓄᖔᖅ ᓄᓇᕗᒻᒥᐅᑕᐅᔪᑎᒍᑦ ᑕᒪᑐᒥᖓ 

ᑲᔪᓯᑎᑦᑎᓇᓱᐊᖅᑎᓪᓗᑕ ᓲᕐᓗ 

ᖃᐅᔨᓇᑦᑎᐊᖃᑦᑕᕐᒪᑦ ᑖᒃᑯᐊ Evidence-based 

ᓲᕐᓗ ᑕᑯᒃᓴᐅᑦᑎᐊᖅᑐᒥᒃ ᐱᑕᖃᕆᐊᖃᕋᑦᑕ.  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐄ, ᑕᐃᒪ ᐅᖃᖅᑲᐅᑎᓪᓗᖓ ᐊᖓᔪᖅᑳᕆᔭᐅᔪᖅ 

ᐅᖃᕐᕕᐅᑦᑎᐊᖃᑦᑕᖅᑐᖅ ᐅᓇ ᐃᓕᓐᓂᐊᖅᑐᖁᑏᑦ 

ᑲᔪᓯᔾᔮᖅᑰᔨᓐᖏᒻᒪᑦ ᐅᕙᓃᖏᓐᓇᖁᕕᐅᒃ, 

ᐊᖓᔪᖅᑳᖓ ᐊᖏᖅᐸᑦ, ᐄ, ᑕᐃᒪᓐᓇᐃᑐᓐᓇᕐᒪᑦ. 

ᑕᕝᕘᓇ ᑕᕝᕙ ᐱᔾᔪᑎᖃᖅᑐᖅ.  

ᑕᐃᒪᓐᓇᐃᑦᑐᓐᓇᖅᑐᖅ ᐊᖓᔪᖅᑳᕆᔭᐅᔪᖅ 

ᑐᓴᖅᑎᑕᐅᑦᑎᐊᓚᐅᖅᑎᓪᓗᒍ ᐅᓇ ᑲᔪᓯᔾᔮᖏᑦᑐᖅ 

ᐅᕝᕙᓘᓐᓃᑦ ᑲᔪᓯᓂᐊᖅᑐᖅ.  

 

ᐊᒻᒪ, ᑖᓐᓇ ᐱᔾᔪᑎᒋᓗᐊᖅᐸᖕᒥᔭᕋ 

ᐅᖃᐅᓯᕇᓐᓇᖃᑦᑕᕐᒥᔭᕋ ᐄᓛᒃ 

ᐊᖓᔪᖅᑳᕆᔭᐅᔪᑎᒍᑦ 

ᐃᓕᓐᓂᐊᕆᐊᖅᑎᑦᑎᑦᑎᐊᖃᑦᑕᕐᓗᑕ ᑕᒪᓐᓇ 

ᐃᓕᓐᓂᐊᕐᓂᖓ ᑲᔪᓯᑦᑎᐊᕈᕐᓇᕐᓂᖅᓴᐅᖕᒪᑦ. 

ᑕᕝᕘᓇ ᐅᖃᕈᓐᓇᖅᐳᖓ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᕿᑐᕐᖓᖃᕐᓗᖓ 

ᐊᖓᔪᖅᑳᕆᔭᐅᓗᖓ ᐃᓕᓐᓂᐊᖅᑎᖁᑎᑯᓗᒐ 

ᑕᕝᕙᓂᑦᑕᐃᓐᓈᖁᒍᒃᑯ, ᑐᑭᓯᖅᑰᖅᑐᖓ 

ᑕᕝᕙᓂᑦᑕᐃᓐᓈᖏᓐᓇᐅᔭᕋᔭᖅᑐᖅ 

ᑕᕝᕙᓃᑦᑕᐃᓐᓇᖁᒍᒃᑯ ᐃᓕᓯᒪᓐᖏᓗᐊᕆᒍᒃᑯ 

ᑲᔪᓯᑎᑦᑎᓚᐅᖅᓯᒪᖏᑦᑐᓯ ᐊᖓᔪᖅᑳᕆᔭᐅᔪᖅ 

ᐊᖏᓐᖏᑎᓪᓗᒍ, ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖃᐅᔨᒪᑦᑎᐊᖂᕋᑦᑕ ᐃᓕᓐᓂᐊᕆᐊᖃᑦᑕᖅᓯᒪᒐᑦᑕ 

ᑕᒪᑦᑕ ᐅᕙᓂ ᐃᒃᓯᕚᖅᑐᑎᒍᑦ ᐃᒻᒪᖃ ᐊᑕᐅᓯᖅ 

ᐋᒃᑲ. ᖃᐅᔨᑦᑎᐊᖃᑦᑕᕋᑦᑕ ᐃᓕᓐᓂᐊᕐᓂᒃᑯᑦ 

ᐊᔪᖏᑦᑎᐊᖅᑐᑎᒍᑦ ᐊᖓᔪᖅᑳᕆᔭᕗᑦ 

ᖃᐅᔨᒪᑦᑎᐊᖃᑦᑕᕐᒥᔪᑦ ᓲᖃᐃᒻᒪ ᑖᒃᑯᐊ 

ᐃᓕᓐᓂᐊᖅᑎᑕᐅᔪᑦ ᐊᖏᕐᕋᐅᔾᔨᖃᑦᑕᖅᑐᑦ 

ᑕᐃᒪᓐᓇᐃᖃᑦᑕᕐᒪᑕ. ᑐᑭᓯᑦᑎᐊᖏᑦᑐᖓᐃᓛᒃ 

ᑖᓐᓇ ᐊᐱᖅᑯᑖ 

ᓄᖅᑲᖔᖅᑎᑕᐅᖏᓐᓇᕆᐊᖃᕐᓂᖓᓂᒃ 

ᐊᖓᔪᖅᑳᕆᔭᐅᔪᖅ ᐋᒃᑳᖅᐸᑦ.  

 

ᑖᒃᑯᐊ ᐅᖃᖅᑲᐅᒐᒪ ᐃᓕᓴᐃᔨᑦ ᐊᖓᔪᖅᑳᖓᑦ, 

ᐃᓕᓴᐃᔨᖓᓗ ᑕᕝᕙᓂᓗ ᐃᓕᓐᓂᐊᕐᕕᖕᒥ  

ᐃᑲᔪᖅᑎᐅᔪᖅ counsellor,  

ᐃᓕᓐᓂᐊᖅᑐᖅ, ᐃᓕᓐᓂᐊᖅᑎᑦ ᐊᒻᒪ 

ᐊᖓᔪᖅᑳᖑᔪᖅ, ᑖᒃᑯᐊᖑᖃᑦᑕᕐᒪᑕ. 

ᐊᑕᐅᓯᑐᐃᓐᓇᕐᒧᑦ ᓲᕐᓗ ᐅᑯᐊ ᐃᓕᓴᐃᔨᐅᔪᑦ 

ᖃᐅᔨᒪᑦᑎᐊᖃᑦᑕᕐᒪᑕ ᑖᓐᓇ ᐃᓕᓐᓂᐊᖅᑐᖅ 

ᓇᓃᓪᓚᕆᖕᒪᖔᑦ. ᐊᖓᔪᖅᑳᖓᓕ ᑖᓐᓇ 

ᑐᓴᐅᒪᑎᑕᐅᑦᑎᐊᕆᐊᖃᖅᑐᑦ ᑕᐃᒪᓐᓇ. ᑕᐃᒪᓕ 

ᐃᒻᒪᖄ, ᐃᓕᓴᐃᔩᑦ ᖃᐅᔨᒪᑦᑎᐊᕐᒪᑕ ᓇᓃᒻᒪᖔᑦ 

ᐃᓕᓐᓂᐊᖅᑐᖅ ᑖᓐᓇ ᐊᖓᔪᖅᑳᖓᑦ ᑖᓐᓇ 

ᓇᓕᐊᒃᑯᑐᐃᓐᓇᖅ ᐅᖃᕈᓐᓇᕐᒪᑦ, ᐅᓇ 

ᑲᔪᓯᒋᐊᖃᖏᑦᑐᖅ. ᐅᓇ ᑲᔪᓯᑦᑎᐊᕈᓐᓇᖅᑐᖅ. 

ᐊᖓᔪᖅᑳᕆᔭᐅᔪᑦ ᖃᐅᔨᒪᑦᑎᐊᕐᒥᖕᒪᑕ 

ᕿᑐᕐᖓᕐᒥᖕᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑐᑭᓯᓇᕈᒪ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᖃᓪᓚᒃᐸᓪᓕᐊᑎᓪᓗᑎᑦ ᑎᑎᕋᖅᑲᐅᒐᒪ 

ᐅᖃᖅᑲᐅᒐᕕᑦ “ᐊᖓᔪᖅᑳᕆᔭᐅᔪᑦ 

ᐊᐱᕆᔭᐅᓲᖑᔪᒡᒎᖅ ᐅᕙᓃᖏᓐᓇᖁᕕᐅᒃ?” 

ᑕᐃᒪᐃᓕᖅᑲᐅᔪᑎᑦ. ᑭᓇ ᐊᖓᔪᖅᑳᕆᔭᐅᔪᖅ? 

ᑐᑭᓯᖅᑰᔨᖅᑲᐅᒐᒪ ᐊᓈᓇᒋᔭᐅᔪᖅ, ᐊᑖᑕᒋᔭᐅᔪᖅ 

ᐊᐱᕆᔭᐅᖃᑦᑕᖅᑐᖅ ᐅᕙᓃᖏᓐᓇᖁᕕᐅᒃ?  

ᑕᕝᕙᓃᖏᓐᓇᖁᔨᒃᐸᑦ ᑕᕝᕙᓃᖏᓐᓇᕋᔭᖅᑑᖅ 

ᕿᑐᕐᖓᖓ? ᐅᕝᕙᓘᓐᓃᑦ ᑲᔪᓯᑎᑦᑎᒐᔭᖅᐱᓯ 

ᐃᓚᐅᔭᕆᐊᖃᕋᓱᒋᒐᔅᓯᐅᒃ 

ᖁᕝᕙᖅᐸᓪᓕᐊᖏᓐᓇᕆᐊᖃᕐᓂᕐᒧᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪᓐᓇ ᐅᖃᖅᑲᐅᑎᓪᓗᖓ ᐅᑯᐊ ᑕᕝᕙ 

ᐃᓚᒋᔭᐅᖃᑦᑕᖅᑐᑦ ᐃᓕᓐᓂᐊᕕᒻᒥ ᑕᐱᕇᑦ ᑖᒃᑯᐊ 

ᓴᓇᖃᑎᒌᒋᐊᖃᖅᑐᑦ ᐊᖓᔪᖄᕆᔭᐅᔪᑦ 

ᐃᓚᐅᔪᓐᓇᖅᑐᑦ. ᑖᒃᑯᓇᖓᑦ ᐊᓯᖏᓐᓂᒃ 

ᑕᐃᒪᓖᓛᒃ, ᐅᖃᕈᒪᔭᕋᓕ ᑕᐃᒪ, ᑭᖑᓂᑦᑎᓐᓂ 

ᑕᐃᒪᐃᓐᓇᐃᑦᑐᖅᑕᖃᖃᑦᑕᖅᓯᒪᔪᖅ 

ᐊᖓᔪᖅᑳᕆᔭᐅᔪᖅ.  

 

ᑖᓐᓇ ᕿᑐᕐᖓᕆᔭᒥᓂᒃ 

ᑲᔪᓯᑦᑎᐊᔾᔮᖂᔨᖏᓐᓂᖓᓂᒃ ᖃᐅᔨᒪᒍᓂ 

ᓄᖅᑲᖔᖅᑎᑕᐅᔪᓐᓇᖅᑐᖅ. ᑕᐅᕙᓂ ᑭᖑᓂᑦᑎᓐᓂᑦ 

ᑕᐃᒪᐃᓐᓇᐃᑦᑐᖃᖃᑦᑕᖅᓯᒪᔪᖅ ᓱᓕ 

ᑕᐃᒪᐃᓐᓇᐃᑦᑐᖅᑕᖃᕈᓐᓇᑦᑎᐊᕆᕗᖅ. ᑖᓐᓇ ᑕᕝᕙ 

ᓇᓗᓇᐃᔭᑦᑎᐊᕈᒪᕙᕋ, ᐃᒃᓯᕙᐅᑖᖅ. ᖁᔭᓐᓇᒦᒃ. 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓯᕗᓪᓕᕐᒥᒃ ᒥᓂᔅᑕ 

ᐅᖃᖅᖢᑎᑦ ᐅᖃᖅᑲᐅᒐᕕᑦ ᐅᑯᐊᒎᖅ 

ᐃᓚᒋᔭᐅᖏᓐᓇᐅᔭᖅᑐᑦ ᓯᕗᓪᓕᖅᐹᒥᒡᓗ 

ᐱᒻᒪᕆᐅᓛᖑᓪᓗᓂᓗ ᐊᖓᔪᖅᑳᕆᔭᐅᔪᖅ, 

ᐊᑖᑕᒋᔭᐅᔪᖅ ᐊᓈᓇᒋᔭᐅᔪᖅ, ᐃᓕᓴᐃᔨᒃᑯᑦ 

ᐊᖓᔪᖅᑳᖓᑦ, ᐃᓕᓐᓂᐊᖅᑎᐅᑉ ᐃᓕᓴᐃᔨᒋᔭᖓ 

ᐊᒻᒪᓗ ᐃᓕᓐᓂᐊᖅᑎᓄᑦ ᐃᑲᔪᖅᑎ. ᒫᓐᓇ 

ᐅᖃᓕᕆᓪᓗᑎᑦ ᐊᖓᔪᖅᑳᕆᔭᐅᔪᒡᒎᖅ 

ᐃᓚᐅᔪᓐᓇᖅᑐᑦ. ᐅᖃᖅᑲᐅᒍᓗᐊᖅᖢᑎᑦ 

ᐃᓚᐅᖏᓐᓇᐅᔭᕆᐊᓖᑦ ᓇᓕᐊᖑᕙᑭᐊᕐᖓᐃᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᖅᑲᐅᒪᓗᐊᖏᒃᑲᓗᐊᖅᑐᖓ ᑭᓯᐊᓂ 

ᑕᐃᒪᓐᓇᓪᓚᕆᒃ ᐅᖃᖅᑲᐅᖕᒪᖔᕐᒪ ᑭᓯᐊᓂ 

ᐃᒪᓐᓇᐃᓕᖓᔪᓐᓇᖅᑐᖓ, ᐅᖃᖅᑲᐅᒐᒪᐃᓛᒃ, 

ᐊᖓᔪᖅᑳᕆᔭᐅᔪᐃᑦ ᐃᓚᐅᔪᓐᓇᖅᑐᑦ. 

ᐃᓚᐅᔪᓐᓇᖅᑐᑦ ᐊᖓᔪᖅᑳᕆᔭᐅᔪᑦ 

ᐃᓚᐅᔪᓐᓇᖅᑐᑦ, ᐃᓚᒋᔭᐅᔪᓐᓇᑦᑎᐊᖅᑐᐃᑦ 

ᑕᐃᒪᓐᖓᓕᒫᖅ ᖃᖓᑐᐃᓐᓇᖅ ᑐᒃᓯᕋᑐᐊᕈᑎᒃ 

ᖃᖓᑐᐃᓐᓇᖅ ᐃᓚᒋᔭᐅᔪᓐᓇᖅᑐᑦ ᑕᐃᒪᓐᓇ ᑕᕝᕙ 

ᑐᑭᓯᓇᑦᑎᐊᖅᑐᒃᑯᑦ ᐅᖃᕋᓱᒃᐳᖓ, ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᕙᖓᑦᑕᐅᖅ 

ᑐᑭᓯᓇᑦᑎᐊᖅᑐᒃᑯᑦ ᐅᖃᕋᓱᒃᑭᕗᖓ 

ᐅᖃᐅᓯᕆᖅᑲᐅᔭᐃᑦ ᒪᓕᒃᖢᒍ, ᐅᖃᖅᑲᐅᒐᕕᑦ 

“ᐊᖏᓂᖅᐹᖑᓪᓗᓂᒎᖅ ᐱᓪᓚᕆᐅᓛᖑᓪᓗᓂ 

ᐊᖓᔪᖅᑳᕆᔭᐅᔪᖅ ᐃᓚᐅᔭᕆᐊᓕᒃ” 

ᐃᒪᐃᓕᖅᑲᐅᒍᓗᐊᕋᕕᑦ ᒫᓐᓇ 

ᐱᒻᒪᕆᐅᓗᐊᖅᑰᔨᔪᓐᓃᕆᓪᓗᓂ. 

ᐊᓕᐊᓇᐃᒍᓱᖅᑲᐅᔪᖓ ᐱᓪᓚᕆᐊᓘᓂᕋᕋᕕᒋᑦ. 

ᒫᓐᓇ ᐃᓚᐅᖏᒃᑲᓗᐊᖅᐸᑕ 

ᓱᖁᑕᐅᖅᑰᔨᔪᓐᓃᕆᓪᓗᓂ?  

ᐅᓇ ᐃᓕᓐᓂᐊᖅᑐᖁᑎᓕᒃ, ᓇᓕᐊᖑᖕᒪᖔᑦ  

ᑐᑭᓯᑦᑎᐊᕈᒪᑐᐃᓐᓇᖅᑐᖓ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᓚᐅᔪᓐᓇᑦᑎᐊᖅᑐᐃᑦ ᐊᖓᔪᖅᑳᕆᔭᐅᔪᐃᑦ 

ᐊᖓᔪᖅᑳᕆᔭᐅᖕᒪᑕ ᑖᔅᓱᒧᖓ ᐃᓕᓐᓂᐊᖅᑐᒧᑦ 

ᐊᒻᒪ ᐅᖃᐅᑎᑦᑎᐊᖃᑦᑕᖅᑕᕗᑦ 

ᐊᖓᔪᖅᑳᕆᔭᐅᔪᐃᑦ ᓄᓇᓕᖕᓄᐊᕌᖓᑦᑕᓗᓐᓃᑦ 

ᐊᑏᒃ ᕿᑐᕐᖓᓯ ᐃᓕᓐᓂᐊᕆᐊᖅᑐᐃᑦ 

ᖃᐅᔨᒪᑦᑎᐊᖃᑦᑕᖅᓯᐅᒃ. ᐄᑦᑎᐊᖅ, 

ᐃᓚᐅᖃᑦᑕᕈᓐᓇᑦᑎᐊᖅᑐᐃᑦ ᐅᖃᖅᑲᐅᑎᓪᓗᖓ 

ᐃᓚᐅᔪᓐᓇᑦᑎᐊᖅᑐᐃᑦ ᓲᖃᐃᒻᒪ 

ᐊᖓᔪᖅᑳᕆᔭᐅᖕᒪᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᖃᖅᑲᐅᒍᓗᐊᖅᖢᑎᓪᓗ 

ᐃᓚᐅᔭᕆᐊᖃᓪᓚᑦᑖᖅᑐᒡᒎᖅ ᓯᕗᓪᓕᕐᒥᒃ. ᒫᓐᓇ 

ᐃᓚᐅᔪᓐᓇᑦᑎᐊᑐᐃᓐᓇᓕᖅᖢᑎᒃ ᐊᐃᑦᑕᕈᓗᖓ. 

 

ᓴᖑᓚᐅᕐᒥᓚᖓᐃᑦ. ᐃᓕᓐᓂᐊᖅᑎᖁᑎᒐ ᒍᕋᐃᑦ 5-

ᒦᑦᑐᖅ ᐃᓕᓐᓂᐊᕈᑎᒥᓂᒃ 

ᐱᔭᕇᖅᐸᓪᓕᐊᔾᔮᖅᑯᔨᖏᑉᐸᑦ ᐃᓛᒃ 

ᐱᔭᕇᑦᑎᐊᓐᖏᓗᐊᖅᐸᑦ ᐃᓚᖏᓐᓂᒃ ᐅᕝᕙᓘᓐᓃᑦ 

ᐃᓕᓐᓂᐊᕆᐊᖃᑦᑕᖏᓐᓂᕐᒧᑦ ᒍᕋᐃᑦ 5-

ᒦᖏᓐᓇᕋᔭᖅᐹ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᓕᓐᓂᐊᖅᑐᐃᑦ ᖃᐅᔨᓗᐊᓚᐅᖅᓯᒪᖏᓚᖓ ᓱᓕ 

ᑕᕝᕙᓃᖏᓐᓇᖅᑐᖅ ᐅᑭᐅᓄᑦ ᐊᒥᓱᐊᓗᖕᓄᑦ 

ᐊᑕᐅᓯᕐᒦᖏᓐᓇᖅᖢᑎᒃ ᐃᒪᓐᓇ 

ᖃᐅᔨᓚᐅᖅᓯᒪᖏᓚᖓ. ᐅᕙᓐᓂᒃ 

ᐅᓂᒃᑳᕈᓐᓈᕐᔪᒃᑲᓗᐊᖅᐳᖓ  

ᒪᕐᕈᐃᖅᖢᒍ ᒍᕋᐃᑦ 8 ᐱᓚᐅᖅᓯᒪᕙᕋ, ᑕᐃᒪᑐᐊᖅ.  

 

ᑕᕝᕙᓃᖏᓐᓇᕈᓐᓇᖏᒻᒪᑕ ᐊᑕᐅᓯᖅ 

ᐃᓕᓐᓂᐊᖅᑐᖅ ᐊᑕᐅᓯᕐᒥᒃ ᑖᔅᓱᒥᖓ 

ᖁᑦᑎᖕᓂᖃᖅᑐᒥᒃ ᑕᐅᕗᖓᓕᒫᖅ 

ᑕᐃᒪᐃᓐᓇᐃᖏᒻᒪᑕ. ᑭᓯᐊᓂᓛᒃ ᐅᖃᕈᓐᓇᕆᓪᓗᖓ 

ᒪᑯᐊ ᖃᐅᔨᓴᖃᑦᑕᖅᑐᐃᑦ ᐊᒥᓲᖕᒪᑕ. ᒪᑯᐊ 

ᖃᐅᔨᓴᕐᓂᒃᑯᑦ ᖃᐅᔨᖃᑦᑕᖅᓯᒪᔭᕗᑦ. ᓄᑕᖅᑲᑦ 

ᑕᒪᒃᑯᐊ ᐃᓕᓐᓂᐊᕆᐊᖅᐸᒃᑐᐃᑦ ᑕᕝᕙᓂ 

ᐊᑕᐅᓰᓐᓇᕐᒦᑎᑕᐅᓗᐊᓕᕌᖓᒥᒃ ᐃᒻᒪᖃ 

ᓄᖅᑲᕈᒪᓕᓲᑦ ᑕᒪᔾᔭᐅᖃᑦᑕᕐᒪᑕ. ᑖᓐᓇ ᑕᕝᕙ 

ᐅᔾᔨᖅᓱᑦᑎᐊᕆᐊᖃᓪᓚᕆᒃᑲᑦᑎᒍᑦ ᑕᐃᒪᓐᓇ 

ᐃᓕᓐᓂᐊᕆᐊᖏᓐᓇᖁᖃᑦᑕᖅᐸᕗᑦ ᑕᒪᓐᓇ 

ᐊᑐᖅᑕᐅᔾᔮᖏᒻᒪᑦ.  

 

ᑕᐃᒪᓐᓇᓗ ᑕᒪᒃᑯᐊ ᐃᓕᓐᓂᐊᖅᑐᖁᑎᕗᑦ ᓄᑖᓂᒃ 

ᐃᓕᓐᓂᐊᖃᑦᑕᖅᑐᐃᑦ ᓄᑖᓂᒃ ᐃᓕᓐᓂᐊᕈᓯᓂᒃ 

ᐊᑐᕈᓐᓇᕋᓱᒋᓕᕌᖓᒥᔾᔪᒃ ᖃᔅᓯᓂᒡᓘᓐᓃᑦ 

ᐅᑭᐅᖃᕋᓗᐊᖅᐸᑕ ᑕᐃᒪᓐᓇᐃᒻᒪᑦ, 

ᐊᑕᐅᓰᓐᓈᕐᒦᑎᑕᐅᔪᓐᓇᖏᑦᑐᐃᑦ ᓄᑕᖅᑲᑦ 

ᐊᖓᔪᖅᑳᖏᓐᓂᒃ ᐊᒻᒪᓗ ᐊᖓᔪᖅᑳᕆᔭᐅᔪᐃᑦ 

ᑕᐃᒪᐃᑦᑐᒥᒃ ᑕᑯᔪᒪᓇᔭᖅᑐᒃᓴᐅᖏᖦᖢᑎᒃ. 

ᐊᑕᐅᓰᓐᓇᕐᒥᒃ ᖁᑦᑎᖕᓂᓕᖕᒦᖏᓐᓇᓕᕐᓗᑎᒃ 

ᑕᑯᔪᒪᓇᔭᖏᓐᓇᑦᑕ ᑭᓇᑐᐃᓐᓇᖅ ᐊᖓᔪᖅᑳᖑᔪᖅ 

ᑕᑯᔪᒪᓇᔭᖏᒻᒪᑦ. ᓇᓗᓇᖏᑦᑐᖅ 

ᑕᑯᔪᒪᓇᔭᖅᑐᒃᓴᐅᖏᒃᑭᕗᑎᑦ 

ᑕᕝᕙᓃᖏᓐᓇᓕᖅᑐᒥᒃ. ᑕᕝᕙᓕ ᑖᓐᓇ 

ᐱᔾᔪᑎᒋᓪᓗᒍ. 

 

ᑖᒃᑯᐊ ᑕᕝᕙ ᐃᓕᓐᓂᐊᕐᕕᖕᒦᖃᑦᑕᖅᑐᐃᑦ 

ᐃᓕᓴᐃᔨᖏᓪᓗ ᑖᒃᑯᐊ ᖃᐅᔨᒪᓪᓚᕆᖕᒪᑕ 

ᓇᓃᓪᓚᕆᓕᖕᒪᖔᑦ ᑖᓐᓇ ᐃᓕᓐᓂᐊᖅᑐᖁᑎᖓ. 

ᑕᕝᕙ ᑖᓐᓇ ᐊᖓᔪᖅᑳᕆᔭᐅᔪᖅ 

ᑐᓴᐅᒪᑎᑕᐅᑦᑎᐊᕐᓗᓂ ᑐᑭᓯᑎᑕᐅᑦᑎᐊᕐᓗᓂ ᐅᓇ 

ᐃᒪᓐᓇᐃᓕᖓᕗᖅ. ᑖᒃᑯᐊ ᑕᕝᕙ 

ᐃᓱᒪᓕᐅᑦᑎᐊᖃᑦᑕᖅᑐᐃᑦ ᓈᒻᒪᒃᑐᒃᑯᑦ 

ᑐᓴᐅᒪᑦᑎᐊᓕᕌᖓᒥᒃ ᐊᖓᔪᖅᑳᖑᔪᐃᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓇᑭᒃᑭᐊᖅ ᒥᓂᔅᑕ 

ᑐᓴᕋᕕᑦ ᑕᕝᕙᓃᑎᑦᑏᓐᓇᐅᔮᓗᖕᓂᕐᒥᑦ ᐊᕐᕌᒍᓄᑦ 

ᐊᒥᓱᐊᓗᖕᓄᑦ 

ᐅᖃᓚᐅᖏᑦᑐᕈᓗᑕᐃᓐᓇᐅᖅᑰᕋᓗᐊᖅᑐᖓ 

ᑕᐃᒪᓐᓇ ᑕᕝᕙᓃᑎᑦᑏᓐᓇᐅᔭᕋᓱᖕᓂᐊᓗᖕᒥᒃ. 

ᑕᐃᒪᐃᓕᓚᐅᖅᑰᖏᑦᑑᕈᓘᒐᓗᐊᖅᑐᖓ.  

 

ᐆᒥᖓᑐᐃᓐᓇᖅ ᐊᐱᕆᖅᑲᐅᔪᖓ, 

ᐃᓕᓐᓂᐊᖅᑎᑯᓗᒃ ᖁᑦᑎᓐᓂᓕᒃ 5-ᒦᑦᑐᖅ 

ᐃᓕᓐᓂᐊᕆᐊᑦᑎᐊᖃᑦᑕᓐᖏᓗᐊᓂᕐᒧᓪᓘᓐᓃᑦ 

ᐃᓕᓐᓂᐊᕈᑎᔅᓴᒥᓂᓘᓐᓃᑦ 

ᐱᓕᕆᑦᑎᐊᓐᖏᓗᐊᕐᓂᕐᒧᑦ, ᑕᐃᒪᐃᑦᑑᓐᓂᖅᐹᑦ 

ᖁᑦᑎᓐᓂᓕᒃ 5-ᒦᖏᓐᓇᖅᑎᑕᐅᑲᓐᓂᓚᐅᑲᒃᑲᔭᖅᐹ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪ ᑕᒪᓐᓇ ᑕᑯᖃᑦᑕᖅᓯᒪᒐᑦᑎᒍᑦ ᖃᑯᑎᒃᑯᑦ 

ᖃᑯᑎᒃᑯᐋᓘᒐᓗᐊᖅ, ᖃᑯᑎᒃᑯᑦ ᑕᒪᓐᓇ 

ᐊᑐᖅᑕᐅᖃᑦᑕᕈᓐᓇᕐᒪᑦ ᓲᖃᐃᒻᒪ 

ᐊᖓᔪᖅᑳᕆᔭᐅᔪᖅ ᑖᓐᓇ ᖃᐅᔨᒪᖕᒥᖕᒪᑦ 

ᕿᑐᕐᖓᒥᓂᒃ. ᖃᑯᑎᒃᑯᑦ ᑕᒪᓐᓇ 

ᐊᑐᖅᑕᐅᖃᑦᑕᖅᑐᖅ. ᑭᓯᐊᓂ ᖃᐅᔨᒪᓂᐊᖅᐳᒍᑦ 

ᑖᓐᓇ ᓄᑕᕋᖅ ᑕᐃᒪᓐᖓᓕᒫᖅ ᐃᓕᓐᓂᐊᖏᓐᓇᕐᒪᑦ 

ᓱᓇᒥᒃ ᓱᓇᐅᒐᓗᐊᖅᐸᓪᓘᓐᓃᑦ ᐃᓕᓐᓂᐊᕐᕕᖕᒥ 

ᐃᓕᓐᓂᐊᕈᓐᓇᑦᑎᐊᖅᖢᓂᓗ ᐃᓕᓐᓂᐊᖅᐸᒃᖢᓂᓗ.  

 

ᑕᐃᒪᐃᓛᒃ ᒪᓕᒐᖅᐳᑦ ᒪᓕᒃᖢᒍ ᑖᓐᓇ ᓈᓴᐅᑎᓕᒃ 

15-ᒥᒃ ᑖᓐᓇ ᓇᓗᓇᐃᔭᑦᑎᐊᖅᓯᒪᖕᒪᑦ 

ᑭᒃᑰᓇᔭᕐᒪᖔᑕ ᑖᒃᑯᐊ ᓇᓗᓇᐃᔨᐅᓂᐊᖅᑐᐃ ᐅᓇ 

ᐃᓕᓐᓂᐊᖅᑐᖅ ᖁᑦᑎᓂᖅᓴᒧᐊᕈᓐᓇᓂᐊᕐᓂᖓᓂᒃ. 

ᑖᓐᓇ ᒪᓕᒐᒃ ᒪᓕᒃᖢᑎᒍᑦ ᑕᐃᒪᓐᓇᐃᒃᑲᑦᑕ. 

ᐅᖃᖅᑲᐅᑎᓪᓗᖓ ᖃᑯᑎᒃᑯᓪᓚᕆᒃ ᑖᒃᑯᐊ ᓲᕐᓗ 

ᐅᖃᐅᓯᕆᔭᕕᑦ ᒪᓕᒃᖢᒍ ᑖᓐᓇ ᐊᑐᖅᑕᐅᕙᒃᑐᖅ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓱᓖᓛᒃ 

ᐊᐱᖅᑯᑎᒐ ᑭᐅᔭᐅᓐᖏᓚᖅ. ᒍᕋᐃᑦ 5-ᒦᑦᑐᖅ 

ᐃᓕᓐᓂᐊᕆᐊᑦᑎᐊᖃᑦᑕᓐᖏᓗᐊᖅᐸᑦ ᐅᕝᕙᓘᓐᓃᑦ 

ᐃᓕᓐᓂᐊᕈᑎᒥᓂᒃ ᐱᓕᕆᐊᑦᑎᓐᖏᓗᐊᕋᓱᒋᔭᐅᒃᐸᑦ 

ᖃᐅᔨᓴᖅᑎᐋᓗᐃᓪᓗ ᖃᐅᔨᓴᓚᐅᖅᑎᓪᓗᒋᑦ  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᕝᕙᓃᖏᓐᓇᖅᑎᑕᐅᔪᓐᓇᖅᐸ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐄ, ᑕᐃᒪᓐᓇᐃᑦᑐᓐᓇᖅᑐᖅ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇ. ᒥᔅᑐ ᐃᓄᒃ.  

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒦᒃ 

ᑭᐅᔭᐅᖅᑰᕋᒪ. ᐋᒪᐃ. ᐅᓇ ᐃᓱᒪᒋᒋᓪᓗᒍ 

ᐅᖃᐅᓯᕆᖅᑲᐅᔮ ᒥᓂᔅᑕ ᐅᖃᐅᓯᕆᖅᑲᐅᔭᕕᑦ 

ᐃᓚᖓᑦ, ᐅᖃᖃᑦᑕᕋᓗᐊᖅᖢᑕ 

ᒪᓕᒃᓴᖅᑎᑦᑎᓂᕐᒧᒡᒎᖅ ᒪᓕᒐᖅᑕᖃᓐᖏᑦᑐᖅ 

Social Promotion-ᒧᑦ ᒪᓕᒐᖅᑕᖃᓐᖏᑦᑐᖅ. 

ᐅᓄᖅᑐᐊᓗᒃᑎᒍᓪᓗ ᑕᒪᓐᓇ ᐅᒃᐱᕆᓇᑎᒍ 

ᐃᔨᓕᕈᓘᖕᒥᒐᑦᑕ ᖃᐅᔨᒪᐸᓗᒃᑐᕈᓘᒻᒥᒐᑦᑕ ᐃᒻᒪᖃ 

ᐃᓕᔅᓯᑎᑎᑐᑦ ᓯᓚᑐᔪᐊᓘᑎᓐᖏᒃᑲᓗᐊᖅᑐᒍᑦ. 

ᐅᔾᔨᕈᓱᒃᑐᕈᓘᖕᒥᒐᑦᑕ.  

 

ᐅᓇ ᐅᔾᔨᕆᒐᔪᒃᑖᓗᒋᒋᕙᕗᑦ ᐅᓄᖅᑐᑎᒍᑦ ᓲᕐᓗ 

ᐃᓕᓐᓂᐊᕇᖅᑐᑦ ᒍᕋᐃᑦ 12 ᒪᓕᒐᖃᑦᑎᐊᖅᖢᑎᒃ 

ᓲᕐᓗ Alberta-ᒥᒎᖅ ᒪᓕᒐᖃᕋᑦᑕ ᖃᐅᔨᓴᕈᑎᓂᒃ, 

ᑕᐃᒃᑯᐊᓗ ᖄᖏᖅᑕᐅᓯᒪᔭᕆᐊᖃᖅᖢᑎᒃ 

ᓈᒻᒪᒋᔭᐅᔭᕆᐊᖃᖅᖢᑎᒃ. ᐃᓕᓐᓂᐊᕈᑎᖏᑦ 

ᓈᒻᒪᓯᓯᒪᔭᕆᐊᖃᖅᖢᑎᒃ. ᐅᓇ 

ᑐᑭᓯᔪᓐᓇᓐᖏᑖᓗᒃᑎᒍᑦ ᐃᓛᑎᒍᑦ, 

ᐃᓕᓐᓂᐊᕇᕐᓂᕋᖅᑕᕗᑦ 

ᑎᑎᕋᕈᓐᓇᖏᑦᑎᐊᐸᓗᖃᑦᑕᖅᑐᑦ 

ᐅᖃᓕᒫᕈᓐᓇᖏᑦᑎᐊᐸᓗᖃᑦᑕᖅᑐᑦ ᖃᐅᔨᒪᔪᖓ 

ᑕᑯᖃᑦᑕᖅᓯᒪᔪᖓ ᐅᓄᖅᑐᒻᒪᕆᐋᓗᖕᓂᒃ. 

ᖃᓄᐃᒻᒪᓄᓇ ᑕᐃᒪᐃᑉᐸ? ᑭᐅᖑᓇ ᑕᐃᒪᐃᑎᑕᖓ 

ᐅᓇ ᐃᓕᓐᓂᐊᕇᕐᓂᕋᖅᑕᐅᔪᖅ? ᑖᓐᓇᑦᑕᐅᖅ ᑕᕝᕙ 

ᐅᓄᖅᑐᑎᒍᑦ ᑐᑭᓯᔪᓐᓇᓐᖏᑦᑎᐊᖃᑦᑕᖅᑕᕗᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᓐᓇ ᑖᓐᓇᐃᓛᒃ ᖁᑦᑎᓐᓂᓕᒃ 12 ᖁᑦᑎᓐᓂᓕᒃ 

12 ᑕᒫᓃ ᓄᓇᕗᒻᒥᐅᑕᖅ ᐊᔾᔨᑦᑎᐊᖓᓂᒃ ᑕᒫᓂ 

ᐃᐅᓪᐴᑕᒥ ᐊᑐᖅᑕᐅᖃᑦᑕᖅᑐᒥ ᖁᑦᑎᓐᓂᓕᒃ 12 

ᖁᑎᖏᓐᓄᑦ ᑖᓐᓇ ᐊᑐᖃᑦᑕᖅᑐᖅ Grade 12 

ᓲᕐᓗ ᑖᓐᓇ ᐃᐅᓪᐴᑕᐅᑉ ᐃᓕᓐᓂᐊᕈᓯᖓ 

ᐊᑐᖃᑦᑕᕋᑦᑎᒍ ᑕᒫᓂ ᐊᔾᔨᑦᑎᐊᓪᓚᕆᖏᓐᓂᒃ 

ᒪᑯᓂᖓ ᖃᐅᔨᓴᕈᑎᓂᒃ ᐊᑐᖃᑦᑕᖅᑐᐃᑦ. ᐊᒻᒪ 

ᓇᓗᓇᓐᖏᑦᑐᖅ ᑖᓐᓇ ᑕᐃᒪᓐᖓᓕᒫᑦ ᐊᓪᐴᑕ 

ᐃᓕᓐᓂᐊᕈᓯᖓ ᐊᑐᖅᑕᐅᓕᕐᒪᑦ ᑖᓐᓇ 

ᑕᐃᒪᓐᓇᑦᓴᐃᓐᓇᖅ ᑲᔪᓯᑦᑎᐊᖅᑐᖅ. 
 

ᒫᓐᓇᐅᔪᖅ ᑖᒃᑯᐊ ᐃᓕᓐᓂᐊᖅᑐᓕᕆᔩᑦ ᒫᓐᓇ 

ᖃᓄᖅ ᐊᔾᔨᒌᒡᔫᒥᔪᒥᒃ ᐃᓕᓐᓂᐊᕐᓂᐅᑉ ᐃᓗᐊᓂ 

ᐊᑐᖅᑕᐅᖃᑦᑕᕆᐊᖃᖅᑐᒥᒃ 

ᐊᑐᖃᑦᑕᕆᐊᖃᓕᕐᓂᑦᑎᓐᓂᒃ, ᐊᔾᔨᒌᓕᖅᑎᓪᓗᒍ. 

ᑖᓐᓇ ᑕᒡᕙ ᐱᒋᐊᕈᑎᒋᕐᔪᐊᖅᓯᒪᔭᕗᑦ ᐊᒡᓛᑦ 

ᑕᒪᑐᒥᖓ ᐃᒻᒪᖄ ᑖᓐᓇ ᐃᓕᓐᓂᐊᖅᑐᓕᕆᓂᕐᒧᑦ 

ᒪᓕᒐᒃᓴᖅ ᑖᓐᓇ ᕿᒥᕐᕈᐊᑦᑎᐊᕐᓂᐊᕈᑦᑎᒍᑦ 

ᑖᔅᓱᒥᖓ ᑕᕝᕙ ᑐᕌᕈᑎᖃᓪᓚᕆᖕᒪᑦ. 

ᐊᔾᔨᒌᑦᑎᐊᐸᓗᔭᕐᒥᒃ ᑕᐃᒪ ᐃᓛᒃ 

ᐊᑐᖅᑕᐅᖃᑦᑕᕆᐊᖃᕐᓂᖓᓂᒃ.  
 

ᑕᒪᓐᓇᓗ ᐅᖃᓕᒫᕆᐅᖅᓴᕐᓂᖅ, ᑎᑎᕋᕆᐅᖅᓴᕐᓂᖅ 

ᑖᓐᓇ ᐊᒃᓱᕉᑎᒋᓯᒪᓪᓚᕆᓕᖅᑕᕗᑦ ᐊᒻᒪᓗ ᑕᒪᒃᑯᐊ 

ᓄᑖᓐᖑᖅᑎᑉᐸᓪᓕᐊᖑᔭᕋᑦᑎᒍᑦ 

ᐊᑐᖅᑕᐅᖃᑦᑕᖅᑐᐃᑦ ᐃᓕᓐᓂᐊᕐᕕᖕᓂ, 

ᐃᓕᓐᓂᐊᕐᓂᐊᕈᑕᐅᕙᒃᑐᓪᓗ, teacher, ᑕᒪᒃᑯᐊᓗ 

ᐃᓕᓐᓂᐊᕐᕕᖕᒥ ᓴᓇᔩᑦ ᖃᓄᖅ ᑕᒪᓐᓇ 

ᐊᐅᓚᑦᑎᐊᒃᑲᓐᓂᕈᓐᓇᕐᒪᖔᑦ ᒫᓐᓇ ᑕᐃᒪᓐᓇ 

ᑲᔪᓯᑎᑦᑎᑦᑎᐊᓕᖅᑐᒍᑦ ᐃᓕᓐᓂᐊᕐᕕᑦᑎᓐᓂ. 

ᑖᓐᓇᐃᓛᒃ 

ᖃᐅᔨᓴᖅᑕᐅᑦᑎᐊᖃᑦᑕᕆᐊᖃᕐᓂᖏᓐᓂᒃ ᑕᒪᓐᓇ 

assessment ᑖᓐᓇ ᑕᒡᕙ ᐊᑐᕆᐊᖃᓪᓚᕆᖕᒪᑦ, 

ᐊᑐᖅᑕᐅᓪᓚᕆᒋᐊᖃᓪᓚᕆᓕᕐᒪᑦ.  
 

ᑕᒡᕘᓇ ᑕᒡᕙ ᑭᐅᔪᓐᓇᑐᐃᓐᓇᖅᐸᕋ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐃᓄᒃ. 
 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ 

ᖁᑦᑎᖕᓂᖅᓴᒥᒃ ᐃᓕᓐᓂᐊᖅᑐᑦ ᐅᖃᖅᑲᐅᒐᕕᑦ 

ᐊᔾᔨᑦᑎᐊᖓᓂᒎᖅ ᐊᓪᐴᑕᒥ ᐊᑐᖅᑕᐅᕙᒃᑐᓂᒃ 

ᐊᑐᖃᑦᑕᕐᒪᑕ. ᐅᖃᖅᑲᐅᒐᕕᑦ. ᐊᒻᒪ ᐅᖃᖅᖢᑕ 

ᐅᓄᖅᑐᑎᒍᑦ ᑕᐃᒪᐃᒃᑲᓗᐊᖅᑎᓪᓗᒍ 

ᐅᖃᓕᒫᕈᓐᓇᓐᖏᑦᑎᐊᐸᓗᖃᑦᑕᖅᑐᑦ ᐃᓚᖏᑦ. 

ᓇᓕᒨᑎᓯᒪᖏᓪᓇᕆᖃᑦᑕᖅᑐᑦ, 

ᑕᑉᐹᓂᐅᓐᖏᑦᑎᐊᖅᑐᖅ. ᐅᕝᕙᓘᓐᓃᑦ 

ᑎᑎᕋᕈᓐᓇᓐᖏᑦᑎᐊᖅᑐᑦ ᑕᑉᐹᓃᔾᔪᑎᓂᒃ. 

ᐊᔾᔨᑦᑎᐊᖏᓐᓂᒃ ᐊᑐᖃᑦᑕᕈᑦᑕ ᐊᓪᐴᑕᒥᐅᖅᑲᐃ 

ᑕᐃᒪ ᐱᔭᕇᖅᐸᓪᓕᐊᔪᑦ ᑕᐃᒪᓐᓇ 

ᐃᓗᐊᓐᖏᓕᐅᕈᑎᓕᐊᓗᒋᕗᑦ? ᐊᔾᔨᑦᑎᐊᖓᓂᒃ 

ᐊᑐᖅᑐᐃᓐᓇᐅᒍᑎᒃ, ᐅᖃᓕᒫᒡᒐᖅᑐᐊᓘᓪᓗᑎᖃᐃ 

ᐱᔭᕇᖅᓯᖃᑦᑕᕆᕗᑦ ᐅᕝᕙᓘᓐᓃᑦ 

ᑎᑎᕋᒡᒐᖅᑐᐊᓗᓪᓗᑎᒃ ᐃᓚᖏᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 
 

ᐊᖓᔪᖅᑳᖅ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐅᕙᒃᑯᐊ ᐊᓪᐴᑕᒥᐅᑕᓪᓕ 

ᐅᖃᐅᓯᕆᔪᓐᓇᓗᐊᓐᖏᑕᒃᑲ ᓄᓇᕗᑦᒥᐅᑕᐅᓗᐊᒧᑦ. 

ᐊᓪᐴᑕᒥᐅᑕᐃᑦ ᑖᒃᑯᐊ ᖃᓄᐃᓕᖓᖕᒪᖔᑕ 

ᐅᖃᕈᓐᓇᓐᖏᓚᖓ ᐊᒻᒪᓗ ᒪᐅᓇᓕ 

ᓄᓇᕗᑦᒥᐅᑕᓄᑦ ᓵᓐᖓᓂᖅᓴᓪᓚᕆᐅᒐᑦᑕ.  
 

ᑕᐃᒪᓐᖓᑦ 2014-15-ᒥ ᑕᒪᓐᓇ 

ᐅᖃᓕᒫᕆᐅᖅᓴᕐᓂᖅ ᑕᒪᓐᓇ 

ᐊᒃᓱᕉᑎᒋᓪᓚᕆᓕᓚᐅᖅᑕᕗᑦ 2014−ᒥ ᐱᒋᐊᖅᖢᑕ. 

ᑖᒃᑯᐊ ᑕᕝᕙ ᓴᖅᑭᑎᖃᑦᑕᓕᓚᐅᖅᑕᕗᑦ 

ᐃᓄᒃᑎᑑᖅᑐᑦ ᐊᒻᒪ ᖃᓪᓗᓈᑎᑑᖅᑐᑦ 

ᑕᐃᖃᑦᑕᖅᑕᕗᑦ, guided reading. ᑕᒪᓐᓇ ᑕᕝᕙ 

ᐊᑐᖅᑕᐅᕙᓪᓕᐊᓕᓚᐅᖅᑐᖅ 2014-ᒥ ᐱᒋᐊᖅᖢᑎᒃ 

ᐅᖃᓕᒫᕆᐅᖅᓴᕐᓂᖅ. ᑖᓐᓇ ᐅᖃᐅᓯᕆᔭᐃᑦ 

ᐱᔾᔪᑎᒋᓗᐊᖅᖢᒍ, ᖃᐅᔨᖃᑦᑕᖅᓯᒪᖕᒥᒐᑦᑕ. 

ᒫᓐᓇᒧᑦ ᑕᐃᒪ ᑎᑭᖦᖢᒍ ᓴᓇᓯᒪᓕᖅᑕᕗᑦ 

ᐃᓕᓴᐃᔨᓄᓪᓗ ᐊᑐᖅᑕᐅᖃᑦᑕᕐᓂᐊᖅᑐᐃᑦ ᑖᒃᑯᐊ 

ᐃᒪᓐᓇ ᖁᑦᑎᖕᓂᓖᑦ 1-ᒥᒃ 11-ᒧᑦ ᐊᒻᒪᓗ 

ᖁᑦᑎᖕᓂᓖᑦ 12-ᒥᒃ 14-ᒧᑦ. ᓲᕐᓗ ᑖᒃᑯᐊ 

ᐊᔾᔨᒌᓐᖏᑦᑐᑦ ᐊᔪᓐᖏᓐᓂᖏᓐᓄᑦ ᒪᓕᒃᖢᒋᑦ 

ᐊᔾᔨᒌᓐᖏᑦᑐᑦ ᑖᒃᑯᐊ ᓴᖅᑭᔮᖅᑎᓯᒪᓕᖅᑕᕗᑦ. 
 

2016-17-ᒥ ᓱᓕ ᑕᐃᒪ 

ᓴᖅᑭᔮᖅᑎᑦᑎᒃᑲᓐᓂᓕᓚᐅᕆᕗᒍᑦ ᑕᒪᒃᑯᓄᖓ 

ᐃᓕᓴᐃᔨᓄᑦ ᐃᑲᔫᑎᒃᓴᐃᑦ ᖃᓄᖅ ᐃᓕᓐᓂᐊᕈᑏᑦ 

ᐅᑯᐊ ᖃᓄᖅ ᐃᒪᓐᓇᖔᖅ 

ᐃᓕᓐᓂᐊᖅᑕᐅᒋᐊᖃᕐᓂᖏᓐᓂᒃ ᓇᓗᓇᐃᔭᖅᓯᒪᔪᑦ, 

ᐱᓕᒻᒪᖅᓴᕈᑕᐅᓲᑦ ᐊᒻᒪᓗ ᐊᔾᔨᒌᓐᖏᑦᑐᓂᒃ ᑕᐃᒪ 

ᓴᖅᑭᑎᑦᑎᓯᒪᓕᕐᒥᔪᒍᑦ ᒪᑯᐊ ᐅᖃᐅᓰᑦ ᑎᑎᕋᐅᓰᑦ 

ᖃᓄᖅ ᓴᓐᖏᓂᖅᓴᒃᑯᑦ ᐱᕚᓪᓕᖅᑕᐅᔪᓐᓇᕐᒪᖔᑕ 

ᐊᒻᒪ ᓇᓗᓇᖏᑦᑐᕐᖏᓛᒃ ᑕᒪᒃᑯᐊ 

ᐊᔭᐅᖅᑐᖃᑦᑕᑦᑎᐊᕋᓗᐊᕐᒥᔭᕗᑦ 

ᐃᓕᓐᓂᐊᕐᕕᖕᒥᑐᐃᓐᓇᖅ ᐅᖃᓕᒫᖃᑦᑕᖏᒃᑯᑎᒃ 

ᐊᖏᕐᕋᒥᓂᒃᑕᐅᖅ ᐅᖃᓕᒫᖃᑦᑕᕐᒥᓗᑎᒃ ᑕᒪᔾᔭ 

ᑭᓯᐊᓂ ᑕᐃᒪᓐᓇ ᐃᓕᓐᓇᕐᒪᑦ ᐃᓕᑉᐹᓪᓕᕐᓇᕐᒪᑦ. 

ᐊᖓᔪᖅᑳᕆᔭᐅᔪᑦ ᐊᖓᔪᖅᑳᖑᔪᒍᓪᓗ ᑕᐃᒪᓐᓇ 

ᐊᔭᐅᖅᑐᖃᑦᑕᕐᓗᑎᒍ ᕿᑐᕐᖓᕗᑦ 

ᐊᖏᕐᕋᖅᓯᒪᒐᓗᐊᖅᑎᓪᓗᒋᑦ ᐅᖃᓕᒫᖃᑦᑕᕐᓕᑦ. 

ᐅᖃᓕᒫᕐᓂᖅ ᑕᒪᓐᓇ ᐃᑲᔫᑎᓕᓪᓚᕆᐊᓗᖕᒪᑦ 

ᖃᓄᖅ ᐃᓕᓐᓂᐊᕐᕕᑦᑎᓐᓂ ᐃᓕᓐᓂᐊᕐᓂᖅᐳᑦ 

ᖁᑦᑎᒃᓯᕙᓪᓕᐊᓂᕐᒧᑦ ᐃᑲᔫᑎᖃᓪᓚᕆᖕᒪᑦ.  
 

ᑕᒪᔾᔭ ᐊᔭᐅᖅᑐᕈᑎᒋᖃᑦᑕᖅᑕᕗᑦ ᐊᒻᒪ 

ᐅᖃᓕᒫᕐᓂᖅ ᐊᒻᒪᓗ ᐅᖃᓕᒫᕆᐅᖅᓴᕐᓂᖅ ᑕᒪᓐᓇ 

ᑕᕝᕙ ᐃᓕᓐᓂᐊᕐᕕᖕᒥ ᓲᕐᓗ ᐱᕙᓪᓕᐊᓂᕐᒧᑦ 

ᑐᑭᖃᓪᓚᕆᖕᒪᑦ ᓇᓗᓇᖏᑦᑐᖅ ᑕᒪᒃᑯᐊ 

ᖁᑦᑎᖕᓂᓖᑦ 12-ᒧᑦ 

ᐃᓱᓕᑦᑎᐊᕐᓂᖅᓴᐅᖃᑦᑕᕋᔭᖅᑐᐃᑦ ᐃᒪᓐᓇ 

ᐃᓕᓐᓂᐊᕐᕕᖕᒥᑐᐃᓐᓇᐅᖏᑦᑐᖅ ᐅᖃᓕᒫᖃᑦᑕᕈᑎᒃ 

ᑎᑎᕋᕆᐅᖅᓴᖃᑦᑕᕈᑎᒃ ᐃᒪᓐᓇ 

ᐃᒪᓐᓇᐃᑦᑐᓐᓇᖃᑦᑕᕋᑦᑕ ᓲᕐᓗ ᐊᖏᕐᕋᑦᑎᓐᓄᑦ 

ᐊᖏᕐᕋᐅᔾᔨᕙᓚᐅᕋᑦᑕᓕ ᐃᓕᓐᓂᐊᕆᐊᖅᐸᒃᑎᓪᓗᑕ  

ᐱᔭᒃᓴᑦᑎᓐᓂᒃ ᑕᐃᒪᓐᓇᑦᑕᐅᖅ ᑕᕝᕙ 

ᐊᑐᖅᑕᐅᔪᓐᓇᑦᑎᐊᕐᒥᖕᒪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. (ᑐᓵᔨᑎᒍᑦ) 

ᐃᓕᓐᓂᐊᕐᓂᓕᕆᓂᖅ ᐊᑐᐊᒐᓕᕆᓂᖅ 

ᐸᕐᓇᐃᓂᕐᓗ ᐊᑎᖁᑎᓐᓂ, ᒥᔅᑕ ᔪᐊᓇᓯ. 
 

ᔪᐊᓇᓯ: ᖁᔭᓐᓇᒦᒃ, ᐃᑦᓯᕙᐅᑖᖅ. ᐃᓛᖃᐃ 

ᐊᔪᕆᖅᓲᔾᔭᐅᔪᓐᓇᕈᒪ ᑕᕝᕙᓂ ᔨ-5-ᒦᒐᓗᐊᕐᒪᖔᑦ 

ᐅᓇ ᐊᐱᖅᑯᑎᒐ ᐸᕐᓇᐅᑎᓂᒃ ᒪᒃᐱᒐᖅ … 

ᒪᒥᐊᓇᖅ ᖃᓪᓗᓈᑎᑐᖓᔪᓂ ᒪᒃᐱᒐᖅ 90 

ᐅᖃᐅᓯᖃᕐᒪᑦ ᐃᓚᖓᓂ ᓯᕗᓪᓕᐅᖁᔭᕐᓂ 

ᐊᑐᓕᖅᑎᑦᑎᕙᓪᓕᐊᓗᑎᒎᖅ ᓄᑖᕐᒥᒃ ᑖᓐᓇ 

ᖁᑦᑎᖕᓂᖅᐹᖓ ᐃᓄᐃᑦ ᐃᖅᑲᓇᐃᔭᕐᓂᖏᓐᓄᑦ 

ᐸᕐᓇᐅᑎᓂᒃ ᑖᒃᑯᐊ ᑐᕌᒐᓯ ᒪᓕᒃᓗᒋᑦ ᑖᓐᓇ. 
 

ᐅᔾᔨᕆᖅᑲᐅᒋᓪᓗᒍ ᐸᕐᓇᐅᑎᓯ ᐃᓄᐃᑦ 

ᐃᖅᑲᓇᐃᔭᕐᓂᖏᓐᓂ ᐸᕐᓇᐅᑎᖏᓐᓂ ᒪᒃᐱᒐᖅ 

113 ᐅᔾᔨᕆᓗᐊᖅᓯᒪᒐᒃᑯ ᐃᓄᐃᑦ 

ᐃᖅᑲᓇᐃᔭᖅᑎᖏᒡᒎᖅ ᒫᓐᓇ ᐅᕝᕙᓗ ᐱᓯᒪᔭᒃᑲᓂ 

ᓯᑎᐱᕆ 30, 2016-ᒥ 585.35-ᖑᓚᐅᕐᒪᑕ ᐊᒻᒪᓗ 

ᐅᑯᐊ ᐱᓯᒪᒐᓗᐊᖅᓱᒋᑦ ᑎᓯᐱᕆ 31-ᓕᑕᐃᑦ 

584.0-ᒧᑦ ᑎᑭᓯᒪᓕᕐᒪᑕ ᐊᒻᒪᓗ ᐊᕐᕌᒍᓛᖅᑐᒥᒃ 

2018 ᒫᑦᓯ 31 709.65 ᐃᓄᖕᓂ 

ᐃᖅᑲᓇᐃᔭᖅᑎᖃᕈᒪᓯᒪᒐᔅᓯ ᐸᕐᓇᐅᑎᓯ ᒪᓕᒃᑐᒋᑦ 

ᖃᓄᐃᑦᑐᓂᑭᐊᖅ ᐃᖅᑲᓇᐃᔭᖅᑎᓪᓚᑦᑖᓂᒃ ᑕᒪᒃᑯᐊ 

ᐃᓄᐃᑦ ᐃᓐᓄᒃᐸᓪᓕᐊᒐᓱᐊᖅᑎᓐᓂᐊᖅᐱᓯᐅᒃ? 

ᐸᕐᓇᐅᑎᓯ ᒪᓕᓪᓗᒋᑦ? ᖁᔭᓐᓇᒦᒃ, ᐃᑦᓯᕙᐅᑖᖅ. 
 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. 

ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑐᖓ, ᒥᔅᑐ ᖁᐊᓴ. 
 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᒡᓗ ᒪᓕᒐᓕᐅᖅᑎᐅᖃᑎᒐ ᑕᒪᑐᒥᖓ 

ᑐᑭᓯᒋᐊᓪᓚᕆᖕᒪᑦ. ᑕᒪᓐᓇᐃᓛᒃ 

ᐱᓕᕆᓇᓱᐊᓪᓚᕆᒃᑕᕗᑦ ᑖᒃᑯᐊᓕ 

ᒐᕙᒪᐅᖃᑎᒌᑦᑐᓕᕆᔨᒃᑯᑦ ᑕᒪᑐᒥᖓ 

ᑲᒪᓂᖅᓴᐅᓪᓚᕆᖃᑦᑕᕐᒪᑕ ᓄᓇᕗᑦ ᒐᕙᒪᓕᒫᖓ 

ᑕᐅᑐᒡᓗᓂᔾᔪᒃ ᑖᒃᑯᐊ ᓴᓇᖃᑎᒋᕐᔪᐊ. ᐃᓛᒃ 

ᓴᓇᖃᑎᒋᑦᑎᐊᒻᒪᕆᓕᖅᑕᕗᑦ ᐊᒡᓛᑦ ᓄᓇᕗᑦ 

ᑐᓐᖓᕕᒃᑯᑦ ᓴᓇᖃᑎᒋᓪᓗᑎᒍᑦ ᖃᓄᖅ ᑖᒃᑯᐊ 

ᐃᓕᓴᐃᔨᒃᓴᕗᑦ ᐊᒥᓲᓕᒃᑲᓐᓂᕈᓐᓇᕐᒪᖔᑕ ᑕᐃᒪ, 

ᑖᒃᑯᐊ, ᑎᑎᖃᖅᑖᓚᐅᖅᓯᒪᑎᓪᓗᑕ ᓄᓇᕗᑦ 

ᑐᓐᖓᕕᒃᑯᓐᓂ ᑕᒪᓐᓇ ᑕᐃᒪ 

ᐱᓕᕆᓇᓱᐊᕐᓂᐊᕐᓂᕋᓚᐅᖅᓯᒪᒐᑦᑎᒍᑦ ᑕᐃᔅᓱᒪᓂ 

ᐱᓕᕆᓇᓱᐊᖅᑕᕗᑦ.  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3482 

ᐊᒻᒪ ᒫᓐᓇᒧᑦ ᑎᑭᖦᖢᒍᐃᓛᒃ ᑖᒃᑯᐊ ᓈᓴᐅᑏᑦ 

ᐱᓯᒪᔭᑎᑦ ᓇᑭᒃᑭᐊᖅ ᐱᓯᒪᖅᑰᓐᖏᓐᓇᒃᑭᑦ 

ᒫᓐᓇᐅᒐᓗᐊᖅ ᑭᓯᐊᓂ ᐃᒪᓐᓇᐃᓕᖓᔪᖅ 

ᒫᓐᓇᐅᔪᖅ ᑖᒃᑯᐊ ᐃᓕᓴᐃᔨᕗᑦ. ᒫᓐᓇ ᐅᑯᐊ 

ᐊᖓᔪᖅᑳᕆᔭᐅᔪᐃᑦ ᐃᓕᓴᐃᔨᓂᓂᑦ ᐊᒻᒪᓗ 

ᐃᓕᓴᐃᔩᑦ ᒫᓐᓇ ᐃᓚᒋᔭᐅᔪᐃᑦ, 

ᐊᑎᓕᐅᖃᑕᐅᓯᒪᔪᑦ ᐃᓚᒋᔭᐅᔪᐃᑦ 171-ᖑᖕᒪᑕ 

ᑕᒪᒃᑯᐊ ᐃᓚᒋᔭᐅᓐᖏᑦᑐᐃᑦ ᓄᓇᑖᕐᓂᒃᑯᑦ 477-

ᖑᔪᐃᑦ. ᒫᓐᓇᒧᑦ ᑎᑭᖦᖢᒍ ᑭᓯᐊᓂ 

ᖄᒃᑲᓐᓂᐊᒍᑦᑕᐅᖅ ᑖᒃᑯᐊ ᒪᑯᓂᖓ ᐊᔾᔨᒌᓂᒃ 

ᐃᓕᓴᐃᔨᒻᒪᕆᐅᓐᖏᑦᑐᐃᑦ ᑭᓯᐊᓂ 

ᐅᖃᓕᒫᕆᐅᖅᓴᕐᓂᕐᒧᑦ ᐃᑲᔪᖅᑎᓪᓚᕆᒃ, 

ᐅᖃᐅᓯᓕᕆᔩᑦ, ᐃᓕᓐᓂᐊᖅᑎᓄᑦ ᐃᑲᔪᖅᑏᑦ, 

ᐃᓕᓐᓂᐊᕐᕕᖕᒥ ᐃᓅᓯᓕᕆᔩᑦ. 

ᑕᒪᔾᔭᒐᓇᐅᖕᒥᖕᒪᑕᑦᑕᐅᖅ. ᑭᓯᐊᓂ ᑖᒃᑯᐊ 

ᐃᓕᓴᐃᔩᓪᓗᐊᑦ ᐊᖓᔪᖅᑳᕆᔭᐅᔪᓪᓗ ᒫᓐᓇᒧᑦ 

ᐅᖃᐅᓯᕆᑐᐃᓐᓇᖅᑕᒃᑲ. 

 

ᐃᖅᑲᐅᒪᓂᐊᕆᕗᒍᑦ ᒫᓐᓇ ᑕᐃᒪ ᐃᓕᓴᐃᔨᒃᓴᐃᑦ, 

ᐃᓕᓴᐃᔨᒃᓴᐃᑦ ᒫᓐᓇ ᐃᓕᓐᓂᐊᖅᑐᑦ ᑲᑎᖦᖢᒋᑦ 

83-ᖑᖕᒥᖕᒪᑕ. ᑕᐃᒪ ᑖᒃᑯᐊ ᑕᒪᔾᔭ ᒫᓐᓇᒧᑦ 

ᑎᑭᖦᖢᒍ ᑕᐃᒪᓐᓇᐃᓕᖓᔪᖅ ᑭᓯᐊᓂ ᑕᐃᒃᑯᐊ 

ᓇᐃᓴᐅᑎᓪᓚᕆᑯᓗᐃᑦ ᐅᖃᐅᓯᕆᖅᑲᐅᔭᑎᑦ 

ᐱᓯᒪᓗᐊᖅᑰᓐᖏᑕᕗᑦ ᑭᓯᐊᓂ ᐃᓄᖕᓄᑦ ᖃᓄᖅ 

ᓴᓇᕚᓪᓕᖅᑎᑦᑎᓂᕐᒧᑦ ᑐᕌᖓᔪᖅ, ᑖᓐᓇ ᒫᓐᓇ 

ᐱᓕᕆᕐᔪᐊᖅᓯᒪᓕᖅᑕᕗᑦ, ᐃᓛᒃ ᐱᓕᕆᓕᖅᑕᕗᑦ 

ᒐᕙᒪᓕᕆᔨᒃᑯᑦ ᑖᒃᑯᐊ ᐱᖃᑎᒋᓪᓗᑎᒍᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᔪᐊᓇᓯ, ᐅᖃᐅᓯᖃᖅᑰᕋᑖᕐᒪᑦ 113 ᑕᕝᕙᓂ 

ᐸᕐᓇᐅᑎᓂ. ᒥᔅᑕ ᔪᐊᓇᓯ. 

 

ᔪᐊᓇᓯ: ᒪᒃᐱᒐᖅ ᐊᒻᒪᓗ, ᐃᓛᒃ ᖁᔭᓕᒐᓗᐊᖅᑐᖓ 

ᒥᓂᔅᑕ ᑭᐅᒋᐊᕐᒪᐅᒃ ᓈᓴᐅᑎᓂᒡᓗ ᑐᓂᓯᓪᓗᓂ.  

 

ᑖᒃᑯᐊᓗ ᑕᐃᒃᑯᐊ ᑭᒡᓕᓯᓂᐊᖅᑎᕐᔪᐊᑦ ᑲᓇᑕᒥ 

ᖃᐅᔨᓴᓚᐅᖅᑕᖏᑦ, ᐃᓛᒃ ᖃᐅᔨᓚᐅᖅᑕᖏᑦ 

ᐊᓐᖑᒻᒪᑎᓐᖏᓗᐊᖅᓯᒪᒃᐸᑕ ᑕᒪᒃᑯᐊ 

ᐃᓕᓐᓂᐊᕐᕕᒻᒥ ᒪᕐᕉᓐᓂᒃ ᐅᖃᐅᓯᓕᓐᓂᒃ 

ᐱᔾᔪᑎᖃᖅᓱᑎᒃ 

ᐊᖑᒻᒪᑎᒐᓱᐊᓚᖓᒋᐊᓚᐅᖅᓯᒪᒐᓗᐊᕐᒪᑕ. ᑖᓐᓇ 

ᐅᖃᐅᓯᕆᑐᐃᓐᓇᖅᑲᕋ.  

 

ᑭᓯᐊᓂᑦᑕᐅᖅ, ᐃᑦᓯᕙᐅᑖᖅ, ᐊᔪᕐᓇᓐᖏᑉᐸᑦ G-14 

ᐅᖃᐅᓯᖃᕐᒪᑦ teacher education strategy, 

ᑮᓇᐅᔭᐃᑦ $2,262,000. ᑕᐃᓐᓇ ᑐᑭᒧᐊᒍᑎ 

ᐸᕐᓇᐅᑎ ᖃᓄᐃᓕᖓᓕᖅᑲᑭᐊᕐᖓᐃ, ᐃᒻᒪᖄ 

ᒥᓂᔅᑕ ᐅᓂᒃᑳᕈᓐᓇᖅᑲ ᓄᓇᕗᒻᒥ 

ᐃᓕᓴᐃᔨᑖᖅᐸᓪᓕᐊᓂᕐᒧᑦ ᐸᕐᓇᒃᐸᓪᓕᐊᓯᒪᑎᓪᓗᒋᑦ. 

ᖁᔭᓐᓇᒦᒃ, ᐃᑦᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᓂᔅᑐ 

ᐃᓕᓐᓂᐊᖅᑐᓕᕆᓂᕐᒧᑦ, ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪ ᐃᒪᓐᓇ ᐅᖃᕈᓐᓇᖅᐳᖓ. ᑖᒃᑯᐊ 

ᐃᓕᓴᐃᔨᒃᓴᓄᑦ, ᐃᓕᓴᐃᔨᒃᓴᓄᑦ ᐃᓕᓐᓂᐊᕈᑎ. 

ᑖᓐᓇ ᒫᓐᓇ ᖃᓄᖅ ᐊᐅᓚᑦᑎᐊᒃᑲᓐᓂᕈᓐᓇᕐᒪᖔᑦ 

ᐃᓄᐃᑦ ᐅᖃᐅᓯᖓ ᐱᔾᔪᑎᒋᓪᓗᒍ ᕿᒥᕐᕈᐊᕋᑦᑎᒍᑦ 

ᒫᓐᓇ, ᕿᒥᕐᕈᐊᖅᑕᐅᓕᖅᑐᖅ ᑖᓐᓇ. 

ᑕᐃᒪᓐᓇᐃᓕᖓᒐᑦᑕ.  

 

ᑖᒃᑯᐊ ᐃᓕᓐᓂᐊᖅᑐᓕᕆᔩᑦ ᐃᓛᒃ ᑮᓇᐅᔭᓂᒃ 

ᑐᓂᓯᓲᖑᖕᒪᑕ ᑖᒃᑯᓄᖓ ᓯᓚᑦᑐᖅᓴᕐᕕᒃᑯᓐᓄᑦ 

ᐃᓕᓴᐃᔨᒃᓴᓄᑦ ᐃᓕᓐᓂᐊᕈᓯᕐᒥᒃ 

ᑲᔪᓯᒋᐊᖁᔨᓪᓗᑎᒃ. ᐊᕐᕌᒍᑕᒫᑦ ᑮᓇᐅᔭᓂᒃ 

ᓇᓗᓇᐃᖃᑦᑕᕐᒥᔪᐃᑦ ᑖᒃᑯᐊ ᐃᓕᓐᓂᐊᖅᑐᓕᕆᔩᑦ 

ᑖᒃᑯᐊ ᐃᓕᓐᓂᐊᖅᑐᓕᕆᔩᑦ ᑖᒃᑯᓄᖓ 

ᐊᑐᖅᑕᐅᔪᒪᓐᓂᖅᐸᑦ ᐃᓕᓴᐃᔨᒃᓴᓄᑦ 

ᐃᓕᓐᓂᐊᖅᑎᑦᑎᓂᐊᖅᑎᓪᓗᒋᑦ ᑖᒃᑯᐊ 

ᓯᓚᑦᑐᖅᓴᕐᕕᖕᒥᐅᑦ. 

 

ᒫᓐᓇ ᑕᐃᒪ ᐅᖃᖅᑲᐅᑎᓪᓗᖓ 83-ᓚᖅᑰᖅᑲᐅᒐᒪ 

ᑖᒃᑯᐊ ᒫᓐᓇ Bachelor of Education-ᒥᒃ 

ᐃᓕᓴᐃᔨᐅᓂᕐᒧᑦ ᒫᓐᓇ ᑲᔪᓯᑎᑦᑎᔪᐃᑦ 

ᐃᓕᓐᓂᐊᖅᑐᑦ, 8-ᒪᕆᖕᓂᒃ ᓄᓇᓕᖕᓂ. 8-ᓚᔪᖓ 

ᑭᓯᐊᓂ ᑰᒐᔾᔪᖕᒥᑕᐃᒪ ᑕᐃᑲᓂ ᐃᓚᒋᔭᐅᖕᒪᑦ. 

ᑖᓐᓇ ᑲᔪᓯᑎᑕᐅᑦᑎᐊᒃᑲᓐᓂᕋᓱᖕᓂᐊᖅᑐᖅ 

ᓇᓗᓇᓐᖏᑦᑐᖅ.  

 

ᒫᓐᓇᒧᑦ ᑎᑭᖦᖢᒍ ᑖᒃᑯᓄᖓ ᓄᓇᓕᖕᓄᑦ 

ᐃᓕᓴᐃᔨᒃᓴᓄᑦ ᐃᓕᓐᓂᐊᕈᓯᐅᖃᑦᑕᖅᑐᖅ. ᐅᓇ 

ᑕᒡᕙ ᑮᓇᐅᔭᖅ $2.2 ᒥᓕᐊᓐ, ᕼᐄᓛᒃ? 

$2,262,000-ᒥᒃ ᑖᓐᓇ ᐃᓕᓐᓂᐊᖅᑐᓕᕆᔨᒃᑯᓐᓂ 

ᑖᒃᑯᓄᖓ ᓯᓚᑦᑐᖅᓴᕐᕕᖕᒧᑦ ᑐᓂᖃᑦᑕᖅᑕᕗᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᔪᐊᓇᓯ. 

 

ᔪᐊᓇᓯ: ᐄ, ᖁᔭᓐᓇᒦᒃ, ᐃᑦᓯᕙᐅᑖᖅ. ᐊᒻᒪ 

ᐅᔾᔨᕆᒐᓗᐊᖅᑕᒃᑲ ᑖᒃᑯᐊ ᓄᓇᕗᑦ ᓯᓚᑦᑐᓴᕝᕕᒃᑯᑦ 

ᑖᑦᓱᒪᓐᖓᑦ ᐃᓕᓴᐃᔨᔅᓴᐅᓂᒻᒧᑦ ᐊᐅᓚᑦᓯᒻᒪᑕ 

ᐃᒻᒪᖄ ᒥᓂᔅᑐ ᐃᖅᑲᐃᑎᑦᓯᒋᐊᕈᓐᓇᖅᑲ ᖃᑦᓯᑦ 

ᑕᐃᑰᓇ ᐃᓕᓐᓂᐊᖅᓯᒪᒻᒪᖔᑦ ᐅᓪᓗᒥᒧᑦ? 

ᖁᔭᓐᓇᒦᒃ, ᐃᑦᓯᕙᐅᑖᖅ. 



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪ ᑖᓐᓇ ᐃᓕᓐᓂᐊᓐᓂᖅ ᐃᓛᒃ ᑖᓐᓇ ᓄᓇᕗᒥ 

ᐃᓕᓴᐃᔨᒃᓴᓄᑦ ᐃᓕᓐᓂᐊᕈᓯᐅᔪᖅ, ᑕᐃᒪᓐᖓᑦ 

ᐱᒋᐊᓕᓚᐅᖅᑎᓪᓗᒍ ᑕᒫᓂ 515-ᖑᓯᒪᔪᐃᑦ 

ᐱᐊᓂᒃᓯᒪᔪᑦ ᑖᔅᓱᒥᖓ ᐃᓕᓴᐅᔨᒃᓴᐅᓂᕐᒧᑦ. ᑖᒃᑯᐊ 

ᐊᒻᒪ ᖄᒃᑲᓐᓂᐊᒍᑦ 250-ᖑᓪᓗᑎᒃ ᑖᒃᑯᐊ 

ᓇᓗᓇᐃᒃᑯᑎᒥᒃ Certificate-ᑖᖅᓯᒪᔪᐃᑦ ᐊᒻᒪᓗ 

265-ᖑᓪᓗᑎᒃ Bachelor of Education-

ᑖᖅᑐᕕᓃᑦ.  

 

ᓲᓪᓗ ᑖᒃᑯᐊ ᐊᔾᔨᒌᓐᖏᖓᔾᔪᒻᒪᑎᒃ ᖃᓄᖔ 

ᖁᑦᑎᓕᕇᒃᑑᒃ, ᑐᑭᓯᓇᑦᑎᐊᖅᖤᕐᓂᕈᒪ. ᐄ, ᒪᓐᓇᒧᑦ 

ᑖᒃᑯᐊ ᓇᐄᓴᐅᑏᑦ ᑐᓂᓵᖅᑕᒃᑲ 

ᑕᐃᒪᓐᓇᐃᓕᖓᖦᖤᖅᐳᑦ. ᑕᐃᑲᓐᖓᑦ 

ᐱᒋᐊᓚᐅᖅᑎᓪᓗᒍ ᑖᓐᓇ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᔪᐊᓇᓯ. 

 

ᔪᐊᓇᓯ: ᐄ, ᖁᔭᓐᓇᒦᒃ, ᐃᑦᓯᕙᐅᑖᖅ. ᐊᒻᒪᓗ 

ᖁᔭᓐᓇᒦᒃ ᒥᓂᔅᑕ. ᑕᐃᒪᑦᑕᐅᖅ 

ᐊᐱᖅᓱᖅᑲᑦᑕᓚᐅᕋᒃᑯ ᒥᓂᔅᑕ ᑕᒪᒃᑯᐊ ᐃᓕᓴᐃᔩᑦ 

ᐊᒥᓲᓂᖏᑦ ᐊᒻᒪᓗ ᑕᐃᓐᓇ 

ᖃᐅᔨᓴᖅᑕᐅᕙᓪᓕᐊᑎᓪᓗᒍ ᐅᖃᓚᐅᒻᒪᑦ 

ᑭᐅᔾᔪᑎᖏᓐᓂᒃ, ᒪᑯᐊᒎᖅ ᐃᓄᒃᑎᑐᑦ 

ᐃᓕᓴᐃᔨᐅᒐᓗᐊᑦ ᖃᓪᓗᓈᑎᑐᑦ 

ᐃᓕᓴᐃᖔᕈᒪᓂᖅᓴᐅᓕᓐᓂᕋᖅᓱᓂᒋᑦ, ᓲᓪᓗ 

(ᑐᓵᔨᑎᒍᑦ) ᐅᖃᓪᓚᒍᒪᓂᖅᓴᐃᑦ ᐊᒻᒪᓘᓐᓃᑦ 

ᐃᓕᓴᐃᔪᒪᓂᖅᓴᑦ ᖃᓪᓗᓈᑎᑐᑦ 

(ᑐᓵᔨᒃᑰᕈᓐᓃᖅᑐᖅ) ᖃᓄᖅ, ᐊᖏᖃᑎᒋᓐᖏᑕᒋᑦ 

ᓲᓪᓗ ᑕᐃᒃᑯᐊ ᐃᓕᓴᐃᔩᑦ ᐅᖃᐅᓯᑦᑎᓐᓂ 

ᐃᓕᖅᑯᓯᑦᑎᓐᓂ ᐃᓕᓐᓂᐊᖅᑎᑦᓯᒍᒪᓐᓂᕋᒥᒃ.  

 

ᐃᒻᒪᖄ ᐃᑲᔪᖅᑎᖅᑕᐅᓐᖏᓗᐊᒧᖅᑲᐃ 

ᐱᓕᕆᕝᕕᒋᔭᖏᓂ  

ᐃᓕᓐᓂᐊᕈᑎᒃᓴᐃᓪᓗᑭᐊᖅ ᐊᒥᒐᓗᐊᕐᓂᑯᖏᓐᓄᑦ 

ᖃᓗᓐᓇᑎᑐᖔᖅ ᐃᓕᓴᐃᒍᒪᖃᑦᑕᖅᑐᒃᓴᐅᖕᒪᑕ 

ᑕᐃᒫᒃ ᐊᖏᖃᑎᒋᓯᒪᖏᓐᓇᒃᑯ ᒥᓂᔅᑕ ᑖᓐᓇ 

ᐅᖃᐅᓯᕆᑐᐃᓐᓇᖅᑲᕋ ᐊᒻᒪᓗ ᑲᔪᖏᖅᓴᕈᒪᓪᓗᒍ  

ᒥᓂᔅᑐ ᐃᖅᑲᓇᐃᔭᕝᕕᓐᓂ ᐃᓕᓐᓂᐊᕝᕕᓐᓂ 

ᑕᒪᒃᑯᐊ ᐃᓄᒃᑎᑐᑦ ᐃᓕᓴᐃᔨᐅᕙᑦᑐᑦ 

ᐋᖅᑭᔅᓲᓪᔨᒃᑲᓐᓂᖃᑦᑕᓚᐅᓪᓚᕗᑦᑐᖅ ᐃᓄᒃᑎᑐᑦ 

ᐃᓕᓴᐃᒃᑲᓐᓂᕈᓐᓇᓐᓂᐊᒻᒪᑕ. 

ᐊᒥᓱᖑᖅᐸᓪᓕᐊᖁᓇᖅᓱᑎᓪᓗ ᐃᓕᓴᐃᔨᓂᒃ ᑖᒃᑯᐊ 

ᐅᖃᐅᓯᕆᑐᐃᓐᓇᓕᖅᑲᒃᑲ. 

 

ᑭᓯᐊᓂᑦᑕᐅᖅ ᐊᓯᐊᓅᕐᒥᓗᖓ ᒥᔅᑕ ᐃᓅᑉ 

ᐅᖃᐅᓯᕆᖃᐅᔭᖓᓄᑦ ᑕᒪᒃᑯᐊ 

ᑲᔪᓯᑎᑕᐅᑐᐃᓐᓇᖃᑦᑕᖅᑐᑦ ᐃᓕᓐᓂᐊᖅᓯᒪᓂᖏᑦ 

ᐃᓕᓐᓂᐊᖅᓯᒪᖏᓐᓂᖏᑦ ᒪᓕᒃᓱᒋᑦ, ᓲᕐᓗ 

ᐅᖃᖅᓯᒪᖕᒪᑦ ᒥᓂᔅᑕ ᐊᑐᐊᒐᖅᑕᖃᖏᑦᑐᖅ 

ᐃᓕᓐᓂᐊᖅᑐᓕᕆᔨᒃᑯᑦ ᑭᓯᐊᓂ 

ᑕᐃᒪᐃᑦᑐᖃᑐᐃᓐᓇᕆᐊᓕᒃ ᑖᓐᓇᓗ 

ᐊᐱᖅᑯᑎᒋᓚᐅᕐᒥᒐᒃᑯ ᖃᓄᖅ 

ᖃᐅᔨᒪᓪᓚᑦᑖᖃᖅᑕᐱᓯ ᐊᑐᖅᑕᐅᖏᒋᐊᖓᓂᒃ. 

ᑕᐃᒃᑯᐊᓗ ᐊᖓᔪᖅᑳᕆᔭᐅᔪᓪᓗᓐᓃᑦ 

ᐃᓕᓐᓂᐊᖅᑎᐅᔪᓪᓘᓐᓃᑦ.  

 

ᑕᐃᒫᒃ ᑲᒪᒋᔭᐅᔪᕆᓐᓂᖅᐸᑕ ᖃᓄᖅ ᓇᒧᑦ ᐃᒻᒪᖃ 

ᑖᒃᑯᐊ ᐃᓕᓐᓂᐊᕈᑏᑦ ᖁᑦᑎᖕᓂᖅᓴᓃᑦᑐᑦ 

ᐃᓕᓐᓂᐊᕐᕕᖕᓂ ᐆᒃᑑᑎᒋᓗᒋᑦ ᖁᕝᕙᓯᖕᓂᓕᒃ 9, 

10, 11, 12-ᒧᑦ ᑎᑭᑦᓱᒍ ᑖᒃᑯᐊ ᐊᓪᐴᑕᐅᑉ 

ᐃᓕᓴᕈᑎᖏᓐᓂᒃ ᐊᑐᖃᑦᑕᕐᒪᑕ 

ᖃᐅᔨᓴᕈᑎᖏᓐᓂᒃᓗ ᐃᒻᒪᖃ ᑕᐅᓇᓐᖓᖃᐃᑦ 

ᖃᐅᔨᓴᖅᑕᐅᒍᓐᓇᖃᑦᑕᖏᒃᑲᓗᐊᖃᑦ ᐃᓚᖏᑦ 

ᑕᐃᒪᐃᑦᑐᒃᑰᖅᓱᕆᔭᐅᓐᓂᕈᑎᒃ ᑕᐅᓄᖓ 

ᐊᓪᐴᑕᒧᖅᑲᐃ ᑐᕌᕈᓐᓇᕆᕙᑦ ᐅᑯᐊ 

ᐃᓕᓐᓂᐊᖅᓯᔭᒃᑲ ᐃᓕᓐᓂᐊᖅᓯᒪᖏᓐᓂᒃᑲ ᐃᓛᒃ 

ᐊᖓᔪᖅᑳᕆᔭᐅᔪᑦ ᑕᐃᒪᐃᒍᓐᓇᕋᔭᖅᑳ? ᖁᔭᓐᓇᒦᒃ, 

ᐃᑦᓯᕙᐅᑕᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᓐᓇ ᑭᖑᓪᓕᖅ ᐃᓛᒃ ᐊᐱᖅᑯᑎᒋᓪᓚᑦᑖᖅᑕᖓ 

ᑐᑭᓯᒻᒪᕆᐊᓐᓄᖏᒃᑲᓗᐊᖅᖢᒍ 

ᑐᑭᓯᒻᒪᕆᐊᓐᓄᓐᖏᑕᕋ ᑭᓯᐊᓂ ᑕᒡᕙᓂ ᐆᒥᖓ 

ᐅᖃᕈᒪᕗᖓ, ᐃᓛᒃ, ᐊᐱᖅᑯᑎᒋᔭᖓ ᑭᖑᓪᓕᖅ 

ᐊᐱᕆᑦᑎᐊᒃᑲᓐᓂᕆᐊᕈᓐᓇᖅᑑᒐᓗᐊᖅ. 



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑭᓯᐊᓂ ᐅᑯᓂᖓ ᐃᓚᔪᒪᔪᖓ 

ᐅᖃᐅᓯᕆᖅᑲᐅᔭᖓᑕ ᐃᓚᖓᓂᒃ. ᑕᒪᓐᓇ 

ᐃᓕᓐᓂᐊᖅᑎᑦᑎᑎᓪᓗᒋᑦ ᓯᓚᑦᑐᖅᓴᕐᕕᒃᑯᑦ 

ᐊᒻᒪᑦᑕᐅᖅ ᓴᓇᖃᑎᒋᕙᒃᑲᑦᑎᒍᑦ ᕆᔭᐃᓇᒥ 

ᐃᓕᓐᓂᐊᕐᕕᒡᔪᐊᖅ. ᑖᒃᑯᐊᑦᑕᐅᖅ 

ᒪᓕᒋᐊᖃᕐᒥᒐᑦᑎᒍᑦ ᑭᓯᐊᓂ ᑕᒡᕙᓂ 

ᐃᓕᓐᓂᐊᖅᑎᓪᓗᒋᑦ ᐃᓄᖕᓂᒃ ᐱᖓᓱᓂᒃ ᐃᓄᐃᑦ 

ᐅᖃᐅᓯᖏᓐᓂᒃ ᐱᖓᓱᓂᒃ ᐊᔾᔨᒌᖏᑦᑐᓂᒃ 

ᐃᓕᓐᓂᐊᕈᓯᖃᖃᑦᑕᖅᑐᐃᑦ ᐊᒻᒪᓗ ᐱᖓᓱᓂᒃ 

ᐊᔾᔨᒌᖏᑦᑐᓂᒃ ᐃᓄᐃᑦ ᐃᓅᓯᖓᓂᒃ. ᑕᒪᒃᑯᐊ 

ᐃᓚᒋᔭᐅᑦᑎᐊᖃᑦᑕᖅᑐᐃᑦ ᑕᒡᕙᓂ ᐃᓕᓴᐃᔨᒃᓴᓄᑦ 

ᐃᓕᓐᓂᐊᕈᑎᓂᒃ ᐊᒻᒪ ᑖᒃᑯᐊᑦᑕᐅᖅ 

ᐸᕐᓇᒍᑎᑦᑎᐊᕙᐅᖃᑦᑕᕐᒪᑦ ᖃᓄᖅ ᑕᒪᓐᓇ ᐃᓄᐃᑦ 

ᐅᖃᐅᓯᖓᓗ ᐃᓕᖅᑯᓯᐊᓗ 

ᐊᑐᖅᑕᐅᑦᑎᐊᕆᐊᖃᑦᑕᕆᐊᖃᕐᓂᖓᓂᒃ 

ᐃᓕᓐᓂᐊᕐᕕᖁᑎᓕᒫᑦᑎᓐᓂ ᓄᓇᕗᑦᒥ 

ᑕᐃᒪᓐᓇᐃᓕᖓᖕᒪᑦ. 

 

ᐊᒻᒪ ᐅᖃᖅᑲᐅᑎᓪᓗᒐ, ᐃᒻᒪᖃ ᐅᖃᕈᓐᓇᕐᒥᔪᖓ, 

ᐃᓚᐃᓐᓇᖏᓐᓂᒃ ᑕᑯᖃᑦᑕᖅᐳᒍᑦ ᑕᐃᒪᓐᓇ 

ᖃᓪᓗᓈᑎᑐᖔᖅ ᐃᓕᓐᓂᐊᖅᑎᑦᑎᔪᒪᔪᓂᒃ 

ᐃᓚᐃᓐᓇᑯᓗᖏᑦ ᐊᓯᖏᑦ. ᑖᒃᑯᐊ ᓲᖃᐃᒻᒪ 

ᐃᓄᒃᑎᑐᑦ ᐃᓕᓐᓂᐊᖅᑎᑦᑎᔨᑦᑎᐊᕙᐅᓪᓗᑎᒃ 

ᑭᓯᐊᓂ ᐅᖃᖅᑲᐅᑎᓪᓗᖓ, ᑕᒪᓐᓇ 

ᕿᒥᕐᕈᐊᑦᑎᐊᒃᑲᓐᓂᖅᑕᕗᑦ ᑕᒪᕐᒥᓕᒫᖅ 

ᐃᓄᓪᓚᕆᒃᑎᑐᑦ. ᓲᕐᓗ ᖃᓪᓗᓈᑎᑐᓪᓗ 

ᐃᓄᒃᑎᑐᓪᓗ ᐃᓕᓴᐃᔨᓪᓚᑦᑖᖑᕈᓐᓇᕐᓂᖏᓐᓂᒃ. 

ᑖᓐᓇ ᕿᒥᕐᕈᐊᕈᑎᒋᓗᐊᖅᑕᕗᑦ. 

 

ᑖᓐᓇ ᑭᖑᓪᓕᖅᐹᖅ ᑖᓐᓇ ᑐᑭᓯᓗᐊᖅᑲᐅᖏᑕᕋ 

ᖃᓄᖅ ᐊᓪᐴᑕᒧᑦ ᐅᑎᖅᑎᑕᐅᓇᔭᕐᒪᖔᑦ. ᑖᓐᓇ 

ᑐᑭᓯᓗᐊᖃᐅᖏᑕᕋ ᐃᒻᒪᖃᐃ ᐃᒃᓯᕙᐅᑖᖅ 

ᑖᒃᓱᒥᖓ ᑐᑭᓯᒋᐊᖅᑎᑦᑎᒃᑲᓐᓂᐊᕐᔪᒃᑯᓂ 

ᐊᐱᖅᑯᑎᒋᓇᓱᒃᑕᖓ, ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑕ ᔪᐊᓇᓯ. 

 

ᔪᐊᓇᓯ: ᖁᔭᓐᓇᒦᒃ, ᐃᑦᓯᕙᐅᑖᖅ. ᐃᓛᖃᐃ 

ᐆᒃᑑᑎᖃᕈᒪ, ᐃᓕᓐᓂᐊᖅᑎᒥᒃ ᖁᕝᕙᓯᖕᓂᓕᒃ 

ᖃᐅᔨᓴᖅᑕᐅᒋᐊᖃᓲᖑᖕᒪᑕ 

ᖁᕝᕙᓯᖕᓂᖅᓴᒨᓚᐅᖏᓐᓂᖓᓂ ᑕᐃᒃᑯᐊ  

ᖃᐅᔨᓴᕈᑏᑦ ᐃᓛᒃ ᐃᖅᑲᐅᒪᔪᖓ 

ᑐᑭᓵᕆᔭᐅᖃᑦᑕᕆᐊᖃᓲᖑᖕᒪᑕ ᑕᐅᕙᓐᖓᑦ 

ᐊᓪᐴᑕᒥ ᒪᐅᓐᖓᐅᔾᔭᐅᓪᓗᑎᒃ, ᐊᓱᐃᓪᓛᒃ 

ᑎᑎᕋᓕᖅᐸᑦᑐᑎᒃ ᑕᐃᒃᑯᐊ ᐃᓕᓐᓂᐊᖅᑏᑦ 

ᐱᔭᕇᕐᒪᑕ ᑕᐅᓄᖓ ᐊᐅᓪᓚᖅᑎᑕᐅᓯᒋᓪᓗᑎᒃ 

ᑕᐃᒪᐃᓲᖑᖅᑰᕐᒪᑕ ᑕᐅᓇᓂ ᖃᐅᔨᓴᖅᑕᐅᓕᕐᓗᑎᒃ  

ᑕᐃᒃᑯᐊ ᖃᐅᔨᓴᕈᑏᑦ ᑲᔪᓯᑎᑕᐅᑐᐃᓐᓇᖅᑐᕆᑉᐸᑕ.  

 

ᐊᓯᔾᔨᖅᑕᐅᕙᓪᓚᐃᒻᒥᒻᒪᑕ, ᐃᖅᑲᐅᒪᑦᓯᐊᕈᒪ ᑕᒪᓐᓇ 

ᖃᐅᔨᓴᖅᑕᐅᖃᑦᑕᕐᓂᖅ, ᓲᕐᓗ ᐃᓚᖓ ᐳᓴᖓ 

ᖃᐅᔨᓴᕈᑕᐅᓕᕈᑕᐅᓪᓗᓂ, ᐊᓱᐃᓪᓛᒃ ᐃᓚᐃᓐᓇᖓ 

ᐃᓕᓐᓂᐊᕐᕕᐅᑉ ᐃᓗᐊᓂ ᐱᓕᕆᕙᑦᑕᖏᑦ 

ᒪᓕᑦᓱᑎᑦ. ᑖᒃᑯᐊ ᐊᖏᓂᖏᑦ ᑕᐃᒃᑯᐊ ᐳᓴᖑᔪᐃᑦ 

ᐊᓯᔾᔨᖅᐸᓪᓕᐊᓯᒪᒻᒪᑕ. ᑕᒪᓐᓇ 

ᖃᐅᔨᓴᖅᑕᐅᒋᐊᓪᓚᑲᓐᓂᕈᓐᓇᓐᖏᒃᑲᓗᐊᕐᒪᖔᖅ 

ᖃᐅᔨᒐᓱᐊᖅᑐᖓ, ᓲᕐᓗ ᐃᓕᓐᓂᐊᖅᑎᒥᒃ 

ᐃᓕᓐᓂᐊᖅᑕᒥᓂᒃ ᐊᓐᖑᒻᒪᑎᓐᖏᓗᐊᖅᑐᒋᒍᑎᒃ, 

ᐅᕝᕙᓘᓐᓃᑦ ᐊᖏᔪᖅᑳᕆᔭᖓ 

ᑲᔪᓯᑎᑕᐅᑐᐃᓐᓇᖅᑐᕆᑉᐸᑦ, ᑕᐅᓄᖓ ᐋᓪᐴᑕᒧᑦ 

ᐅᕝᕙᓗ ᓇᒧᒃᑭᐊᖅ ᐅᑯᐊ 

ᖃᐅᔨᓴᕈᑎᒋᔭᐅᓚᐅᖅᑐᐃᑦ ᑲᔪᓯᑎᑕᐅᓯᒪᓪᓗᑕᓗ. 

ᓇᒧᑦ ᓵᒐᓱᐊᕈᓐᓇᕐᒪᖔᑕ ᖃᐅᔨᒐᓱᐊᖅᑐᖓ. 

ᖁᔭᓐᓇᒦᒃ, ᐃᑦᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᒃᑯᐊᖏᓛᖅ ᐋᓪᐴᑕᒥ ᐃᓕᓐᓂᐊᕈᓯᕐᓂᒃ ᐊᑐᕋᑦᑕ, 

ᐄ, ᑕᐃᒪᓐᓇᑦᑕᐃᓐᓇᖅ. ᑕᐃᒪᓕ 2015-16-

ᖑᑎᓪᓗᒍ ᐋᓪᐴᑕ ᒪᓕᑦᑕᕗᓂᓛᒃ ᑖᒃᑯᐊ 

ᐃᒪᓐᓇᐃᖃᑦᑕᕐᒪᑦ, ᐋᔾᐴᑕᒦᓐᖔᖅᑐᐃᑦ. 

 

ᒪᒥᐊᓇᖅ, 2015-16-ᒥ ᐋᓪᐴᑕᑯᑦ ᑐᒃᓯᕋᖅᐸᑦᑕᖓᑦ 

ᐃᓕᓐᓂᐊᕈᓯᖓᓂᒃ ᒪᓕᑦᑐᑦ 50 ᐳᓴᒥᒃ 30 ᐳᓴᒧᑦ 

ᒥᑭᓪᓕᒋᐊᓚᐅᕐᒪᒍ. ᒫᓐᓇ ᑕᐃᒪ ᑕᕝᕙᓂ 70 ᐳᓴᓐ, 

30 ᐳᓴᓐ ᓄᓇᕗᑦ... ᑐᑭᓯᑎᑦᑎᐊᓗᐊᒧᑦ  

70 ᐳᓴᓐ ᐊᒻᒪ 30 ᐳᓴᓐ... ᓈᓴᐅᓯᕆᓗᐊᓕᕐᓂᑯᒧᑦ 

ᓇᓗᓕᐅᖅᑲᓕᓚᐅᐱᓪᓚᒃᑲᒪ ᒪᒥᐊᓇᖅ.  

 

ᐃᒪᓐᓇᐃᓕᖓᔪᖅ, 70 ᐳᓴᓐ ᐃᓕᓐᓂᐊᓂᕐᒧᑦ 

(ᑐᓵᔨᑎᒍᑦ) ᓈᓴᐅᑎᖃᑦᑕᖅᐳᖅ ᑐᓐᓂᕆᔭᐅᔪᖅ 

ᐃᓕᓴᐃᔨᒧᑦ ᐊᒻᒪ 30 ᐳᓴᓐᓂ ᖃᐅᔨᓴᖅᑕᐅᓂᕐᒧᑦ 

ᓈᓴᐅᑎᖃᑦᑕᖅᐳᖅ. (ᑐᓵᔨᒃᑰᖏᑦᑐᖅ) 

ᑕᐃᒪᓐᓇᐃᓕᖓᔪᖅ ᑖᓐᓇ, ᑐᑭᓯᖦᖤᕐᓂᖅᐸᑦ ᑖᓐᓇ 

ᐊᐱᖅᑯᑎᒋᖅᑰᕐᒪᒍ.  

 

ᐊᒻᒪᓗ ᑕᐃᓐᓇ ᐊᐱᖅᑯᑎᒋᖅᑲᐅᔭᖓ ᒥᒃᓵᓄᑦ, ᐄ, 

ᑕᒪᒃᑯᐊᓕᒫᑦ ᖃᐅᔨᓴᕈᑏᑦ ᐋᓪᐴᑕ ᐃᓕᓐᓂᐊᕈᓯᕐᒥᒃ 

ᒪᓕᒃᑲᑦᑕ, ᐋᓪᐴᑕᒧᑦ ᑭᓯᐊᓂ ᑖᒃᑯᐊ 

ᐅᑎᖅᑎᑕᐅᓲᑦ. ᓈᓴᐅᑎᖁᑎᖏᓐᓂᒃ 

ᓇᓗᓇᐃᔭᕐᓂᐊᕐᒪᑕ. ᑕᐃᒃᑯᓇᓐᖓᖔᖅ 

ᖃᐅᔨᓴᕈᑏᑦ ᖃᐅᔨᓴᖅᑕᐅᕙᑦᑐᑦ. ᑎᑭᑎᑕᐅᕙᑦᑐᑦ 

ᐅᕙᑦᑎᓐᓄᑦ ᑕᒪᒃᑯᐊ ᖃᐅᔨᓴᕈᑏᑦ ᐊᒻᒪ ᑕᐃᒪ 

ᒫᓐᓇ ᐋᖅᑭᔅᓱᐃᓇᓱᓪᓚᕆᓕᕐᒥᒐᑦᑕ ᑎᓕᐅᕈᑎᒥᒃ, 

ᖃᓄᓪᓚᕆᒃ ᑖᒃᑯᐊ ᐃᓕᓐᓂᐊᕐᕕᒻᒥ ᖃᐅᔨᓴᕈᑏᑦ 

ᖃᓄᐃᓕᖓᓪᓚᕆᒻᒪᖔᑕ ᐊᒻᒪ ᑖᒃᑯᐊ ᐅᕙᖓ 

ᐃᓕᓐᓂᐊᖅᑐᓕᕆᔨᒃᑯᓐᓂᓐᖔᖅᑐᓂᒃ ᓈᓴᐅᑎᖏᑦ.  

 

ᓲᕐᓗ ᖃᓪᓗᓇᐅᔭᓚᐅᐱᓪᓛᕐᔪᖕᒥᒍᒪᖃᐃ 

ᖃᓄᐃᒃᓴᓐᖏᒃᑯᔅᓯ. (ᑐᓵᔨᑎᒍᑦ) 

ᐃᓕᓐᓂᐊᖅᑐᓕᕆᔨᒃᑯᑦ ᒪᓕᒃᑕᐅᖁᔭᒥᓂᒃ 

ᑐᓂᓯᓂᐅᓴᔪᑦ ᖃᐅᔨᓴᖅᑕᐅᑦᑎᐊᖃᑦᑕᓂᐊᕐᖓᑕ 

ᐃᓕᓴᕐᕕᖕᒥ ᐃᓕᑦᑕᒥᓃᑦ ᓈᓴᐅᑎᑖᖏᑦ ᐊᒻᒪ 

ᐊᓪᐴᑕᒥ ᖃᐅᔨᓴᖅᑕᐅᓂᖏᑕ ᓈᓴᐅᑎᑖᖏᓐᓄᑦ. 

ᑕᐃᒫᓪᓗ ᓇᓕᐊᒃ ᓵᖓᔭᔅᓴᒫᖑᒻᒪᖔᑦ 

ᓇᓗᓇᐃᕐᓂᐊᕐᖓᑦ. 

 

(ᑐᓵᔨᑎᒎᕈᓐᓃᖅᑐᖅ) ᑕᒡᕙ ᑖᓐᓇ ᑕᒡᕘᓇ 

ᑭᐅᖅᑰᖅᑕᕋᓗᑭᐊᖅ, ᖃᓄᑭᐊᖅ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᔪᐊᓇᓯ. 

 

ᔪᐊᓇᓯ: ᐄ, ᕿᔭᓐᓇᒦᒃ ᐃᑦᓯᕙᐅᑖᖅ. ᖁᔭᓐᓇᒦᒃ 

ᑐᑭᓯᓇᕋᓱᐊᖃᑕᐅᕐᒥᔫᒐᓗᐊᖅ ᒥᓂᔅᑕ 

ᓇᓗᓇᓐᖏᑦᑐᖅ. ᑖᓐᓇ ᖃᓄᒃᑲᓐᓂᖅ 

ᐋᖅᑭᒋᐊᒃᑲᓐᓂᕈᓐᓇᕐᒪᖔᑦᑎᒍᑦ 

ᖃᐅᔨᓴᕈᒪᑐᐃᓐᓇᖅᑐᖓ. 

 

ᑭᓯᐊᓂ ᑭᖑᓪᓕᖅᐹᒥ ᐊᓯᖓᓅᕐᒥᓗᖓ ᐃᓛᒃ 

ᑕᐃᓐᓇ social promotionᖑᑦᑕᕋᒥ ᑭᓯᐊᓂᑦᑕᐅᖅ 

ᐊᓯᐊᓂᒃ ᐅᖃᐅᓯᕆᓯᒪᔭᓐᓂᑦᑕᐅᖅ 

ᐅᓂᒃᑳᒐᓛᒡᓗᖓ. 

ᐊᐱᕆᒍᒪᔭᕋ ᒥᓂᔅᑕ.  

 

ᑕᒪᓐᓇ ᐅᖃᐅᓯᓕᕆᓂᖅ ᐃᓕᓐᓂᐊᕐᕕᒻᒥ 

ᐊᑐᖅᑕᐅᖁᔭᐅᖃᑦᑕᖅᓯᒪᓐᖏᓐᓂᖓ ᑕᐃᒪ ᑕᕝᕗᖓ 

ᒪᓕᒐᓕᐅᕐᕕᒻᒧᑦ ᐅᖃᐅᓯᕆᓚᐅᖅᓯᒪᒐᒃᑯ 

ᐊᒻᒪᑦᑕᐅᖅ ᑭᓯᐊᓂ ᐊᑐᐊᒐᖃᓐᖏᓐᓂᕋᖅᓯᒪᓪᓗᓯ 

ᐅᕝᕙᓘᓐᓃᑦ ᑕᐃᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᑦ ᑭᓐᖓᕐᓂ 

ᑕᐃᒪᐃᑦᑐᖃᓐᖏᒃᑲᓗᐊᖅᑎᓪᓗᒍ ᑭᓯᐊᓂ 

ᑕᐃᒫᑦᓴᐃᓐᓇᖅᑕᐅᖅ social promotion−ᑎᑐᑦ 

ᐱᑕᖃᑐᐃᓐᓇᕆᐊᖃᕐᒪᑦ. ᐃᒻᒪᖄ 

ᐅᖃᐅᓯᑐᐃᓐᓇᐅᒐᓗᐊᕐᓗᓂ 

ᒪᓕᒋᐊᖃᖅᑎᑕᐅᑐᐃᓐᓇᕆᐊᖃᖅᑐᕕᓂᐅᓐᓂᕐᒪᑕᖃ

ᐃ ᐃᓕᓐᓂᐊᖅᑏᑦ ᐅᖃᐅᓯᒃᑯᑦ ᑕᒪᑦᓱᒪᓐᖓᑦ. 

ᐃᒻᒪᖄ ᒥᓂᔅᑕ ᑭᐅᒍᓐᓇᖅᑲ. 

 

ᓲᕐᓗᖃᐃ ᐆᒃᑑᑎᖃᕈᒪ ᐅᖃᐅᓯᓕᕆᓂᕐᒥᒃ 

ᐆᒃᑑᑎᖃᕈᒪ ᖃᓪᓗᓈᑐᑦ ᐃᓕᓐᓂᐊᖅᐸᑕ ᐅᓪᓛᒃᑯᑦ 

10:30ᒥᑦ ᖁᓛᓅᕋᓱᐊᕐᓂᖓᓄᑦ ᖃᓄᖅ ᖃᓪᓗᓈᑦ 

ᐅᖃᐅᓯᖓᓂᒃ language arts−ᖑᓂᕋᖅᑕᐅᔪᖅ. 

ᑖᓐᓇ ᐆᑦᑑᑎᒋᑐᐃᓐᓇᖅᑲᕋ. ᑕᕝᕙᓂ 

ᐃᓕᓐᓂᐊᖅᑎᓪᓗᒋᑦ ᐃᓄᑦᑎᑐᑦ 

ᐅᖃᕈᓐᓇᓐᖏᑦᑐᖃᕆᐊᖃᖅᑐᖃᕋᔭᕐᒪᖔᑦ ᐃᓄᐃᑦ 

ᐅᖃᐅᓯᖏᓐᓂᒃ ᐊᑐᖅᑐᖃᕆᐊᖃᓐᖏᓪᓗᓂ, ᖃᓄᖅ, 

ᑐᑭᓯᓇᕐᓂᕈᒪ ᑐᑭᓯᓇᕋᓱᐊᑐᐃᓐᓇᖅᑐᖓ. 

ᑕᐃᒪᐃᑦᑐᒥᒃ ᐃᓕᓐᓂᐊᖅᑐᖃᖅᐸᑦ ᖃᓄᖅ 

ᐃᓱᒪᒋᔭᖃᖅᑲ ᐃᓕᓐᓂᐊᖅᑐᓕᕆᔨᒃᑯᑦ ᑕᒪᑦᓱᒥᖓ? 

ᖁᔭᓐᓇᒦᒃ, ᐃᑦᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. 

ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑐ, ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪ ᑕᒪᓐᓇ ᐅᖃᐅᓯᖅᐳᑦ ᐱᔾᔪᑎᒋᓪᓗᒍ 

ᑭᓇᑐᐃᓐᓇᑦᑎᐊᖅ ᐅᖃᐅᓯᕐᒥᓂᒃ ᐊᑐᕈᓐᓇᕐᒪᑦ 

ᐃᓕᓐᓂᐊᕐᕕᑦᑎᓐᓂ. ᖃᓪᓗᓇᐅᔭᕈᓂᓘᓐᓃᑦ 

ᐃᓄᒃᑎᑑᕈᓂᓘᓐᓃᑦ ᐅᕝᕙᓘᓐᓃᑦ ᑕᐃᑲᓂ 

ᐅᐃᕖᒃᑯᑦ ᐃᓕᓐᓂᐊᕐᕕᖓᓂ ᐅᐃᕖᑎᑐᑦ. ᒪᑯᐊᓗ 

ᐃᓕᓴᐃᔨᖃᖅᐸᖕᒥᒐᑦᑕ ᐃᓄᒃᑎᑐᑦ 

ᑐᑭᓯᐊᓐᖏᑦᑐᓂᒃ. ᐃᓕᓐᓂᐊᖅᑐᖁᑖ ᐃᓄᒃᑎᑐᑦ 

ᐅᖃᓪᓚᓕᕐᓂᖅᐸᑦ ᑐᑭᓯᓇᔭᓐᖏᒻᒪᑦ ᑖᓐᓇ 

ᐃᓄᒃᑎᑐᑦ ᐅᖃᕈᓐᓇᓐᖏᑦᑐᑦ. 

ᑕᐃᒪᓐᓇᐃᖃᑦᑕᕐᓂᕐᒥᖕᒪᑦ. ᐃᒪᓐᓇ, “ᐃᓄᒃᑎᑐᑦ 

ᐅᖃᓪᓚᒋᐊᖃᓐᖏᑦᑐᑎᑦ.” 

ᐃᒪᓐᓇᐃᓕᔭᐅᒋᐊᖃᓐᖏᑦᑐᖅ.  

 

ᑭᓯᐊᓂ ᑐᑭᓯᐅᒪᓐᖏᒃᑯᓂ ᑖᓐᓇ ᐃᓕᓴᐃᔨ 

ᖃᓄᑐᐃᓐᓇᖅ ᐃᓱᒪᓕᕋᔭᕐᒪᑦ. ᐅᓇᖃᐃ 

ᐅᖃᐱᓗᒃᑐᕐᖓᐃ  

ᐅᕙᓐᓄᓇᐊᐃᑦ ᐃᒪᓐᓇ 

ᐃᓱᒪᓕᑐᐃᓐᓇᕆᐊᖃᕐᓂᖓᓂᒃ ᐃᒻᒪᖄ 

ᐅᖃᐅᑎᓇᔭᖅᑕᖓ ᑖᓐᓇ ᐃᓕᓐᓂᐊᖅᑎ. 

ᐃᓄᒃᑎᑐᑦ ᐅᖃᕐᓂᖅᐸᑦ, ᖃᓪᓗᓈᑎᑐᑦ 

ᐅᖃᖔᕈᓐᓇᖅᐱᐅᒃ ᑐᑭᓯᓂᐊᕋᒪ. 

ᐃᒪᓐᓇᐃᓕᔭᐅᔪᓐᓇᑦᑎᐊᖃᑦᑕᖅᑐᒃᓴᐅᔪᐃᑦ. ᐃᓛᒃ, 

ᑕᐃᒪᓐᓇᐃᓕᔭᐅᖃᑦᑕᖅᑐᒃᓴᐅᖕᒪᑕ ᐃᓚᖏᑦ 

ᐃᓕᓐᓂᐊᖅᑎᖁᑎᐊᐃᓐᓄᒃᐳᑦ. ᑭᓯᐊᓂ 

ᐅᖃᕈᓐᓇᖅᑐᖓ ᐃᓄᒃᑎᑐᑦ, ᖃᓪᓗᓈᑎᑐᑦ, 

ᐅᐃᕖᑎᑐᑦ ᖃᓄᑐᐃᓐᓇᖅ ᐃᓕᓐᓂᐊᕐᕕᑦᑎᓐᓂ 

ᐊᑐᖅᑕᐅᔪᓐᓇᖅᑐᖅ. ᓄᖅᑲᖅᑎᑕᐅᔾᔮᓐᖏᑦᑐᑦ 

ᑖᒃᑯᐊ ᐅᖃᐅᓯᕐᒥᓂᒃ ᐊᑐᕈᒪᔪᐃᑦ ᑭᓯᐊᓂ 

ᖃᐅᔨᒪᓂᐊᖅᐳᒋᑦ ᐃᓛᒃ ᐃᓚᖏᑦ 

ᑐᑭᓯᐅᒪᖃᑦᑕᓐᖏᓐᓂᖏᓐᓂᒃ ᐅᖃᐅᓯᕐᒥᒃ 

ᓇᓕᐊᖑᒐᓗᐊᖅᐸᓪᓗᓐᓃᑦ.  

 

ᐅᕝᕙᓗᑭᐊᖅ ᑭᐅᑦᑎᐊᕋᓗᐊᖅᐸᕋ, ᑕᐃᒪᐃᓛᒃ 

ᐃᓕᓐᓂᐊᓐᓂᖅᐳᑦ ᒪᓕᒐᖅᐳᑦ ᒪᓕᒃᖢᒍ, 

ᒪᕐᕉᓕᖓᔪᓂᒃ ᐃᓕᓐᓂᐊᕈᓐᓇᒻᒪᑕ. ᑖᓐᓇ ᑕᕝᕙ 

ᒪᓕᒃᖢᒍ ᑭᓇᑐᐃᓐᓇᖅ 

ᓄᖅᑲᖅᑎᑕᐅᖃᑦᑕᕆᐊᖃᖏᑦᑐᖅ 

ᓇᓕᐊᓐᓄᑐᐃᓐᓇᖅ ᐅᖃᓪᓚᒃᑲᓗᐊᕈᓂ. 

ᑐᑭᓯᑦᑎᐊᕋᓗᐊᖅᐸᕋᓗᑭᐊᖅ ᐊᐱᖅᑯᑖ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. (ᑐᓵᔨᑎᒍᑦ) 

ᐃᓕᓐᓂᐊᖅᑐᓕᕆᔨᒃᑯᑦ ᐊᑐᐊᒐᓕᕆᔨᖏᑦ 

ᐸᓐᓇᐃᔨᖏᓪᓗ ᒪᓕᑐᐃᓐᓇᓪᓗᒋᑦ, ᒥᔅᑐ ᐋᖁᐊᖅ. 

 

ᐋᖁᐊᖅ (ᑐᓴᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒥᓂᔅᑕ ᐃᖅᑲᓇᐃᔭᖅᑎᑎᓪᓗ ᑐᓐᖓᓱᒋᑦᑎ. 

 

ᑕᐃᒪ ᒥᔅ ᐊᓐᓇᒃᑲᖅ ᐊᐱᖅᓱᖃᑦᑕᖅᑲᐅᒻᒪᑦ 

ᐅᐊᑦᑎᐊᕈ ᐸᐃᕆᕝᕖᑦ ᒥᔅᓵᓄᑦ. ᐊᐱᖅᓱᖅᑲᐅᒻᒪᑦ 

ᖃᑦᑎᐅᓕᒻᒪᖔᑕ ᐅᑕᖅᑭᔪᑦ ᐃᖃᓗᓐᓂ. 

ᐅᖅᓱᖅᑑᒥᓕᑭᐊᖅ ᐅᑕᖅᑭᔪᑦ ᐱᓯᒪᒋᕕᓯᐅᒃ 

ᐸᐃᕆᕕᔅᓴᒧᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑐ ᖁᐊᓴ. 
 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᓐᓇ ᓇᐄᓴᐅᑎᖓ ᐅᕙᓂᒻᒪᕆᐊᓐᓄᒃ 

ᑕᑯᔪᓐᓇᓐᖏᑕᕋᓗᐊᕋ ᐃᒻᒪᖄ ᐅᐊᑦᑎᐊᕈᐊ 

ᑕᑯᓂᐊᕋᒃᑯ ᖃᐅᔨᑦᑎᐊᓐᓂᐊᕋᑦᑕ.  

 

ᒫᓐᓇᐅᔪᖅ ᐃᒪᓐᓇ ᓄᓇᓖᑦ ᑕᒪᒃᑯᐊ ᐃᒪᓐᓇ 

ᐊᕕᒃᑐᑯᓘᔭᓪᓗᒋᑦ ᐱᓯᒪᓗᐊᓐᖏᓐᓇᑦᑕ ᑭᓯᐊᓂ 

ᐃᒪᓐᓇ ᐅᖃᕈᓐᓇᖅᐳᖓᓕ ᓄᓇᕗᑦᓕᒫᒥ 

ᑕᐅᑐᒃᑯᑦᑎᒍᑦ ᓄᓇᕗᑦᓕᒫᖅ, ᒫᓐᓇ 841-ᖑᖕᒪᑕ  

ᐊᑎᓐᓂᒃ ᐱᓯᒪᔪᒍᑦ 841-ᖑᖕᒪᑕ ᓄᓇᕗᑦᓕᒫᒥ. 

ᓄᓇᓕᖕᒧᑦ ᐊᑕᐅᓯᖕᒧᑦ ᑎᑎᕋᖅᓯᒪᓐᖏᑦᑐᒍᑦ 

ᑭᓯᐊᓂ ᓄᓇᕗᑦᓕᒫᖔᖅ ᑖᓐᓇ ᑕᐅᑐᒃᖢᑎᒍᑦ.  
 

ᑕᐃᒪ ᖃᐅᔨᒪᒐᑦᑕ ᐅᑯᐊ ᐸᐃᕆᕝᕕᖃᖅᑐᐃᑦ 

childcare facilities-ᖑᔪᐃᑦ 19-ᖑᖕᒪᑕ 

ᓄᓇᓕᖕᓂ. ᐊᒻᒪᓗ ᑭᓯᐊᓂ ᐅᕙᓂ ᑎᑎᕋᖅᓯᒪᔪᒃᑯᑦ 

ᒪᓕᒃᖢᖓ, ᐃᒃᐱᐊᕐᔪᒃ, ᑲᖏᖅᑐᒑᐱᒃ, ᐅᖅᓱᖅᑑᖅ, 

ᐃᒡᓗᓕᒃ ᑖᒃᑯᐊ daycares-ᓂᒃ ᓲᓪᓗ 

ᐱᑕᖃᓐᖏᑦᑐᐃᑦ ᒫᓐᓇᐅᔪᖅ ᑭᓯᐊᓂ preschools-

ᖃᖅᑐᐃᑦ. ᑕᐃᒪᓐᓇᐃᓕᖓᔪᑦ, ᐅᖅᓱᖅᑑᖅ 

ᒫᓐᓇᐅᔪᖅ ᐃᒻᒪᖄ ᓇᓗᓇᓐᖏᓚᖅ ᑕᐃᒪ 

ᐊᑎᖅᑕᖃᐅᖅᑐᒃᓴᐅᔫᒐᓗᐊᖅ 

ᐸᐃᕆᕕᒃᑖᕈᒪᔪᒃᓴᐅᖕᒥᖕᒪᑕ ᐃᒡᓗᓕᒃᑎᑐᑦ ᓲᓪᓗ. 

ᐃᒡᓗᓕᒃ ᑕᐃᒪ ᐸᐃᕆᕕᒃᑖᕋᓱᐃᓐᓇᕐᒪᑕ 

ᐊᑎᖃᐅᕌᓂᓕᖅᖢᑎᒡᓗ. 

ᑕᐃᒪᓐᓇᐃᑦᑐᒃᓴᐅᖕᒥᔫᒐᓗᐊᖅ. 
 

ᑭᓯᐊᓂ ᐅᖅᓱᖅᑑᕐᒧᑦ ᓇᐄᓴᐅᑎᓪᓚᕆᖕᓂᒃ 

ᐱᓯᒪᓐᖏᑦᑐᖓ. ᓄᓇᕗᑦᓕᒫᖅ ᑖᓐᓇ 

ᑕᐅᑐᖕᓂᖅᓴᐅᒐᑦᑎᒍᑦ ᒫᓐᓇ ᑭᓯᐊᓂ 

ᖃᐅᔨᑎᑦᑐᓐᓇᕋᔭᕐᒥᔭᕋᓕ ᐃᒻᒪᖄ 

ᖃᐅᔨᒋᐊᓪᓚᕆᓚᐅᖅᑎᓪᓗᒍ. ᐄ, ᑕᕝᕗᖓ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐋᖁᐊᖅ. 
 

ᐋᖁᐊᖅ (ᑐᓴᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐸᐃᕆᕕᔅᓴᐃᑦ ᐱᓪᓗᒋᑦ ᐃᓂᔅᓴᐃᑦ ᐃᓕᓴᕕᒻᒥ 

ᐅᖅᓱᖅᑑᒥ ᐸᐃᕆᕕᑦᑕᓕᐅᒐᓗᐊᖅ ᑭᓯᐊᓂ 

ᒪᑐᓯᒪᖃᑦᑕᖅᐸᓚᐅᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. (ᑐᓵᔨᒃᑯᑦ) ᖃᖓ 

ᐊᐅᓚᓕᓛᕐᒪᖔᑦ ᖃᐅᔨᒃᑲᐃᔪᓐᓇᖅᐲᑦ? ᒥᔅᑕ 

ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪ ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ 

ᓴᓇᖃᑎᖃᕈᒪᑦᑎᐊᖃᑦᑕᖅᑐᐃᑦ 

ᐸᐃᕆᕝᕕᓕᕆᔨᒃᑯᓐᓂ ᑭᓯᐊᓂ ᖃᐅᔨᒪᓂᐊᕆᕗᒍᑦ 

ᑖᒃᑯᐊ ᐸᐃᕆᕝᕕᓕᕆᔩᑦ societies status-

ᖃᑦᑎᐊᖃᓪᓗᑎᒃ ᑲᔪᓯᔪᓐᓇᕐᒥᖕᒪᑕ. ᒪᒥᐊᓇᖅ 

ᐅᖃᕈᓐᓇᓐᖏᓚᖓ ᒫᓐᓇ society status-ᖓ 

ᐃᓕᓴᕆᔭᐅᔾᔪᑎᖓ ᐱᐅᒍᓗᐊᕐᒪᖔᑦ ᐅᕝᕙᓘᓐᓃᑦ 

ᐃᓱᓕᓯᒪᖕᒪᖔᑦ. ᑖᓐᓇ ᖃᐅᔨᒪᓗᐊᓐᖏᑕᕋᓗᐊᕋ. 

 

ᑭᓯᐊᓂ ᐸᐃᕆᕝᕕᓕᕆᔨᖃᖦᖤᕐᓂᖅᐸᑕ daycare 

society ᐃᓛᒃ ᓴᓇᖃᑎᒋᔪᓐᓇᑦᑎᐊᓪᓚᕆᒃᑕᕗᑦ. 

ᐊᒡᓛᑦ ᐃᓕᓐᓂᐊᖅᑐᓕᕆᔨᑦ ᑖᒃᑯᐊ  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐸᐃᕆᕝᕕᓕᕆᓂᕐᒧᑦ ᓴᓇᔨᖃᑦᑎᐊᖅᑐᓐ, 

ᐃᑲᔪᖅᑕᐅᔪᓐᓇᑦᑎᐊᖅᑐᑦ ᑕᐃᒃᑯᐊ 

ᑲᔪᒋᐊᑦᑎᐊᕈᒪᒍᑎᒃ. ᐅᖃᕈᓐᓇᖏᑦᑐᖓ ᖃᑯᒍ 

ᒪᑐᐃᕋᔭᕐᒪᖔᑦ ᑭᓯᐊᓂ ᑕᐃᒃᑯᐊ ᑕᐃᒪ ᓄᓇᓕᖕᓂ 

ᑲᔪᓯᒋᐊᕈᒪᓕᕐᓂᖅᐸᑕ ᐅᕙᒍᓪᓕ ᑕᒡᕙ ᑮᓇᐅᔭᓂᒃ 

ᐊᐅᓚᔾᔪᑎᒃᓴᖏᓐᓂᒃ ᑐᓂᓯᔪᓐᓇᑲᐅᑎᒋᔪᓐᓇᕋᑦᑕ. 

ᑕᐃᒪᓐᓇᐃᓕᖓᔪᖅ, ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐋᖁᐊᖅ. 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᑦᑕᐅᖅ ᑭᐅᒐᕕᑦ ᐃ ᐸᐃᕆᕕᓕᕆᔨᓂᒃᑯᐊ 

ᑎᒥᖁᑎᓕᐅᒐᓗᐊᑦ ᑭᓯᐊᓂ 

ᐊᐅᓚᑕᐅᑲᒻᒪᖃᑦᑕᖅᓯᒪᖕᒪ ᓯᕗᓂᑦᑎᓐᓂ ᑕᐃᒪᓕ 

ᓄᑖᓂᒃ ᑮᓇᐅᔭᓂ ᕿᓂᕋᓱᓕᖅᑑᒐᓗᐊᑦ 

ᐊᑭᓖᔾᔪᑎᒃᓴᓂᒃ ᐊᑭᓕᒃᓴᓂ 

ᐊᑭᓕᒻᒪᐃᑦᑐᕆᓯᒪᔭᖏᓐᓄᑦ ᑕᐃᒪᓕ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐃᑲᔪᖅᑕᐅᒍᓐᓇᖄᑦ? 

ᐱᒋᐊᒃᑲᓐᓂᕋᓱᒃᑎᓪᓗᒋᑦ ᓄᑖᒥᒃ ᑎᒥᐅᔪᒥᒃ 

ᐱᒋᐊᖅᑎᑦᑎᒃᑲᓐᓂᕋᓱᒃᑎᓪᓗᒋᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

(ᑐᓵᔨᑎᒍᑦ) ᐅᖃᖅᑲᐅᒻᒥᒐᒪᐃᓛᒃ 

ᐃᓕᓐᓂᐊᖅᑐᓕᕆᔨᒃᑯᑦ ᐊᑐᐃᓐᓇᐅᖏᓐᓇᑎᐊᖅᑐᑦ 

ᐃᑲᔪᕈᓐᓇᖅᑐᑎᒃ ᖃᓄᐃᑦᑐᑐᐃᓐᓇᑦᑎᐊᓂᒃ 

ᑎᒥᐅᔪᐃᑦ ᓄᓇᓕᓐᓂ ᐱᒋᐊᖅᑎᑦᑎᔪᒪᔪᓂ 

ᐸᐃᕆᕕᒻᒥ ᑕᐃᒃᑯᐊ ᑎᒥᖁᑎᖏᑦ 

ᐃᓕᓴᕆᔭᐅᓯᒪᓂᖏᑦ ᓈᒻᒪᖏᓗᐊᖃᑕ ᑕᐃᒃᑯᐊ 

ᓄᑖᒥᒃ ᑎᒥᐅᔪᒥᒃ ᓴᖅᑮᒍᓐᓇᕐᒥᔪᑦ ᑕᐃᒪᓕ 

ᐱᒋᐊᑦᑕᑐᐊᖅᑲᑕ ᐱᒋᐊᕈᑎᒃᓴᓂ 

ᑮᓇᐅᔭᖃᖅᑎᒍᓐᓇᑎᐊᖅᑕᕗᑦ. ᑎᒥᐅᓗᑎᒃ 

ᐃᓕᓴᕆᔭᐅᓯᒪᑦᑎᐊᖃᑕ 

ᐊᐅᓚᑦᑎᐊᖃᑦᑕᖅᓯᒪᓗᑎᒃᓗ ᑕᐃᒪᐃᒍᓐᓇᖅᑕᕗᑦ 

ᑕᐃᓐᓇᓕ ᐅᖃᐅᓯᕆᕋᑖᖅᑕᐃᑦ 

ᐊᐅᓚᑦᑎᐊᖃᑦᑕᖏᑦᑐᒥᓂᐅᓗᓂ ᑎᒥᐅᓗᓂ ᓄᑖᒥᒃ 

ᐊᓯᖔᖓᓂᒃ ᓴᖅᑮᒍᓐᓇᕋᔭᖅᑐᓯ ᑎᒥᐅᔪᒥᒃ, 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐋᖁᐊᖅ 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, 

ᑕᒪᓐᓇ ᑐᓴᕈᒥᓇᖁᖅ. 

ᐃᓕᓐᓂᐊᖅᑎᖁᑎᖃᕋᑦᑕᐃᓛᒃ ᕿᑐᕐᖓᒥᓂᒃ 

ᐊᖏᕐᕋᖓᓄᑦ ᕿᒪᐃᓯᒪᖃᑦᑕᓲᓂᒃ. ᖁᕕᐊᓇᖅᑐᖅ  

ᑕᐃᒫᒃ 

ᐊᖏᕐᕋᕈᓐᓇᖅᑎᑕᐅᑲᐃᓐᓇᕈᓗᔭᖅᐸᑦᑐᐃᓂᑯᐊ 

ᐃᓕᓴᕐᓇᐅᒍᓗᐊᖅᑎᓪᓗᒍ ᐃᓕᓴᕐᕕᖕᒧᑦ 

ᐅᑎᕈᓐᓇᐸᒃᑭᓪᓗᑎᒃ 

ᐸᐃᕆᕕᑦᑕᖃᕆᐊᖃᖅᑐᕐᖏᓛᒃ ᐱᒻᒪᕆᐊᓗᔪᖅ. 

 

ᐊᓯᐊᓄᑦ ᓅᒋᐊᕐᓗᖓ, ᐃᓄᓐᓂ 

ᐃᖅᑲᓇᐃᔭᖅᑎᑦᑎᓂᕐᒥ ᐊᐱᖅᓱᖅᑕᐅᖃᑦᑕᕋᑖᕋᕕᑦ 

ᒪᓕᒐᓕᐅᖅᑎ ᔪᐊᓇᓯᒧᑦ ᐃᓕᓴᕕᒻᒥ ᐃᓱᒪᓕᕆᔩᑦ 

ᐃᑲᔪᖅᑏᑦ ᖃᓄᖅ ᐱᔪᓐᓇᐅᑎᖃᕆᐊᖃᕆᕙᑦ 

ᐃᓕᓴᕐᕕᖕᒥ ᐃᑲᔪᖅᑎᕈᕐᓂᐊᕐᓗᑎᒃ. ᐃᓱᒪᓕᕆᔨᒧᑦ, 

ᐱᔪᓐᓇᐅᑎᐅᔭᕆᐊᓕᐊᓗᓐᓂ ᐱᔭᕆᐊᖃᖅᐸᑉᐹᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᒃᑯᐊ ᐅᖃᐅᓯᕆᔭᖏᑦ ᑕᐃᒃᑯᐊ NTA-ᖑᖏᖦᖢᑎᒃ 

ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᑦ ᐊᔾᔨᒌᖏᒻᒥᖕᒪᑕ 

NEU-ᒦᖦᖤᖅᐳᑦ ᑕᐃᒃᑯᐊ ᐅᖃᐅᓯᕆᖅᑰᖅᑕᑎᑦ. 

ᑕᐃᒪ ᒫᓐᓇᓵᐸᓗᒃ ᐃᓕᓐᓂᐊᕌᓂᒃᑐᖃᓚᐅᕐᒥᖕᒪᑦ 

ᑕᒪᒃᑯᐊ ᐃᓕᓐᓂᐊᖅᑎᖁᑎᑦᑎᓐᓄᑦ ᐃᑲᔪᖅᑏᑦ 

counsellors ᑕᐃᒪᐃᑦᑐᓂᒃ 

ᐃᓕᓐᓂᐊᕌᓂᒃᑐᖃᖅᑐᐃᓐᓅᓵᓚᐅᕐᒪᑦ ᒫᓐᓇᓵᖅ 

ᑕᐃᒃᑯᐊ ᓂᕆᐅᒋᑦᑎᐊᓪᓚᕆᒃᑕᕗᑦ. 

ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᓐᓄᑦ 

ᐊᓯᖔᖏᓐᓄᑦ ᐃᓚᒋᔭᐅᖕᒪᑕ ᑖᒃᑯᐊ. 

 

ᑕᐃᒪᓕ ᐊᕐᕌᒍᒋᓵᖅᑕᑦᑎᓐᓂ ᑕᐃᒪ ᑕᒪᒃᑯᓄᖓ 

ᐃᓅᓯᓕᕆᓂᕐᒧᑦ ᓂᐊᖁᓕᕆᓂᕐᒧᑦ mental 

health, trauma ᑕᒪᒃᑯᓂᖓ ᑕᐃᒪ 

ᐃᓕᓐᓂᐊᖅᑎᑦᑎᕐᔪᐊᕌᓂᓵᓚᐅᕐᒥᒐᑦᑕ 

professional development-ᖃᕌᓃᓵᓚᐅᕋᑦᑕ, 

ᓂᕆᐅᑦᑎᐊᖅᑐᖓ ᑕᒪᒃᑯᐊ 

ᓴᖅᑭᔮᑦᑎᐊᕐᓂᐊᕐᓂᖏᓐᓂ ᐃᓕᓐᓂᐊᕐᕕᑦᑎᓐᓂ.  

 

ᑭᐅᒐᓗᐊᖅᐸᕋᓗᑭᐊᖅ ᐃᒃᓯᕙᐅᑖᖅ. 

ᑭᐅᑦᑎᐊᖏᓐᓂᕈᒃᑯ ᐆᒃᑐᕆᐊᒃᑲᓐᓂᕈᓐᓇᖅᐳᒍᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᐋᖁᐊᖅ. 
 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᓕᓐᓂᐊᕐᕕᖕᒥ ᐃᓅᓯᓕᕆᔨᐅᔪᑦ ᓱᕈᓯᕐᓂᒃ 

ᐸᖅᑮᓐᓇᐅᔭᖃᑦᑕᕐᒪᑕ 

ᐊᑲᐅᓐᖏᓕᐅᕈᑎᖃᖅᑎᓪᓗᒋᑦ ᕿᒪᖃᑦᑕᕐᒪᑕ. 

ᑕᐃᒪᓐᓇ ᐃᓕᓐᓂᐊᖅᓯᒪᔭᕇᕆᐊᖃᖅᑕᖓ 

ᐃᓕᓴᕆᔭᐅᔾᔪᑎᖃᕆᕙᑦ?  

ᐃᓕᓴᖅᓯᔪᓐᓇᕆᕙᑦ ᑖᓐᓇ ᓱᕈᓯᑯᓗᒃ 

ᐃᓕᓐᓂᐊᖅᑐᖅ ᐊᖏᕐᕋᒥ 

ᐊᑲᐅᓐᖏᓕᐅᕈᑎᖃᕐᒪᖔᑦ? ᐅᕝᕙᓘᓐᓃᑦ 

ᐃᓕᓐᓂᐊᖃᑎᒥᓂᒃ ᐊᑲᐅᓐᖏᓕᐅᕈᑎᖃᓕᕈᓂ. 

ᐃᓕᓐᓂᐊᖅᑎᑕᐅᕙ ᐃᓕᓴᖅᓯᔪᓐᓇᕐᓂᕐᒥᓂᒃ 

ᑕᐃᒪᓐᓇᐃᑦᑐᖃᖅᑎᓪᓗᒍ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖁᐊᓴ. 
 

ᐊᖓᔪᖅᑳᖅ ᐹᓪ ᑯᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ.  
 

(ᑐᓵᔨᑎᒍᑦ) ᐄ, ᑕᐃᒪᓐᓇ ᐱᔭᕆᐊᓖᑦ. 

ᑕᐃᒪᓐᓇᐃᓕᖓᔪᖅ. (ᑐᓵᔨᑎᒎᕈᓐᓃᖅᑐᖅ) ᑖᔅᓱᒥᖓ 

ᐊᐱᖅᑯᑎᖃᕈᕕᑦ ᐃᓕᑕᕆᔭᐅᑦᑎᐊᖃᑦᑕᖅᑐᑦ. 

(ᑐᓵᔨᑎᒍᑦ) ᐊᒻᒪᓗ 

ᐃᓕᓐᓂᐊᖅᑎᑕᐅᑦᑎᐊᖅᓯᒪᓪᓗᑎᒃ. ᑕᐃᒪᐃᒻᒪᑦ 

ᐃᓕᓐᓂᐊᖅᑎᑦᑎᓄᑦ ᐃᑲᔪᖅᑐᐃᔾᔪᑎᒋᔭᕗᑦ ᑕᐃᒃᑯᐊ 

ᐃᓅᓯᓕᕆᔩᑦ ᐊᔪᓐᖏᑦᑐᐊᓗᐃᑦ. 

ᐃᖅᑲᓇᐃᔭᖅᑎᓪᓗᒋᑦ ᐃᓕᓐᓂᐊᕐᕕᖁᑎᓕᒫᑦᑕ 

ᐃᓗᐊᓂ. ᐃᓕᓴᖅᓯᔪᓐᓇᖅᓯᑎᑕᐅᓯᒪᔪᑦ. 
 

ᐃᓕᓐᓂᐊᕕᓕᒫᕗᓪᓗ ᐱᖁᔭᖅᑎᒍᑦ 

ᐅᓂᒃᑳᓕᐅᖃᑦᑕᕆᐊᓖᑦ ᐱᖁᔭᐃᑦ ᒪᓕᒡᓗᒋᑦ 

ᑕᐃᒪᓐᓇ ᓯᖁᒥᑦᑎᔪᖃᕋᓱᒋᓯᓐᓈᒃᐸᑕ ᐱᖁᔭᕐᓂᒃ 

ᐃᖅᑲᓇᐃᔭᖅᑎᕗᑦ ᑕᐃᒃᑯᐊ ᐃᓗᓐᓇᖏᑦ 

ᐃᓕᓐᓂᐊᖅᑎᑕᐅᓯᒪᑦᑎᐊᖅᑐᑦ ᐃᖅᑲᓇᐃᔭᕐᓂᕐᒥᒃ 

ᑕᐃᒪᓐᓇ ᐃᓕᓐᓂᐊᖅᑎᓕᒫᑯᓗᒃᐳᑦ 

ᐸᖅᑭᔭᐅᑦᑎᐊᖁᓪᓗᒋᑦ ᐊᑦᑕᕐᓇᓐᖏᑦᑐᒦᖁᓪᓗᒋᑦ. 

ᑕᐃᑲᓃᖃᑦᑕᕐᒪᑕ ᖃᐅᑕᒫᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᒥᔅᑐ ᐋᖁᐊᖅ. 
 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᒃ ᑭᐅᒐᕕᑦ. ᑐᓵᓪᓗᒍ ᑕᒪᓐᓇ ᐱᒍᓱᒃᐸᑕ 

ᐃᓕᓐᓂᐊᖅᑎᓄᑦ ᐃᓅᓯᓕᕆᔨ ᐃᒃᐱᒍᓱᒃᐸᑦ 

ᐃᑲᔪᖅᑎᐅᔪᖅ ᑖᓐᓇ ᑲᒪᒋᔭᕆᐊᖃᖅᑕᖓᑕ 

ᐅᖓᑖᓄᐊᖅᐸᑦ ᑲᒪᒋᔪᓐᓇᓐᖏᑉᐸᒍ ᐃᓅᓯᓕᕆᔨᐅᑉ 

ᑖᓐᓇ ᐃᓕᓐᓂᐊᕐᕕᖕᒥ ᐃᓅᓯᓕᕆᔨ. 

ᐃᓕᓐᓂᐊᖅᑎᒥᒃ ᐃᓱᒪᓕᕆᔨᒃᑯᓐᓄᑦ 

ᑐᓯᓂᔪᓐᓇᖅᐸᑦ ᐃᓕᓐᓂᐊᖅᑎᒥᒃ? ᑖᓐᓇ 

ᑭᖑᓪᓕᖅᐹᕆᓂᐊᖅᑕᕋ ᐊᐱᖅᑯᑏᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖁᐊᓴ. 
 

ᐊᖓᔪᖅᑳᖅ ᐹᓪ ᖁᐊᓴ: ᐄ, ᑖᒃᑯᐊ 

ᐃᑲᔪᖅᑎᓪᓚᕆᐅᖃᑦᑕᕐᒪᑕ ᐃᓕᓐᓂᐊᕐᕕᑦᑎᓐᓂ 

ᑖᒃᑯᐊ ᓇᓗᓇᐃᔭᑦᑎᐊᖃᑦᑕᕆᐊᖃᖅᑐᑦ ᑕᒪᒃᑯᓂᖓ.  

ᐊᒻᒪᓗ ᑕᐃᒪᓐᓇᑦᑎᐊᖅ. ᐄᑦᑎᐊᖅ 

ᖃᐅᔨᒪᑦᑎᐊᕆᐊᖃᕐᒪᑕ (ᑐᓵᔨᑎᒍᑦ) ᓱᕈᓯᖅ 

ᐃᓕᓐᓂᐊᖅᑎᓘᓐᓃᑦ ᐃᓱᒪᒥᒍᑦ ᐃᓕᓴᕐᓗᒃᑐᖅ 

ᖃᐅᔨᔭᐅᒍᓂ ᐃᑲᔪᖅᑕᐅᔭᕆᐊᖃᕈᓂ. ᑭᓯᐊᓂᓕ 

ᑖᒃᑯᐊ ᕿᑐᕐᖓᖃᖅᑐᑦ ᑖᒃᑯᐊ 

ᖃᐅᔨᒪᑎᑕᐅᑦᑎᐊᕆᐊᖃᖅᑐᑦ. ᑖᒃᑯᐊ 

ᓯᕗᒧᐊᒃᑎᑦᑐᒪᔭᕗᑦ ᐊᖓᔪᖅᑳᕆᔭᐅᔪᑦ 

ᕿᑐᕐᖓᖃᖅᑐᐃᑦ, ᖃᐅᔨᒪᑦᑎᐊᖁᓪᓗᒋᑦ. ᑕᐃᒃᑯᐊ 

ᐃᓅᓯᓕᕆᔩᑦ ᐃᓕᓐᓂᐊᖅᑎᓄᑦ ᖃᐅᔨᒪᑦᑎᐊᕐᒪᑦ 

ᖃᓄᐃᓕᐅᕆᐊᒃᓴᖅ ᕿᑐᕐᖓᖃᖅᑐᓪᓗ 

ᑐᓴᖅᑎᑕᐅᓪᓗᑎᒃ ᐊᖏᖅᑳᕆᐊᓖᑦ. ᑖᓐᓇ 

ᐃᓱᒪᓕᕆᔨᒧᑦ ᑐᓂᔭᐅᓚᐅᓐᖏᓐᓂᖓᓂᒃ 

ᕿᑐᕐᖓᕆᔭᐅᔪᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐋᖁᐊᖅ. 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒥᔅᑕ ᓲᔪᖅ ᐅᖃᐅᓯᖃᐃᓐᓇᐅᔭᕐᒪᑦ 

ᒪᓕᒐᓕᐅᖅᑎᐅᖃᑎᒐ ᐃᓄᐃᑦ 

ᖃᐅᔨᒪᔭᑐᖃᖏᓐᓂᒃ. ᐄ, ᐃᓅᓯᓕᕆᔨᖏᑦ 

ᐃᓕᓐᓂᐊᖅᑎᓂ ᐃᑲᔪᖅᑏᑦ ᑖᒃᑯᐊ 

ᑐᒃᓯᕋᕈᓐᓇᕆᕙᑦ ᐃᓐᓇᑐᖃᕐᒥᑦ ᐃᑲᔪᖅᑕᐅᔪᒪᓗᑎᒃ 

ᓄᓇᓕᖕᓂ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᐄ, ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄᑦᑎᐊᖅ. ᑕᒪᓐᓇ ᐃᓕᓐᓂᐊᕐᓂᖅ 

ᓲᕐᓗ ᑐᓐᖓᕕᖃᕐᒪᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 

ᐊᒻᒪᓗ ᐃᓄᐃᑦ ᐃᓕᖅᑯᓯᐊᓂᒃ Inuit Societal 

Valuesᖑᓂᕋᖅᐸᒃᑕᕗᑦ ᑖᒃᑯᓂᖓ ᑐᓐᖓᕕᖃᕐᒪᑕ, 

ᐄ, ᑕᐃᒪᓐᓇᐃᖃᑦᑕᑦᑎᐊᕈᓐᓇᖅᑐᐃᑦ. 

ᐃᓄᒻᒪᕆᖕᓄᑦ ᐃᓐᓇᕐᓄᑦ 

ᐅᖃᐅᔾᔪᐃᖁᔨᖔᓕᕐᓂᖅᐸᑕ 

ᑕᐃᒪᓐᓇᐃᓕᐅᕈᓐᓇᑦᑎᐊᖅᑐᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᓕᓐᓂᐊᖅᑐᓕᕆᔨᒃᑯᑦ 

ᐊᑐᐊᒐᐃᑦ ᐸᕐᓇᐃᓂᕐᒧᓪᓗ. ᐊᑎᖁᑎᒃᑲ ᒪᓕᒃᖢᒋᑦ, 

ᒥᔅᑕ ᐃᓄᒃ. 

 

ᐃᓄᒃ: ᖁᔭᓐᓇᒦᒃ ᐱᕕᖃᖅᑎᒃᑲᓐᓂᕋᕕᖓ. 

ᑕᐃᔅᓱᒧᖓ ᐊᐱᖅᓲᑎᒋᖅᑲᐅᔭᑦᑎᓐᓄᑦ 

ᐅᑎᒃᑲᓐᓂᐊᕐᔪᒍᒪᓪᓗᖓ. 

ᑐᑭᓯᐅᒪᖃᑕᐅᑦᑎᐊᕈᒪᒧᑦᑕᐅᖅ. 

ᑐᑭᓯᐅᒪᓐᖏᑦᑐᑑᔪᖓᖃᐃ? ᐅᓐᓃᑦ.  

ᑕᐃᒪ ᓄᖅᑲᖅᑲᐅᒐᓐᓄᒃ ᒥᓂᔅᑕᓗ ᐅᖃᖃᑎᒌᒃᑐᓄᒃ 

ᑕᐃᒃᑯᐊ ᐃᓕᓐᓂᐊᕇᖃᑦᑕᖅᑐᑦ 

ᖃᐅᔨᓴᖅᑕᐅᓂᕆᖃᑦᑕᖅᑕᖏᓐᓄᑦ ᐅᖃᖃᑎᒌᑦᑐᓄᒃ 

ᐃᐅᓪᐴᑕᒥᐅᓂᒃ ᐊᑐᖃᑦᑕᖅᑐᓂᒃ. ᐅᖃᖅᖢᖓ, 

ᐅᓄᖅᑐᐋᓗᒃᑎᒍᑦ ᓄᓇᕗᒻᒥ ᐃᓱᒪᖃᖃᑦᑕᕋᑦᑕ 

ᐃᓕᓐᓂᐊᕇᕐᓂᕋᖅᑕᕗᑦ 

ᐱᔭᕇᖅᓯᒪᓐᖏᓗᐊᕐᓂᕋᖅᖢᑎᒍ 

ᐅᖃᓕᒫᕈᓐᓇᓐᖏᓗᐊᖃᑦᑕᖅᑐᑦ 

ᑎᑎᕋᕈᓐᓇᓐᖏᓗᐊᖃᑦᑕᖅᑐᑦ ᖁᑦᑎᖕᓂᖓ 12-ᒥ 

ᐱᔭᕇᖅᓯᔫᒐᓗᐊᑦ. 
 

ᐊᒻᒪᓗ ᐅᔾᔨᕈᓱᒃᖢᑕ ᐱᑕᖃᖅᑐᐊᓘᖃᑦᑕᕐᒥᔪᖅ 

ᐊᔪᓐᖏᑦᑎᐊᖅᑐᓂᒃ. ᑭᓯᐊᓂ 

ᐅᓄᓗᐊᖅᑐᐊᓘᖅᑰᔨᔪᑦ ᓲᕐᓗ ᖁᑦᑎᖕᓂᖓ 12-

ᒦᒐᔭᖅᑰᔨᓐᖏᑦᑎᐊᖅᑐᓂᒃ ᑎᑎᕋᐅᓯᖃᖃᑦᑕᕐᒪᑕ 

ᐊᒻᒪᓗ ᐅᖃᓪᓚᒍᓐᓇᐅᓯᖃᖅᖢᑎᑦ ᐊᒻᒪᓗ 

ᐅᖃᓕᒫᕈᓐᓇᐅᑎᖃᖅᖢᑎᒃ. 

ᑐᑭᓯᐅᒪᑦᑎᐊᓕᖅᖢᖓᐅᖅᑰᖅᖢᖓ ᐃᐅᓪᐴᑕᒥᐅᑦ 

ᐊᔾᔨᑦᑎᐊᖏᓐᓂᒃ 

ᖃᐅᔨᓴᖅᑕᐅᔾᔪᑎᒋᖃᑦᑕᖅᑕᖏᓐᓂᒃ ᐊᑐᖃᑦᑕᖅᑐᑦ. 

ᑕᐃᒪ ᐊᐱᕆᖅᑲᐅᒐᒪ, ᑕᐃᒪᖃᐃ ᐃᐅᓪᐴᑕᒥ 

ᑖᔅᓱᒥᖓ ᐊᔾᔨᑦᑎᐊᖓᓂᒃ ᐊᑐᖃᑦᑕᕐᒪᑕ 

ᑖᔅᓱᒥᖓᑦᑕᐅᖅ ᐃᓗᐊᓐᖏᔾᔪᑎᓕᐊᓘᖃᑦᑕᕆᕙᑦ 

ᑐᓴᐅᒪᔭᑦᑎᓐᓂ ᑕᑯᖃᑦᑕᑕᑦᑎᓐᓂᒃ? ᐊᔾᔨᒌᒥᒃ 

ᐱᓕᕆᒍᑎᑦ ᐊᔾᔨᒌᒥᒃ 

ᐃᓗᐊᓐᖏᓕᐅᕈᑎᖃᕋᔭᖅᑰᔨᒋᓪᓗᒋᑦ. ᒥᓂᔅᑕ 

ᑭᐅᖅᑲᐅᒐᕕᓐᖓ ᐅᖃᕈᓐᓇᓐᖏᓐᓇᕕᒡᒎᖅ ᓲᖃᐃᒻᒪ 

ᓄᓇᕗᓕᕆᔨᑐᐃᓐᓇᐅᒐᕕᑦ. ᐊᖏᖃᑎᒋᒋᒃᑭᑦ.  
 

ᑭᓯᐊᓂ ᐅᓈᓯᑦ ᑐᑭᓯᔪᓐᓃᖅᑕᕋ, ᐊᔾᔨᒌᑦᑎᐊᒥᒃ 

ᖃᐅᔨᓴᖅᑕᐅᔾᔪᑎᖃᖃᑦᑕᖅᐸᑕ, ᐅᖃᖅᓯᒪᓪᓗᑎᓪᓗ 

ᐊᔾᔨᒌᑦᑎᐊᒥᒃ ᖃᐅᔨᓴᖅᑕᐅᖃᑦᑕᖅᑐᖅ, 

ᑐᓴᕐᓇᖃᑦᑕᕆᕚ, ᐃᓱᒪᓇᓐᖑᐊᕋᔭᕐᒪᑦ 

ᐃᐅᓪᐴᑕᒥᑦᑕᐅᖅ ᑕᐃᒪ 

ᐃᓗᐊᓐᖏᓕᐅᕈᑎᓕᐊᓘᒋᕗᑦ ᑖᔅᓱᒥᖓ 

ᐊᔾᔨᒌᑦᑎᐊᒥᒃ ᖃᐅᔨᓴᖅᑕᐅᖃᑦᑕᕈᑎᒃ. ᖃᓄᕐᓕ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  
 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ.  
 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪ ᑕᒫᓃ ᓄᓇᕗᒻᒦᑎᓪᓗᑕ ᓄᓇᕗᑦ 

ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅ ᐅᖃᖅᓯᒪᒻᒪᑦ 

ᒪᕐᕉᓂᒡᒎᖅ ᐅᖃᐅᓯᕐᓂᒃ ᐃᓕᓴᐃᖃᑦᑕᕐᓂᖅ. 

ᐃᐅᓪᐴᑕᓕ Bilingual Education-ᖃᓐᖏᒻᒪᑦ.  

ᑕᕝᕘᓇ ᑕᕝᕙ ᐊᔾᔨᒌᖏᐊᕐᔪᖃᑦᑕᖅᐳᒍᑦ ᐃᒻᒪᖃ 

ᑕᕝᕘᓇ Bilingual-ᖑᓐᖏᒻᒪᑕᓕ. ᐅᕙᒍᑦ 

ᐃᓄᒃᑎᑐᓪᓗ ᖃᓪᓗᓈᑎᑐᓪᓗ ᑖᓐᓇ 

ᐃᓕᓐᓂᐊᕐᕕᑦᑎᓐᓂ ᐃᓕᓴᖅᑕᐅᖃᑦᑕᕆᐊᖃᕐᒪᑕ.  

ᐃᐅᓪᐴᑕᒥᓕ ᖃᓪᓗᓈᑎᑐᐃᓐᓇᐅᔪᒃᓴᐅᔪᖅ. 

ᐊᔾᔨᒋᓐᖏᐊᕐᔪᖕᓂᕗᑦ ᑕᕝᕘᓇᐅᖕᒪᑦ.  
 

ᐊᒻᒪᑦᑕᐅᖅ ᑕᐃᒪ, ᑖᒃᑯᐊ ᓄᓇᑦᓯᐊᖅ NWT 

ᑕᐃᒪᓐᓇᑦᑕᐅᖅ ᐃᐅᓪᐴᑕ ᐃᓕᓐᓂᐊᕈᑎᒥᒃ ᒪᓕᒃᑐᑦ, 

ᑖᒃᑯᐊ ᓄᓇᑦᓯᐊᕐᒥᐅᑕᐃᑦ. ᑕᐃᒪ ᑕᕝᕘᓇ ᑕᕝᕙ 

ᖁᑦᑎᖕᓂᖅ 12-ᖁᑎᕗᑦ ᐅᕝᕙᓘᓐᓃᑦ, ᐄ, 12-

ᖁᑎᕗᑦ ᒪᕐᕉᖕᓂᒃ ᐅᖃᐅᓯᖃᖅᖢᑎᒃ 

ᐃᓕᓐᓂᐊᕈᓯᖃᕐᒪ.ᑕ ᐃᐅᓪᐴᑕᒥᓕ 

ᖃᓪᓗᓈᑎᑐᑐᐃᓐᓇᐅᒃᔅᓴᐅᔪᖅ. ᑕᐃᒪᓐᓇ 

ᐊᔾᔨᒌᓐᖏᑦᑑᒐᓗᐊᑦ. ᑭᓯᐊᓂ ᑖᔅᓱᒥᖓᔅᓴᐃᓐᓇᖅ 

Exam ᐅᕝᕙᓘᓐᓃᑦ test-ᖑᓂᕋᖅᐸᓚᐅᖅᓯᒪᔭᕗᓪᓕ 

ᑕᐃᔅᓱᒪᓂᑲᓪᓚᒃ. ᑕᐃᒪᓐᓇ ᑕᒪᒃᑯᓂᖓ 

ᖃᐅᔨᓴᕈᑎᓂᒃ ᐊᑐᖃᑦᑕᖅᑐᒍᑦ. ᑖᒃᑯᐊ 

ᓄᓇᑦᓯᐊᕐᒥᐅᑎᑐᑦ ᑕᐃᒪᓐᓇ. ᐃᒻᒪᖃ ᑖᒃᑯᐊ 

ᖃᐅᔨᒋᐊᕈᓐᓇᕋᔭᕐᒥᔭᕗᓪᓕ ᓄᓇᑦᓯᐊᕐᒥᐅᑦ 

ᖃᓄᐃᓕᖓᓪᓚᕆᖕᒪᖔᑕ.  
 

ᑭᓯᐊᓂ ᐅᓇᕼᐋᒃ ᐱᔾᔪᑕᐅᖃᑦᑕᕐᒥᖕᒪᑦ 

ᖃᐅᔨᒪᓂᐊᖅᐳᒍᑦ, 

ᐃᓕᓐᓂᐊᕆᐊᖏᓐᓇᖃᑦᑕᕆᐊᖃᕋᓗᐊᕐᒪᑕ 

ᐃᓕᓐᓂᐊᖅᑐᖁᑎᐊᐃᓐᓄᒃᐳᑦ ᖃᐅᑕᒫᑦ ᐃᓛᒃ 

ᐋᓐᓂᐊᓐᖏᑐᐊᕈᑎᒃ 

ᐃᓕᓐᓂᐊᕆᐊᖁᖃᑦᑕᑦᑎᐊᓪᓚᕆᒃᑕᕗᑦ 

ᐅᖃᓕᒫᕆᐅᖅᓴᒃᑲᓐᓂᕐᓗᑎᒡᓗ 

ᑎᑎᕋᕆᐅᖅᓴᒃᑲᓐᓂᕐᓗᑎᒡᓗ ᑕᒪᒃᑯᓂᖓ 

ᐊᑐᒃᑲᓐᓂᕈᓐᓇᕐᒪᑕ. ᑕᕝᕘᓇ ᑭᓯᐊᓂ 

ᐅᖃᕈᓐᓇᖅᐳᖓ ᐊᔭᐅᖅᑐᕋᓱᑦᑎᐊᖅᐸᓪᓗᑕᓕ 

ᑭᓯᐊᓂ ᐊᖓᔪᖅᑳᕆᔭᐅᔪᓂᒃ 

ᐃᓕᓐᓂᐊᑦᑎᐊᖁᔨᑦᑎᐊᕈᑦᑕ. ᐊᖏᖃᑎᒋᑦᑎᐊᖅᑕᕋ 

ᒪᓕᒐᓕᐅᖅᑎᐅᖃᑎᒐ. ᑕᒪᕐᒥᐊᓗᒃ 

ᑕᐃᒪᓐᓇᐃᖏᒻᒪᑕ. ᐃᓚᖏᑦ 

ᐊᔪᓐᖏᑦᑎᐊᕐᔪᐊᖃᑦᑕᖅᑐᐃᑦ ᑕᑯᖃᑦᑕᖅᓯᒪᔭᕗᑦ 

ᒪᒃᑯᒃᑐᖁᑎᕗᑦ. ᑕᐃᒪᓐᓇᑦᑎᐊᖅᑕᐅᖅ ᑕᒪᕐᒥᓕᒫᖅ 

ᐊᔪᓐᖏᑦᑐᓐᓇᑦᑎᐊᕐᒥᖕᒪᑕ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  
 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐃᓄᒃ.  
 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᕐᕉᖕᓂᒃ 

ᐅᖃᐅᓰᖕᓂᒃ ᐃᓕᓐᓂᐊᖅᑎᑦᑎᒐᑦᑕ ᓄᓇᕗᒻᒥ 

ᐊᒻᒪᓗ ᓄᓇᑦᑎᐊᕐᒥᐅᑦ ᖃᐅᔨᒪᖕᒪᖔᑕ 

ᐃᓱᒫᓗᒋᓐᖏᑦᑎᐊᖅᑕᒃᑲ. ᐊᒃᓱᐊᓗᒃ 

ᓄᓇᕗᑦᑖᕈᒪᓚᐅᖅᓯᒪᒐᔅᓯ ᓇᖕᒥᓂᖅ 

ᐋᖅᑭᒃᓱᐃᔪᓐᓇᖅᑐᐊᐃᓐᓅᖃᑦᑕᕐᓂᐊᕋᑦᑕ. 

ᐃᓱᒫᓗᒋᓐᖏᑎᐊᖅᑕᒃᑲ ᓄᓇᑦᑎᐊᕐᒥᐅᑦ 

ᖃᓄᐃᓕᖓᒐᓗᐊᕐᒪᖔᑕ. ᖁᔭᓐᓇᒦᒃ  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓄᓇᕗᑦᑖᕈᒪᓚᐅᖅᓯᒪᒐᔅᓯ ᓇᖕᒥᓂᖅ 

ᐋᖅᑭᒃᓱᐃᕙᓪᓕᐊᖃᑦᑕᕐᓂᐊᕋᑦᑕ.  

 

ᑖᓐᓇ ᒪᕐᕉᖕᓂᒃ ᐅᖃᐅᓯᖃᕐᓗᓂ 

ᐃᓕᓐᓂᐊᖅᑎᑦᑎᓂᖅ, ᐅᖃᓐᖏᒃᑲᓗᐊᖅᐲᑦ 

ᓱᒃᑲᐃᑎᑦᑎᔪᖅ ᐃᓕᓐᓂᐊᖅᑎᖁᑎᑦᑎᓐᓂᒃ, 

ᐅᕝᕙᓘᓐᓃᑦ ᑕᐃᒪᓐᓇ ᐅᖃᖅᐱᑦ? ᓱᖁᑕᐅᓐᖏᑦᑐᖅ 

ᓇᓕᐊᖕᓄᑐᐃᓐᓇᖅ ᐅᖃᕈᕕᑦ. 

ᐃᓱᒪᖃᐃᓐᓇᔭᒃᑲᓗᐊᕋᒪ ᒪᕐᕉᖕᓂᒃ 

ᐃᓕᓐᓂᐊᖅᑎᑦᑎᒐᓗᐊᕈᑦᑕ ᐅᖃᐅᓯᓕᖕᓄ ᒪᕐᕉᖕᓄᒃ 

ᐊᑕᐅᓯᕐᒧᑦ ᐅᖃᐅᓯᓕᖕᒧᑦ 

ᐃᓕᓐᓂᐊᖅᑎᑦᑎᒐᓗᐊᕈᑦᑕ ᐊᑕᐅᓯᕐᒥᒃ 

ᖃᐅᔨᓴᖅᑕᐅᔾᔪᑎᖃᖅᐸᑕ Exam 

ᒪᓕᒐᖃᖅᑐᒃᓴᐅᕗᖅ. ᑕᐃᓐᓇ ᐃᒪᓐᓇ %-ᒥᒃ 

ᐱᔭᕇᖅᓯᒪᓗᓯ ᑭᓯᐊᓂ ᐱᔭᕇᕐᓂᕋᖅᑕᐅᔪᓐᓇᖅᑐᑦ. 

ᐄᖑᔪᒃᓴᐅᕗᖅ. ᐄᖑᓇᔭᖅᑰᔨᒋᔭᕋᓖ. ᓲᕐᓗ 40%-

ᖃᕐᓗᖓ ᖄᖏᖅᑎᑕᐅᑦᑕᐃᓕᓚᖓᑐᖅ.  

 

ᑕᐃᒪ ᐃᐅᓪᐴᑕᒥ ᐊᑕᐅᓯᕐᒥᒎᖅ ᐅᖃᐅᓯᖃᕐᒪᑕ 

ᐅᕙᒍ ᒪᕐᕉᖕᓂᒃ ᐃᒻᒪᖃ, ᑕᐃᒪᐃᒃᑲᓗᐊᖅᑎᓪᓗᒍ 

ᖃᐅᔨᓴᖅᑕᐅᔾᔪᑎᕗᑦ ᑖᓐᓇᑦᑕᐃᓐᓇᐅᓪᓗᓂ. 

ᖃᓄᐃᒻᒪᓪᓕ ᑕᐃᓐᓇ ᒪᓕᒐᖃᖅᑎᓪᓗᒍ ᓲᕐᓗ 

ᑎᑭᐅᑎᓯᒪᖅᑰᔨᓐᖏᑦᑑᒐᓗᐊᑦ ᐱᔭᕇᖃᑦᑕᖅᐸᑦ? 

ᖃᓄᖅ? ᐅᓚᕕᓗᐊᓪᓚᕆᒫᓯᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᓂᔅᑐ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐄ, ᑖᔅᓱᒥᖓ ᒪᓕᒐᓕᐅᖅᑎᐅᖃᑎᒐ 

ᑐᑭᓯᔪᒪᑦᑎᐊᕐᓂᖓ ᖁᕕᐊᒋᑦᑎᐊᖅᐸᕋ. ᑖᓐᓇ 

ᑖᓐᓇᐃᓛᒃ ᒪᓕᒐᖅᐳᑦ ᐊᓯᔾᔨᓚᐅᖅᑳᖅᑎᓐᓇᒍ 

ᑕᐃᒪᓐᓇ ᐃᐅᓪᐴᑕᒦᓐᓇᑦᑕ ᐃᐅᓪᐴᑕ 

ᐃᓕᓐᓂᐊᕈᑎᓂᒃ ᒪᓕᒃᑲᑦᑕ ᐊᒻᒪ ᑖᒃᑯᐊ 

ᐅᖃᐅᓯᕆᐊᕐᔪᖅᑰᖅᑲᐅᔭᒃᑲ ᐅᑯᐊ 30% 70% 

ᐅᑯᐊ ᒪᕐᕉᓕᖓᖕᒪᑎᒃ ᖃᓄᖅ ᑖᒃᑯᐊ 

ᖃᐅᔨᓴᕈᑎᐅᖕᒪᑎᒃ. ᐃᓚᖓ ᓄᓇᕗᒻᒧᑦ 

ᐊᒃᑐᐊᓂᖅᓴᐅᖦᖤᖅᐳᖅ ᐃᓚᖓ ᐃᐅᓪᐴᑕᒧᑦ.  

 

ᐃᒻᒪᖃ ᖃᓄᐃᒃᓴᖏᒃᑯᕕᑦ, ᐃᒃᓯᕙᐅᑖᖅ, ᑖᓐᓇ 

ᐃᓗᐊᓃᓪᓚᕆᒃᑐᑯᓗᐃᑦ ᓇᐃᑦᑑᒐᓗᐊᕐᒥᒃ ᑖᓐᓇ 

ᑐᖏᓕᕋ ᑖᔅᓱᒪ ᐊᐱᖅᑯᑖᓂᒃ ᐃᓚᒋᐊᒃᑲᓐᓂᕈᑎᒥᒃ 

ᑭᐅᒋᐊᖁᑐᐃᓐᓇᕋᓗᐊᖅᑕᕋ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅ ᐅᒃᐱᒃ.  

 

ᐅᒃᐱᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ 

ᐅᖃᐅᓯᕆᖅᑲᐅᔭᖏᑦ ᒥᓂᔅᑕ 70 ᐳᓴᓐᑎ ᐊᒻᒪ 30 

ᐳᓴᓐᑎ. ᑖᒃᑯᐊ ᒪᓕᑐᐃᓐᓇᕋᑦᑎᒍ ᐃᐅᓪᐴᑕᐅᑉ 

ᐊᑐᓲᕆᔭᖓᓐᓂᒃ. ᓯᕗᓪᓕᕐᒥᒃ 

ᐊᑐᖅᐸᓚᐅᖅᓯᒪᒐᓗᐊᕋᑦᑎᒍ ᑖᒃᑯᐊ 

ᑎᑎᕋᖅᑕᐅᓂᖏᑦ Exams 50 ᐳᓴᓐᑎᐅᓪᓗᑎᒃ 

ᐊᒻᒪ ᐃᓕᓐᓂᐊᕐᕕᒻᒥ ᐊᕐᕌᒍᓕᒫᖅ 

ᐃᓕᓐᓂᐊᖅᑕᒥᓂᖏᑦ ᑎᑎᕋᖃᑦᑕᖅᑕᒥᓂᒃ ᒪᑯᐊ 

ᐃᓕᓐᓂᐊᕐᕕᐅᑉ ᐃᓗᐊᓂ ᐱᔭᕇᕆᐊᖃᖅᑕᖏᑦ 50 

ᐳᓴᓐᑎᐅᖃᑦᑕᓚᐅᖅᑐᑦ. ᐃᐅᓪᐴᑕ 

ᐊᕐᕌᓂᐅᓚᐅᖅᑐᖅ ᐊᓯᔾᔩᓚᐅᖅᓯᒪᒻᒪᑕ ᖃᓄᖅ 

ᖃᐅᔨᓴᖃᕐᓂᖃᖃᑦᑕᓂᐊᕐᒪᖔᑕ 

ᐃᓕᓐᓂᐊᖅᑎᖁᑎᒥᓂᒃ ᒪᓕᔅᓴᑐᐃᓐᓇᓚᐅᖅᓯᒪᒐᑦᑕ 

ᓇᒻᒥᓂᖅ ᖃᐅᔨᒪᒐᑦᑕ ᓄᓇᕘᖑᓪᓗᑕ 

ᓴᖅᑭᑦᑎᔪᓐᓇᖏᓐᓇᑦᑕ ᑖᒃᑯᓂᖓ Exam-

ᖑᒐᔭᖅᑐᓂᒃ ᐃᓕᓴᕆᔭᐅᔪᓐᓇᖅᑐᓂᒃ 

ᓯᓚᑦᑐᓴᕐᕕᓐᓂᒃ. ᑕᐃᒪᓐᓇ ᐱᔾᔪᑎᖃᓗᐊᖅᑐᒍᑦ 

ᒪᓕᔅᓴᐃᓐᓇᖅᐳᒍᑦ ᐃᐅᓪᐴᑕᐅᑉ ᐊᑐᖅᐸᑦᑕᖏᓐᓄᑦ.  

 

ᑖᓐᓇ 70 ᐳᓴᓐ ᑐᑭᓕᐅᑎᓐᖑᐊᕐᓗᒍ, ᐊᕐᕌᒍᓕᒫᒥ 

ᐃᓕᓐᓂᐊᖅᑐᖅ ᐊᒻᒪ ᐃᓕᓴᐃᔨ ᐋᖅᑭᓱᐃᔪᓐᓇᕐᒪᑦ 

ᑭᓱᓂᒃ ᐃᓕᓐᓂᐊᖅᑕᐅᓂᐊᖅᑐᓂᒃ ᓲᕐᓗ ᑕᖅᑭᓂᒃ 

9-ᖑᔪᓂᒃ ᑕᖅᑭᑕᒫᖃᐃ ᐃᒻᒪᖃ 

ᖃᐅᔨᓴᖅᑕᐅᓂᖃᖃᑦᑕᕐᓗᑎᑦ Test ᐅᕝᕙᓘᓐᓃᑦ 

ᐊᐱᖅᑯᑎᓂᒃ ᐱᓕᕆᐊᑦ ᐃᓕᓐᓂᐊᕐᕕᐅᑉ ᐃᓗᐊᓂ 

ᐱᔭᕇᖅᑕᐅᔭᕆᐊᖃᖅᑐᓂᒃ ᒪᑯᐊᓗ ᕿᒥᕐᕈᐊᒐᐃᑦ 

ᐅᖃᓕᒫᖅᑕᐅᔭᕆᐊᖃᖅᑐᑦ ᓇᓗᓇᐃᕆᔪᓐᓇᕐᒪᑕ 

ᖃᓄᖅ. ᑖᓐᓇ 70 ᐳᓴᓐᑎᖑᔪᖅ ᑎᑎᕋᖅᓯᒪᓂᖓ 

ᓴᓇᔭᐅᓯᒪᓂᐊᕐᒪᖔᖅ. 

 

ᑕᐃᒪ ᐅᖃᖅᑲᐅᒐᕕᑦ ᑖᓐᓇ ᐃᓕᓐᓂᐊᖅᑐᖅ 

ᑎᑎᕋᖅᑐᒥᓂᐅᓪᓗᓂ exam-ᒥᒃ 40 

ᐳᓴᓐᑎᑐᐃᓐᓇᕐᒥ ᖄᒌᒐᓗᐊᕈᓂ ᖃᓄᖅ ᑖᓐᓇ 

ᑲᒪᒋᔭᐅᒐᔭᕐᒪᖔᖅ 40 ᐳᓴᓐᑎᑖᑐᐃᓐᓇᕋᓗᐊᕈᓂ 

ᓲᕐᓗ 30 ᐳᓴᓐᑎᐅᓂᖓᑦ ᑕᕝᕙᖓᑦ 40 ᐳᓴᓐᑎᒥ 

ᐲᖅᑕᐅᒐᔭᖅᑐᖅ ᓇᓗᓇᐃᖅᑕᐅᓗᓂ ᑕᕝᕙ ᐃᒪᓐᓇ 

ᑎᑎᕋᖅᑕᐅᓯᒪᓂᖃᕋᔭᖅᐳᖅ 30 ᐳᓴᓐᑎᒧᑦ ᐃᒪᓐᓇ 

ᐱᖃᖃᑦᑕᖅᑐᑦ. ᐃᓕᓐᓂᐊᖅᑐᖅ 85 ᐳᓴᓐᑎᒥ 

ᐱᒐᓗᐊᕈᓂ test exam mark-ᖃᕋᓗᐊᖓ 30 

ᐳᓴᓐᑎᑐᐃᓐᓇᑯᓗᖕᒥ  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᒃᓴᐅᓯᖃᕋᔭᖅᑐᖅ ᑎᑎᕋᖅᓯᒪᓂᖓᓄᑦ. 

ᑐᑭᓯᓇᖏᓚᖓᓗᑭᐊᖅ. 

 

(ᑐᓵᔨᑎᒍᑦ) ᐃᓕᓐᓂᐊᕐᕕᖕᒥ ᐋᖅᑭᒃᑕᐅᖃᑦᑕᖅᑐᖅ 

70 ᐳᓴᓐ - 85 ᐳᓴᓐᑎᐅᑉᐸᑦ ᑕᕝᕙᖓᑦ 30 

ᐳᓴᓐᑎᒥ ᐱᕕᐅᒐᔭᖅᑐᖅ ᐊᒻᒪ ᓲᕐᓗ 50 

ᐳᓴᓐᑎᑖᕐᓂᖅᐸᑦ 70 ᐳᓴᓐᑎᖑᒐᔭᖅᑐᖅ 

ᖃᐅᔨᓴᖅᑕᐅᔾᔪᑎᖏᑦ ᑕᑯᓐᓇᕐᓗᒋᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ ᖁᐊᓴ 

ᖃᐅᔨᒪᒋᕖᑦ 1 + 1 = 3? ᑕᐃᒪᓐᓇ ᓈᓴᐃᓲᖑᒐᒪ. 

ᓈᓴᐅᓯᕆᔨᐅᖏᓗᐊᕐᓂᑯᒧᑦ. ᓇᓗᓕᑦᑎᐊᖅᑐᖓ. 

ᑖᒃᑯᐊ ᓈᓴᐅᑏᑦ ᐅᓂᒃᑳᖅᑕᓯ ᑐᑭᖃᑦᑎᐊᖅᑐᒃᓴᐅᔪᑦ 

ᐅᕙᖓ ᑐᑭᓯᓐᖏᑐᐃᓐᓇᖅᑐᖓ. 

 

ᑭᓯᐊᓂ ᐅᓪᓘᑉ ᓄᕐᖑᐊᓂ ᖃᐅᔨᒪᔪᒪᑐᐃᓐᓇᖅᑐᖓ 

ᓈᓴᐅᑎ ᖃᓄᖅ ᐋᖅᑭᒃᓯᒪᒐᓗᐊᖅᐸᑕ 

ᖃᓄᑐᐃᓐᓇᖅ ᐋᖅᑭᒃᑕᐅᒍᓗᐊᖅᐸᑕ 

ᐃᓕᓐᓂᐊᖅᑎᖁᑎᕗᑦ ᐃᓕᓐᓂᐊᕇᕈᓂ ᒍᕋᐃᑦ 12-

ᒥᑦ ᐊᔾᔨᐸᓗᐊᓂᒃ ᐅᖃᓕᒫᕈᓐᓇᕐᓂᐊᖅᐸ 

ᑎᑎᕋᕈᓐᓇᕐᓂᐊᖅᐸ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᐃ, ᖁᔭᓐᓇᒦᒃ, 

ᐃᒃᓯᕙᐅᑖᖅ.  ᐄᖑᓪᓗᐊᖅᑐᖅ. ᐄᖑᒋᐊᖃᖅᑐᖅ, 

ᐄᖑᒋᐊᖃᖅᑑᒍᓗᐊᖅ. ᐃ, ᑕᒪᒃᑯᐊᑦᑕᐅᖅ 

ᐊᑐᓂᑦᑕᐅᖅ ᐃᓕᓐᓂᐊᖅᑐᑯᓗᐃᑦ 

ᐊᔪᖏᓕᕇᖕᒥᖕᒪᑕ ᑕᒪᓐᓇᐃᒻᒪᑕ ᓇᓂᑐᐃᓐᓇᐅᔪᖅ 

ᓴᓇᕝᕕᖕᒥᓘᓐᓃᑦ. ᐊᒡᓛᑦ ᐃᓕᓐᓂᐊᕐᕕᑦᑎᓐᓂᓗ 

ᑕᐃᒪᐃᓐᓇᐃᑐᐃᓐᓇᕐᒪᑦ ᑭᓯᐊᓂ ᐄ, ᑖᒃᑯᐊ 

ᑕᐃᒪᓐᓇᐃᒋᐊᖃᓪᓚᕆᒃᑑᒐᓗᐊᑦ.  

 

ᐆᒥᖓ ᐃᓚᒋᐊᒃᑲᓐᓂᐊᕐᔪᒍᒪᑐᐃᓐᓇᓕᖅᑐᖓ ᑕᐃᒪ 

ᑖᒃᑯᐊ ᐊᓪᐴᑕ ᐃᓕᓐᓂᐊᒐᒃᓴᐅᔪᖁᑎᖏᓐᓂ 

ᐊᑐᖃᑦᑕᕐᓂᕋᕋᑦᑕ ᐊᑐᖅᖢᑎᒍᓪᓗ ᑕᐃᒪ ᐊᕐᕌᓂ, 

ᔭᓗᓇᐃᒥ ᑖᒃᑯᐊ ᓄᓇᑦᓯᐊᑉ 

ᐃᓕᓐᓂᐊᖅᑐᖁᑎᖏᑦᑕ ᐃᓕᓐᓂᐊᖅᑐᓕᕆᔨᖏᑦᑕ  

ᒥᓂᔅᑕᖓ ᑲᑎᖃᑎᒋᓚᐅᖅᓯᒪᒐᑦᑎᒍᑦ ᐊᒻᒪ  

ᐊᓪᐴᑕᒥᐅᑕᖅ ᑕᐃᑲᓂ ᑲᑎᓯᒪᓪᓗᑕ 

ᐊᖏᖃᑎᒌᓕᓚᐅᖅᓯᒪᒐᑦᑕ ᐊᓪᐴᑕᒎᖅ ᓄᑖᕐᒥᒃ 

ᐃᓕᓐᓂᐊᖅᑕᐅᔪᒃᓴᖁᑎᖏᓐᓂᒃ 

ᖁᒥᕐᕈᐊᖅᐸᓪᓕᐊᒍᒪᓕᕐᒪᑦ, ᐅᕙᒍᑦᑕ ᑕᕝᕙ 

ᓯᕗᓪᓕᖅᐹᑦᑎᐊᒥ ᐃᓚᐅᓪᓚᕆᖕᓂᐊᓕᑕᐃᓐᓇᖅᑐᒍᑦ 

ᑕᐃᑰᓇ ᓂᕆᐅᒃᑐᖓ ᓲᕐᓗ ᑖᓐᓇ ᐃᓕᓐᓂᐊᕈᓯᕗᑦ 

ᖃᓄᖅ ᐊᓪᐴᑕ 

ᐃᓕᓐᓂᐊᖅᑕᐅᔭᕆᐊᖃᖅᑐᖁᑎᒋᕙᒃᑕᖏᑦ 

ᐅᕙᑦᑎᓐᓄᑦ ᑐᕌᖓᓂᖅᓴᓪᓚᕆᐅᔪᒥᒃ ᑕᑯᓛᖅᑐᒍᑦ. 

 

ᑖᓐᓇ ᑕᕝᕙ ᐱᓕᕆᔭᐅᕙᓪᓕᐊᖑᔭᖅᑐᖅ ᑖᒃᑯᓇᖓᑦ 

ᐱᖓᓲᔪᓂᒃ ᓄᓇᑦᓯᐊᖅ, ᓄᓇᕗᑦ ᐊᒻᒪ ᐊᓪᐴᑕ. 

ᑕᐃᒪᐃᓛᒃ, ᓂᕆᐅᒋᑐᐃᓐᓇᖅᑕᕋ 

ᓴᓇᖃᑎᒋᓛᕐᓂᐊᕐᓂᑦᑎᓐᓂᑦ ᑖᒃᑯᐊ ᐊᓪᐴᑕᒥᐅᑕᑦ 

ᐃᓕᓐᓂᐊᕈᓯᖅ ᐊᓯᔾᔨᖅᐸᓪᓕᐊᓂᐊᓕᖅᑎᓪᓗᒍ 

ᓂᕆᐅᑦᑎᐊᖅᑐᖓ ᐱᐅᓂᖅᓴᒥᒃ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᓄᑖᖅ 

ᐃᓕᓐᓂᐊᕈᑎᒃᓴᓕᐅᖅᑕᐅᔪᒪᔪᖅ ᐊᓪᐴᑕᒥ 

ᐃᓗᓕᖃᕐᓂᖅᓴᐅᓕᕐᓗᓂ ᑕᑯᔪᒪᔭᑦᑎᓐᓂᒃ? ᓄᓇᕗᑦ 

ᒐᕙᒪᖓ ᐃᓕᓐᓂᐊᖅᑐᓕᕆᓂᕐᒧᑦ ᑕᑯᔪᒪᔭᖓᓂᒃ? 

ᐊᒻᒪᓗ ᑖᓐᓇ ᐃᓕᓐᓂᐊᕈᑎᒃᓴᖅ ᐊᓪᐴᑕᒥ 

ᐊᑐᖅᑕᐅᓕᕐᓗᓂ ᓄᓇᕗᒻᒥᓗ ᐊᔾᔨᒌᑦᑎᐊᒥᒃ? 

ᑕᐃᒪᓐᓇ ᑐᑭᓯᕗᖔ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᓐᓇ ᐱᓕᕆᓇᓱᐊᕐᓂᐊᖅᑐᕗᓂᓛᒃ ᐆᒥᖓ 

ᑐᑭᖃᓗᐊᓪᓚᕆᓚᐅᖅᑐᖅ ᐊᒻᒪ 

ᓇᓗᓇᐃᕐᕕᒋᑦᑎᐊᖅᖢᑎᒍᑦ ᑖᒃᑯᐊ ᓄᓇᕗᑦᒥᐅᑕᐃᑦ 

ᐃᓚᐅᓕᖅᐸᑕ ᖃᓄᖅ ᐋᖅᑭᒃᓱᖅᑕᐅᕙᓪᓕᐊᓂᖓ 

ᒪᓕᒡᓗᒍ, ᑖᓐᓇ ᐃᓕᓐᓂᐊᕈᓯᐅᓂᐊᖅᑐᖅ 

ᐃᓅᓂᑦᑎᓐᓂᒃ ᐊᒻᒪᓗ 

ᐅᑭᐅᖅᑕᖅᑐᕐᒥᐅᑕᐅᓂᑦᑎᓐᓂᒃ ᑖᓐᓇ 

ᐃᓕᑕᖅᓯᑎᑦᑎᒪᑦᑎᐊᕐᓂᖅᓴᐅᒋᐊᖃᕐᓂᐊᖅᑐᖅ 

ᐃᓕᓐᓂᐊᕐᕕᑦᑎᓐᓂ. 

ᒫᓐᓇ ᐋᓪᐴᑕ ᐃᓕᓂᐊᕈᑎᒃᓴᐅᖕᒪᑦ ᒪᐅᖓ 

ᓄᓇᕗᒻᒧᑦ. ᐃᓛᓐᓂᒃ 

ᑐᕌᖓᓗᐊᒻᒪᕆᐊᓗᖅᑰᔨᓐᖏᑦᑐᒥᒃ ᐱᑕᖃᖃᑦᑕᕐᒪᑦ, 

ᑭᓯᐊᓂ ᑕᕝᕙᓂ ᐋᖅᑭᒃᓱᐃᔪᒪᓛᖅᑐᒍᓂᓛᒃ 

ᓄᓇᕗᑦᒥᐅᑕᐅᑎᓪᓗᑕ ᐃᓅᓂᖅᐳᓪᓗ ᐃᓄᐃᑦ 

ᐊᒥᓲᓂᖅᓴᐅᓂᖏᑦ ᒪᓕᒃᖢᒋᓪᓗ ᐃᓄᐃᑦ ᐊᒻᒪ 

ᐅᑭᐅᖅᑕᖅᑐᕐᒥᐅᑦ ᐃᓕᖅᑯᓯᖓ ᑕᕝᕘᓇ 



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᑦᑕᑕᖅᑎᑕᐅᑦᑎᐊᒃᑲᓐᓂᕆᐊᖃᓛᖅᑐᖅ 

ᐃᓕᓂᐊᕈᓯᖅ. ᐋᓪᐴᑕ ᐃᓕᓐᓂᐊᕈᓯᖅ 

ᐋᖅᑭᑦᑎᐊᖅᓯᒪᓕᕈᑦᑎᒍ ᓴᓇᖃᑎᒋᓛᕋᑦᑎᒍᓂᓛᒃ  

ᑖᔅᓱᒥᖓ ᓴᓇᕙᓪᓕᐊᓕᖅᑎᓪᓗᒋᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᒪ’ᓇᓪᓗᐊᕕ. ᒥᔅᑐ ᐃᓄᒃ. 
 

ᐃᓄᒃ: ᖁᔭᓐᓇᒦᒃ. ᐃᒻᒪᖃ ᑖᓐᓇ ᑕᑯᒃᓴᐅᓕᖅᐸᑦ 

ᐊᑐᓕᖅᐸᓪᓘᓐᓃᑦ ᓴᖅᑭᓚᐅᖅᑎᓪᓗᒍᓘᓐᓃᑦ 

ᐊᐱᖅᓲᑎᒋᔪᒫᓕᖅᐸᕗᑦ. 

ᐊᓯᐊᓄᐊᑲᐃᓐᓇᓚᐅᕐᓚᖓ. ᒪᕐᕉᖕᓂᒃ 

ᐅᖃᐅᓯᖃᕐᓂᕐᒧᑦ. 
 

ᐃᒃᓯᕙᐅᑖᖅ, ᐃᓕᓐᓂᐊᖅᑎᑦᑎᓂᕐᒧᑦ 

ᐊᐱᕆᔪᒪᒐᓗᐊᖅᑐᖓ ᑕᕝᕙᓂ ᐊᐱᕆᔪᓐᓇᕈᒪ. 

ᖁᔭᓐᓇᒦᒃ. ᐃᓄᒃᑎᑐᑦ ᐃᓕᓴᐃᔨᖃᕐᓂᖅ ᐃᓄᖕᓂᒃ 

ᐃᓄᒃᑎᑐᓪᓗ ᐃᓕᓐᓂᐊᖅᑎᑦᑎᓂᖅ, 

ᐊᒃᓱᕈᕐᓇᐃᓐᓇᐅᔭᕐᒪᑦ ᑕᐃᒪᓐᖓᓕᒫᖅ. 

ᖃᓄᐃᒻᒪᒃᑭᐊᖅ. ᒐᕙᒪᒋᔭᑦᑎᓐᓂᓪᓗᑭᐊᖅ 

ᐅᒃᐱᕆᔭᐅᑦᑎᐊᓐᖏᒧᑦ ᑕᕝᕙᐅᑐᐃᓐᓇᕋᓗᐊᖅᖢᓂ 

ᐱᓕᕆᔾᔪᑎᒃᓴᐃᓐᓄᖏᓐᓂᒃ 

ᐱᔭᐅᓚᐅᖅᓯᒪᓐᖐᓐᓇᖅᑰᔨᖕᒪᑦ. ᐃᓄᒃᑎᑐᑦ 

ᐃᓕᓴᐃᔨᖁᑎᕗᑦ ᐃᒻᒥᓐᓂᕈᓗᒃ 

ᐃᓕᓐᓂᐊᕈᑎᒃᓴᓕᐅᓚᐅᖦᖤᖅᐳᑦ ᑕᐃᒪᓐᖓᓕᒫᖅ. 

ᒫᓐᓇ ᐊᓯᔾᔨᐅᒥᕙᓪᓕᐊᓕᖅᑰᖅᑑᒐᓗᐊᖅ ᐃᒻᒥᖕᓂᒃ 

ᐋᖅᑭᒃᓱᐃᓇᓱᕈᓘᔭᓚᐅᖦᖤᖅᐳᑦ. ᑕᕝᕙ 

ᐅᒃᐱᕈᑦᑎᐊᓘᒐᐊᖅᖢᑕ ᐱᒻᒪᕆᐅᑎᒋᔪᖅ 

ᖃᓪᓗᓈᑎᑐᑦ ᐃᓕᓐᓂᐊᖅᑎᑦᑎᓂᐊᖅᑐᑦ. ᐃᖕᓇ 

ᑐᓴᖅᑖᓗᒋᓚᐅᕋᒃᑯ ᒫᓐᓇ 

ᐱᕙᓪᓕᐊᔪᑎᒍᓪᓗᑭᐊᕐᖏᓐᓇ ᐅᖃᕋᑖᓚᐅᕐᒪᑦ, 

ᐃᓄᖕᓂᒃ ᐃᓕᓴᐃᔨᑭᒃᓴᖅᑐᐊᓘᖃᑦᑕᕋᑦᑕ. 

ᐃᓄᒃᑎᑐᑦ, ᐅᖃᖅᓯᒪᓪᓗᓯ ᖃᐅᔨᒪᔪᐃᓐᓇᐅᓪᓗᑕ. 
 

ᐃᖕᓇ ᐅᔾᔨᕆᓪᓚᕆᒃᑖᓗᒋᓚᐅᕋᒃᑯ ᓄᓇᕗᑦ 

ᑐᓐᖓᕕᒃᑯᑦ ᐊᖏᔪᖅᑳᒻᒪᕆᖓᑦ, ᒥᔅ ᑰᑦᑎᖅ, 

ᐱᕙᓪᓕᐊᔪᑎᒍᑦ ᐊᐱᖅᓱᖅᑕᐅᓪᓗᓂ ᐅᖃᓚᐅᕐᒪᑦ, 

ᐃᓗᐊᓐᖏᓕᐅᕈᑕᐅᔫᒡᒎᖅ ᐃᓚᖓᑦ, ᑐᑭᓯᑦᑎᐊᕈᒃᑯ 

ᐅᖃᐅᓯᕆᓚᐅᖅᑕᖓ, ᐃᓗᐊᓐᖏᓕᐅᕈᑕᐅᔪᒡᒎᖅ 

ᐃᓚᖓ, ᐃᓄᐃᒡᒎᖅ ᐃᓄᒃᑎᑐᑦ 

ᐃᓕᓐᓂᐊᖅᑎᑦᑎᔨᐅᔪᒪᖃᑦᑕᖏᑦᑐᑦ 

ᐱᓕᕆᔾᔪᑎᒃᓴᖅᑕᖃᓐᖏᒻᒪᑦ. (ᑐᓵᔨᑎᒍᑦ) 

ᐱᓕᕆᔾᔪᑎᒃᓴᖅᑕᖃᓐᖏᒻᒪᑦ, 

ᐃᓕᓐᓂᐊᕈᑎᑕᖃᓐᖏᑦᑐᖅ. (ᑐᓵᔨᒃᑰᖏᑦᑐᖅ) 

ᐱᑕᖃᓐᖏᒻᒪᑦ. ᐱᑕᖃᖅᑎᑦᑎᓐᖏᓐᓇᔅᓯ. ᖃᓄᕐᓕ 

ᑖᓐᓇ ᑭᐅᒐᔭᖅᐱᓯᐅᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 
 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᓯᕗᓪᓕᖅᐹᒥᒃ ᑖᓐᓇ, ᐃᒪᓐᓇᒃ ᐅᖃᕈᓐᓇᖅᑐᖓ 

ᑕᐃᔅᓱᒪᓂᑲᓪᓚᒃ ᑕᐃᒪᓐᓇᐃᐸᓚᐅᖅᑐᑦ, 

ᑕᐃᔅᓱᒪᓂᑲᓪᓚᒃ. ᒫᓐᓇᓕ ᑕᐃᒪᓐᓇᐃᑦᑐᓐᓃᖅᑐᖅ 

ᐱᔾᔪᑎᒋᓪᓗᒍ ᒪᑯᐊ ᖃᕆᓴᐅᔭᐅᕙᓕᖅᑎᓪᓗᒋᓪᓗ 

ᓱᓇᑐᐃᓇᐃᑦ ᐊᑐᐃᓐᓇᐅᓂᖅᓴᐅᖃᑦᑕᓕᕐᒪᑕ.  

 

ᒫᓐᓇᒧᑦ ᑎᑭᖦᖢᒍ 300 ᐃᓄᒃᑎᑐᑦ ᐃᓕᓴᕈᑎᒃᓴᓂᒃ 

ᓴᓇᓯᒪᔪᒍᑦ. ᐊᓪᓛᑦ ᓱᓕ ᓴᓇᕙᓪᓕᐊᖑᔭᖅᑐᒍᑦ.  

ᑕᕝᕙᓂᑐᐃᓐᓇᖅ ᐅᑭᐅᓂᒃ ᐱᖓᓱᐃᓐᓇᕐᓂᒃ 300-

ᓂᒃ ᐊᑐᖅᑕᐅᖃᑦᑕᕈᓐᓇᕐᓂᐊᖅᑐᓂᒃ 

ᐃᓄᒃᑎᑑᓕᖅᓯᒪᔪᓂᒃ ᑖᒃᑯᓄᖓ ᐃᓕᓴᐃᔨᓄᑦ. 

ᑕᐃᒪ ᓴᖅᑭᑎᑦᑎᓯᒪᓕᕋᑦᑕ ᓱᓕ 

ᐱᕙᓪᓕᐊᑐᐃᓐᓇᖅᑐᒍᑦ ᑕᒪᒃᑯᐊ ᓇᖕᒥᓂᖅ 

ᐅᖃᑦᑎᐊᖅᓯᒪᖕᒥᒐᑦᑕ ᓇᖕᒥᓂᖅ ᐃᓕᓂᐊᕈᑎᒃᓴᓂᒃ 

ᓴᓇᖃᑦᑕᕆᐊᖃᓐᖏᒻᒪᑕ ᐃᓕᓴᐃᔩᑦ. 

ᐃᓕᓴᐃᔨᐅᒋᐊᖃᕐᒪᑕ ᓴᓇᔨᐅᒋᐊᖃᓐᖏᒻᒪᑕ 

ᐊᑐᐃᓐᓇᐅᒋᐊᖃᖅᑐᐃᑦ. ᑖᓐᓇ 

ᐊᔭᐅᖅᑐᐃᓐᓇᑦᑎᐊᕐᒥᖔᒃᑯ ᓲᖃᐃᒻᒪ.  

 

ᐊᒻᒪᓗ ᐅᖃᖅᑲᐅᑎᓪᓗᖓ 

ᓴᖅᑭᑕᐅᕙᓪᓕᐊᓪᓚᕆᒃᑐᐃᑦ ᐊᒥᓱᐃᑦ ᐅᖃᓕᒫᒐᒃᓴᑦ. 

ᐊᒡᓛᑦ ᐱᓇᓱᐊᕈᓯᕆᓚᐅᖅᑕᑦᑎᓐᓂ ᑕᐃᒪ 

ᓴᖅᑭᑕᐅᓚᐅᕐᒥᔪᐃᑦ ᑕᒪᒃᑯᐊ ᐃᓕᓐᓂᐊᕈᑎᒃᓴᐃᑦ 

ᓄᑖᑦ ᐃᓄᒃᑎᑑᖅᑐᑦ. 

ᑕᐃᒪᓐᖓᑦ 2014-15 ᐱᒋᐊᖅᖢᒍ, 

ᐅᖃᖅᑰᖅᑲᐅᔭᕋᓗᐊᕋ. ᑕᐃᒪ 

ᐅᖃᓕᒫᕆᐅᖅᓴᕐᓂᕐᒥᒃ ᓄᑖᓂᒃ ᐃᓄᒃᑎᑐᑦ 

ᐅᖃᓕᒫᕆᐅᖅᓴᕈᑎᒃᓴᓂᒃ 

ᓴᖅᑭᑎᑦᑎᒋᐊᒋᐊᓕᓚᐅᖅᓯᒪᒐᑦᑕ ᒫᓐᓇᒧᑦ.  

 

ᐊᒻᒪᓗ ᒫᓐᓇᒧᑦ ᑎᑭᖦᖢᒍ 

ᐅᖃᐅᓯᕆᖅᑰᖅᑲᐅᔭᕋᓗᐊᕋ, ᑕᒪᒃᑯᓄᖓ 

ᐃᓕᓴᐃᔨᓄᑦ ᐊᑐᖅᑕᐅᖃᑦᑕᕐᓂᐊᖅᑐᓄᑦ 

ᖁᑦᑎᖕᓂᓖᑦ 1-ᒥᒃ 11-ᒧᑦ ᐊᒻᒪ ᖁᑦᑎᖕᓂᓖᑦ 12-

ᒥᒃ 14-ᒧᑦ. ᑕᒫᓂ ᐊᕐᕌᒍᕆᔭᑦᑎᓐᓂ 

ᐱᐊᓂᒃᑕᐅᓂᐊᕐᒥᔪᐃᑦ. ᑕᐃᒪ ᒫᓐᓇᒧᑦ 

ᑎᑭᖦᖢᒍᑦᑕᐅᖅ ᑕᒪᒃᑯᐊ 

ᖁᓖᓚᑐᐃᓐᓇᕋᓗᐊᖅᖢᖓ ᐃᓕᓐᓂᐊᕐᕕᓕᒫᓄᑦ 

ᐱᔭᐅᓯᒪᖃᑦᑕᕐᒪᑕ. (ᑐᓵᔨᑎᒍᑦ) ᐊᑐᓂ 

ᖁᑦᑎᓂᓕᓐᓂ ᐅᖃᓕᒫᒐᖅᑕᖃᖅᐳᖅ 

ᐃᓕᓐᓂᐊᑎᓄᑦ ᖁᓕᓂᑦ ᕿᒥᕐᕈᓇᕈᑎᓂᒃ, ᐱᖓᓱᑦ 

ᐊᖏᕐᕋᐅᔾᔭᐅᔪᔅᓴᒫᖑᓪᓗᑎᒃ. (ᑐᓵᔨᒃᑰᖏᑦᑐᖅ) ᒪᔾᔭ 

ᒪᑯᐊ ᖃᓪᓗᓇᐅᔭᕋᓗᐊᖅᑐᖓ ᑭᓯᐊᓂ 

ᑐᑭᓯᐅᒪᔭᐅᑦᑎᐊᕐᓂᕐᒪᑦ.  

ᓇᓗᓇᐃᕐᕕᒋᔪᒪᑦᑎᐊᕐᒥᔭᒃᑲ ᒪᓕᒐᓕᐅᖅᑎᐅᖃᑎᒃᑲ 

ᖃᐅᒃᐸᑦ ᑕᐃᒪ ᐃᓄᒃᑎᑑᖅᑐᓂᒃ ᐅᖃᓕᒫᒐᕐᓂᒃ 

ᑕᑯᒃᓴᐅᑦᑎᑦᑎᐊᓂᐊᖅᑐᒍᑦ. ᒫᓂ ᓯᓚᑎᑦᑎᐊᑦᑎᓐᓂ 

ᑕᕝᕙᓂ 2-ᒥᒃ 4-ᒧᐊᖅᓴᓂᖓᓂᒃ. ᖃᐅᔨᒪᓂᐊᕆᕗᓯ 

ᑕᒪᔾᔭ ᑖᒃᑯᐊ ᓴᖅᑭᑕᐅᕙᓪᓕᐊᔪᐃᑦ ᐃᓄᒃᓯᐅᑏᑦ 

ᐃᓄᖕᓄᑦ ᐃᓕᓴᐃᔨᑦᑎᓐᓄᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ ᖁᐊᓴ 

ᐃᖅᑲᓇᐃᔭᖅᑎᑎᓪᓗ, ᑐᑭᓯᑦᑎᐊᖅᑐᖓ ᓲᖃᐃᒻᒪ 

ᐅᖃᔾᔮᓐᖏᓐᓇᑦᑎ ᐱᓕᕆᕝᕕᑦᑎ 

ᐋᖅᑭᑦᑎᐊᖅᓯᒪᓐᖏᓐᓂᕋᕐᓗᒍ, ᓲᖃᐃᒻᒪ 

ᐱᓕᕆᕝᕕᒋᒐᔅᓯᐅᒃ. ᐱᓕᕆᕝᕕᔅᓯ 

ᓴᐳᒻᒥᔭᐃᓐᓇᐅᔭᕆᐊᖃᕋᔅᓯᐅᒃ 

ᐱᓕᕆᐊᕆᔭᕆᐊᖃᕋᔅᓯᐅᒃ ᑕᒪᓐᓇ.  

 

ᓈᒻᒪᖏᓐᓂᕋᐃᔾᔮᓐᖏᓇᖦᓯ ᐱᓕᕆᐊᔅᓯᓂᒃ 

ᖃᐅᔨᒪᔪᖓ, ᑐᑭᓯᑦᑎᐊᖅᑐᖓ. ᑭᓯᐊᓂ ᐊᐃᑉᐸᖓ 

ᐊᐱᖅᑯᑎᒐ ᑕᐃᓐᓇ ᓄᓇᕗᑦ ᑐᓐᖓᕕᒃᑲᑦ 

ᐊᖏᔪᖅᑳᒻᒪᕆᖓᑦ ᐅᖃᓚᐅᖅᑎᓪᓗᒍ 

ᐅᖃᐅᓯᕆᖅᑲᐅᔭᕐᓂᒃ.  

 

ᖃᓄᖅ ᑭᐅᒐᔭᖅᐱᓯᐅᒃ, ᐅᕝᕙᓘᓐᓃᑦ ᖃᓄᖅ 

ᑭᐅᓚᐅᖅᐱᓯᐅᒃ? ᐃᓄᐃᒡᒎᖅ 

ᐃᓕᓴᐃᔪᒪᖃᑦᑕᖏᒻᒪᑕ ᐃᓄᒃᑎᑐᑦ 

ᐱᓕᕆᔾᔪᑎᖃᓐᖏᓗᐊᕐᒪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪ ᐅᓂᒃᑳᓵᑦᑎᐊᖅᐸᕋ ᐃᓄᖕᓂᒃ ᐃᓄᒃᓯᐅᑎᓂᒃ 

ᐅᖃᓕᒫᒐᕐᓂᒃ ᓴᖅᑭᑎᑦᑎᕙᓪᓕᐊᕐᔪᐊᖅᑎᓪᓗᑕ 

ᑖᓐᓇ ᐊᖏᖃᑎᒋᓐᖏᑦᑎᐊᖅᐸᕋ. ᐃᒪᓐᓇᐃᖔᕐᒪᑦ, 

ᐃᓚᐃᓐᓇᖏᓐᓂᒃ ᐅᖃᐅᓯᖃᖅᑐᖓ. 

ᑕᒪᕐᒥᐅᖏᒻᒪᑕ. ᐃᓚᖏᑦ ᐃᒪᓐᓇᐃᓕᓚᐅᖅᐳᖓ 

ᖃᓪᓗᓈᑎᑐᖔᖅ ᐃᓕᓴᐃᖔᕈᒪᖃᑦᑕᖅᑐᑦ. ᐊᒻᒪ 

ᐃᓱᒪᖅᓱᕆᓪᓗᑎᒃ. ᐃᓕᓴᐃᔨᒃᓴᓐᖑᕈᒪ 

ᐃᓅᒐᓗᐊᕈᒪ ᖃᓪᓗᓈᖑᒐᓗᐊᕈᒪ  

ᓇᓕᐊᖕᓂᑐᐃᓐᓇᖅ ᐅᖃᐅᓯᕐᓂᒃ ᐊᑐᕐᓗᖓ 

ᐃᓕᓐᓂᐊᖅᑎᑦᑎᔪᓐᓇᕋᒪ. ᒪᓕᒐᕆᔭᕗᑦ ᑕᐃᒪᓐᓇᒃ 

ᒪᕐᕉᖕᓂᒃ ᐅᖃᐅᓯᖅᑎᒍᑦ ᐃᓕᓐᓂᐊᕐᓂᐅᖕᒪᑦ. 

ᑕᐃᒪᓐᓇᐃᓕᖓᕗᖅ, ᑭᓯᐊᓂ ᑖᓐᓇ 

ᐱᓇᓱᐊᓪᓚᕆᒃᑕᕗᑦ ᐃᓄᖕᓂᒃ 

ᐃᓕᓴᐃᔨᑖᒃᑲᓐᓂᕋᓱᖕᓂᖅ.  

 

ᑕᐃᒪᓐᓇ ᑕᕝᕙ ᐊᔭᐅᖅᑐᐃᓐᓇᖅᐳᒍᑦ ᐊᒡᓛᑦ ᑕᒫᓂ 

83-88-ᒧᑦ ᑎᑭᖦᖢᒍ ᐃᓕᓴᐃᔨᒃᓵᓐᓄᒃᐳᑦ ᐃᓄᐃᑦ 

ᑕᒪᕐᒥᒃ. ᐃᓄᖕᓂᒃ ᐃᓕᓴᐃᔨᖃᕋᓗᐊᕈᑦᑕ 

ᖃᓄᐃᓐᖏᑦᑎᐊᓪᓚᕆᒃᑐᖅ ᓇᓂᑐᐃᓐᓇᖅ 

ᓄᓇᕗᑦᒥ. ᑭᓯᐊᓂ ᖃᐅᔨᒪᓂᐊᖅᐳᒍᑦ ᑖᓐᓇ 

ᒪᓕᒐᖅᐳᑦ ᒪᓕᒃᖢᒍ  

ᖃᓪᓗᓈᑎᑐᓪᓗ ᐃᓄᒃᑎᑐᓪᓗ ᐃᓕᓐᓂᐊᕐᕕᑦᑎᓐᓂ 

ᐃᓕᓴᐃᒋᐊᖃᕋᑦᑕ. ᐊᒡᓛᑦ ᐅᐃᐅᐃᑎᑐᑦ ᑕᒫᓂ 

ᐃᖃᓗᖕᓂ. ᓇᓂᑐᐃᓐᓇᖅ ᓄᓇᓕᖕᓂ ᐅᐃᐅᐃᑎᑐᑦ 

ᐃᓕᓐᓂᐊᕐᕕᖕᒥ ᐱᔪᒪᔪᖅᑕᖃᓕᕐᓂᖅᐸᑦ 

ᖃᑯᒍᒃᑲᓐᓂᖅ ᐊᔪᕋᔭᓐᖏᒻᒥᖕᒪᑕ. 

ᑕᐃᒪᓐᓇᐃᓕᖓᔪᖅ.  

 

ᑭᓯᐊᓂ ᑖᓐᓇ ᓯᕗᓪᓕᖅᐹᖅ ᐊᐱᖅᑯᑎᒋᖅᑲᔮ 

ᐊᖏᕈᑎᒋᓐᖏᑦᑎᐊᖅᑕᕋ ᐱᔾᔪᑎᒋᓪᓗᒍ 

ᐃᓄᒃᓯᐅᑎᓂᒃ ᐃᓄᐃᑦ ᐃᓕᓐᓂᐊᕈᑎᒃᓴᖏᓐᓂᒃ 

ᒫᓐᓇ ᓴᖅᑭᑎᑉᐸᓪᓕᐊᕐᔪᐊᓕᕋᑦᑕ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑐ ᖁᐊᓴ, 

ᖃᓄᑐᐃᓐᓇᑦᑎᐊᖅ ᐅᖃᓚᐅᕐᓇᕋᕐᓗᑎᒃ 

ᐅᖃᓚᐅᓐᖏᑦᑎᐊᖅᑐᖓ. ᐃᒪᓐᓇ 

ᐅᖃᓚᐅᕋᕖ−ᓚᐅᓐᖏᑦᑎᐊᖅᑐᖓ. 

ᐊᐱᕆᓇᓱᒃᑲᓗᐊᖅᐳᖓ ᓄᓇᕗᑦ ᑐᓐᖓᕕᒃᑯᑦ 

ᐊᖏᔪᖅᑳᖓᑦ ᓈᓚᐅᑎᒃᑯᑦ ᐊᐱᖅᓱᖅᑕᐅᓪᓗᓂ 

ᐅᖃᓚᐅᕐᒪᑦ ᐃᓄᐃᒡᒎᖅ ᐃᓕᓴᐃᔨᓐᖑᖅᑐᑦ 

ᐃᓄᒃᑎᑐᑦ ᐃᓕᓴᐃᔨᐅᔪᒪᖃᑦᑕᖏᑦᑐᑦ 

ᐱᓕᕆᔾᔪᑎᖃᓐᖏᓗᐊᕐᒪᑕ. 

ᐊᐱᕆᒃᑲᓐᓂᕆᐊᓐᖑᐊᖅᖤᕐᒥᓚᒋᑦ. ᖃᓄᖅ ᑖᓐᓇ 

ᑭᐅᒐᔭᖅᐱᐅᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᔅᓱᒥᖓ ᐊᖏᖃᑎᒋᓇᔭᓐᖏᑕᕋ ᐱᔾᔪᑎᒋᓪᓗᒍ 

ᐃᓕᓴᐃᔨᖃᐅᕋᑦᑕ ᐃᓄᖕᓂᒃ ᐊᒥᓱᓂᑦ ᐃᓄᒃᑎᑐᑦ 

ᐅᖃᓪᓚᒍᓐᓇᑦᑎᐊᖅᑐᓂᒃ ᐊᒻᒪᓗ 

ᐃᓕᓴᐃᑦᑎᐊᖅᑐᖃᖃᑦᑕᖅᑐᓂᒃ ᐃᓄᒃᑎᑐᑦ. 

ᐊᒥᓲᔪᑦ, ᐊᒥᓲᖕᒥᖕᒪᑕ. ᑖᓐᓇ  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑕᐅᔪᖅ ᐊᖏᖃᑎᒋᓇᔭᓐᖏᑦᑎᐊᓪᓚᕆᒃᑕᕋ 

ᐱᔾᔪᑎᒋᓪᓗᒍ ᑕᐃᒪ ᐃᓕᓴᐃᔨᕕᓃᑦ ᐊᒥᓱᐃᑦ 

ᑕᐃᒫᒃ ᓴᓇᖃᑦᑕᕐᔪᐊᖅᑐᑦ ᐅᖃᓕᒫᒐᒃᓴᓂᒃ 

ᐃᓕᓐᓂᐊᕐᕕᖕᒧᑦ ᐊᑐᖅᑕᐅᓂᐊᖅᑐᓂᒃ. 

ᐃᓕᓴᐃᔨᐅᔪᓐᓃᖅᑑᒐᓗᐊᑦ ᑕᒪᑐᒥᖓ 

ᖃᐅᔨᒪᕙᓚᐅᕐᒪᑕ ᐃᒻᒥᓂᑐᐃᓐᓇᖅ ᓴᓇᕙᓚᐅᕐᒪᑕ. 

ᒫᓐᓇᓕ ᑕᕝᕙ ᐃᓕᓴᐃᔨᕕᓃᑦ ᐅᖃᓕᒫᒐᒃᓴᕐᓂᒃ 

ᓴᓇᖃᑦᑕᓕᖅᑐᐃᑦ ᐃᓕᓐᓂᐊᕐᕕᑦᑎᓐᓄᑦ 

ᐊᑐᖅᑕᐅᕙᓪᓕᐊᖃᑦᑕᓕᖅᑐᐃᑦ. 
 

ᑕᐃᓐᓇ ᐊᖏᖃᑎᒋᓇᔭᓐᖏᑦᑎᐊᖅᑕᕋ 

ᐱᔾᔪᑎᒋᓪᓗᒍ ᐃᓄᒃᑎᑐᑦ ᐅᖃᓕᒫᒐᒃᓴᕐᓂᕐᒧᑦ 

ᑐᕌᖓᔪᓂᒃ ᐱᑕᖃᐅᖅᐸᓪᓕᐊᓪᓚᕆᓕᕋᑦᑕ. ᓱᓕ 

ᑕᐃᒪ ᓴᖅᑭᑎᑦᑎᕙᓪᓕᐊᖏᓐᓇᕐᓂᐊᖅᐳᒍᑦ.  

ᑕᐅᕗᓐᖓᓕᒫᖅ. ᑕᐃᒪᓐᓇᐃᓛᖅᑐᒃᓴᐅᖕᒥᔪᒍᑦ 

ᐊᕐᕌᒍᑕᒫᑦ ᐊᕐᕌᒍᐃᑦ ᐊᔾᔨᒌᓐᖏᒻᒪᑕ ᐊᒻᒪ ᑕᐃᒪ 

ᕿᑐᕐᖓᑦᑕ ᕿᑐᕐᖓᖏᑦ ᓱᓕ ᑕᐃᒪ ᓄᑖᓂᒃ 

ᐃᓄᒃᓯᐅᑎᓂᒃ ᐅᖃᓕᒫᒐᒃᓴᕐᓂᒃ 

ᓴᓇᕝᕕᐅᒋᐊᖃᓛᕐᒥᔪᐃᑦ. ᑖᓐᓇ ᓄᖅᑲᔾᔮᖏᒻᒪᑦ. 

ᓄᑖᓂᒃ ᐃᓕᓐᓂᐊᕈᓯᓂᒃ ᐃᓄᒃᑎᑑᖅᑐᓂᒃ 

ᓴᓇᖃᑦᑕᕐᓂᖅ ᓄᖅᑲᔾᔮᓐᖏᒻᒪᑦ. ᑕᕝᕘᓇ 

ᐅᖃᕈᓐᓇᖅᑐᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐃᓄᒃ. 

 

ᐃᓄᒃ: ᖁᔭᓐᓇᒦᒃ. ᑕᐃᒪ ᑐᑭᓯᔪᖓ ᓄᓇᕗᑦ 

ᑐᓐᖓᕕᒃᑯᑦ ᐊᖏᔪᖅᑳᖓᑦᑕ ᐅᖃᐅᓯᕆᓚᐅᖅᑕᖓ 

ᐊᖏᖃᑎᒋᓐᖏᑦᑎᐊᖅᑕᐃᑦ. ᑕᐃᒪᓐᓇᒃ ᑐᑭᓯᕗᖔ? 

ᑕᐃᒪᓐᓇᓗ ᑐᑭᓯᒍᒪ, ᖁᔭᓐᓇᒦᒃ.  

 

ᐊᒥᐊᒃᑯᐊᕐᔪᑯᓗᒐ ᓲᔪᕐᒧᑦ ᑐᓂᔪᒪᓕᕋᒃᑯ. 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᐅᖃᐅᓯᑐᐃᓐᓇᕐᒥᒃ 

ᐅᖃᖅᑰᕐᒪᑦ. ᐃᒃᓯᕙᐅᑕᐅᓪᓗᖓ ᑕᐃᒪ 

ᐊᑎᖁᑎᖃᒃᑲᓐᓂᕋᒪ ᓱᓕ, ᑖᓐᓇᐅᑎᑉᓗᒍ. 10 

ᒥᓇᑦ ᓄᖅᑲᖔᓪᓚᓚᐅᕐᓂᐊᕋᑉᑕ. ᒪ’ᓇ. 

 

>>ᑲᑎᒪᔨᕋᓛᑦ ᓄᖅᑲᖓᑲᐃᓐᓇᖅᑐᑦ 17:43-ᒥ 

ᐱᒋᐊᒃᑲᓐᓂᖅᑐᑎᓪᓗ 18:02-ᒥ 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᐅᑎᖅᓯᒪᓕᕐᒥᒐᑦᑕ. 

ᑖᒃᑯᓇᖓ (ᑐᓵᔨᑎᒍᑦ) ᐃᓕᓐᓂᐊᖅᑐᓕᕆᔨᒃᑯᑦ 

ᐊᑐᐊᒐᑦ ᐸᕐᓇᒃᑕᐅᔪᓪᓗ (ᑐᓵᔨᒃᑰᕈᓐᓃᖅᑐᖅ) 

ᒪᒃᐱᐊᓂ G-5. ᐊᑎᖁᑎᒃᑲ ᒪᓕᒃᖢᒋᑦ, ᒥᔅᑕ ᓲᔪᖅ. 

 

ᓲᔪᒃ: ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᒥᓂᔅᑕ 

ᑐᓐᖓᓱᒡᓕ ᐊᒻᒪ ᑳᑎ ᑖᓐᓇᓗ ᐃᓚᒋᔭᖓᑦ 

ᑕᕝᕙᓃᑎᓪᓗᑕ. ᓂᓪᓕᕈᒪᔪᓐᓃᖅᑲᐅᒐᓗᐊᖅᖢᖓ 

ᓂᓪᓕᕐᓗᖓ ᑭᓯᐊᓂᐅᓕᕐᒪᑦ. 

 

ᑖᓐᓇ ᐃᓕᓐᓂᐊᕐᓂᖅ ᐱᕐᔪᐊᖑᖕᒪᑦ ᓄᓇᕘᒥ. 

ᐱᕐᔪᐊᓪᓚᑦᑖᖑᓪᓗᓂᓗ ᓯᕗᓂᒃᓴᑦᑎᓐᓄᑦ. ᐆᒥᖓ 

ᐅᖃᐅᓯᖃᒃᑲᓐᓂᕈᒪᒐᒪ. ᑕᐃᒪ 

ᐊᔭᐅᖅᑐᐃᖃᑦᑕᖅᓯᒪᒐᒪ ᐃᓄᐃᑦ 

ᖃᐅᔨᒪᓂᑐᖃᖏᓐᓂᒃ ᑕᕝᕙᓂ ᐱᓕᕆᕝᕕᔅᓯᓐᓂ 

ᐃᓄᓪᓚᑦᑖᒥᒃ ᐃᓕᓴᐃᔨᖃᖁᓪᓗᒍ. ᑖᒃᑯᐊ 

ᐃᓕᓴᐃᔨᑦ ᑕᐃᒃᑯᐊ ᖃᔅᓯᐅᖕᒪᑕ? 

ᐃᓛᒃ, ᐃᓕᓴᐅᔨᖃᕐᒪᑦ ᐊᒻᒪ ᐅᓇ 

ᐅᖃᕋᓱᖃᑦᑕᖅᓯᒪᒐᒪ, ᑖᒃᑯᐊ ᓯᓚᑎᑦᑎᒍᑦ 

ᐱᑕᖃᕆᐊᖃᕐᒪᑦ ᐃᓄᐃᑦ ᐃᓄᓪᓚᑦᑖᒥᒃ. ᑖᓐᓇ 

ᒪᓕᒐᖃᖅᑰᖅᑑᒐᓗᐊᖅ ᐊᔪᓐᖏᔾᔪᑎᖃᓪᓗᓂ  

ᑭᓯᐊᓂ, ᐃᓕᓴᐅᔨᐅᔪᓐᓇᖅᑐᖅ ᑭᓯᐊᓂ ᐅᓇ 

ᓱᒃᑲᐃᔾᔪᑕᐅᔪᖅ ᑐᑭᓯᓯᒪᓕᕋᒃᑯᑦ. ᓲᓪᓗ 

ᐅᖃᓕᒫᒐᖃᑐᐃᓐᓇᕋᓗᐊᖅᐸᑦ ᐅᓄᖅᑐᕐᔪᐊᓂᒃ 

ᑎᒥᑕᖃᓐᖏᓪᓗᓂᓗ ᐊᑑᑎᖃᓗᐊᖅᑰᔨᒋᖏᓐᓇᒃᑯ. 

ᑭᓯᐊᓂ ᑕᐃᒃᑯᐊ ᑐᑭᓯᐅᒪᔭᕋᓗᐊᒃᑲ ᐃᓐᓇᐃᑦ 

ᑕᐃᑯᖓ ᐃᓕᓐᓂᐊᕐᕕᖕᒧᑦ ᑕᐃᒃᑯᐊ 

ᐅᖃᓪᓚᒃᑎᑕᐅᔭᖅᑐᖃᑦᑕᖅᑐᑦ ᑕᒪᑐᒥᖓ 

ᐃᓅᓯᖃᑦᑎᐊᕐᓂᕐᒥᒃ. ᑕᒪᓐᓇ ᐱᐅᔪᖅ.  

 

ᐅᓇᓕ ᐅᖃᐅᓯᕇᓐᓇᖃᑦᑕᖅᑕᕋ. ᐃᓕᓴᐃᔨᖃᕐᓂᖅ 

ᐃᓄᖕᒥᒃ ᐃᓕᓴᐅᔨᐅᓪᓚᑦᑖᕐᓗᓂ ᐃᓄᒃᑎᑐᑦ 

ᑖᔅᓱᒧᖓᑐᐊᖅ ᐃᓄᐃᑦ ᐅᖃᐅᓯᖏᓐᓂᒃ 

ᑎᑎᕋᐅᓯᖏᓐᓂᒃ ᑎᑎᕋᕆᐅᖅᓴᖅᑎᑦᑎᓗ,ᓂ 

ᐅᖃᐅᓯᕐᒥᓪᓗ ᐊᓯᐅᑎᑦᑎᑦᑕᐃᓕᓗᓂ. ᑕᒪᓐᓇ 

ᑮᓇᐅᔭᖅᑕᖃᓕᔾᔮᓐᖏᓛᖅ?  

ᐅᕝᕙᓘᓐᓃᑦ ᓯᕗᓂᒃᓴᑦᑎᓐᓂ ᑕᒪᓐᓇ 

ᑭᓐᖒᒪᐃᓐᓇᐅᔭᖅᑕᕋ 

ᐱᑕᖃᓕᓚᐅᖅᓯᒪᔾᔮᓐᖏᑦᑑᖅᑲᐃ? ᐃᓄᖕᒥᒃ 

ᐃᓕᓴᐃᔨᓪᓚᑦᑖᒥᒃ ᐱᑕᖃᓕᕐᓗᓂ. ᓲᓪᓗ ᐅᑯᓄᖓ 

ᐃᓕᓐᓂᐊᓕᓵᖅᑐᓄᑦ ᑕᐃᒃᑯᓄᖓ ᓇᒧᒃᑭᐊᖅ 

ᑎᑭᓪᓗᓂ ᖃᓪᓗᓈᑐᑦ ᐃᓕᓐᓂᐊᓯᒋᐊᖅᑐᒧᑦ 

ᑕᕝᕗᖓ. ᖃᔅᓯᓄᑭᐊᖅ 5-ᓂᖃᐃ ᐊᕐᕌᒍᖃᖅᖢᑎᒃ 

ᐃᓄᒃᑎᑐᑦ ᐃᓕᓐᓂᐊᖅᑎᑕᐅᖃᑦᑕᖅᐳᑦ ᐊᐃ? 

ᑕᒪᓐᓇ ᐅᖃᐅᓯᕆᑦᑎᐊᕐᓂᐊᖅᐸᑦ. 

 

ᑖᒃᑯᐊ ᐃᓄᒃᑎᑐᑦ ᐃᓕᓐᓂᐊᕆᐊᖃᖅᑐᑦ 

ᐃᓕᓴᐃᔨᖃᓪᓚᑦᑖᕆᐊᖃᕐᒪᑕ ᑎᒥᒦᑦᑐᑦ 

ᐱᑕᖃᓪᓚᑦᑖᕆᐊᖃᖅᖢᓂ. ᑖᓐᓇ ᖃᓄᖅ  

ᑐᕌᒐᕆᕕᓯᐅᒃ ᑕᒪᓐᓇ ᐱᓕᕆᕕᔅᓯᓐᓂ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. 

ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑐ ᖁᐊᓴ. 
 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ, 

ᐊᒻᒪ ᖁᔭᓐᓇᒦᒃ ᒪᓕᒐᓕᐅᖅᑎᐅᖃᑎᒐ ᑕᒪᑐᒥᖓ 

ᑐᑭᓯᒋᐊᒃᑲᓐᓂᕈᒪᖕᒪᑦ. ᐄ, ᑕᒪᓐᓇ ᑕᐃᒪᐃᓛᒃ 

ᓯᕗᓪᓕᖅᐹᒥᖃᐃ ᐊᔾᔨᒌᓐᖏᑦᑐᓂᒃ 

ᐅᖃᐅᓯᖃᖅᑰᓚᐅᐱᓪᓚᖕᒪᑦ ᑕᒪᓐᓇ ᐃᓕᓐᓂᐊᕐᓂᖅ 

ᐱᔾᔪᑎᒋᓪᓗᒍ. ᐃᓐᓇᐃᑦ ᐱᒻᒪᕆᐊᓗᖃᑦᑕᖅᑐᑦ 

ᐅᖃᓪᓚᒋᐊᖅᑐᑐᐃᓐᓇᖃᑦᑕᓐᖏᑦᑐᐃᑦ 

ᐃᓕᓐᓂᐊᕐᕕᑦᑎᓐᓂ. 

ᐅᖃᖅᑎᑐᐃᓐᓇᐅᓐᖏᖦᖢᑎᒡᓗ. ᑭᓯᐊᓂ ᐃᓅᑉ 

ᐃᓕᖅᑯᓯᐊᓂᒃ ᐊᒡᒐᒧᓪᓗᓐᓃᑦ ᐃᒪᓐᓇ ᐊᒡᒐᒥᓄᑦ 

ᐃᓄᐃᑦ ᐱᓕᕆᖅᑳᓗᓚᐅᕐᒪᑕ 

ᑕᐃᒪᓐᓇᐃᑦᑐᓕᕆᔨᐅᖃᑦᑕᖅᑐᐃᑦ ᐅᕝᕙᓘᓐᓃᑦ 

ᓱᓇᒥᒃ ᓴᓇᓂᐊᕌᖓᒥᒃ ᐃᓄᒃᓯᐅᑎᓂᒃ ᑕᒪᔾᔭ 

ᐊᑑᑎᖃᕐᔪᐊᖃᑦᑕᖅᑐᐃᑦ ᐅᖃᐅᓯᕐᒧᓪᓗ. ᐅᖃᐅᓯᖅ 

ᑕᒪᓐᓇ ᐅᖃᑦᑎᐊᕈᓐᓇᕐᓂᕐᒧᑦ ᓲᕐᓗ ᑐᕌᖓᔪᒥᒃ 

ᑖᒃᑯᐊ ᐊᑐᖅᑕᐅᑦᑎᐊᖃᑦᑕᕐᒥᔪᐃᑦ ᐃᓕᓐᓂᐊᕐᕕᖕᒥ, 

ᐊᑐᖅᑕᐅᖃᑦᑕᕆᐊᖃᖅᑐᐃᑦ . 

 

ᑕᒡᕙᓂ ᒪᓕᒐᑦᑎᓐᓂ ᐃᓕᓐᓂᐊᖅᑐᓕᕆᓂᕐᒧᑦ 

ᑕᐃᒫᑦᑎᐊᖅ ᑕᒪᒃᑯᐊ ᐃᓐᓇᕆᔭᐅᔪᐃᑦ 

ᐃᓕᓐᓂᐊᕐᕕᖕᒥ ᓴᓇᔨᒋᔭᐅᖃᑦᑕᖅᑐᐃᑦ ᑖᒃᑯᓇᓐᖓᑦ 

ᐃᓕᓐᓂᐊᖅᑐᓕᕆᔩᑦ ᓄᓇᓕᖕᓂ ᑲᑎᒪᔨᖏᓐᓂ. 

ᐊᒻᒪᓗ ᑕᒡᕙᓂ ᓇᓗᓇᐃᔭᖅᑕᐅᓯᒪᑦᑎᐊᖅᖢᑎᒃ 

ᐃᓐᓇᐃᑦ ᐃᓄᒃᓯᐅᑎᓕᕆᔩᑦ ᑖᒃᑯᐊ ᑕᒡᕙ, ᑕᒡᕙᓂ 

ᒪᓕᒐᑦᑎᓐᓂ ᐃᓕᑕᕆᔭᐅᓯᒪᑦᑎᐊᕐᒪᑕ. ᐱᒻᒪᕆᐅᔪᑦ. 

ᑖᒃᑯᐊ ᐃᓕᓴᐃᔩᑦ ᐊᖓᔪᖅᑳᖏᓪᓗ ᐊᒻᒪ ᑖᒃᑯᐊ 

ᐃᓕᓐᓂᐊᕐᕕᖕᒥ ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᑦ 

ᑖᒃᑯᐊ ᓴᓇᖃᑎᒌᑦᑎᐊᕆᐊᖃᖅᑐᐃᑦ ᑖᓐᓇ 

ᐊᑐᖅᑕᐅᑦᑎᐊᕐᓂᖓᓂᒃ ᐱᔾᔪᑎᒋᓪᓗᒍ.  

 

ᑕᐃᒪ ᑖᒃᑯᐊ ᐃᓄᒃᑎᑐᑦ ᐅᖃᐅᓯᖅ ᐱᔾᔪᑎᒋᓪᓗᒍ 

ᑕᕝᕙᓐᖓᑦ ᐃᓕᓐᓂᐊᕆᐊᓕᓵᖅᑐᓂᑦ, ᐄ, 

ᒪᓕᒐᖅᐳᑦ ᒪᓕᒡᓗᒍ 5ᓂᒃ ᐅᑭᐅᓖᑦ 

ᐃᓕᓐᓂᐊᕆᐊᕈᓐᓇᖅᑐᑦ. ᐃᓕᓐᓂᐊᕆᐊᕈᓐᓇᖅᑐᑦ 

5-ᓂᒃ ᐅᑭᐅᖃᓕᕌᖓᒥᒃ. ᐃᓕᓐᓂᐊᕆᐊᕈᓐᓇᖅᑐᑦ. 

ᐊᖓᔪᖅᑳᕆᔭᐅᔪᖅ ᑖᓐᓇ 

ᐃᓕᓐᓂᐊᕆᐊᖁᔨᓐᖏᒃᑯᓂᒃ 5-ᓂᒃ ᐊᔪᓐᖏᒻᒥᔪᖅ, 

6-ᓂᒃ ᐅᑭᐅᖃᓕᕈᓂ, ᐄ, 

ᐃᓕᓐᓂᐊᕐᕕᖕᒦᒋᐊᖃᓪᓚᕆᒃᐳᖅ. 

ᐃᒪᓐᓇᐃᓕᖓᓂᖅᓴᐅᔪᖅ ᑖᓐᓇ ᒪᓕᒐᖅᐳᑦ 

ᒪᓕᒃᖢᒍ. ᑕᐃᑲᓐᖓᑦ ᐃᓕᓐᓂᐊᕆᐊᓕᓵᖅᑐᑯᓗᒃ, 

ᒥᑭᓛᓂᒃ ᑕᒃᐱᑯᖓ ᖁᑦᑎᓐᓂᓕᒃ 3-ᒧᑦ ᑖᓐᓇ 

ᐃᓄᒃᑎᑐᑦ ᑭᓯᐊᓂ ᐃᓕᓐᓂᐊᖅᑕᐅᒋᐊᖃᓪᓚᕆᒃᑐᑦ. 

ᐃᒪᓐᓇ ᐱᒋᐊᖃᓪᓚᕆᒃᑐᖅ ᐊᓯᐊᒎᕐᕕᖃᓐᖏᑦᑐᖅ.  

 

ᑭᓯᐊᓂ ᑕᐃᒪ ᒫᓐᓇᒧᑦ ᑎᑭᖦᖢᒍ ᑖᓐᓇ ᒪᓕᒐᖅ 

ᑕᐃᒪᓐᓇ ᓇᓗᓇᐃᔭᑦᑎᐊᖅᓯᒪᒐᓗᐊᖅᑎᓪᓗᒍ 

ᐃᓛᓐᓂ ᑖᓐᓇ ᒪᓕᒍᓐᓇᐃᓪᓕᖃᑦᑕᖅᑕᕗᑦ 

ᐱᔾᔪᑎᒋᓪᓗᒍ ᐃᓕᓴᐃᔨᖃᓐᖏᓗᐊᒧᑦ 

ᐃᓄᒃᑎᑐᓪᓚᕆᒡᓗ ᖃᓪᓗᓈᑎᑐᓪᓗ 

ᐃᓕᓴᐃᔪᓐᓇᖅᑐᓂᒃ. ᐃᓕᓴᐃᔨᖃᐅᕋᓗᐊᖅᑐᒍᑦ 

ᐃᓄᖕᓂᒃ ᑭᓯᐊᓂ ᐊᒥᒐᓗᐊᕐᒪᑕ ᓱᓕ. ᑖᓐᓇ 

ᒪᓕᒐᓪᓚᑦᑖᖑᒐᓗᐊᖅ ᐃᓛᓐᓂ ᓱᕋᖃᑦᑕᖅᑕᕗᑦ 

ᐱᔾᔪᑎᒋᓗᐊᖅᖢᒍ ᐃᓄᒃᑎᑐᓪᓚᕆᒃ 

ᐃᓕᓴᐃᔨᓪᓚᕆᖕᒥᒃ ᐃᓕᓐᓂᐊᖅᑎᑦᑎᔪᒪᔪᒥᒃ 

ᐊᒥᒐᖅᓯᓕᖃᑦᑕᕋᑦᑕ ᐃᓕᓐᓂᐊᕐᕕᑦᑎᓐᓂ. ᐄ, 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᓲᔪᖅ. 

 

ᓲᔪᖅ: ᖁᔭᓐᓇᒦᒃ, ᐃᒃᓯᕙᐅᑖᖅ, ᐊᒻᒪᓗ ᖁᔭᓐᓇᒦᒃ. 

ᐄᓛᒃ, ᑖᓐᓇ ᑐᑭᓯᑦᑎᐊᖅᐸᕋ. 6ᓂᒃ 

ᐊᕐᕌᒍᖃᓕᕌᖓᒥ ᑖᓐᓇ 

ᐃᓕᓐᓂᐊᓪᓚᑦᑖᕈᓐᓇᖅᓯᖃᑦᑕᖅᑐᖅ.  

 

ᑖᔅᓱᒥᖓ ᐅᑎᒃᑲᓐᓂᐊᕐᔪᒡᓗᖓ ᑕᐃᒃᑯᐊ 

ᐅᖃᐅᓯᕆᔭᑎᑦ ᐃᓄᐃᑦ ᑕᐃᑯᓐᖓᐅᖃᑦᑕᖅᑐᑦ 

ᐊᑑᑎᖃᑦᑎᐊᖅᑐᖅ ᖃᓄᑐᐃᓐᓇᖅ ᐅᖃᐅᓯᕐᒥᒃ 

ᐃᓕᓐᓂᐊᖅᑎᑦᑎᓪᓗᑎᒃ ᐃᓅᓯᖃᑦᑎᐊᕆᐊᖃᕐᓂᕐᒥᒃ 

ᐅᓇᓕ, ᐅᖃᕋᑖᕋᕕᑦ ᐃᓕᓴᐃᔨᒃᓴᓂᒡᒎᖅ 

ᐊᒥᒐᖅᓯᖃᑦᑕᕋᔅᓯ. ᑖᓐᓇᐅᑎᓪᓗᒍ ᑖᓐᓇ 

ᐊᒃᓱᕈᐊᕆᔭᕆᐊᖃᓕᕋᑦᑎᒍᑦ ᑕᐃᒃᑯᐊ ᐃᓄᒃᑎᑐᑦ 

ᑎᑎᕋᕈᓐᓇᓪᓚᑦᑖᕆᐊᖃᕐᒪᑕ ᐃᓄᒃᑎᑐᑦ 

ᐃᓄᒃᑎᑐᐃᓐᓇᖅ ᐊᒻᒪᓗ ᐃᓄᐃᑦ ᐅᖃᐅᓯᖏᓐᓂ 

ᐳᐃᒍᕆᐊᖃᖏᖦᖢᑎᒃ ᑕᐃᒪ ᐊᒥᒐᖅᓯᓂᕋᖅᑲᐅᒐᕕᑦ 

ᐃᓕᓴᐃᔨᒃᓴᓂᒃ ᑕᐃᒃᑯᐊ ᐃᓕᓐᓂᐊᖅᑐᓂᒎᖅ 

ᐱᑕᖃᕐᒪᑦ ᐱᔭᕇᖅᓯᕙᓪᓕᐊᔪᓂᒃ ᑕᐃᒃᑯᐊᖃᐃ 

ᑕᐃᒪᐃ ᐊᑑᑎᖃᓪᓚᕆᖕᓂᐊᖅᐳᑦ ᑕᐃᔅᓱᒧᖓ 

ᑕᑯᔪᒪᖃᑦᑕᖅᑕᓐᓄᑦ ᑕᕝᕙᓂ 

ᐃᓕᓴᐃᔨᑕᖃᓪᓚᑦᑖᓕᕐᓗᓂ ᐃᓄᓪᓚᑦᑖᑎᑐᑦ 

ᑕᒪᑐᒥᖓ ᐃᓕᓴᐃᔨᒥᒃ, ᑎᑎᕋᕆᐅᖅᓴᓂᕐᒥᒃ 

ᐅᖃᕆᐅᖅᓴᓂᕐᒥᒃ ᒪᑯᓂᖓ?  

 

ᐅᓇ ᑕᑯᖃᑦᑕᖅᓯᒪᒐᒃᑯ 

ᐃᓕᓐᓂᐊᓚᐅᖅᓯᒪᖏᖦᖢᖓ, ᐊᐃ, ᐃ, ᐅ, ᐊ 

ᒪᓕᒃᖢᒋᑦ ᑎᑎᕋᕆᐅᖅᓴᓚᐅᖅᓯᒪᒐᒪ 

(ᑎᑎᕋᐅᓯᑐᖃᐃᑦ ᐃᓄᒃᑐᑦ) 

ᐊᕐᕌᒍᓚᐅᖏᑎᓪᓗᒍᓗᓐᓃᑦ 

ᑎᑎᕋᕈᓐᓇᑦᑎᐊᓕᖅᖢᖓ ᑕᐃᒪᐃᑦᑑᖕᒪᑦ  

ᑕᒪᓐᓇ ᐊᒃᓱᕉᑕᐅᒍᓂ ᑕᒪᓐᓇ ᑕᐃᒪᐃᑦᑑᖕᒪᑦ. 

 

ᒫᓐᓇᒃᑰᓕᖅᑐᖅ ᐃᓕᓐᓂᐊᕐᕕᒃᑕᖃᓕᖅᑎᓪᓗᒍ 

ᐃᓕᓐᓂᐊᖅᑐᑦ ᑖᓐᓇ ᓴᖅᑭᑦᑎᐊᑲᐃᓐᓇᕐᓂᐊᕋᒃᑯ 

ᐃᓕᓐᓂᐊᖃᑦᑕᓕᖅᑐᑦ ᐅᖃᓕᒫᕋᓱᒃᖢᑎᒃ 

ᐅᖃᓕᒫᕈᓐᓇᑦᑎᐊᖏᒻᒪᑕ. ᐅᑯᐊ ᐃᓕᓐᓂᐊᖅᓯᒪᔪᑦ. 

ᐅᖃᓕᒫᕈᓐᓇᕋᓗᐊᖅᖢᑎᒃ ᐅᖃᓕᒫᕐᓂᖏᑦ 

ᓱᒃᑲᐃᑦᑐᒻᒪᕆᐅᓪᓗᑎᒃ ᑖᔅᓱᒪ ᐃᓕᓐᓂᐊᖅᓯᒪᖏᑦᑑᑉ 

ᐅᖃᓕᒫᕈᓯᖓᓄᑦ ᐊᖑᒻᒪᑎᖏᑦᑎᐊᒻᒪᕆᒃᖢᑎᒃ. 

 

ᑕᐃᒪᐃᑦᑑᑎᓪᓗᒍ ᑖᓐᓇ ᐋᖅᑭᒋᐊᖃᓪᓚᑦᑖᕐᒪᑦ 

ᑖᓐᓇ ᐅᖃᐅᓯᕆᔭᕋ ᐃᑲᔪᖅᑕᐅᖁᓪᓚᑦᑖᕋᓗᐊᖅᐸᕋ 

ᐃᑲᔪᖅᑐᖅᑕᐅᔪᒪᓪᓗᖓᓗ ᑕᒪᑐᒧᖓ ᑖᓐᓇ ᑭᓯᐊᓂ 

ᑕᐃᒪᓐᓇ ᐋᖅᑭᒃᐸᑦ ᑖᓐᓇ ᐃᓕᓴᐃᔨᓪᓚᑦᑖᓂᒃ  

ᑭᓯᐊᓂ ᐱᑕᖃᓕᖅᐸᑦ ᑕᒪᓐᓇ ᐅᖃᓕᒫᕐᓂᖅ 

ᓱᒃᑲᒃᑎᓐᓂᐊᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. 

ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᒃᑕᐅᖅ ᑕᒪᑐᒥᖓ ᐃᓚᒋᐊᕈᑎᖃᕋᕕᑦ. 

ᑕᐃᒪ ᐃᓕᓴᐃᔨᐅᖦᖤᖅᐳᖅ ᐃᒻᒪᖄ 

ᐅᓂᒃᑳᕌᕐᔪᖅᑰᖅᑲᐅᔭᕋ ᐃᓚᖓᒍᑦ, 

ᐃᓕᓴᐃᔨᖃᖦᖤᖅᐳᒍᑦ ᐅᖃᓕᒫᕆᐅᖅᓴᑎᑦᑎᔨᒥᒃ 

ᐱᑕᖃᖦᖤᖅᐳᒍᑦ, ᐅᖃᐅᓯᓕᕆᔨᓪᓚᕆᖕᒥ 

ᐱᑕᖃᐅᖦᖤᖅᐳᒍᑦ ᐃᓕᓐᓂᐊᖅᑐᓄᑦ ᐃᓅᓯᓕᕆᔩᑦ.  

ᐊᔾᔨᒌᓐᖏᒻᒪᑕ ᑕᕝᕙᓂ ᐃᓕᓐᓂᐊᕐᕕᑦᑎᓐᓂ 

ᓴᓇᔨᐅᔪᑦ.  

 

ᑖᒃᑯᐊᓕ ᐅᖃᐅᓯᓕᕆᔨᓪᓚᕇᑦ language 

specialists-ᖑᓂᕋᖅᑕᕗᑦ ᐃᓄᒃᑎᑐᑦ 

ᐅᖃᐅᓯᖓᓂᒃ ᑐᕌᖓᔪᑦ ᑖᔅᓱᒧᖓ ᑐᕌᖓᔪᑦ 

ᐅᖃᐅᓯᓕᕆᔩᑦ. ᑖᒃᑯᐊ ᑲᑎᖦᖢᒋᑦ ᓄᓇᕗᑦᒥ 79-

ᖑᖕᒪᑕ ᐃᓕᓐᓂᐊᕐᕕᓕᒫᕗᑦ 

ᐅᖃᐅᓯᓕᕆᔨᓪᓚᕆᖕᒥᒃ ᐱᑕᖃᖅᑐᑦ ᐃᓄᒃᑎᑐᑦ 

ᐅᖃᐅᓯᖓᓄᑦ ᑐᕌᖓᔪᒥᒃ ᐊᒻᒪ ᑕᐃᒪ ᑖᒃᑯᐊ 

ᐃᓕᓴᐃᔨᖃᐅᖦᖤᕋᓗᐊᕋᑦᑕ ᐃᓄᒃᑎᑐᑦ 

ᐃᓕᓴᐃᔪᓐᓇᖅᑐᓂᒃ ᐅᑯᐊᑦᑕᐅᖅ ᖄᒃᑲᓐᓂᐊᒍᑦ 

ᐱᑕᖃᐅᖅᑐᑦ. 

 

ᐊᒻᒪ ᐆᒥᖓ ᐅᖃᕈᒪᓗᐊᕐᒥᔪᖓ, ᐃᒃᓯᕙᐅᑖᖅ, 

ᑖᓐᓇ ᐅᖃᐅᓯᕆᖅᑰᖅᑲᐅᔭᖓ 

ᒪᓕᒐᓕᐅᖅᑎᐅᖃᑎᒪ, ᑕᐃᒪ ᒫᓐᓇ ᑕᐃᑲᓐᖓᑦ 

2014-15-ᒥ ᐱᒋᐊᖅᖢᑕ ᑖᒃᑯᐊ ᐃᓄᒃᑎᑐᑦ 

ᐅᖃᓕᒫᕆᐅᖅᓴᕐᓂᕐᒧᑦ ᐅᖃᓕᒫᒐᐃᑦ 

ᓴᖅᑭᓪᓚᑦᑖᓕᑕᐃᓐᓇᓚᐅᕐᒪᑕ. ᑕᐃᒪ 

ᐅᖃᐅᓯᕆᖅᑰᖅᑲᐅᔭᒃᑲ ᖃᔅᓯᑦ ᖃᔅᓯᐅᓕᕐᒪᖔᑕ 

ᑖᒃᑯᐊ ᓴᓇᓯᒪᔭᕗᑦ ᐊᑐᖅᑕᐅᖃᑦᑕᓕᖅᑐᐃᑦ 300-

ᖑᓕᕐᒪᑕ ᓲᕐᓗ ᑕᐃᑲᖓᑦ 2014-ᒥ ᐱᒋᐊᖅᖢᒍ.  

 

ᑕᐃᓐᓇ ᐅᖃᐅᓯᕆᔭᐃᑦ, ᒪᓕᒐᓕᐅᖅᑎᐅᖃᑏᒃ 

ᐅᖃᓕᒫᑦᑎᐊᕈᓐᓇᖏᓐᓂᖏᓐᓄᑦ ᐃᓄᒃᑎᑐᑦ, 

ᑕᐃᒃᑯᐊ ᑕᐃᒪ ᑐᕌᖓᓪᓚᕆᒃᑐᑦ 

ᐅᖃᓕᒫᑦᑎᐊᕈᓐᓇᖅᓯᓗᑎᒡᓗ ᐃᒪᓐᓇ 

ᑎᑎᕋᕐᓗᑎᒡᓗᓐᓃᑦ ᓱᒃᑲᔪᒥᒃ. ᑕᒡᕙ ᑖᓐᓇ 

ᑐᕌᖓᓪᓚᕆᒃᑐᖅ ᑕᐃᒃᑯᓄᖓ, ᒪᓕᑦᑎᑕᐅᓪᓗᑎᑦ 

ᐅᖃᓕᒫᕐᓂᕐᒥᒃ, ᒪᓕᒃᑎᑕᐅᓪᓗᑎᑦ ᑎᑎᕋᕐᓂᕐᒥᒃ 

ᐃᓄᒃᑎᑑᓪᓚᕆᒃᖢᑎᒡᓗ.  

 

ᐃᓕᓐᓂᐊᕐᕕᓕᒫᑦ ᑕᒪᕐᒥᒃ ᐱᑕᖃᓕᖅᑐᑦ ᐊᒻᒪ 

ᒫᓐᓇᒧᑦ ᑎᑭᖦᖢᒍ ᑖᒃᑯᐊ ᒫᓐᓇ 300-ᖑᖕᒪᑕ ᓱᓕ 

ᐊᒥᓱᓐᖑᖅᐸᓪᓕᐊᑎᑕᐅᔪᐃᑦ. ᒫᓐᓇᒧᑦ ᑕᒡᕙ 

ᑎᑭᖦᖢᒍ ᑕᒡᕙᓐᖓᑦ ᒥᑭᓛᓂᒃ ᐱᒋᐊᓕᓵᖅᑐᒧᑦ 

ᑕᒃᐱᑯᖓ ᖁᑦᑎᖕᓂᓕᒃ 3-ᒧᑦ. ᑖᒃᑯᐊ ᑕᒪᕐᒥᓕᒫᑦ 

ᐊᑐᖅᑕᐅᖃᑦᑕᓕᖅᑐᑦ ᒥᑭᓐᓂᖏᓐᓂᒃ 

ᐅᖃᓕᒫᕆᐅᖅᓴᕐᓂᕐᒥᒃ 

ᓵᕝᕕᒋᓂᖅᓴᐅᓇᓱᓪᓚᕆᒃᑲᑦᑎᒍᑦ. ᑕᐃᒪ ᑖᒃᑯᐊ 

ᖁᑦᑎᖕᓂᖓ 4-ᒧᑦ ᑎᑭᑉᐸᓪᓕᐊᓛᓕᕐᒥᔪᐃᑦ 

ᑕᒃᐸᐅᖓ ᖁᑦᑎᒃᓯᕙᓪᓕᐊᔪᒧᑦ, ᓲᕐᓗ 

ᐱᐊᓂᒃᐸᓪᓕᐊᖑᔭᖅᑐᒍᑦ. ᒫᓐᓇ ᑕᕝᕙᓐᖓᑦ 

ᐱᒋᐊᕐᓂᖓᓂ 3-ᒧᑦ ᑎᑭᓯᒪᔫᒐᓗᐊᑦ. ᑭᓯᐊᓂ 

grade 4-ᒧᑦ ᑕᕝᕗᖓ ᓴᖅᑭᑎᑦᑎᕙᓪᓕᐊᓕᕐᒥᔪᒍᑦ. 

ᑖᒃᑯᐊ ᑕᕝᕙ ᐅᖃᓕᒫᓪᓚᑦᑖᕐᓂᖅ, 

ᐅᖃᓕᒫᕈᓐᓇᓪᓚᑦᑖᕐᓂᕐᒧᑦ 

ᑐᕌᖓᓇᓱᐊᕐᓂᖅᓴᐅᓕᑕᐃᓐᓇᖅᑐᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᓲᔪᖅ. 

 

ᓲᔪᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪᓗ ᖁᔭᓐᓇᒦᒃ 

ᒥᓂᔅᑕ ᑕᒪᑐᒥᖓ ᐅᖃᐅᓯᖃᕐᒪᑦ. 

ᐊᓯᐊᓄᐊᑦᑎᐊᒻᒪᕆᒡᓗᖓ ᑖᔅᓱᒪ. ᐊᒻᒪᑦᑕᐅᖅ 

ᐃᓱᒫᓗᒌᓐᓇᐅᔭᖅᑕᓐᓂᒃ ᑕᒪᓐᓇ ᐃᓕᓐᓂᐊᓂᖅ 

ᐱᕐᔪᐊᖑᓂᖓᓄᑦ ᑕᐃᓐᓇ ᐅᖃᐅᓯᐅᕋᑖᖅᑐᖅ  

ᖃᐅᔨᓴᖅᑕᐅᔭᕌᖓᒥᒃ ᓲᕐᓗ ᑕᒃᐱᑯᖓ 12-ᒧᑦ 

ᑎᑭᓯᒪᖃᑦᑕᓐᖏᒻᒪᑕ ᐃᓚᖏᑦ ᐊᓂᒍᐃᓂᕋᖅᑕᐅᔪᑦ. 

ᑖᓐᓇ ᑕᐅᑐᓐᖑᐊᖅᖢᒍ ᐅᖃᐅᓯᐅᖃᑦᑕᖅᑐᕐᓗ 

ᒪᓕᒃᖢᒍ ᐃᓱᒪᒃᓴᖅᓯᐅᖃᑎᒌᓐᓇᕋᒃᑯ ᑕᕝᕙᓂ 

ᐃᒃᓯᕚᓕᕋᒪ.  

 

ᐃᓄᒃ ᓄᑕᕋᖅ ᐃᓕᓐᓂᐊᕆᐊᓐᖏᒃᑯᓂ ᐅᓪᓗᓂᒃ 

ᖃᔅᓯᓂᒃ ᓲᕐᓗ ᐃᕿᐊᓱᖕᓂᕐᒧᓪᓗᓐᓃᑦ 

ᖃᓄᑐᐃᓐᓇᖅ ᖃᓂᒪᓂᕐᒧᓪᓗᓐᓃᑦ ᑕᐃᒪ 

ᐃᓕᓐᓂᐊᖅᑕᒥᓄᑦ ᑎᑎᕋᕆᐊᖃᖅᑕᒥᓄᑦ ᑖᒃᑯᓄᖓ 

ᐊᖑᒻᒪᑎᓐᖏᒻᒪᑦ. ᑎᑎᕋᖅᓯᒪᓂᕐᓂᓗ ᒪᓕᒃᖢᓂᐅᒃ 

ᓇᒧᓐᖓᖅᐸᓪᓕᐊᓇᓂ, ᑖᓐᓇ ᑕᐃᒪᐃᓕᖓᔪᖅ 

ᑖᓐᓇ ᑐᑭᓯᐅᒪᖦᖤᖅᐸᕋ. ᐆᒥᖓ 

ᓇᓗᓇᐃᖅᓯᐊᕐᔪᒡᓗᖓ ᐃᕐᓂᓐᓂᒃ 

ᐱᖃᑎᖃᕈᒪᓚᐅᖅᓯᒪᒐᓗᐊᕋᒪ ᐃᓕᓐᓂᐊᖅᑐᒥᒃ 

ᒫᓐᓇ ᐃᒡᓗᓕᕆᔨᒃᑯᓐᓂ ᐃᖅᑲᓇᐃᔭᖅᑐᒥᒃ. 

ᐃᓕᓐᓂᐊᕈᑎᖓᒍᑦ ᑭᖑᕙᑐᐃᓐᓇᕐᓂᐊᕐᒪᑦ 

ᐊᐅᓪᓚᖃᑕᐅᖃᑦᑕᕈᒪᓐᖏᑦᑐᖅ ᐃᓕᓐᓂᐊᖅᑐᓂᒃ 

ᐱᔭᕇᑦᑎᐊᕈᒪᓪᓗᓂᐅᒃ.  

 

ᐅᓇ, ᐃᒃᓯᕙᐅᑖᖅ, ᐊᒃᓱᕈᕐᓇᖅᑐᖃᕐᒪᑦ 

ᐅᖃᐅᔾᔭᐅᔭᕌᖓᑦᑕ ᐃᒃᑯᐊ 

ᐊᐱᖅᓲᑎᒌᓐᓇᐅᔭᕋᓗᐊᕋᒃᑭᑦ ᑕᕝᕙᓂ 

ᐊᐱᖅᓱᕐᓇᒥᓗ ᐃᒃᑯᐊᓕ 

ᐊᖑᓇᓱᒋᐊᖅᑎᑕᐅᖃᑦᑕᖅᑐᑦ ᑕᐃᒃᑯᐊ 

ᐱᓇᓱᐊᕈᓯᓕᒫᖅ ᐃᓕᓐᓂᐊᕆᐊᖃᕋᓗᐊᖅᖢᑎᒃ. 

ᑎᑎᕋᕆᐊᖃᖅᑕᒥᖕᓂᒃ 

ᑎᑎᕋᖅᑎᑕᐅᖃᑦᑕᓐᖏᒃᑯᑎᒃ ᑕᐃᒪ 

ᐃᓕᓐᓂᐊᕐᓂᕐᒥᓂᒃ ᑕᕝᕙᓃᑦᑕᐃᓐᓈᕐᒪᑦ. 

ᐱᒋᐊᕐᕕᖃᕋᑎᒡᓗ.  

 

ᐊᒻᒪᓗ ᑕᐃᒃᑯᐊ ᑎᑎᕋᐃᑦ ᒪᓕᒃᖢᒋᑦ ᑖᓐᓇᒎᖅ 

ᐊᒡᕕᐊᕈᑕᐅᓐᖏᑦᑎᐊᖅᑐᖅ ᐃᓕᓐᓂᐊᕐᓂᕐᒧᑦ. 

ᐃᓕᓐᓂᐊᖅᑐᖅ ᑖᒃᑯᓂᖓ ᐃᓕᓐᓂᐊᕆᐊᖃᖅᑕᒥᓂᒃ 

ᑎᑎᕋᓐᖏᓚᐅᓱᖓᕈᓂ ᐃᓕᓐᓂᐊᖅᑕᒥᓄᑦ 

ᐊᖑᒻᒪᑎᔾᔮᓐᖏᑦᑐᖅ. ᑖᓐᓇ ᑐᑭᓯᐅᒪᔭᕋ. ᑖᓐᓇᐅᓇ 

ᑐᑭᓯᔭᕋ ᑕᐃᒃᑯᓄᖓ ᐊᓂᒍᐃᓂᕋᖅᑕᐅᔪᓄᑦ 

ᐊᖑᒻᒪᑎᓐᖏᔾᔪᑕᐅᓪᓚᑦᑖᓕᖅᑐᑦ ᐅᓪᓗᒥ. 

 

ᑖᓐᓇ ᐃᓱᒪᒋᒃᑲᓐᓂᕆᐊᖃᖅᑕᕗᑦ 

ᐊᖑᒻᒪᑎᓐᖏᔾᔪᑎᒋᔭᖏᑦ. ᑕᐃᒃᑯᐊ ᓇᐅᒃᑯᒃᑭᐊᖅ 

ᕿᓂᕆᐊᖃᓕᖅᑐᓯ ᐊᓐᖑᑎᑦᑎᐊᖁᓪᓗᒍ ᑕᒪᑐᒧᖓ 

ᐃᓕᓐᓂᐊᖅᑕᒥᓄᑦ ᑕᒪᓐᓇᖃᐃ ᐊᔪᕐᓇᒻᒪᕆᒃᐳᖅ. 

ᑖᓐᓇ ᐱᔭᕆᐊᖃᓪᓚᑦᑖᓕᖅᖢᓂᓗ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪᓐᓇᑦᓯᐊᖅ. ᑕᒪᓐᓇ ᐃᓕᓐᓂᐊᕈᓯᕗᑦ 

ᑐᓐᖓᕕᖃᕐᒪᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᑖᒃᑯᐊ 

ᑐᓐᖓᕕᒋᓪᓚᕆᖕᒪᒋᑦ ᑖᓐᓇ ᐱᔾᔪᑎᒋᓪᓗᒍ ᑕᒪᓐᓇ 

ᐃᓅᑉ ᐃᓕᖅᑯᓯᐊᓄᑦ ᐃᓕᓐᓂᐊᕐᕕᑦᑎᓐᓂ 

ᐊᒡᕕᐊᕈᑕᐅᒋᐊᖃᓐᖏᑦᑐᖅ. 

 

ᑕᐃᒪᐃᓛᒃ ᐃᓕᓐᓂᐊᖅᑐᖅ ᓴᖅᑭᓐᖏᒃᑳᖓᑦ ᑖᓐᓇ 

ᑕᒫᓃᓐᖏᑦᑐᖅ ᐃᒪᓐᓇ 

ᓇᓗᓇᐃᖅᑕᐅᑐᐃᓐᓇᖃᑦᑕᖤᖅᐳᖅ ᑭᓇᑐᐃᓐᓇᖅ 

ᐃᓕᓐᓂᐊᕆᐊᓐᖏᑉᐸᑦ. ᑭᓯᐊᓂ ᑕᐃᒪ 

ᐊᖓᔪᖅᑳᖑᔪᕐᓗ ᑖᒃᑯᐊᓗ ᐅᕝᕙᓘᓐᓃᑦ ᑖᒃᑯᐊ 

ᑎᒍᐊᖅᓯᖏᑦ ᖃᓄᑐᐃᓐᓇᖅ 

ᓇᓗᓇᐃᔭᐃᑦᑎᐊᖃᑦᑕᕆᐊᖃᕐᒥᔪᐃᑦ 

ᐃᓕᓐᓂᐊᕐᕕᑦᑎᓐᓂ ᑖᓐᓇ ᓱᕈᓯᖓ 

ᐊᐅᓪᓚᖃᑎᒋᓛᕐᒪᔾᔪᒃ ᐃᒪᓐᓇ 

ᓇᓗᓇᐃᑲᐅᑎᒋᖃᑦᑕᕐᓗᑎᑦ. ᑖᓐᓇᓕ 

ᓇᓗᓇᐃᔭᖅᓯᒪᔪᒥᒃ, ᐄ, ᐱᑕᖃᓐᖏᑦᑐᖅ ᐃᒪᓐᓇ 

ᐃᓕᓴᕆᔭᐅᖃᑦᑕᖅᑐᖅ ᐃᓕᑕᕆᔭᐅᖃᑦᑕᖅᑐᖅ 

ᑖᓐᓇ ᐊᐅᓪᓚᖅᓯᒪᓂᖓᓂᒃ 

ᐃᓕᓐᓂᐊᕆᐊᓐᖏᓐᓂᖓᓂᒃ.  

 



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3498 

ᑕᐃᒪᓗ ᑖᓐᓇ ᐃᓕᓐᓂᐊᖅᑐᖅ ᓲᕐᓗ 

ᐃᓕᓐᓂᐊᕐᕕᖕᒦᖏᒃᑯᓂ ᓄᓇᒦᖔᕈᓂ ᓲᕐᓗ, ᑕᐃᒪ 

ᑖᓐᓇ ᐊᖓᔪᖅᑳᕆᔭᐅᔪᖅ ᑕᐃᒪ, 

ᐅᖃᖅᑲᐅᑎᓪᓗᖓ, 

ᓇᓗᓇᐃᔭᑦᑎᐊᖃᑦᑕᕆᐊᖃᖅᑐᖅ 

ᐃᑲᔪᖅᑕᐅᑲᓐᓂᕆᐊᖃᕐᓂᕈᓂ ᐅᑎᕈᑎᒃ. 

ᐃᓕᓴᐃᔨᖏᓪᓗ ᑖᒃᑯᐊ ᖃᐅᔨᒪᑦᑎᐊᖃᑦᑕᕐᒥᔪᐃᑦ 

ᓲᖃᐃᒻᒪ ᑕᒪᑐᒥᖓ. ᑖᓐᓇ ᓄᓇᒦᖃᑕᐅᓚᐅᖅᑐᖅ 

ᐊᖑᓇᓱᖃᑕᐅᓐᓂᐸᓪᓘᓐᓃᑦ ᐃᓕᓐᓂᐊᖅᑐᖁᑎᕗᑦ 

ᐊᖓᔪᖅᑳᖓ ᐅᑎᓚᐅᖅᑎᓪᓗᒋᑦ ᑕᐃᒪ 

ᐃᑲᔪᖅᑕᐅᑲᓐᓂᕆᐊᖃᕐᓂᖓᓂᒃ ᓲᕐᓗ 

ᐊᓐᖑᑎᒃᑲᓐᓂᖁᓪᓗᒍ.  
 

ᐃᒪᓐᓇᐃᓕᐅᖃᑦᑕᕈᓐᓇᑎᐊᖅᑐᐃᑦ 

ᒪᑐᐃᖔᑦᑎᐊᖃᑦᑕᖅᑐᑦ. ᐃᒫᒃ 

ᑭᖑᕙᕆᐊᕈᑕᐅᒋᐊᖃᓐᖏᒻᒪᑦ ᑖᓐᓇ ᐃᓄᐃᑦ 

ᐃᓕᖅᑯᓯᕆᒻᒥᒻᒪᒍ. ᑖᓐᓇ ᑐᓐᖓᕕᒋᑎᓪᓗᑎᒍ 

ᐃᓄᐃᑦ ᖃᐅᔨᒪᔭᑐᖃᖓ ᐃᓕᓐᓂᐊᕐᕕᑦᑎᓐᓂ 

ᑕᐃᒪᓐᓇ ᑖᓐᓇ ᑭᖑᕙᕆᐊᕈᑕᐅᒋᐊᖃᓐᖏᒻᒪᑦ. 

ᑭᓯᐊᓂ ᑖᓐᓇ ᐅᑎᕈᓂ ᐃᓕᓐᓂᐊᕐᕕᖕᒧᓂᓛᒃ 

ᐊᖓᔪᖅᑳᖓ ᐅᕝᕙᓘᓐᓃᑦ ᑖᓐᓇ ᐃᓕᓐᓂᐊᖅᑐᖅ 

ᑕᐃᒪ ᐅᑯᓂᖓ ᑕᕝᕙ ᐱᐊᓂᒋᐊᖃᖅᑕᒃᑲ 

ᖃᐅᔨᑎᑦᑎᑲᐅᑎᒋᒋᐊᖃᖅᑑᒐᓗᐊᖅ 

ᐃᓕᓐᓂᐊᕐᕕᑦᑎᓐᓂ.  
 

ᑕᐃᒪᓗᑭᐊᖅ ᑭᐅᒐᓗᐊᖅᐸᕋ ᒪᓕᒐᓕᐅᖅᑎᐅᖃᑎᒐ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  
 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑕ ᓲᔪᖅ.  
 

ᓲᔪᖅ: ᖁᔭᓐᓇᒦᒃ, ᐃᒃᓯᕙᐅᑕᖃᖅᑑᖅ. ᐅᓇ 

ᐃᑎᖅᑭᒍᓗᒐ ᓄᖑᓕᕇᕐᒪᑦ ᐊᐃᑦᑕᑯᓘᒐᓗᐊᕐᖔ.  
 

ᐄ, ᑐᑭᓯᔪᖓ, ᑖᓐᓇ ᐱᕐᔪᐊᖑᖕᒪᑦ. ᑕᕝᕘᓇ 

ᐊᖏᖃᑎᖃᓐᖏᓯᒪᒻᒪᕆᒃᑲᒪ ᐃᓄᐃᑦ 

ᖃᐅᔨᒪᓂᑐᖃᖓ ᒪᓕᒡᓗᒍ ᑕᐃᒃᑯᐊ 

ᐊᖑᓇᓱᒋᐊᖃᑦᑕᖅᑐᑦ. ᐄ, ᐱᐅᔪᐊᓘᒐᓗᐊᖅ 

ᑕᒪᓐᓇ ᐳᐃᒍᒋᐊᖃᓐᖏᓐᓂᖓᑦ ᑭᓯᐊᓂ, 

ᑭᓯᐊᓂᖃᕐᒪᑦ ᐅᕙᓐᓄᑦ, ᑖᓐᓇ 

ᐊᖑᒻᒪᑎᓐᖏᔾᔪᑕᐅᓪᓚᑦᑖᕐᒪᑦ. 

ᐃᓕᓴᐃᔨᐅᖏᒃᑲᓗᐊᖅᖢᖓ ᑖᓐᓇ ᖃᐅᔨᒪᓕᖅᐸᕋ.  

ᓇᐅᒃᑯᑦᑐᕐᖑᓇ ᐋᖅᑭᒋᐊᒃᑲᓐᓂᓚᐅᕐᓕ ᓲᕐᓗ 

ᐃᓕᓐᓂᐊᕐᕕᖕᒧᑦ ᐃᓯᕈᓐᓇᐃᓕᐅᖅᑲᖕᒪᑕ. 
 

ᐃᓄᐃᑦ ᖃᐅᔨᒪᓂᑐᖃᖓ ᒪᓕᒃᖢᒍ 

ᐃᓕᓐᓂᐊᕈᑎᖃᑦᑎᐊᓐᖏᓗᐊᕐᓂᖏᓐᓄᑦ? ᑖᓐᓇ 

ᐊᒡᕕᐊᕈᑕᐅᖕᒪᑦ ᐅᕙᓐᓄᑦ. ᓇᐅᒃᑯᑦᑐᕐᖑᓇ ᑕᒪᒃᑯᐊ 

ᐃᓄᐃᑦ ᖃᐅᔨᒪᓂᑐᖃᖓ ᒪᓕᒡᓗᒍ 

ᐋᖅᑭᒋᐊᒃᑲᓐᓂᓚᐅᕐᓕ ᑕᒪᓐᓇ ᐃᓕᓐᓂᐊᕐᓂᖅ 

ᐃᓕᓐᓂᐊᕐᓇᐅᑉ ᐃᓗᐊᓂ, ᑖᒃᑯᐊ ᐊᕐᕌᒍᐃᑦ 

ᐃᓗᐊᓂ ᑖᒃᑯᐊ ᐃᓕᓐᓂᐊᖅᑐᑦ 

ᓯᕗᒧᑦᑎᐊᕈᓐᓇᖁᓪᓗᒋᑦ? ᑖᓐᓇ 

ᐊᖏᖃᑕᐅᓐᖏᑦᑎᐊᒻᒪᕆᒃᑲᒪ ᑕᒪᑐᒧᖓ 

ᖁᕕᐊᒋᔭᕋᓗᐊᕋ. ᑕᒪᓐᓇ 

ᐃᓱᒪᒋᒋᐊᒃᑲᓐᓂᕈᓐᓇᖅᐱᓯᐅᒃ ᐅᕝᕙᓘᓐᓃᑦ 

ᐊᓯᔾᔨᕈᓐᓇᓐᖏᓚᖅ ᑕᒪᓐᓇ ᐅᖃᐅᓯᕆᕋᑖᖅᑕᕋ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑕ ᖁᐊᓴ.  
 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪ ᑖᒃᑯᐊ ᓄᓇᓖᑦ ᓄᓇᓖᓪᓗ ᐊᒻᒪᓗ ᑖᒃᑯᐊ 

ᐱᒻᒪᕆᐅᑎᒻᒥᒐᑦᑎᒍᑦ ᐱᒻᒪᕆᐅᖕᒪᑕᐃᓛᒃ 

ᓄᓇᓕᖕᓂ ᐃᓕᓐᓂᐊᖅᑐᓕᕆᔩᑦ ᓄᓇᓕᖕᓂ 

ᑲᑎᒪᔩᑦ. ᑖᒃᑯᐊ ᑕᕝᕙ 

ᐋᖅᑭᒃᓱᐃᔪᓐᓇᑦᑎᐊᖃᑦᑕᕐᒥᖕᒪᑕ ᖃᓄᖅ ᑖᓐᓇ 

ᐃᓕᓐᓂᐊᕐᓂᖅ ᐊᕐᕌᒍᑕᒫᖅ. ᐊᕐᕌᒍᓕᒫᖅ 

ᑕᐅᑐᓐᖑᐊᕈᑦᑎᒍᑦ ᐋᖅᑭᒃᓱᐃᔨᐅᔪᓐᓇᖃᑦᑕᕐᒪᑕ 

ᖃᓄᐃᓕᖓᓂᐊᕐᒪᖔᑦ ᑖᓐᓇ ᐃᓕᓐᓂᐊᕈᓯᖓᑦ. 

ᓲᕐᓗ ᑕᕝᕙᓂ ᓄᓇᓕᖕᓂ, School Calendar-

ᓂᕋᖅᑕᕗᑦ. ᐊᕐᕌᒍᑕᒫᑦ ᐊᑐᕐᓂᐊᖅᑕᖓ 

ᐃᓕᓐᓂᐊᕐᕖᑦ ᑖᒃᑯᐊ. ᑖᒃᑯᐊ 

ᐋᖅᑭᒃᓱᐃᔪᓐᓇᑦᑎᐊᖃᑦᑕᕐᒪᑕᐃᓛᒃ 

ᐃᓕᓐᓂᐊᖅᑐᓕᕆᔩᑦ ᓄᓇᓕᖕᓂ ᑲᑎᒪᔩᑦ.  
 

ᑕᒪᒃᑯᐊ ᐊᖓᔪᖅᑳᕆᔭᐅᔪᐃᑦ ᒪᐅᖓ 

ᐅᐱᕐᖓᒃᓵᖑᕌᖓᓂᓛᒃ ᐊᐅᓪᓚᕈᒪᔪᐃᑦ 

ᐊᒥᓲᓂᖅᓴᓪᓚᕆᐅᓕᓲᖑᖕᒪᑕ ᐊᖓᔪᖅᑳᖑᔪᐃᑦ 

ᕿᑐᕐᖓᒥᓂᒃ ᐱᖃᑎᖃᕐᓗᑎᒃ ᑕᒪᓐᓇ 

ᐋᖅᑭᒃᓱᖅᑕᐅᑦᑎᐊᕈᓐᓇᖅᑐᖅ ᑖᒃᑯᓇᖓᑦ DEA’s-

ᑯᓐᓂᒃ ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᓐᓂ 

ᓄᓇᓕᖕᓂ ᖃᓄᐃᓕᖓᔪᒥᒃ 

ᐋᖅᑭᑦᑎᐊᖅᓯᒪᔪᓐᓇᕐᓂᖅᓴᐅᖕᒪᖔᑦ ᐊᒻᒪᓗ 

ᑖᒃᑯᐊᑦᑕᐅᖅ ᐋᖅᑭᒃᓱᐃᔪᓐᓇᑦᑎᐊᕐᒥᔪᐃᑦ ᖃᓄᖅ 

ᐃᓕᓐᓂᐊᕐᕕᖕᒥ ᐅᐸᖃᑦᑕᖅᑐᓕᕆᓂᖅ ᖃᓄᖅ 

ᑕᒪᓐᓇ ᐃᓕᓐᓂᐊᕆᐊᖃᑦᑕᕐᓂᖅ 

ᐃᓕᓐᓂᐊᕐᕕᖕᒦᓪᓚᑦᑖᕆᐊᖃᕐᓂᖅ ᐊᒻᒪᓗ ᑕᒪᒃᑯᐊ 

ᐊᑐᐊᒐᓕᐅᕈᓐᓇᑦᑎᐊᕐᒪᒋᑦ ᑖᒃᑯᐊ 

ᐃᓕᓐᓂᐊᖅᑐᓕᕆᔩᑦ ᓄᓇᓕᖕᓂ ᑲᑎᒪᔨᖏᓐᓂ 

ᑖᒃᑯᐊ ᑕᕝᕙ ᐋᖅᑭᒃᓱᐃᔨᐅᖃᑦᑕᕐᒪᑕ. ᑕᐃᒪᓐᓇᓗ 

ᑎᓕᔭᐅᓯᒪᑦᑎᐊᖅᖢᑎᒃ ᑕᒡᕙᓂ ᓄᓇᕗᑦᒥ 

ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᕐᒥ. ᑖᓐᓇ 

ᓇᓗᓇᐃᔭᑦᑎᐊᖅᓯᒪᔪᖅ ᐊᒻᒪ ᑐᑭᓯᐅᒪᑦᑎᐊᖅᖢᑎᒃ 

ᑖᒃᑯᐊ.  
 

ᐊᒻᒪ ᒫᓇᐅᓕᖅᑐᖅ ᖃᕆᓴᐅᔭᓂᒃ 

ᐊᑐᖅᐸᓕᖅᑎᓪᓗᑕ ᐃᓕᓐᓂᐊᕐᕕᒃᐳᑦᑕᐅᖅ 

ᖃᕋᓴᐅᔭᕐᓂᒃ ᐊᑐᖃᑦᑕᓕᕐᒥᖕᒪᑕ ᖃᕋᓴᐅᔭᒃᑯᓪᓗ 

ᒪᑯᐊ ᑕᑯᒃᓴᐅᓂᖅᓴᐅᖃᑦᑕᓕᕐᒪᑕ ᐃᓄᐃᑦ 

ᖃᐅᔨᒪᔭᑐᖃᖏᑦ ᐊᑐᖅᖢᒋᑦ ᑕᐃᒪ 

ᑕᐃᒪᓐᓇᐃᑦᑐᑯᓗᖕᓂ ᖃᕋᓴᐅᔭᕐᓂᒃ ᐊᑐᒐᒃᓴᓂᒃ 

ᐃᓄᐃᑦ ᐅᖃᓕᒫᕆᐅᖅᓴᕐᓂᕐᒧᑦ ᑕᐃᒪᐃᑦᑐᒥᒃ 

ᓴᖅᑭᑎᑦᑎᓂᐊᕐᒥᔪᒍᑦ. ᑖᒃᑯᐊ ᑕᐃᒪ 

ᐃᓕᓐᓂᐊᕐᕕᑦᑎᓐᓂ ᐃᓕᓐᓂᐊᕐᕕᐅᑉ 

ᐊᓂᖏᒃᑲᓗᐊᕐᓗᑎᒃ ᑭᓯᐊᓂ ᐃᓄᐃᑦ  

ᖃᐅᔨᒪᔭᑐᖃᖏᓐᓂᒃ ᑕᒡᕙᓂ ᐃᓕᓐᓂᐊᕐᕕᓪᓚᑦᑖᕐᒥ 

ᐃᒡᓗᕈᓯᕐᒥ ᐃᓕᓐᓂᐊᖅᑕᐅᔪᓐᓇᖅᑐᒥᒃ 

ᓴᖅᑭᑎᑦᑎᕙᓪᓕᐊᓕᕐᒥᒐᑦᑕ. ᑕᒪᔾᔭᐅᒍᓗᐊᑦ.  

 

ᐊᒡᕕᐊᖁᑕᐅᖏᑦᑎᐊᓪᓚᕆᒃᑐᖅ 

ᐊᒡᕕᐊᕈᑕᐅᒋᐊᖃᖏᖦᖢᓂᓗ ᐃᓄᐃᑦ 

ᖃᐅᔨᒪᔭᑐᖓᓂᒃ ᑐᓐᖓᕕᖃᖅᑎᓪᓗᑕ ᑕᐃᒪᓐᓇ 

ᐅᒃᐱᕆᑦᑎᐊᕋᓱᒃᓗᒍᓗ ᑭᓯᐊᓂ 

ᑲᔪᓯᑦᑎᐊᕐᓂᖅᓴᐅᔪᓐᓇᖅᑐᖅ ᐊᒻᒪ 

ᐅᖃᖅᑲᐅᑎᓪᓗᖓ ᑖᒃᑯᐊ ᑕᕝᕙ 

ᐃᓕᓐᓂᐊᖅᑐᓕᕆᔩᑦ ᓄᓇᓕᖕᓂ ᑲᑎᒪᔩᑦ 

ᑕᒪᒃᑯᓂᖓ ᐋᖅᑭᒃᓱᑦᑎᐊᒃᑲᓐᓂᕈᓐᓇᖅᑐᐃᑦ 

ᐱᔭᒃᓴᕆᖕᒪᔾᔪᒃ ᐅᕙᒍᑦ 

ᐊᔭᐅᖅᑐᑐᐃᓐᓇᖃᑦᑕᕐᒥᔭᕗᑦ ᑕᐃᒫᒃ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. (ᑐᓵᔨᑎᒍᑦ) 

ᐃᓕᓐᓂᐊᖅᑐᓕᕆᔨᒃᑯᑦ ᐊᑐᐊᒐᓕᕆᓂᕐᒧᑦ 

ᐸᕐᓇᐃᓂᕐᒧᓪᓗ ᑐᕌᖓᔪᖅ, ᒥᔅᑕ ᔪᐊᓇᓯ. 

 

ᔪᐊᓇᓯ: ᖁᔭᓐᓇᒦᒃ, ᐃᑦᓯᕙᐅᑕᖅ. 

ᐃᓕᓴᕆᒃᑲᓐᓂᕋᕕᖓ ᐊᐱᖅᑯᑎᒃᓴᖃᒃᑲᓐᓂᕋᒪ ᓱᓕ. 

 

ᐊᒻᒪᓗ ᑖᒃᑯᐊ ᐊᐱᖅᑯᑎᒋᖃᑦᑕᖅᑲᐅᔭᒃᑲᓐᓂ 

ᑐᑭᓯᒋᐊᒃᑲᓐᓂᑐᐃᓐᓇᕆᐊᒐᓛᓪᓗᖓ ᓯᕗᓪᓕᕐᒥ 

ᐅᖃᖅᑲᐅᖕᒪᑦ ᐃᓕᓴᐃᔩᑦ ᒫᓐᓇᐅᔪᖅ ᓄᓇᕘᑦ 

ᐊᖏᕈᑎᖓᓄᑦ ᐃᓚᒋᔭᐅᔾᔪᑎᓖᑦ 171-ᖑᑦᑕᖁᑦ. 

ᑕᐃᒃᑯᓄᖓ ᓄᓇᕘᑉ ᐊᖏᕈᑎᖓᓄᑦ 

ᐃᓚᒋᔭᐅᔾᔪᑎᖃᖏᑦᑐᑦ 477-ᖑᓪᓗᑎᒃ 

ᑕᐃᒪᐃᓕᖅᑰᖅᑲᐅᖕᒪᑦ. 

 

ᑕᒻᒪᖏᒃᑯᒪ, ᑖᒃᑯᐊ ᑲᑎᔅᓱᒋᑦ 648-ᖑᓪᓗᑎᒃ 

ᐊᒻᒪᓗ ᑖᒃᑯᐊ ᓈᓴᐅᑏᑦ ᕿᒥᕐᕈᒍᑦᑎᒍᑦ ᓲᕐᓗ 306-

ᓂ ᐃᓄᖕᓂ ᐃᓕᓴᐃᔨᑖᒃᑲᓐᓂᕆᐊᖃᕋᔭᖅᑐᑦ ᓲᕐᓗ 

ᒫᕐᕉᖕᓂ ᐅᖃᐅᓯᓖᖕᓂᒃ ᐃᓕᓐᓂᐊᕐᓂᖅ 

ᑲᔪᓯᓚᖓᒃᐸᑦ ᓄᓇᕘᒥ, ᑖᓐᓇ ᑕᐃᒪᐃᓕᖓᕚ? 

ᑖᓐᓇ ᓈᓴᐅᑎ ᑐᕌᒐᕆᕕᓯᐅᒃ ᑐᕌᕋᓱᐊᖅᐱᓯᐅᒃ? 

ᖁᔭᓐᓇᒦᒃ, ᐃᑦᓯᕙᐅᑕᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑕ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᓐᓇ ᓈᓴᐅᑎ ᑕᐃᓵᖅᑕᖓ ᑭᖑᓪᓕᖅᐹᒥ 

ᓈᓴᐅᑎᖁᑎᒋᖏᑦᑎᐊᖅᑰᖅᖢᑎᒍᑦ ᑭᓯᐊᓂ 

ᖃᐅᔨᒪᓂᐊᖅᐳᒍᑦ ᑖᓐᓇ ᐃᓄᖕᓂᒃ ᐃᓕᓴᐃᔨᒃᓴᓂᒃ 

ᐱᔪᒪᐃᓐᓇᖅᑐᒍᑦ ᓱᓕ ᑕᐃᒫᒃ ᐱᔭᒃᓴᖃᕐᔪᐊᕋᑦᑕ.  

 

ᓱᓕ ᒫᓐᓇ ᐊᕐᕌᒍᒋᔭᑦᑎᓐᓂ ᐅᖃᓪᓚᒃᑎᓪᓗᓄᒃ 

ᒫᓐᓇ 83-88 ᐊᑯᓐᓂᖓᓃᒻᒪᑕ ᒫᓐᓇ 

ᐃᓕᓐᓂᐊᖅᑐᐊᐲᑦ ᐃᓄᐃᑦ ᐃᓕᓴᐃᔨᒃᓴᐃᑦ. ᑭᓯᐊᓂ 

ᐅᖃᖅᑲᐅᑎᓪᓗᖓ ᑕᐃᒪᓐᖓᓕᒫᖅ 

ᐃᓕᓐᓂᐊᕐᕕᖕᓄᑦ ᑕᒪᒃᑯᓄᖓ ᐳᓚᕋᕌᖓᑦᑕ ᑖᓐᓇ 

ᐃᓕᓐᓂᐊᕌᓂᒃᐸᓪᓕᐊᓂᐊᖅᑐᐃᓐᓄᐃᑦ 

ᐅᖃᐅᑎᖃᑦᑕᖅᑕᕗᑦ ᐊᑏᒃ, 

ᐃᓕᓴᐃᔨᒃᓴᖑᓚᐅᕆᑦᑎ, 

ᐃᓕᓴᐃᔨᒃᓴᓐᖑᕈᒪᖃᑦᑕᕐᓗᓯᓗ. ᑕᒪᔾᔭ 

ᐅᖃᐅᑏᓐᓇᖅᑕᕗᑦ. ᐃᖕᒥᓂᒃᑕᐅᖅ ᓲᖃᐃᒻᒪ 

ᐊᐅᓚᓂᐊᕐᒥᖕᒪᑕ.  

 

ᑭᓯᐊᓂ ᐃᓄᖕᓂᒃ ᖃᓪᓗᓇᐅᔭᕈᓐᓇᖅᑐᓂᒃᓗ 

ᑕᐃᒪᓐᖓᓕᒫᖅ ᕿᓂᖅᑐᒍᑦ 

ᐊᒥᓱᖑᖅᐸᓪᓕᐊᖁᓪᓚᖕᒥᒐᑦᑎᒍᑦ 100 

ᐳᓴᖑᒐᓗᐊᖅᐸᑕ ᖃᓄᐃᒋᖏᑦᑎᐊᓪᓚᕆᒃᑕᕗᑦ 

ᐃᓕᓴᐃᔨᖃᓕᕐᓂᕈᑦᑕ ᐃᓄᓕᒫᓂᒃ. ᑖᓐᓇ 

ᐅᐸᒐᓱᐃᓐᓇᕐᓂᐊᖅᑕᕗᑦ ᑭᓯᐊᓂ 

ᓈᓴᐅᑎᓪᓚᑦᑖᕋᐃᓐᓄᖕᒥᒃ ᐅᖃᕈᓐᓇᖏᑦᑐᖓ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᐃᒃᓯᕙᐅᑖᓚᑦᑕᕈᑉᓯ 

ᓈᒻᒪᒃᑐᖅ. ᒥᔅᑕ ᔪᐊᓇᓯ. 

 

ᔪᐊᓇᓯ: ᖁᔭᓐᓇᒦᒃ, ᐃᑦᓯᕙᐅᑖᖅ. ᓱᓇᒥᑭᐊᖅ 

ᓈᓴᐅᑎᖃᑦᑕᕐᒪᖔᖅ ᖃᐅᔨᒍᒪᓕᕐᒥᔪᖓ ᑭᓯᐊᓂ 

ᐃᖅᑲᐅᒪᒍᒪ ᑕᐃᓐᓇ ᑲᓇᑕᐅᑉ 

ᑭᒡᓕᓯᓂᐊᖅᑎᕐᔪᐊᖓ ᐅᓂᒃᑳᓕᐊᕆᓚᐅᖅᑕᖓᓂ 

ᐃᓕᓐᓂᐊᖅᑐᓕᕆᓂᖅ ᐱᔾᔪᑎᒋᓪᓗᒍ 

ᐅᖃᖅᓯᒪᓚᐅᕐᒪᑦ ᐃᓚᖓᓂ 

ᓇᓗᓇᐃᖅᓯᑦᑎᐊᕆᐊᖃᕐᓂᕋᖅᓱᒋᑦ 

ᐃᓕᓐᓂᐊᖅᑐᓕᕆᔨᒃᑯᑦ ᐃᒪᓐᓇᑎᒋᑦ 

ᐃᓕᓴᐃᔨᑖᕆᐊᖃᖅᑐᒍᑦ. ᐃᒪᓐᓇ ᒪᕐᕉᖕᓂ 

ᐅᖃᐅᓯᓖᖕᓂᒃ ᐃᓕᓐᓂᐊᕐᓂᖅ ᑲᔪᓯᓚᖓᑉᐸᑦ 

ᓄᓇᕘᒥ.  

 

ᑖᓐᓇ 306 ᐆᒃᑑᑎᒋᖑᐊᑐᐃᓐᓇᕐᓂᐊᕋᒃᑯᑦ 

ᓈᓴᐅᑎᖃᖏᓐᓂᕋᕐᒪᑦ  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3500 

ᒫᓐᓇ ᐊᒻᒪᓗ ᐅᔾᔨᕆᓯᒪᓪᓗᒍ ᑕᐃᑲᓂ 

ᐃᓕᓴᐃᔨᒃᓴᐅᓂᕐᒧᑦ ᐱᔭᕇᖅᐸᓪᓕᐊᖃᑦᑕᖅᑐᐃᑦ 

ᓇᓚᐅᑦᓵᑐᐃᓐᓇᖅᑐᖓ ᒫᓐᓇ ᑭᓯᐊᓂ ᐊᕐᕌᒍᑕᒫᑦ 

ᑖᓐᓇ ᓯᑕᒪᓄᑦ ᐊᕐᕌᒍᓄᑦ ᐃᓕᓐᓂᐊᓲᖑᖕᒪᑕ 

ᖃᐅᔨᒪᒐᓗᐊᖅᓱᐊᖓ. ᑭᓯᐊᓂ ᐊᕐᕌᒍᑕᒫᑦ 

ᑕᒫᓂᐸᓗᒃ ᖁᓕᓪᓗ ᒪᕐᕉᓐᓂᒃ ᐃᓱᓕᑦᓯᖃᑦᑕᖅᑐᐃᑦ 

ᐊᕐᕌᒍᒐᓴᐃᑦ ᕿᒥᕐᕈᒍᑦᑎᒍᑦ.  

 

ᐊᔾᔨᒌᓕᖅᑎᒋᐊᕐᓗᒋᑦ ᓲᕐᓗ 12-ᐸᓘᔪᖅ ᑖᓐᓇ  

ᑭᓯᐊᓂᑦᑕᐅᖅ ᖃᐅᔨᒪᓪᓗᑕ ᐃᓚᖏᑦ 

ᐃᓕᓴᐃᔨᒃᓴᐅᓂᕐᒧᑦ ᐃᓕᓐᓂᐊᓚᐅᕋᓗᐊᖅᓱᑎᒃ. 

ᐊᓯᖏᓐᓂᒃ ᐃᖅᑲᓇᐃᔮᖅᑖᓯᖃᑦᑕᕐᒪᑕ ᐅᕝᕙᓘᓐᓃᑦ 

ᓄᖅᑲᐃᓐᓇᓯᖃᑦᑕᖅᑐᑦ ᐃᒻᒪᖃ ᖁᓪᓕᓪᓗᑭᐊᖅ 

ᐅᕝᕙᓘᓐᓃᑦ ᖁᓕᐅᖏᓕᒐᖅᑐᑦ ᐊᕐᕌᒍᑕᒫᑦ 

ᐃᓕᓴᐃᔨᑖᖃᑦᑕᖅᑐᓯ ᐃᓚᒃ ᑐᒍᑦ ᓄᓇᕗᒻᒥ. 

 

ᑕᐃᒪᐃᑎᓪᓗᒍ, ᓈᓴᑦᓯᐊᕈᒪ 306-ᓂᒃ 

ᐃᓕᓴᐃᔨᑖᒃᑲᓐᓂᕋᓱᐊᕐᓂᕈᑦᑕ 9-ᓂᒃ ᐊᕐᕌᒍᑕᒫᑦ 

ᐱᖃᑦᑕᕈᑦᑕ ᐅᕝᕙᓘᓐᓃᑦ ᖁᓕᑦ 30-ᓄᑦ ᐅᑭᐅᓄᑦ 

ᑖᓐᓇ ᑭᓯᐊᓂ ᐊᓂᒍᖅᐸᑕ ᑕᐃᒪᐃᒍᒫᕐᓂᐊᖁᑦ. 

ᑖᓐᓇ ᑕᐃᒪᓐᓇ ᑕᐅᑐᒐᖃᖅᐱᓯ? ᖁᔭᓐᓇᒦᒃ, 

ᐃᑦᓯᕙᐅᑖᖅ. ᓈᒻᒪᒋᕕᓯᐅᒃ? 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑕ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᒪᒃᑯᐊᖏᓛᒃ ᓈᒻᒪᒋᖏᑦᑎᐊᕋᓗᐊᕐᒥᔭᕗᑦ 

ᑕᐃᒪᓐᓇ ᐃᓄᖕᓂᒃ ᐃᓕᓴᐃᔨᖏᓗᐊᕐᓂᑦᑎᓐᓂᒃ. 

ᑖᓐᓇ ᓈᒻᒪᒋᖏᑦᑎᐊᖅᑕᕗᑦ 

ᓈᒻᒪᒋᓚᐅᖅᓯᒪᔾᔮᖏᑕᕗᑦ ᐃᓕᓐᓂᐊᕐᕕᓕᒫᕗᑦ 

ᐃᓄᖕᓂᒃ ᐃᓕᓴᐃᔨᖃᓕᓚᐅᖄᖅᑎᓐᓇᒋᑦ 

ᑕᐃᒪᓐᓇᐃᓕᖓᓂᐊᖅᑐᒍᑦ. ᑕᐃᒪ ᑕᒪᓐᓇ 

ᐅᖃᐅᓯᕆᑐᐃᓐᓇᖅᖢᑎᒍᑦ ᐱᖏᓐᓇᑦᑕ. ᑕᐃᒪ 

ᑕᒡᕙᓂ ᐃᓕᓐᓂᐊᖅᑐᓕᕆᔩᑦ ᐃᓂᒃᓴᒥ ᓴᓇᔨᒃᓴᒥᒃ 

ᓴᖅᑭᑎᑦᑎᓯᒪᓕᕐᒥᖕᒪᑕ educator development. 

ᑖᓐᓇ ᐃᓕᓴᐃᔨᒃᓴᓄᑦ ᑐᕌᖓᔪᖅ ᓲᕐᓗ 

ᐃᓕᓴᐃᔨᒃᓴᓄᑦ ᖃᓄᖅ ᐱᕚᓪᓕᕈᑎᒃᓴᓂᒃ 

ᐱᒋᐊᕈᓐᓇᖅᐱᑕ? ᑕᐃᒪᓐᓇᑦᑐᖃᖦᖤᓕᕋᑦᑕ.  

 

ᐊᒻᒪᓗ ᖃᐅᔨᒪᓂᐊᕆᕗᒍᑦ ᑖᒃᑯᐊ 

ᒐᕙᒪᐅᖃᑎᒌᑦᑐᓕᕆᔨᒃᑯᓪᓗ ᑖᒃᑯᐊ ᐊᒻᒪᓗ 

ᐃᓕᓐᓂᐊᖅᑐᓕᕆᔩᑦ ᐅᕙᒍᑦ ᑲᑐᔾᔨᖃᓪᓗᑕ ᑕᐃᒪ 

ᖃᓄᖅ ᓇᓗᓇᐃᔭᕋᓱᑦᑎᐊᖅᑐᒍᑦ ᖃᔅᓯᒃᑲᓐᓂᕐᓂᒃ 

ᐃᓄᖕᓂᒃ ᓴᓇᔨᑖᕆᐊᖃᕐᒪᖔᑦᑕ ᐊᒻᒪ ᐃᓕᓴᐃᔩᑦ 

ᐱᓗᐊᖅᖢᒋᑦ ᐃᓕᓴᐃᔨᒃᓴᓂᒃ ᖃᔅᓯᒃᑲᓐᓂᕐᓂᒃ 

ᐃᓕᓴᐃᔨᓂᒃ ᐱᒋᐊᖃᖅᐱᑕ, ᑖᓐᓇᐅᖦᖤᖅᐳᖅ. 

ᒫᓐᓇ ᑕᕝᕙ ᖃᐅᔨᓴᕈᑎ ᐱᒋᐊᓕᑕᐃᓐᓇᕐᒪᑦ 

ᐃᓄᓐᓂᒃ ᐃᖅᑲᓇᐃᔭᖅᑎᑦᑎᓂᕐᒧᑦ ᐸᕐᓇᐅᑎᒃ ᑖᓐᓇ 

ᑕᕝᕙ ᐱᒋᐊᓕᑕᐃᓐᓇᕐᒪᑦ.  

 

ᐊᒻᒪᓗ ᑕᐃᒪ ᖃᐅᔨᒪᓂᐊᕆᕗᒍᑦ ᑖᓐᓇᑦᑕᐅᖅ 

ᐃᓕᓴᐃᔨᒃᓴᓄᑦ ᐃᓕᓐᓂᐊᕈᓯᖅ ᑖᓐᓇ 

ᕿᒥᕐᕈᐊᑦᑎᐊᒃᑲᓐᓂᓕᕐᒥᔭᕗᑦ ᖃᓄᖅ 

ᐃᓕᓴᐃᔨᑖᕈᓐᓇᕐᒪᖔᑕ ᐃᒫᒃ ᖁᓱᓐᖏᑦᑎᐊᕐᓗᑎᒃ 

ᐃᓄᒃᑎᑐᓪᓗ ᖃᓪᓗᓈᑎᑐᓪᓗ 

ᐃᓕᓐᓂᐊᖅᑎᑦᑎᔪᓐᓇᖅᑐᓂᒃ. 

 

ᑖᒃᑯᐊ ᑕᕝᕙ ᐊᔾᔨᒌᓐᖏᑦᑐᑦ ᐱᓇᓱᐊᖅᑕᕗᑦ ᑭᓯᐊᓂ 

ᐃᒪᓐᓇ ᐅᖃᕈᓐᓇᖅᐳᖓ ᓈᓴᐅᑏᑦ 

ᖃᔅᓯᐅᒐᓗᐊᖅᐸᓪᓗᓐᓃᑦ 

ᓈᒻᒪᒋᓕᓚᐅᖅᓯᒪᔾᔮᓐᖏᑕᕗᑦ ᐃᓕᓐᓂᐊᕐᕕᓕᒫᕗᑦ 

ᑕᒪᕐᒥᒃ ᐃᓄᖕᓂᒃ ᐃᓕᓴᐃᔨᖃᓕᓚᐅᖅᑳᖅᑎᓐᓇᒋᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑕ ᔪᐊᓴᓯ. 

 

ᔪᐊᓇᓯ: ᖁᔭᓐᓇᒦᒃ, ᐃᑦᓯᕙᐅᑖᖅ. ᑕᒪᒃᑯᐊ 

ᐸᕐᓇᒃᑕᓯ, ᐃᓛᒃ, ᑕᒪᓐᓇ ᑲᔪᓯᕙᓪᓕᐊᓂᖓ 

ᕿᒥᕐᕈᔭᐅᖏᓐᓇᕐᓂᐊᖅᑑᒐᓗᐊᖅ ᑭᓯᐊᓂ 

ᓱᕐᕋᒃᐸᓪᓕᐊᓚᐅᖅᓯᒪᓐᖏᒻᒪᑦ ᓱᓕ ᓲᕐᓗ 

ᐅᖃᐅᓯᕆᔭᐅᖅᑲᐅᓐᖏᒻᒪᑦ ᐃᓛᒃ, 

ᓱᒃᑲᕿᕋᔮᓪᓗᐊᑐᒥᒃ ᓱᕐᕋᒃᐸᓪᓕᐊᓕᕐᒪᑦ. ᑕᐃᒪ 

ᐅᖃᕋᓱᐊᖅᑐᖓ. 

 

ᑭᓯᐊᓂ ᐱᓕᕆᕕᓯ ᐊᒻᒪᓗ ᓯᓚᑦᑐᓴᕐᕕᒃᑯᑦ ᑕᒪᓐᓇ 

ᕿᓚᒥᐅᓂᖅᓴᖅ ᑲᔪᓯᒍᑎᒃᓴᖏᓐᓂᒃ 

ᑕᕝᕘᓇᑑᓐᖏᑦᑐᖅ ᖃᓄᒃᑯᓐᓂᖅ 

ᐃᓕᓴᐃᔨᑖᒃᑲᓐᓂᕈᓐᓇᕐᒪᖔᑦᑕ ᒪᕐᕉᓐᓂᒃ 

ᐅᖃᐅᓰᓐᓂᒃ ᐱᔾᔪᑎᒋᓪᓗᒍ 

ᕿᒥᕐᕈᒋᐊᓪᓚᒃᑲᓐᓂᖅᑰᕆᐊᖃᓕᕋᑦᓯ. 

 

ᑕᐃᒪᓐᓇ ᑐᕌᒐᕆᓚᐅᖅᑕᓯ 2020-ᒧᑦ ᑖᓐᓇ 

ᖁᕝᕙᓯᓐᓂᓕᒃ 12-ᒧᑦ 

ᑎᑭᐅᑎᓚᖓᓚᐅᖅᓯᒪᒐᓗᐊᕐᒪᑦ ᐊᒻᒪᓗ 

ᐅᖃᖅᓯᒪᓪᓗᓯ ᐱᖁᔭᖁᑎᔅᓯᓐᓂ ᓱᕋᑦᓯᓯᒪᓕᕋᑦᓯ 

ᑖᑦᓱᒥᖓ ᐊᒻᒪᓗ ᒫᓐᓇ ᓲᕐᓗ ᑐᕌᒐᖃᕈᓐᓃᖅᓱᓯ, 

ᑐᕌᒐᖃᓐᖏᑦᑐᓯ ᐃᒻᒪᖄ ᑖᓐᓇ 2020-ᔪᒐᓗᐊᕐᒪᑦ.  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᐃᒪᓕ ᖃᓄᐃᓕᖓᓕᖅᑲ. 

ᒪᑐᐃᖓᑐᐃᓐᓇᖅᑎᑉᐱᓯᐅᒃ ᑖᓐᓇ ᖁᕝᕙᓯᓐᓂᓕᒃ 

12-ᒧᑦ ᒪᕐᕉᓐᓂᒃ ᐅᖃᐅᓯᓕᓐᓂᒃ 

ᐃᓕᓐᓂᐊᕐᓂᖃᕈᓐᓇᓚᖓᒋᐊᖓᓂᒃ ᓄᓇᕗᒻᒥ. 

ᖁᔭᓐᓇᒦᒃ, ᐃᑦᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪ ᐃᓛᒃ ᐆᒥᖓ 

ᐅᖃᒃᑲᓐᓂᐊᕐᔪᒍᒪᑐᐃᓐᓇᖅᑐᖓ ᐊᒻᒪᓗ 

ᑭᐅᓇᓱᖕᓂᐊᕆᕙᒋᑦ ᓲᖃᐃᒻᒪ.  

 

ᑖᓐᓇ (ᑐᓵᔨᑎᒍᑦ) ᐃᓕᓴᐃᔨᔅᓴᓐᖑᓕᕆᓂᖅ 

(ᑐᓵᔨᒃᑰᖏᑦᑐᖅ) ᓄᑖᑦᑎᐊᖑᖕᒪᑦ, ᑖᓐᓇ 

ᐃᓕᓴᐃᔨᒃᓴᓂᒃ ᖃᓄᖅ ᐃᓕᓴᐃᔨᑖᒃᑲᓐᓂᕈᓐᓇᖅᐱᑕ 

ᐃᓄᖕᓂᒃ ᓄᓇᕗᒻᒥᐅᓂᒃ. ᑖᓐᓇ ᑕᒡᕙ 

ᐱᔭᒃᓴᕆᕐᔪᐊᕐᓂᐊᕐᒪᒍ. ᑕᒪᓐᓇᓗ ᐸᐃᑉᐹᖅᑖᕐᓂᖓ 

ᖃᓄᖅ ᐋᖅᑭᑦᑎᐊᖅᓯᒪᓂᖅᓴᐅᔪᓐᓇᖅᐸ.  

 

ᑕᐃᓐᓇ ᖃᐅᔨᓴᕈᑕᐅᓂᐊᖅᑐᖅ ᐃᓕᓴᐃᔨᒃᓴᓄᑦ 

ᐃᓕᓐᓂᐊᕐᓂᖅ ᑕᐃᑲᓂᑦᑕᐅᖅ 

ᓇᓗᓇᐃᑦᑎᐊᕈᓐᓇᕐᓂᐊᕐᒥᔪᖅ ᖃᓄᖅ 

ᐊᑐᕐᓂᐊᖅᑕᕗᑦ ᐊᑲᐅᓂᖅᓴᐅᖕᒪᖔᑦ. ᖃᓄᖅ 

ᐊᒥᓲᓂᖅᓴᓂᒃ ᕿᓚᒻᒥᐅᓂᖅᓴᖅ ᐃᓄᖕᓂᒃ 

ᐃᓕᓴᐃᔨᑖᒃᑲᓐᓂᕈᓐᓇᖅᐱᑕ. ᓲᕐᓗ ᑕᐃᒪ ᑕᐃᓐᓇ 

ᕿᒥᕐᕈᐊᕐᓂᐊᖅᑐᖅ ᑖᔅᓱᒥᖓ 

ᓄᖅᑲᖓᑐᐃᓐᓇᓐᖏᑦᑐᒍᑦ. ᑕᐃᒃᑯᐊ 

ᕿᒥᕐᕈᐊᖅᑕᐅᑦᑎᐊᕐᓂᐊᖅᑐᑦ.  

 

ᐊᒻᒪᓗ ᑕᒡᕙᓃᓛᒃ ᒪᑯᐊ ᐃᓕᓐᓂᐊᕐᕕᑦᑎᓐᓂ 

ᑕᒪᒃᑯᐊ ᐅᖃᐅᓯᓕᕆᓂᕐᒧᑦ ᓲᕐᓗ ᐊᔭᐅᖅᑐᐃᔩᑦ 

ᐅᖃᐅᓯᓕᕆᓂᕐᒧᑦ ᑕᒪᔾᔭᑦᑕᐅᖅ 

ᐊᑐᕐᔪᐊᖃᑦᑕᕐᒥᖕᒪᑕ ᐃᓕᓐᓂᐊᕐᕕᑦᑎᓐᓂ. 

ᑕᒪᓐᓇ ᓇᓗᓇᖃᑦᑕᓐᖏᒻᒪᑦ ᑕᐃᒪᓐᓇᑦᑎᐊᖅ 

ᐃᓛᓐᓂ ᐃᓕᓴᐃᔨᒃᓴᐃᓐᓄᐃᑦ ᐱᐊᓂᒃᑳᖓᒥᒃ 

ᒐᕙᒪᒃᑯᓐᓄᑦ ᐊᓯᖏᓐᓄᑦ ᓴᓇᓕᖃᑦᑕᕐᒥᖕᒪᑕ, 

ᑕᒪᓐᓇ ᐅᕙᒍᑦ ᐊᐅᓚᔪᓐᓇᓗᐊᓐᖏᒻᒥᒐᑦᑎᒍᑦ 

ᓇᖕᒥᓂᖅ ᐃᖕᒥᓂᑦᑕᐅᖅ ᑖᓐᓇ ᐃᓄᒃ ᐊᐅᓚᖕᒥᖕᒪᑦ 

ᑕᒡᕘᓇ. ᑭᓯᐊᓂ  

ᐊᒃᓱᕈᐃᓐᓇᕋᓗᐊᖅᑐᒍᑦ ᐊᒥᓱᓂᒃ 

ᐃᓕᓴᐃᔨᑖᒃᑲᓐᓂᕈᓐᓇᕐᒪᖔᑦᑕ.  

 

ᐅᓇᓕ ᐱᒃᑯᒌᓐᓇᖅᐸᒃᑕᕋ ᒫᓐᓇᒧᑦ ᑕᒡᕙ 

ᐃᒃᓯᕚᖅᑎᓪᓗᑕ ᑕᒫᓂ 80 ᐅᖓᑖᓃᑦᑐᐃᑦ ᑕᐃᒪ 

ᓂᕆᐅᒋᑦᑎᐊᖅᑕᒃᑲ ᐃᓕᓴᐃᔨᔅᓴᐅᓂᐊᕐᒪᑕ, 

ᐃᓕᓴᐃᔨᔅᓴᐃᑦ ᐃᓕᓐᓂᐊᖅᑐᑦ. ᐊᕐᕌᒍᑕᒫᑦ ᑕᕝᕙ 

ᑕᐃᒪᓐᓇ ᓈᓴᐅᑎᖃᖃᑦᑕᕈᓐᓇᕈᑦᑕ 

ᐊᑲᐅᑦᑎᐊᕋᔭᖅᐳᖅ. ᑭᓯᐊᓂ ᑕᐃᒪ ᒫᓐᓇ ᑕᐃᓐᓇ 

ᐊᐅᓚᑦᑎᐊᑲᓐᓂᕈᓐᓇᕐᒪᖔᑦᑎᒍ ᕿᒥᕐᕈᐊᕋᑦᑎᒍᑦ. 

ᑕᒪᓐᓇ ᑲᔪᓰᓐᓇᑦᑎᐊᕐᓂᐊᖅᑐᖅ ᑕᐅᕗᖓ ᑖᓐᓇ 

ᐅᐸᒍᒪᔭᕗᑦ ᑎᑭᓚᐅᖅᑳᑎᓐᓇᑎᒍᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᔪᐊᓇᓯ.  

 

ᔪᐊᓇᓯ: ᖁᔭᓐᓇᒦᒃ, ᐃᑦᓯᕙᐅᑖᖅ. ᑖᓐᓇ ᑖᒃᑯᐊ 

ᓈᓴᐅᑏᑦ ᓇᓚᐅᑦᑖᕈᑎᑐᐃᓐᓇᐃᑦ ᑭᓯᐊᓂ 

ᐃᓱᒪᒋᔭᐅᒋᐊᒃᑲᓐᓂᖁᑐᐃᓐᓇᖅᑕᕋ 

ᐆᒃᑑᑎᒋᑐᐃᓐᓇᖅᑐᒍ 300 ᐅᖓᑖᓃᑦᑐᓂᒃ 

ᑎᑭᐅᑎᒐᓱᐊᕆᐊᖃᕋᔭᕐᒪᑕ. 300-ᓂ ᐊᒥᒐᒃᓯᔪᓯ 

ᐃᓕᓴᐃᔨᓂᒃ ᐊᒻᒪᓗ ᑖᓐᓇ ᑎᑭᐅᑎᒐᓱᐊᖅᑐᓯᐅᒃ 

ᖃᓄᖅ ᕿᓚᒥᐅᓂᖅᓴᖅ ᑎᑭᐅᑎᓚᖓᕕᓯᐅᒃ? 

ᑕᒪᓐᓇ ᐅᖃᐅᓯᑐᐃᓐᓇᕆᓕᖅᑲᕋ. ᑖᓐᓇ 

ᕿᒪᑲᐃᓐᓇᕐᓗᒍ.  

 

ᐊᕗᖓ ᑭᖑᑉᐱᐊᕈᒪᓕᕐᒥᔪᖓ ᑖᒃᑯᐊ ᓄᑲᖅᓯᖅᐹᓂ 

ᐸᐃᕆᕕᓕᒥᓂᕐᒧᑦ ᑐᕌᕐᓗᖓ. ᐃᓛᒃ ᐸᕐᓇᐅᑎᔅᓯᓐᓂ 

ᐅᖃᖅᓯᒪᔫᒐᓗᑦ ᐱᖁᔭᐃᑦ ᒥᔅᓵᓄᑦ 

ᕿᒥᕐᕈᓚᖓᓂᖅᓯᓐᓂ. ᑭᓯᐊᓂᑦᑕᖅ ᑕᒪᒃᑯᐊ 

ᐸᐃᕆᕕᐅᑉ ᐊᐅᓚᔾᔪᑎᖏᑦᑕᐅᖅ 

ᕿᒥᕐᕈᓂᐊᕆᕕᓯᐅᒃ ᓲᕐᓗ ᑕᐃᒃᑯᐊ ᑐᒃᓯᕋᐅᑎᑎᒍᑦ 

ᑐᓂᔭᐅᕙᑦᑐᑦ $2-ᒥᓕᐊᓐ ᐅᖓᑖᓂᑐᐃᓐᓇᐅᒻᒪᑕ 

ᓄᓇᕗᓕᒫᒧᑦ ᑕᐅᑐᒃᑯᑦᑎᒍ? ᑭᓯᐊᓂᓗ 

ᐊᒥᓱᐋᓗᐃᑦ ᐅᓄᖅᑐᐋᓗᐃᑦ ᐊᖏᔪᖅᑳᕆᔭᐅᔪᑦ 

ᑕᒪᒃᑯᓇᖓᑦ ᐸᐃᕆᕕᓐᓂᒃ ᐊᑐᖃᑦᑕᖅᑎᓪᓗᒋᑦ 

ᐃᖅᑲᓇᐃᔭᕆᐊᖃᖃᑦᑕᖅᑎᓪᓗᒋᓪᓗ? ᑕᒪᓐᓇᖃᐃ 

ᕿᒥᕐᕈᔭᐅᒃᑲᓂᕐᓂᐊᕆᕙ ᑮᓇᐅᔭᐃᑦ 

ᓴᓂᕝᕙᑕᐅᖃᑦᑕᖅᑐᑦ ᐸᐃᕆᕕᓕᕆᓂᕐᒧᑦ? 

ᖁᔭᓐᓇᒦᒃ, ᐃᑦᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᓪᓗ ᑕᒪᑐᒥᖓ ᐊᐱᖅᑯᑎᖃᕐᒪᑦ. 

ᑕᐃᒪᐃᓛᒃ, ᐄ, ᑖᓐᓇ ᓱᕈᓯᓕᕆᓂᕐᒧᑦ  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᓕᒐᐅᔪᖅ ᑕᒪᒃᑯᓄᖓ ᓄᑕᖅᑲᓄᑦ ᐸᐃᕆᖃᑦᑕᕐᓂᐅᑉ 

ᒥᒃᓵᓄᑦ. ᑖᓐᓇ ᕿᒥᕐᕈᐊᑕᐅᑦᑎᐊᓪᓚᕆᓕᕐᒪᑦ ᐊᒡᓛᑦ, 

ᑕᒪᒃᑯᐊ ᐊᐱᖅᑯᑎᒋᔭᖏᑕ. ᑕᒪᔾᔭ ᕿᒥᕐᕈᐊᓂᐊᖅᑕᕗᑦ 

ᕿᒥᕐᕈᐊᑕᐅᑦᑎᐊᓂᐊᖅᑐᑦ. ᐊᒡᓛᑦ, ᒫᓐᓇ ᑕᐃᒪ 

ᖃᓄᖅ ᑕᒪᒃᑯᐊ ᑮᓇᐅᔭᒃᑯᑦ ᐊᑐᖅᑕᐅᔭᕆᐊᓖᑦ ᖃᓄᖅ 

ᐊᐅᓚᖔᕈᑦᑎᒍᑦ ᐊᑲᐅᓂᖅᓴᐅᕙ. ᐃᒻᒪᖄ ᑕᒪᒃᑯᓄᖓ 

ᐸᐃᕆᕝᕕᖃᖅᑐᓄᑦ ᑐᕌᑲᐅᑎᒋᕙᓪᓗᒋᑦ. ᒫᓐᓇᐅᔪᖅ 

ᐊᑐᖃᑦᑕᕋᑦᑕ ᐃᓛᓐᓂ ᒪᓕᒐᖅᐳᑦ ᒪᓕᒃᖢᒍ ᑖᒃᑯᐊ 

ᐃᓕᓐᓂᐊᖅᑐᓕᕆᔩᑦ ᓄᓇᓕᖕᓂ ᑲᑎᒪᔩᑦ 

ᑖᒃᑯᓂᑦᑕᐅᖅ ᑲᒪᔪᓐᓇᕐᒥᒻᒪᑕ ᑲᒪᖃᑦᑕᕐᒥᖕᒪᑕ. 

ᐃᓛᓐᓂ ᑮᓇᐅᔭᐃᑦ ᑕᕝᕘᓈᖔᖅᖢᑎᒍᑦ 

ᐊᐅᓚᖃᑦᑕᖅᓯᒪᒐᑦᑕ. ᐅᔾᔨᕆᓯᒪᓪᓗᑕᓗ ᐃᓛᓐᓂ ᑖᓐᓇ 

ᓄᓇᓕᖕᓂ ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᑦᑕ 

ᓄᓇᓕᖕᓂ ᑲᑎᒪᔨᖏᑦ ᐊᑐᖃᑦᑕᖏᑦᑐᕕᓃᑦ ᑖᔅᓱᒥᖓ. 

ᑖᓐᓇ ᐱᔾᔪᑎᒋᓗᐊᖅᖢᒍ ᑕᐃᒪ ᑮᓇᐅᔭᖃᐃ ᑖᒃᑯᓄᖓ 

ᐸᐃᕆᕝᕕᓪᓚᕆᖕᓄᑦ ᑐᕌᑲᐅᑎᒋᖔᕐᓗᑎᒍ 

ᐊᑲᐅᓂᖅᓴᐅᕗᖅ? 
 

ᐊᒡᓛᑦ ᒫᓐᓇᐅᔪᖅ ᑕᕝᕙᓂ ᐃᓕᓐᓂᐊᖅᑐᓕᕆᔩᑦ 

ᐃᓕᓐᓂᐊᓕᓐᖏᑦᑐᓕᕆᔩᑦ ᑕᐃᒪᐃᓐᓇᐃᑦᑐᖃᕐᒪᑕ 

ᑕᒪᒃᑯᓄᖓ ᑐᕌᖓᓗᐊᖅᑐᖅ ᐸᐃᕆᕕᖕᓄᓪᓗ 

ᐊᓯᖏᓐᓄᑦ ᑕᒪᒃᑯᓄᖓ ᑐᕌᖓᓗᐊᓪᓚᕆᖕᒪᑦ. ᐄ, 

ᑖᓐᓇ ᑕᕝᕙ ᕿᒥᕐᕈᐊᑕᐅᓪᓚᕆᖕᓂᐊᖅᑐᐃᑦ ᖃᓄᖅ 

ᐊᔾᔨᒌᓐᖏᑦᑐᑦ ᐊᑲᐅᓂᖅᓴᒃᑯᑦ 

ᐊᑐᖅᑕᐅᔪᓐᓇᕐᒪᖔᑕ ᐸᐃᕆᕝᕕᖃᕐᓂᖅ 

ᐱᔾᔪᑎᒋᓪᓗᒍ ᓄᓇᑦᑎᓐᓂ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  
 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᔪᐊᓇᓯ.  
 

ᔪᐊᓇᓯ: ᖁᔭᓐᓇᒦᒃ, ᐃᑦᓯᕙᐅᑖᖅ ᐊᒻᒪᓗ 

ᖁᔭᓐᓇᒦᒃ ᑖᓐᓇ ᐅᖃᐅᓯᕆᓚᖓᓪᓗᐊᖅᑲᐅᔭᕋ 

ᓂᓪᓕᐅᑎᒋᒻᒪᒍ. ᑕᐃᒃᑯᐊ ᐃᖅᑲᐅᒪᒍᒪ 

ᐅᖃᐅᓯᕆᔭᐅᓯᒪᒻᒪᑦ ᐃᓕᓐᓂᐊᖅᑐᓕᕆᔩᑦ 

ᑲᑎᒪᔨᖏᑎᒍᑦ ᑮᓇᐅᔭᖃᖅᑎᑕᐅᓲᖑᒐᓗᐊᑦ 

ᓴᓂᕝᕙᖅᑕᐅᖃᑦᑕᖅᑐᑎᑦ ᐸᐃᕆᕕᓕᕆᓂᕐᒧᑦ 

ᐊᑐᖅᑕᐅᕋᓱᐊᖅᑐᓂᒃ. ᑭᓯᐊᓂ 

ᑐᑦᓯᕋᖅᑐᖃᓗᐊᖅᐸᓐᖏᓐᓂᖓᓄᑦ ᐊᓯᖏᓐᓄᖃᐃ 

ᐅᕝᕙᓘᓐᓃᑦ ᐊᑐᖅᑕᐅᒍᓐᓃᓯᑐᐃᓐᓇᖃᑦᑕᕐᒪᑦ 

ᐃᑲᔪᖅᑐᑐᐃᓐᓇᕋᔭᖅᑕᒃᑲ ᐃᓕᓐᓂᐊᖅᑐᓕᕆᔨᒃᑯᑦ 

ᑕᒪᑦᓱᒧᖓ ᐸᐃᕆᕕᓐᓄᑦ ᑐᕋᐃᓐᓇᖅᑐᒥᒃ 

ᐅᕝᕙᓘᓐᓃᑦ ᑐᑦᓯᕋᐅᑎᑎᒍᑦ 

ᑐᕌᖓᑎᑕᐅᒋᐊᕐᓂᖅᐸᑕ ᑕᐃᒃᑯᐊ ᑮᓇᐅᔭᑦ 

ᑲᔪᓯᕙᓪᓕᐊᒃᐸᑕ. ᑖᓐᓇ ᐅᖃᐅᓯᑐᐃᓐᓇᖅ, 

ᓄᖅᑲᕈᑎᒋᓕᖅᓱᒍ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. 

ᐅᖃᐅᓯᑐᐃᓐᓇᐅᖕᒪᓐᖒᖅ. ᑖᑉᑯᓂᖓ ᒪᓕᒃᖢᖓ, 

ᐊᑎᖁᑎᒃᑲ ᒪᓕᒃᖢᒋᑦ, ᒥᔅᑐ ᐃᓄᒃ. 
 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ 

ᐱᕕᖃᖅᑎᒃᑲᓐᓂᕋᕕᖓ. ᑐᑭᓯᒋᐊᕈᑎ ᐊᑕᐅᓯᖅ. 

ᒫᓐᓇ ᐊᑕᐅᓯᐅᓚᐅᑲᒃᑐᖅ. ᑭᐅᓚᐅᖅᑎᓪᓗᑕ  

ᐊᓯᔾᔨᑐᐃᓐᓇᕆᐊᓕᒃ.  

 

ᒥᓂᔅᑕ ᖁᐊᓴ, ᐃᓐᓇ ᑲᑎᒪᔨᐅᖃᑎᓐᓄᑦ 

ᐊᐱᖅᓱᖅᑕᐅᑎᓪᓗᑎᑦ ᑕᐃᒃᑯᐊ ᓄᓇᕗᒻᒥ 

ᐃᓕᓴᐃᔨᒃᓴᐅᓂᕐᒧᑦ ᐋᖅᑭᒃᓯᒪᓂᖓ 

ᑐᑭᓯᖅᑰᔨᖅᑲᐅᒐᒪ ᑕᒪᓐᓇᒎᖅ ᐋᖅᑭᒃᓯᒪᓂᕆᔭᖓ 

ᐃᓕᓐᓂᐊᕐᓂᐅᖃᑦᑕᖅᑐᕐᓗ ᕿᒥᕐᕈᔭᐅᓂᐊᕐᒪᑦ 

ᐅᕝᕙᓗᑭᐊᖅ ᕿᒥᕐᕈᔭᐅᓕᕐᒪᑦ. ᐆᒥᖓ 

ᐊᐱᕆᓇᓱᒃᑐᖓ. ᒪᕐᕉᒃ ᐊᑕᐅᑦᑎᒃᑰᕈᓐᓇᕈᑎᒃ, 

ᐃᒃᓯᕙᐅᑖᖅ, ᕿᒥᕐᕈᔭᐅᓕᕇᖅᐸᑦ ᑕᒪᓂᓐᓇ 

ᐊᐅᓚᓂᕆᔭᖓ ᖃᓄᖅ ᐋᖅᑭᒋᐊᒃᑲᓐᓂᕐᓂᐊᕐᒪᖔᑦ 

ᐊᒻᒪᓗ ᖃᖓᒃᑯᒃᑭᐊᕐᖓᐃᑦ ᓂᕆᐅᒍᓐᓇᖅᐱᑕ 

ᐅᕙᓂᓘᓐᓃᑦ ᐃᒡᓗᒥ ᕿᒥᕐᕈᔭᐅᓂᖓᑕ 

ᐅᓂᒃᑳᖏᓐᓂᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᐅᒃᓯᕙᐅᑕᖅ: ᒪ’ᓇᓪᓗᐊᕕᒃ. 

ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑐ ᖁᐊᓴ. 
 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪ ᑖᒃᑯᐊᖑᒐᑦᑕ ᐃᓕᓐᓂᐊᖅᑐᓕᕆᔩᑦ ᐊᒻᒪ 

ᓯᓚᑦᑐᖅᓴᕐᕕᒃ. ᑖᒃᑯᐊ ᐱᖃᑎᒋᓪᓗᑎᒍᑦ ᐊᒻᒪ 

University of Regina, ᑖᒃᑯᐊᖑᖦᖤᖅᐳᑦ. ᑖᓐᓇ 

ᑲᔪᓯᒋᐊᕌᓂᒃᑐᖅ, ᐱᒋᐊᕌᓂᓚᐅᖅᑐᖅ.  ᑕᒃᑯᐊ 

ᑲᑎᖃᑎᒋᔭᐅᓯᒪᔪᔪᑦ ᑕᒪᕐᒥᒃ ᑖᒃᑯᐊ University of 

Regina, ᐊᒻᒪ ᑖᓐᓇ ᑕᐃᒪ ᐃᒪᓐᓇ ᐃᓕᖅᑯᓯᐅᔪᖅ 

ᐊᑐᕆᐊᖃᕐᓂᐊᕐᒥᒐᑦᑎᒍᑦ ᑕᐃᒪ ᑐᒃᓯᕋᐅᑎᓂᒃ, 

ᑐᒃᓯᕋᐅᑎᓂᒃ ᑭᒃᑯᑦ ᐆᒥᖓ 

ᕿᒥᕐᕈᐊᑦᑎᐊᕈᓐᓇᖅᐸᑦ? ᑕᐃᒪᓐᓇ 

ᑐᒃᓯᕋᐅᑎᓕᐅᖁᔨᔾᔪᑎᒥᒃ ᑕᐃᒪᓐᓇᐃᑦᑐᒥᒃ ᑕᐃᒪ 

ᔮᓄᐊᕆ 13 ᑕᒫᓂ ᐊᕐᕌᒍᒋᔭᑦᑐᓐᓂ 2017-ᒥ 

ᐊᓂᑕᐅᑕᐃᓐᓇᓚᐅᕐᒪᑦ ᐊᒻᒪ ᒪᑐᕝᕕᖃᓚᐅᖅᖢᓂ 

ᕕᕗᐊᕆ 10, 2017.  
 

ᑖᓐᓇ ᕿᒥᕐᕈᐊᖅᑕᐅᓂᖓ ᐱᔾᔪᑎᒋᓪᓗᒍ ᐊᒻᒪ 

ᑕᐃᒪ ᑖᓐᓇ ᐃᒪᓐᓇ ᐃᓱᒪᓯᒪᔪᒍᑦ, ᐅᓪᓗᖅᓯᐅᑏᒃ 

ᒪᕐᕉᒃ ᑕᕝᕙᓂ ᐃᓗᐊᓂ ᐱᒋᐊᓪᓚᕆᖕᓂᐊᕐᓂᖓᓂᒃ 

ᑖᓐᓇ ᐱᓕᕆᐊᔅᓴᖅ, ᐊᒻᒪ ᐃᒻᒪᖄ ᑕᒫᓂ ᑮᓇᐅᔭᖅ 

ᑕᒪᓐᓇ ᐊᑐᕐᓂᐊᖅᑕᕗᑦ ᐃᓱᒪᒋᓯᒪᔭᕗᑦ ᑕᒫᓂ 

$111,000-ᑐᕋᔭᕐᓂᖓᓂᒃ ᑕᒪᔾᔭᐅᖕᒪᑦ ᐊᒻᒪ, ᐄ, 

ᐅᖃᖅᑲᐅᑎᓪᓗᖓ 2 ᑕᖅᑮᖅᑲᐃ ᑕᒪᓐᓇ 

ᐱᒋᐊᕐᓂᐊᓕᑕᐃᓐᓇᖅᑐᖅ. ᑕᐃᒪ 

ᐅᖃᐅᑎᔪᓐᓇᓐᖏᓚᒋᑦ ᖃᑯᒍᒻᒪᕆᒃ 

ᐱᐊᓂᓪᓚᕆᖕᓂᐊᕐᒪᖔᑦ ᒫᓐᓇᐅᔪᖅ ᑭᓯᐊᓂ 

ᐱᒋᐊᕐᕕᑐᐃᓐᓇᖓᓂᒃ ᐅᖃᕈᓐᓇᖅᐳᖓ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐃᓄᒃ. 



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᑭᓯᒐᓗᐊᖅᑐᖓ 

ᑐᑭᓯᒋᐊᒃᑲᓐᓂᕈᒪᓪᓗᖓ. ᒥᓂᔅᑕ ᓲᖃᐃᒻᒪ 

ᐃᓱᓕᑦᑎᓂᐅᔭᓕᕋᑦᑕ ᐊᒃᑑᐸᒥᒃ ᐅᓇᓕ ᒐᕙᒪᐅᔪᖅ 

ᐃᓱᓕᑦᑎᓚᐅᓐᖏᓐᓂᑦᑎᓐᓂ 

ᓂᕆᐅᓇᓐᖏᑐᐃᓐᓇᕆᐊᓕᒃ ᐃᒪᓐᓇᖃᐃ 

ᑐᑭᓯᕗᖓᐃ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑕ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᐅᖃᕈᒪᓗᐊᒧᑦ, 

ᖁᔭᓐᓇᒦᒃ, ᐃᒃᓯᕙᐅᑖᖅ. ᓯᕗᓪᓕᖅᐹᒥᖃᐃ 

ᒪᓕᒐᓕᐅᖅᑎᐅᖃᑎᒐ ᐅᓪᓗᖅᓯᐅᑎᓚᖅᑰᖅᑲᐅᒐᒪ. 

ᐅᓪᓗᖅᓯᐅᑎ, ᐱᓇᓱᐊᕈᓰᖕᓂᒃ ᒪᕐᕉᖕᓂᒃ ᑖᓐᓇ 

ᐱᓕᕆᐊᖅ ᐱᒋᐊᕐᓂᐊᓕᖅᑐᖅ ᐊᒻᒪᓗ 

ᓂᕆᐅᑦᑎᐊᖅᑐᖓ ᑖᓐᓇ ᒐᕙᒪᒋᔭᕗᑦ 

ᐃᓱᓕᓚᐅᖅᑳᖅᑎᓐᓇᒍ ᑖᓐᓇ 

ᓴᖅᑭᑦᑐᓐᓇᕐᓂᐊᖅᑕᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᕝᕙᓕᐊᓯ 

ᑕᐅᕗᓐᖓᕐᔪᕈᔫᔭᕆᓯᕗᖓ. ᑕᐃᒪ 

ᑕᑯᓇᒃᑕᐃᓂᐊᕐᒪᑦ ᑕᒪᓐᓇ, 

ᑕᑯᓇᒃᑐᖃᕋᓗᐊᖅᑎᓪᓗᒍ ᐅᑭᐅᒃᓵᖑᓂᐊᖅᑐᒧᑦ 

ᐃᓕᓴᐃᔨᒃᓴᐅᓂᕐᒧᑦ ᐃᓕᓐᓂᐊᕆᐊᕋᓱᒃᑐᓂᒃ 

ᑲᔪᓯᓂᐊᖅᑐᖅ ᑕᒪᓐᓇ ᐃᓕᓐᓂᐊᖅᑎᑦᑎᓇᓱᖕᓂᖅ 

ᐅᓐᓃᑦ ᑕᑯᓇᒃᑐᖃᕐᓂᐊᕋᓗᐊᖅᑎᓪᓗᒍ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᐄ, ᖁᔭᓐᓇᒦᒃ, 

ᐃᒃᓯᕙᐅᑖᖅ, ᐄ, ᑲᔪᓯᔪᓐᓇᑦᑎᐊᓪᓚᕆᒃᑐᖅ. ᑕᐃᒪ 

ᓂᕆᐅᑐᐃᓐᓇᖃᑦᑕᖅᐳᒍᑦ ᐊᒥᓲᒃᑲᓐᓂᕐᓂᐊᖅᐳᑦᑐᖅ 

ᐆᒃᑐᕈᒪᔪᐃᑦ ᐃᓕᓴᐃᔨᒃᓴᐅᓂᕐᒧᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᐃᓄᒃ. 

 

ᐃᓄᒃ: ᖁᔭᓐᓇᒦᒃ. ᒪᑯᐊ ᐅᖃᐅᓰᑦ 

ᐊᑐᓪᓚᕆᒃᑐᐊᓗᖃᑦᑕᕐᒪᑕ ᑐᑭᖏᑦ 

ᐊᑕᐅᓯᑯᓗᒐᓗᐊᖅ ᐅᖃᐅᓯᖅ  

ᑐᑭᖓᓂᒃ ᐊᓯᔾᔩᔪᓐᓇᖃᑦᑕᕐᒪᑦ. ᐅᖃᕋᕕᑦ 

ᑲᔪᓯᔪᓐᓇᕐᓂᐊᓪᓚᕆᒃᑐᖅ ᐅᕝᕙᓘᓐᓃᑦ 

ᑲᔪᓯᓂᐊᓪᓚᑦᑖᖅᑐᖅ? ᑲᔪᓯᓂᐊᓪᓚᑦᑖᖅᑐᖅ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᑐᑭᓯᓇᑦᓯᐊᕆᐊᕐᓗᒍ, 

ᒥᔅᑐ ᖁᐊᓴ. 

 

>>ᐃᓪᓚᖅᑐᑦ 

 

ᐊᖓᔪᖅᑳᖅ ᐹᓪ ᖁᐊᓴ: ᐅᕝᕙᓗᑭᐊᕐᖏᓐᓇ 

ᐊᕕᒃᑐᕐᕕᐅᑕᐅᓪᓗ. ᐋᒃᑲᐃ.  

 

ᑕᐃᒪᓐᓇ ᐅᖃᖅᑲᐅᔭᕕᑦ, ᑕᐃᒪᓐᓇᑦᑎᐊᖅ. 

ᑲᔪᓯᓪᓚᑦᑖᕐᓂᐊᖅᑐᖅ. ᐃᒪᓐᓇ ᐅᖃᕋᓱᖕᓂᕈᒪᖃᐃ. 

ᑖᓐᓇ ᐅᔾᔨᕆᖃᑦᑕᖅᓯᒪᖕᒥᒐᒪ ᐅᖃᐅᓯᕋ 

ᐃᔪᕆᔭᐅᖃᑦᑕᓚᐅᕐᒥᔪᖅ ᑕᐃᓐᓇ ᐊᑐᖅᑲᐅᔭᕋ 

ᐊᑐᖃᑦᑕᕋᒃᑯ ᑭᓯᐊᓂ ᑕᐃᒪᓐᓇᑦᑎᐊᖅ, ᒪᒥᐊᓇᖅ, 

ᑐᑭᓯᓇᑦᑎᐊᓐᖏᓐᓂᕈᒪ. ᖁᔭᒻᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. (ᑐᓵᔨᑎᒍᑦ) 

ᐃᓕᓐᓂᐊᕐᓂᓕᕆᓂᖅ ᐊᑐᐊᒐᓕᕆᓂᕐᒧᑦ 

ᐸᕐᓇᐃᓂᕐᒧᓪᓗ ᒪᒃᐱᖅᑐᒐᖅ G-5, ᑲᑎᓕᒫᖅᖢᒋᑦ 

ᐊᐅᓚᔾᔪᑏᑦ ᒪᑭᒪᐅᑏᓪᓗ ᓂᕈᐊᕈᑕᐅᓂᐊᖅᑐᑦ. 

$2,076,000. ᐊᖏᖅᐱᓯ?  

 

ᐃᓚᖏᑦ ᑲᑎᒪᔩᑦ: ᐊᒋᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐃᓕᓐᓂᐊᖅᑐᓕᕆᓂᖅ ᑮᓇᐅᔭᓕᕆᓂᕐᒧᑦ 

ᐱᔨᑦᑎᕈᑏᑦ ᒪᒃᐱᖅᑐᒐᖅ G6 ᑲᑎᓕᒫᕐᓗᒋᑦ 

ᐊᐅᓚᔾᔪᑏᑦ ᒪᑭᒪᐅᑎᓪᓗ ᓂᕈᐊᕈᑕᐅᓂᐊᖅᑐᑦ, ᒥᔅᑕ 

ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᐱᖅᑯᑎᒃᓴᖅ ᑖᓐᓇ ᑕᕝᕙᓃᑎᓪᓗᑕ. 

 

ᐃᒃᑯᐊ ᐊᑕᐅᓯᐅᓐᖏᑦᑐᑦ ᐃᓕᓐᓂᐊᕐᕖᑦ 

ᓯᖁᒥᓯᒪᓕᕐᒪᑕ  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓚᖏᓪᓗ ᐃᑭᑦᑐᑦ, ᐃᑭᑦᑐᖃᓚᐅᖅᖢᓂᓗ ᐅᓪᓗᒥ 

ᖃᓄᐃᑦᑐᓂᒃ ᓄᑖᓂᒃ ᐱᒋᐊᖅᑎᑦᑎᓯᒪᓕᖅᐱᓯ 

ᐃᓕᓐᓂᐊᕐᕖᑦ ᑖᒃᑯᐊ 

ᐊᑦᑕᓇᔾᔭᐃᖅᑕᐅᓯᒪᔭᕆᐊᖃᕐᓂᖏᓐᓂᒃ 

ᐱᔾᔪᑎᒋᓪᓗᒍ?  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪᓕ ᑖᒃᑯᐊ ᐊᔾᔨᓕᐅᕈᑏᑦ ᑕᒪᔾᔭ ᓲᕐᓗ  

ᓄᑖᖑᐸᓗᓛᕐᒥᖕᒪᑕ ᐃᓕᓐᓂᐊᕐᕕᑦᑎᓐᓂ 

ᐋᖅᑭᒃᓯᒪᔭᑦᑎᓐᓂᒃ ᐊᒻᒪᓗ ᐅᒃᑯᐊᕆᔭᕗᑦ, ᒪᑯᐊ 

ᖃᓄᖅ ᐋᖅᑭᒃᓯᒪᒃᐸᑕ ᐊᑲᐅᓂᖅᓴᐅᖕᒪᖔᑦ ᑕᒪᒃᑯᐊ 

ᑭᓲᓂᕋᖅᑕᐅᔪᑦ ᐅᑯᐊ, (ᑐᓵᔨᑎᒍᑦ) ᓄᓇᕗᒻᒥ 

ᐃᓕᓐᓂᐊᕐᕕᓕᒫᓂ ᐊᔾᔨᓕᐅᕈᑎᓂᒃ 

ᐃᓕᐊᖅᑲᐃᓂᐊᖅᑐᒍᑦ. ᓇᓗᓇᐃᖅᓯᔪᒪᖕᒥᔪᒍᑦ 

ᑕᒪᒃᑯᐊ ᓯᖁᒥᓯᒪᔪᑦ ᓴᓇᔭᐅᖃᑦᑕᖁᓪᓗᒋᑦ 

ᓄᑕᐅᓐᖏᓗᐊᖅᑐᑦ ᑕᒪᒃᑯᐊ ᑕᓚᕖᓴᕈᔪᐃᑦ 

ᐊᓯᖏᓪᓗ ᐲᔭᖅᑕᐅᓗᑎᒃ.  

 

ᑖᒃᑯᐊ ᓄᑖᑦ ᐃᒡᓗᓕᖕᒥ ᐃᓕᓐᓂᐊᕐᕖᖕᓂ 

ᑕᒪᒃᑮᖕᓂ ᐃᓕᔭᐅᓯᒪᓕᖅᑐᑦ ᐊᒻᒪᓗ ᓵᒻ ᐳᓪᓚᐅᑉ 

ᐃᓕᓐᓂᐊᕐᕕᖓᓂ. 2016-17 ᐃᓱᓕᑉᐸᑦ 

ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ 

ᐃᓕᓐᓂᐊᖅᑐᓕᕆᔨᒃᑯᑦ ᓄᑖᓂᒃ 

ᐃᓕᐅᖅᑲᐃᓯᒪᔪᒪᓂᐊᖅᑐᑦ ᐊᓗᑭᐅᑉ 

ᐃᓕᓐᓂᐊᕐᕕᖓᓂ ᐊᒻᒪᓗ ᐊᑕᒍᔫᑉ 

ᐃᓕᓐᓂᐊᕐᕕᐊᓂ ᐸᖕᓂᖅᑑᕐᒥ ᐊᒻᒪ ᐊᔾᔨᓕᐅᕈᑎᓂᒃ 

ᐃᓕᐅᖅᑲᐃᓂᐊᕐᒥᔪᒍᑦ 2017-18 ᐊᕐᕌᒍᐊᓂ. 

 

ᑕᐃᒪ ᐃᖅᑲᐅᒪᒍᕕᑦ ᐃᑭᑦᑐᖃᓚᐅᖅᑎᓪᓗᒍ 

ᑭᓐᖓᕐᓂ ᐅᐊᑦᓯᔨᓂᒃ ᐅᓐᓄᐊᓕᒫᖅ ᐅᓪᓗᓕᒫᕐᓗ 

ᑕᐃᑲᓃᖃᑦᑕᖅᑐᓂᒃ ᐱᑕᖃᑲᐃᓐᓇᓚᐅᖅᑐᖅ. 

ᑕᐃᒃᑯᐊ ᐃᓕᓐᓂᐊᕐᕕᐊᓛᑦ ᓄᒃᑕᒐᐃᑦ 

ᑕᐃᒃᑯᐊᖑᓕᕐᒪᑕ ᐅᓪᓗᑉ ᓇᑉᐸᖓᓂᑐᐃᓐᓇᖅ 

ᐅᐊᑦᓯᔨᖃᖃᑦᑕᓕᓚᐅᖅᓯᒪᔪᑦ.  

 

ᐊᒻᒪ ᐃᖅᑲᓇᐃᔭᖃᑎᖃᕐᒥᔪᒍᑦ ᑲᑎᒪᔨᕋᓛᑯᓗᖕᓂᒃ 

ᒪᕐᕉᒃ ᒐᕙᒪᒃᑯᓐᓂᖔᖅᖢᑎᒃ ᓄᓇᕗᒻᒥ ᐃᓕᓴᐃᔩᑦ 

ᑲᑐᔾᔨᖃᑎᒌᖏᓐᓂᖔᖅᑐᑦ ᑖᒃᑯᐊ ᑲᑎᒪᖃᑦᑕᖅᑐᑦ 

ᑭᓐᖒᒪᔭᐅᔪᓂᒃᓗ ᑕᒪᒃᑯᓂᖓ  

ᐅᖃᐅᓯᖃᖃᑦᑕᖅᖢᑎᒃ. 

 

ᐊᒻᒪᓗ ᒪᕐᕉᖕᓂ ᐅᖃᓕᒫᒐᕋᓛᓂᒃ ᓴᖅᑮᓯᒪᓕᖅᑐᓂᒃ 

ᐊᑐᖅᑕᐅᖃᑦᑕᕐᓂᐊᖅᑐᒥᒃ ᓄᓇᕗᒻᒥ ᐃᓕᓴᕐᕕᖕᓄᑦ 

ᐊᒻᒪᓗ ᐃᖅᑲᓇᐃᔭᖅᑎᓄᑦ ᐅᖃᓕᒫᒐᒃᓴᓂᒃ 

ᓴᖅᑭᑦᑎᓯᒪᓕᖅᑐᒍᑦ ᐅᐸᓗᖓᐃᔭᕐᓂᕐᒥᒃ ᐱᔾᔪᑎᓖᑦ 

ᐊᑦᑕᓇᔾᔭᐃᖅᓯᒪᓂᕐᓗ.  

 

ᑕᒪᒃᑯᐊ ᓴᖅᑭᑎᓯᒪᓕᖅᑕᕗᑦ, 

ᐊᑐᓕᖅᓯᒪᓕᖅᖢᑎᒍᓗ ᐃᓕᓐᓂᐊᕐᕕᑦᑎᓐᓂ 

ᐃᓕᓐᓂᐊᕐᕕᒃᐳᑦ ᐊᑦᑕᓇᖏᓐᓂᖅᓴᐅᖁᓪᓗᒋᑦ.  

ᐅᓄᒃᑲᓐᓂᖅᑐᓂᒃ ᐱᓕᕆᔪᒪᒐᓗᐊᖅᑐᒍᑦ ᑭᓯᐊᓂ 

ᑕᒪᒃᑯᐊ ᕿᒥᕐᕈᓇᓕᓚᐅᖅᓯᒪᔭᕗᑦ 

ᐱᕐᓗᐊᔪᖃᖃᑦᑕᖅᓯᒪᓕᖅᑎᓪᓗᒍ 

ᐃᓕᓐᓂᐊᕐᕕᑦᑎᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᒻᒪᓗ ᑕᒪᒃᑯᐊ ᐊᔾᔨᓕᐅᕈᑏᑦ ᐅᐊᑦᓯᔾᔪᑏᓪᓗ 

ᑕᒪᒃᑯᐊ ᐃᓕᐅᖃᖅᑕᐅᑎᓪᓗᒋᑦ ᐃᒃᑯᐊ 

ᓂᐱᓕᐅᕆᑐᐃᓐᓇᖃᑦᑕᖅᑑᑦ ᐅᕝᕙᓘᓐᓃᑦ 

ᐊᔾᔨᓕᐅᕈᑏᑦ ᐃᖏᕐᕋᑎᓪᓗᒋᑦ 

ᑕᐅᑐᒃᑎᑕᖃᖃᑦᑕᖅᐹ ᐅᕝᕙᓘᓐᓃᑦ 

ᓂᐱᓕᐅᕆᑐᐃᓐᓇᖃᑦᑕᖅᐸᑦ 

ᐊᔾᔨᓕᐅᕆᑐᐃᓐᓇᖃᑦᑕᖅᐸ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪ’ᓇᓪᓗᐊᕕᒃ. ᒥᔅᑕ 

ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐃ, ᐊᔾᔨᓕᐅᕆᑐᐃᓐᓇᖃᑦᑕᖅᑐᑦ 

ᓇᐅᑦᑎᖅᓱᖅᑎᖃᕋᑎᒃ (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕋᒻᐴᑦ 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᔾᔨᓕᐅᕈᑎᐊᓗᖕᓂᒃ ᓇᒧᕈᓗᔭᖅ 

ᐃᓕᐅᖃᐃᔪᓐᓇᕋᓗᐊᖅᑐᓯ ᑭᓯᐊᓂ ᐃᑭᓕᖅᐸᑦ 

ᐃᑭᓕᕋᔭᕐᒪᑦ ᑕᐃᒪ ᐊᔾᔨᓕᐅᕈᑏᑦ 

ᐊᔾᔨᓕᐅᖅᑕᐅᕙᓪᓕᐊᖕᒪᑕ ᑕᐃᒃᑯᐊ 

ᐊᔾᔨᓕᐅᖅᑕᕕᓃᑦ ᕿᒥᕐᕈᓇᓕᕐᓗᒋᑦ 

ᖃᐅᔨᓕᑕᐃᓐᓇᕋᓗᖅᑐᒍᑦ  

ᐅᓪᓗᒃ ᒪᕐᕉᒃ ᐊᓂᒍᖅᓯᒪᓕᖅᑎᓪᓗᒍ. 

 

ᐃᓛᒃ ᑕᐅᑐᒃᑐᖃᖃᑦᑕᖅᐸᑦ ᐊᔾᔨᓕᐅᕈᑎᑦ 

ᖃᓄᐃᑉᐸᓪᓕᐊᓕᕐᒪᖔᑕ ᓲᕐᓗ ᐅᓪᓗᒥ 

ᐃᑭᑦᑐᖃᖅᑲᐅᖕᒪᑦ ᐃᓕᓐᓂᐊᕐᕕᖕᒥ ᖃᓄᕐᖏᒃᑯᐊ 

ᐊᔾᔨᓕᐅᖅᑕᐅᕙᓪᓕᐊᔪᑦ 

ᐃᓕᓐᓂᐊᕐᕕᖕᒦᑎᑕᐅᖃᑦᑕᖅᐸᑦ ᐅᕝᕙᓘᓐᓃᑦ 

ᐊᓯᐊᓂᒃ ᐸᐸᑕᐅᖃᑦᑕᖅᐸᑦ ᐃᑭᑦᑐᖃᕐᓂᖅᐸᑦ  

ᖃᓄᐃᑦᑐᖃᕐᓂᖅᐸᑦ ᑕᐃᒃᑯᐊ 

ᑕᑯᔭᐅᔪᓐᓇᕐᓂᐊᕐᒪᑕ.  ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᓕᓐᓂᐊᕐᓇᐅᑎᓪᓗᒍ ᐃ, 

ᓇᐅᑦᑎᖅᓱᖅᑕᐅᔪᓐᓇᖅᑐᑦ. ᐊᔾᔨᓕᐅᖅᑕᐅᕙᓪᓕᐊᓲᑦ 

ᑭᓯᐊᓂ ᐃᖅᑲᓇᐃᔭᕐᓇᐅᑎᓪᓗᒍ ᐃᓕᓴᐃᔨᑦ 

ᐊᖓᔪᖅᑳᖓᓐᓄᑦ ᑕᑯᔭᐅᖃᑦᑕᖅᑐᑦ 

ᐃᓕᓐᓂᐊᕐᓇᐅᑎᓪᓗᒍ. ᐃᓕᓐᓂᐊᕐᓇᐅᕌᓂᒃᑎᓪᓗᒍ 

ᑕᐃᒃᑯᐊ ᐊᔾᔨᓕᐅᖅᑕᐅᕙᓪᓕᐊᔪᑦ 

ᐸᐸᑕᐅᔪᒃᓴᒫᖑᖅᑎᑕᐅᓲᑦ.  

 

ᓄᓇᓕᖕᓂ ᒐᕙᒪᒃᑯᓐᓂᓗ ᐱᔨᑦᑎᖅᑏᑦ 

ᐅᖃᓪᓚᖃᑎᒋᔭᕗᑦ ᒫᓐᓇ ᑕᐃᒃᑯᐊ ᐊᔾᔨᓕᐅᕈᑏᑦ 

ᕿᒥᕐᕈᓇᒃᑕᐅᖏᓐᓇᖃᑦᑕᕈᓐᓇᕐᓂᐊᕐᒪᑕ, ᐄ, 

ᐅᖃᓪᓚᖃᑎᒋᔭᕗᑦ ᓄᓇᓕᖕᓂ ᒐᕙᒪᒃᑯᓐᓂᓗ 

ᐱᔨᑦᑎᖅᑏᑦ ᖃᓄᖅ ᐱᐅᓂᖅᐹᒥᒃ 

ᐊᑐᕈᓐᓇᕐᒪᖔᑦᑕ. ᑕᐃᒃᑯᐊ ᐊᔾᔨᓕᐅᖅᑕᐅᕙᓪᓕᐊᔪᑦ 

ᑕᐅᑐᒃᑕᐅᑦᑎᐊᕈᓐᓇᕐᓂᐊᕐᒪᑕ. 

 

ᐊᒻᒪᓗ ᖃᐅᔨᒪᔭᕆᐊᖃᕐᒥᔪᒍᑦ ᐃᓕᓴᖅᑐᖁᑎᓖᑦ 

ᑕᐃᒃᑯᐊ ᐃᑲᔪᖅᑎᓪᓚᕆᐊᓗᒋᖃᑦᑕᕋᑦᑎᒍᑦ 

ᑕᐃᒃᑯᐊᑦᑕᐅᖅ ᐱᔭᒃᓴᖅᑖᖅᑎᑕᐅᓯᒪᖕᒥᖕᒪᑕ 

ᐃᓕᓴᖅᑐᖁᑎᕗᑦ ᕿᑐᕐᖓᕗᑦ 

ᐃᑭᑦᑎᓕᓐᖏᒃᑲᓗᐊᕐᒪᖔ 

ᓱᕋᑦᑎᕆᓕᓐᖏᒃᑲᓗᐊᕐᒪᖔᑦ ᐃᓕᓐᓂᐊᕐᕕᑦᑎᓐᓂᓐ.  

ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ 

ᑕᒪᒃᑯᓂᖓ ᐅᖃᐅᓯᖃᖃᑦᑕᕆᐊᓖᑦ 

ᐃᓕᓴᖅᑐᖁᑎᓖᑦ. ᕿᑐᕐᖓᕗᑦ ᐸᖅᑭᒐᑦᑎᒃᑯᑦ.  

 

ᑖᓐᓇ ᐃᓚᔪᒪᖅᑲᐅᔭᕋ ᐃᓛᒃ ᐅᖃᐅᓯᕆᔪᒪᖅᑲᐅᔭᕋ 

ᑕᐃᒃᑯᐊ ᕿᑐᕐᖓᓖᑦ ᐃᓚᒋᔭᐅᖃᑕᐅᖃᑦᑕᕐᓗᑎᑦ 

ᐊᒻᒪᓗ ᑕᒪᓐᓇ ᓴᖅᑭᔮᖅᑎᑕᐅᓂᖅᓴᐅᔭᕆᐊᓕᒃ  

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ 

ᐃᓕᓐᓂᐊᕐᕕᑉᐳᑦ ᐊᑦᑕᓇᓐᖏᓂᖅᓴᐅᓂᐊᕐᒪᑕ 

ᓄᓇᕗᓕᒫᒥ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕋᒻᐴᑦ.  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒥᓂᔅᑕ ᐅᖃᐅᓯᖃᕋᑖᕐᖓᑦ ᑖᒃᑯᐊ ᐅᓪᓗᒃᑯᑦ  

ᓇᐅᑦᑎᓱᖅᑕᐅᖏᓐᓇᖃᑦᑕᖅᑐᑦ ᐃᓕᓐᓂᐊᕐᕕᒻᒥ 

ᑖᒃᑯᐊ ᐃᑭᖃᑦᑕᖅᑐᑦ ᐃᓄᖃᖅᑎᓐᓇᒎᓲᖑᒻᒪᑦ. 

ᑕᐃᒪ ᐃᓱᒪᒃᓴᖅᓯᐅᕈᑎᒋᓪᓚᑦᑖᕆᐊᖃᕐᒪᒍ ᐃᒪᓐᓇ 

ᐋᖅᑭᓱᐃᔪᓐᓇᑕ ᓄᓇᓕᓐᓂ ᒐᕙᒪᒃᑯᓂᓪᓗ 

ᐱᔨᑦᑎᖅᑎᒃᑯᑦ ᐱᖃᑎᒋᓗᒋ. ᐃᓕᓐᓂᐊᕐᕕᑑᓐᖏᑦᑐᑦ 

ᐊᓯᖏᓪᓗ ᐃᒡᓗᐃᑦ ᐃᒪᓐᓇ 

ᐃᖅᑲᓇᐃᔭᕐᓇᐅᔪᓐᓃᑎᓪᓗᒍ ᓇᐅᑎᓱᖅᑕᐅᕙᑦᑐᑎᑦ 

ᐃᒪᓐᓇ ᑭᓱᓕᕆᓗᐊᕈᓐᓃᕌᖓᑕ 

ᑕᐃᒪᐃᓕᐅᖅᑐᖃᖃᑦᑕᕐᒪᑦ. ᐃᓱᒪᒋᒐᒃᑯ 

ᐃᓱᒪᔅᓴᖅᓯᐅᕈᑎᒋᔭᕆᐊᖃᖅᑰᕋᔅᓯᐅᒃ ᒐᕙᒪᒃᑯᓐᓂ 

ᐃᓱᒪᔅᓴᖅᓯᐅᕈᑕᐅᓪᓚᑦᑖᕆᐊᖃᖅᑰᕐᒪᑦ.  

 

ᐃᓚᖓ G-6-ᒥ ᒪᑯᓄᖓ ᐊᑭᓕᖅᓱᐃᔾᔪᑎᓂᒃ 

ᐃᑲᔫᑎᓄᓪᓗ, ᑖᓐᓇ ᓈᓴᐅᑎ $637,000 

ᐃᓚᖓᕐᒪᑦ ᐊᕐᕌᓂᓂ. ᐅᖃᐅᓯᕆᔪᓐᓇᖅᐱᐅᒃ 

ᖃᓄᐃᒻᒪᑦ ᐃᓚᓐᖓᕆᐊᖅᓯᒪᒻᒪᖔᖅ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑐ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪ ᐃᒻᒪᖃ ᖃᓪᓗᓈᑎᑐᑦ ᐅᓂᒃᑳᕌᕐᔪᒃᑯᒃᑯ. 

(ᑐᓵᔨᑎᒎᓕᖅᑐᖅ) ᑖᓐᓇ ᐃᓐᓄᔅᓯᒪᓐᖏᑦᑐᓄᑦ. 

ᐃᒃᓯᕙᐅᑖᖅ, ᓱᖁᑎᔅᓴᖏᒃᑯᕕᑦ ᑖᓐᓇ ᑕᐃᑯᖓ 

ᐊᐅᓚᑦᑎᔨ ᑮᓇᐅᔭᓕᕆᔨᒃᑯᓐᓂ ᑖᓐᓇ 

ᐃᓚᒋᐊᕈᓐᓇᖅᐸᒍ  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3506 

ᑖᓐᓇ ᒪᓕᒐᓕᐅᖅᑎ ᑐᑭᓯᑦᑎᐊᓂᐊᕐᒪᑦ ᑖᒃᑯᐊ 

ᓈᓴᐅᑎᖏᑦᑕ ᐊᔾᔨᒌᓐᖏᓐᓂᖏᓐᓂ ᐊᕐᕌᓂᓂ 

ᒪᐅᖓ ᐊᕐᕌᒍᒧᑦ. (ᑐᓵᔨᒃᑰᖏᑦᑐᖅ) ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ ᒫᕕᑦ.  

 

ᒫᕕᑦ (ᑐᓵᔨᑎᒍᑦ): ᑖᓐᓇ ᐃᓄᖃᓐᖏᓐᓂᖓᓂ 

ᑖᒃᑯᐊ ᐃᖅᑲᓇᐃᔮᓕᒫᑦ ᐃᓐᓄᔅᓯᒪᓐᖏᓐᓂᖏᓐᓄᑦ 

ᑕᐃᒪ ᐱᕕᒋᔪᓐᓇᖅᓯᖃᑦᑕᕋᑦᑎᒍ. 

ᑮᓇᐅᔭᖃᖅᑎᑕᐅᓐᖏᓐᓇᕋᓗᐊᖅᑐᑕ ᑭᓯᐊᓂ  

ᐃᓕᓴᕆᓯᒪᓪᓗᒍ ᐃᓄᔾᔮᖏᒻᒪᑕ ᐃᓚᖏᑦ. ᑕᐃᒫᒃ 

ᑮᓇᐅᔭᖃᒃᑲᓐᓂᕈᑎᒋᖃᑦᑕᕋᑦᑎᒍ ᐊᓯᖏᑦ 

ᐊᐅᓚᑦᑎᓂᒃᑯᑦ ᑮᓇᐅᔭᖃᒃᑲᓐᓂᕈᑎᒋᓪᓗᑎᒍ.  

 

ᑕᐃᒪ ᑮᓇᐅᔭᖃᖅᑏᓐᓇᕈᓐᓇᓂᐊᕈᑦᑎᒍ 

ᐊᑭᑦᑐᐸᓪᓕᐊᑎᓪᓗᒋᑦ ᒪᕐᕉᓐᓂᒃ ᓇᓖᕌᖃᓲᖑᒐᑦᑕ. 

ᑖᒃᑯᐊ ᓇᑲᑎᕐᓗᒋᑦ ᐱᕕᒋᕙᕇᖅᑕᕗᑦ ᐅᕝᕙᓘᓐᓃᑦ 

ᐊᑭᓕᖅᓱᕐᓗᒋᑦ ᒪᑯᓄᖓ ᑮᓇᐅᔭᓄᑦ 

ᐊᑐᓐᖏᓯᒪᔪᖏᑎᒍᑦ ᑖᒃᑯᐊ 

ᐃᓐᓄᔅᓯᒪᐃᓐᓇᐅᔭᓐᖏᓐᓂᖏᓐᓂᒃ ᐃᖅᑲᓇᐃᔮᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕋᒻᐴᑦ.  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑐᑭᓯᑦᑎᐊᕈᒃᑯᓕ ᑕᐃᒪ ᐃᓐᓄᔅᓯᒪᓐᖏᓐᓂᖏᓐᓄᑦ 

ᐃᓚᓐᖓᕆᐊᖅᐳᖅ. ᑕᐃᒪᐃᓕᐅᕈᕕᑦ ᑕᐃᒪ 

ᐊᕐᕌᒎᓂᐊᖅᑐᒥ ᐃᓐᓄᓐᓂᐊᕆᐊᒃᓴᖅ 

ᓂᕆᐅᒋᓐᖏᓇᒃᓯᐅᑦ ᑕᐃᒪᐃᓕᖓᕚ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ.  

(ᑐᓵᔨᑎᒍᑦ) ᐊᕐᕌᒍᑉ ᐃᓚᐃᓐᓇᖓᓄᑦ ᑕᐃᒪ 

ᐊᕐᕌᒍᖅ ᐃᓱᓕᒃᑲᔭᖅᑐᖅ ᐃᓐᓄᒃᓯᒪᓕᖅᑎᓪᓗᒍ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ 

G-6ᒥ ᑖᓐᓇ ᐃᑲᔫᑏᑦ ᑐᓂᓯᓂᖅ $165,000-ᒥ 

$85,000-ᒧᑦ G-13-ᒧᑦ ᑕᑯᒍᒃᑯ  

ᑮᓇᐅᔭᖃᖅᑎᑦᑎᓂᖅ ᐃᑲᔫᑎᓪᓗ ᑕᐃᒪᓐᓇ 

ᐃᓚᖓᓚᐅᕐᒥᖕᒪᑦ $80,000-ᓂᒃ ᖃᓄᐃᒻᒪᓄᓇ 

ᐃᓚᓐᖓᖅᓯᒪᕙ ᑮᓇᐅᔭᖓ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ, ᒥᔅᑐ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

(ᑐᓵᔨᑎᒍᑦ) ᐊᓯᐊᓄᑦ ᓄᒃᑎᕆᓯᒪᒐᑦᑕ 

ᑮᓇᐅᔭᖃᖅᑎᑦᑎᓂᕐᒧᑦ Frontier ᓯᓚᑦᑐᖅᓴᕐᕕᖓ, 

ᐃᓕᓐᓂᐊᕐᕕᒃᔪᐊᖓ ᐳᕆᓐᔅ ᐃᐊᑦᕗᑦ ᐊᐃᓚᓐ 

ᑖᒃᑯᐊ ᑕᐅᑯᖓᖔᖅ ᓇᓗᓇᐃᖅᓯᒪᒃᑲᓐᓂᖁᒍᕕᐅᒃ 

ᑐᓂᓯᔪᓐᓇᖅᑐᒍᑦ ᐃᓕᖕᓄᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕋᒻᐴᑦ. 

  

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᕝᕙᓂᓗ ᐸᕐᓇᐅᑎᔅᓯᓐᓂᒃ ᓯᕗᓪᓕᐅᑎᑕᓯ 2017-

ᒧᑦ ᑖᓐᓇ ᐃᓕᓴᐃᔩᑦ ᐃᓕᓐᓂᐊᖅᑏᓪᓗ ᐅᓄᕐᓂᖏᑦ 

ᑖᓐᓇ ᒫᓐᓇ ᐊᑐᖃᑦᑕᖅᑕᓯ ᓈᓴᐅᓯᕆᔾᔪᓯᓯ 

ᓈᒻᒪᖏᓗᐊᕐᒫᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᒃᑯᐃᓛᒃ ᐃᓕᓐᓂᐊᖅᑐᓄᑦ ᖃᓄᖅ ᐃᓕᓐᓂᐊᖅᑐᑦ 

ᐊᒥᓲᓂᖏᑦ ᒪᓕᒡᓗᒋᑦ ᑖᓐᓇ ᐃᓕᓴᐃᔨᑖᓲᖑᒐᑦᑕ 

ᑕᐃᒪ ᒪᓕᑐᐃᓐᓇᖅᖢᒍ ᖃᔅᓯᐅᓪᓚᕆᖕᒪᖔᑕ 

ᐃᓕᓐᓂᐊᖅᑐᑦ ᑕᐃᒪ ᑖᓐᓇᐃᓛᒃ, (ᑐᓵᔨᑎᒍᑦ) 

ᖃᓪᓗᓇᐅᔭᕈᒃᑯᖃᐃ ᖃᓄᐃᖅᑰᖏᒻᒪᑦ. 

 

ᑖᒃᑯᐊ ᐃᓕᓴᐃᔩᑦ ᐃᓕᓐᓂᐊᖅᑏᓪᓗ ᐅᓄᕐᓂᖏᑦ 

ᐊᓯᔾᔨᖃᑦᑕᕐᓂᖏᓐᓂ ᐃᖅᑲᓇᐃᔭᖅᑎᐅᓂᖏᑦ. 

ᑕᐃᒪ ᐅᓄᖅᓯᒋᐊᖅᐸᒃᖢᑎᒃ ᐅᓄᕈᓐᓃᕆᐊᖅᐸᒃᓗᒋᑦ 

ᐊᔾᔨᒌᖃᑦᑕᖏᒻᒪᑦ ᐊᕐᕌᒍᑕᒫᑦ ᑐᓐᖓᕕᒋᓪᓗᒍ 

ᓯᑎᐱᕆ 30-ᒥ ᐃᓕᓐᓂᐊᖅᑏᑦ ᐅᓄᕐᓂᖏᓐᓄᑦ  

ᑖᓐᓇ ᐃᓗᐊᖏᓕᐅᕈᑕᐅᓕᖃᑦᑕᖅᑐᖅ ᐃᓕᓴᐃᔩᑦ 

ᐊᖓᔪᖅᑳᖏᓐᓄᑦ ᐊᕐᕌᒍᒐᓴᖕᓄᑦ ᐸᕐᓇᒐᓱᒃᑎᓪᓗᒋᑦ 

ᐃᖅᑲᓇᐃᔭᖅᑎᑖᕋᓱᒃᑎᓪᓗᒋᓪᓗ ᑖᓐᓇ ᑕᕝᕙ 

ᐱᔾᔪᑎᒋᓪᓗᒍ ᐃᓱᒪᒋᓚᐅᕋᑦᑎᒍᑦ 

ᕿᒥᕐᕈᐊᖔᕆᐊᖃᓕᖅᑐᒍᖅᑲᐃ ᐊᓯᐊᓂᒃ 

ᐱᓕᕆᓂᕐᒥᒃ ᐃᒪᓐᓇ ᖃᔅᓯᓂᒃ ᐃᓕᓴᐃᔨᓂᒃ 

ᐃᖅᑲᓇᐃᔭᖅᑎᖃᕐᓂᐊᕐᒪᖔᑦᑕ ᐃᓕᓐᓂᐊᕐᕕᖕᒥ 

ᐅᕙᓂ ᐊᕐᕌᒍᒥ. 

 

ᑕᑯᔪᒪᒐᔭᖅᑰᕋᑦᑕ ᐊᓯᖏᓪᓕ ᐊᕕᒃᑐᖅᓯᒪᔪᑦ 

ᐊᐅᓚᖃᑦᑕᕐᒪᑕ ᐋᖅᑭᒃᓱᐃᖃᑦᑕᕐᒪᖔᑕ ᖃᔅᓯᓂᒃ 

ᐃᓕᓴᐃᔨᓂᒃ ᐃᓕᓐᓂᐊᕐᕕᒃ ᐃᓕᓴᐃᔨᖃᕐᓂᐊᕐᒪᖔᑦ 

ᑕᐃᒪᓕ ᐅᖃᓪᓚᒃᐸᓪᓕᐊᓪᓗᑕ ᐱᖁᔭᓃᑦᑕᕇᕐᒪᑦ 

ᑖᓐᓇ ᕿᒥᕐᕈᐊᒃᑲᓐᓂᕆᐊᖃᕐᓂᐊᖅᑕᕗᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᑕᐅᓯᒃᑲᓐᓂᕐᒥᒃ ᐊᐱᖅᑯᑎᖃᕋᒪ ᐅᑎᕆᐊᕈᒪᓪᓗᖓ 

ᑕᕝᕗᖓ ᐊᔾᔨᓕᐅᕈᑎᓄᑦ ᐳᐃᒍᕐᓂᖅᑲᐅᒐᒪ 

ᐊᐱᖅᑯᖃᐃ ᐃᓯᒪᖅᓴᖅᓯᐅᕈᑎᖃᐃ. ᓄᓇᓕᖕᓂ 

ᐸᓖᓯᖑᐊᖃᓲᖑᒐᑦᑕ ᐱᓕᕆᕝᕕᓯᖃᐃ ᕼᐋᒻᓚᓂᒃ 

ᐅᖃᖃᑎᖃᖃᑦᑕᖅᓯᒪᕚ ᖃᓄᖅ ᑖᒃᑯᐊ  

ᐸᓖᓯᖑᐊᑦ ᐃᓕᓐᓂᐊᕐᕕᖕᓂ 

ᓇᐅᑦᑎᖅᓱᕐᔫᒥᖃᑦᑕᖁᓗᒋᑦ ᐃᑲᕐᕋᖏᓗᓐᓃᑦ 

ᐊᓯᔾᔨᕐᓗᒋᑦ ᐅᓐᓄᒃᑯᑦ ᑕᒫᓂ ᐃᓕᓐᓂᐊᕐᕕᖕᓄᑦ 

ᖃᓂᓐᓂᖅᓴᐅᖃᑦᑕᖁᓪᓗᒋᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ (ᑐᓵᔨᑎᒍᑦ): ᐄ, 

ᑖᓐᓇᑦᑕᐅᖅ ᑕᑯᓇᒃᓯᒪᔭᕗᑦ ᐅᔾᔨᕆᓯᒪᓪᓗᑎᒍᓪᓗ 

ᓄᓇᓖᑦ ᐃᓚᖓᓂ ᐸᓖᓯᓐᖑᐊᖃᓐᖏᒻᒪᑕ.  

ᑐᑭᓕᐅᑎᑦᑎᐊᕙᖅ ᐃᒡᓗᓕᒃ 2000ᓂᒃ ᐃᓄᖃᓕᖅ 

ᐸᓖᓯᓐᖑᐊᖃᓐᖏᒻᒪᑕ. ᐄ, ᑕᐃᒪᓐᓇᑦᑕᐅᖅ 

ᑐᓐᖓᕕᖃᕐᒥᖕᒪᑦ ᑮᓇᐅᔭᓂᒃ ᓴᓂᕐᕙᐃᓂᕐᒧᑦ 

ᓄᓇᓕᖕᓂ. ᑖᒃᑯᐊ ᓄᓇᓖᑦ ᐃᓱᒪᖅᓱᕐᒪᑕ 

ᐸᓖᓯᓐᖑᐊᖃᕐᓂᐊᕐᒪᖔᕐᒥ ᐋᒃᑲᓗᓐᓃᑦ. 

ᑖᓐᓇᑦᑕᐅᖅ ᐊᔾᔨᒌᓐᖏᓐᓂᖃᕐᒥᖕᒪᑦ ᐃᒪᓐᓇ 

ᐊᔾᔨᒌᖏᓐᓇᕐᒥᒃ ᐊᑐᐊᒐᖃᕋᓱᒃᑲᓗᐊᕋᑦᑲᑕ ᖃᓄᖅ 

ᐃᓕᓐᓂᐊᕐᕖᑦ ᐊᑦᑕᕐᓇᓐᖏᑎᓐᓇᓱᒡᓗᒋᑦ.. 

 

ᑭᖑᓂᖓᓂ ᐸᓖᓯᒃᑯᓐᓄᑦ 

ᐅᖃᓪᓚᖃᑎᖃᖅᓯᒪᖕᒥᔪᒍᑦ ᑎᓕᖃᑦᑕᖅᓯᒪᒐᑦᑎᒍᑦ 

ᓇᐅᑦᑎᖅᓱᕐᔫᒥᖃᑦᑕᖁᓪᓗᒋᑦ. ᑭᓐᖓᐃᑦ 

ᑐᑭᓕᐅᑎᑦᑎᐊᕙᒃ. ᐃᒪᓐᓇ 

ᐅᖃᐅᑎᒋᐊᕈᓐᓇᑐᐃᓐᓇᕋᑦᑎᒍᑦ, 

ᑎᓕᐅᕈᓐᓇᓐᖏᓐᓇᑦᑎᒍᑦ ᑕᒪᔾᔭ 

ᑕᑯᓇᒋᐊᖃᖃᑦᑕᖅᑕᕗᑦ. ᐱᓕᕆᕝᕕᑐᐊᕆᓐᖏᒻᒪᒍ 

ᐃᓕᓐᓂᐊᖅᑐᓕᕆᔨᒃᑯᑦ ᐃᒡᓗᖁᑎᑐᐊᕆᓐᖏᑕᖏᑦ 

ᑕᑯᓐᓈᕆᐊᖃᖅᑐᑦ ᐊᖏᓂᖅᓴᐅᖕᒪᑦ ᑖᔅᓱᒪᓐᖓᑦ. 

ᐄ, ᑕᒪᓐᓇ ᐱᓪᓚᑦᑖᖑᑎᒃᑲᑦᑎᒍᑦ ᐄ. ᐄ, 

ᑕᑯᓇᖕᓂᐊᕆᕗᒍᑦ ᐊᔾᔨᒌᓐᖏᑦᑐᒥᒃ ᓇᓖᕌᕈᑎᒃᓴᓂᒃ 

ᖃᓄᖅ ᐃᓕᓐᓂᐊᕐᕕᒃᐳᑦ 

ᐊᑦᑕᕐᓇᓐᖏᓐᓂᖅᓴᒦᑦᑐᓐᓇᕐᒪᖔᑎᒍᑦ ᐅᓪᓗᒃᑯᓪᓗ 

ᐅᓐᓄᐊᒃᑯᓪᓗ. 

 

ᑕᑯᓐᓇᖃᑦᑕᖅᓯᒪᒐᑦᑕ ᓇᐅᑦᑎᖅᓱᖅᑎᓂᒃ ᑭᓐᖓᕐᓂ 

ᐊᑐᖅᓯᒪᓪᓗᑎᒍᑦ ᑕᐃᒪ ᓇᐅᑦᑎᖅᓱᖅᑏᑦ. 

ᓇᐅᑦᑎᖅᓱᖅᑎᓂᒃ ᑕᐅᑐᒃᖢᒋᑦ 2.8 ᒥᓕᐊᓐ ᑖᓚᑦ 

ᐃᒪᓐᓇ ᓇᐅᖅᑎᖅᓱᖅᑎᓂᒃ ᐃᓕᓐᓂᐊᕐᕕᓕᒫᓄᑦ 

ᑮᓇᐅᔭᖅᑐᕋᔭᕐᒪᑦ.  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

(ᑐᓵᔨᒃᑰᖏᑦᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕋᒻᐴᓪᑦ. 

 

ᕋᒻᐴᓪᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᐱᖅᑯᑎᒃᓴᖃᖅᑰᖅ $2.8 ᒥᓕᐊᓂᒃ ᐅᖃᕋᕕᑦ 

ᐊᐱᖅᑯᑎᒃᓴᖃᓯᑳᓪᓚᒃᑲᒪ ᐃᒻᒪᖄ $2.8 ᒥᓕᐊᓐ 

ᖃᔅᓰᓐᓇᑯᓗᖅᑰᔨᔪᑦ ᐃᒪᓐᓇ ᐃᓕᓐᓂᐊᕐᕕᖕᓂᒃ 

ᓴᐳᔾᔨᔪᓐᓇᕈᑦᑕ, ᐄ, ᑕᒪᓐᓇ 

ᐃᓱᒪᒃᓴᖅᓯᐅᕈᑎᑦᑎᐊᕙᖃᐃ ᑖᒃᑯᐊ 

ᑕᑯᓇᐃᓐᓇᕐᓗᒋᑦ ᑖᒃᑯᐊ ᑏᕖᒃᑯᑦ 

ᓇᐃᑦᑎᖅᓱᖅᑲᑦᑕᕐᓃᑦ ᐊᒻᒪᓗ ᐱᑕᖃᖅᐸᒌᖅᑐᑦ  

ᑕᐃᒃᑯᐊ ᓇᐅᑦᑎᖅᓱᕈᑎᒃᓴᐃᑦ ᐃᒡᓗᖁᑎᔅᓯᓐᓂ 

ᐅᖃᐅᓯᓪᓗᐊᑐᐃᓐᓇᖅ ᑖᓐᓇ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: 

ᐊᐱᖅᑯᑕᐅᓚᐅᖅᑰᓐᖏᒃᑲᓗᐊᖅᑎᓪᓗᒍ, ᑭᓯᐊᓂ 

ᐊᖏᖃᑎᒋᑦᑎᐊᖅᐸᕋ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᓕᓐᓂᐊᖅᑐᓕᕆᓂᖅ 

ᑮᓇᐅᔭᓕᕆᓂᕐᒧᑦ ᑲᑎᑦᑐᒋᑦ ᐊᐅᓚᔾᔪᑎᖓ 

ᓂᕈᐊᖅᑕᐅᔭᕆᐊᖅ $4,941,000. ᒥᔅᑕ ᔪᐊᓇᓯ. 

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᐱᖅᑯᑏᑦ ᐊᐱᕆᑲᐅᖅᑐᕐᓗᖓ ᓯᕗᓪᓕᕐᒥ 2017-

18-ᒧᑦ ᓯᕗᓪᓕᐅᑎᑕᖏᑦ ᐅᖃᕐᒪᑕ ᕿᒥᕐᕈᓂᐊᕐᒪᑕ 

ᑮᓇᐅᔭᖃᖅᑎᑦᑎᓂᕐᒧᑦ ᐃᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᓐᓄᑦ. ᒫᓐᓇᒧᑦ ᖃᓄᖅ ᐃᓱᒪᕙ 

ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᑦ 

ᑮᓇᐅᔭᖃᖅᑎᑕᐅᓂᖏᓐᓂᒃ ᓈᒻᒪᒃᐸᑦ? ᖃᓄᖅ 

ᕿᒥᕐᕈᓂᐊᕋᔅᓯᐅᒃ ᑕᒪᓐᓇ ᑮᓇᐅᔭᖃᖅᑎᑎ ᑭᓱᓪᓗ 

ᐃᓱᒪᒋᓪᓗᒋᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᓇᓕᐊᓪᓚᕇᓐᓇ?  

ᓈᓴᐅᑎᓕᖕᓂᒃ ᒪᒃᐱᕋᖓᓂᒃ 92. ᐄᓛ, ᐄ, ᑖᓐᓇ. 

ᐄ, ᑕᐃᒪᓐᖓᑦ ᑕᒪᒃᑯᐊ ᑮᓇᐅᔭᐃᑦ 

ᕿᒥᕐᕈᐊᖃᑦᑕᕋᑦᑎᒍᑦ ᑕᐃᒪ 

ᐅᐊᑦᑎᐊᒃᑲᓐᓂᐅᖅᑰᖅᑐᖅ ᐅᖃᐅᓯᕆᖅᑲᐅᖕᒥᔭᕋ 

ᓲᕐᓗ ᑕᒪᒃᑭᑯᐊ ᐃᓕᓐᓂᐊᓕᓐᖏᑦᑐᓕᕆᓂᕐᒧᑦ 

ᑐᕌᖓᔪᐃᑦ ᑮᓇᐅᔭᓂᒃ ᑐᓂᕙᓚᐅᕋᓗᐊᕐᒥᒐᑦᑎᒍᑦ. 

ᒫᓐᓇ ᐃᓚᖏᑦ ᑐᓂᕙᒃᖢᑎᒍᑦ ᐃᓚᖏᑦ 

ᑐᓂᕙᓐᖏᖦᖢᑎᒍᑦ. ᐃᓚᖏᑦ ᓲᕐᓗ 

ᐊᔾᔨᒌᑲᑕᓐᖏᒻᒪᑕ. ᑕᒪᒃᑯᐊ ᐃᓚᒋᔭᐅᐸᓗᒃᑐᐃᑦ 

ᖃᓄᖅ ᕿᒥᕐᕈᐊᑦᑎᐊᑲᓐᓂᕆᐊᖃᕐᓂᑎᓐᓂᒃ ᑖᒃᑯᐊ 

ᑮᓇᐅᔭᐃᑦ ᐊᑐᖅᑕᐅᖃᑦᑕᖅᑐᐃᑦ 

ᐃᓕᓐᓂᐊᖅᑐᓕᕆᔩᑦ ᓄᓇᓕᖕᓂ ᑲᑎᒪᔨᖏᓐᓂ.  

 

ᐊᒻᒪᓗ ᖃᓄᖅ ᐊᔾᔨᒌᔾᔫᒥᔪᒥᒃ 

ᑐᓂᕙᓪᓕᐊᒍᓐᓇᕐᒪᖔᑦᑎᒍᑦ ᐃᒪᓐᓇᐅᒻᒪᑦ, ᐃᓛᒃ  

ᓲᕐᓗ ᐱᔭᒃᓴᖏᓐᓄᑦ ᒪᓕᒡᓗᒋᑦ. ᐄ, ᓄᓇᓖᑦ 

ᐊᖏᓂᖅᓴᐃᑦ ᐃᓕᓐᓂᐊᕐᕕᖃᐅᕐᓂᖅᓴᐃᑦ ᑕᒪᔾᔭ 

ᐊᖏᓂᖅᓴᒥᒃ ᑮᓇᐅᔭᖅᑖᖃᑦᑕᖅᐳᑦ ᒥᑭᓐᓂᖅᓴᐃᑦ 

ᐃᓕᓐᓂᐊᕐᕕᖃᐅᓐᖏᓂᖅᓴᐃᑦ ᒥᑭᓐᓂ. ᖃᓄᖅ 

ᐊᔾᔨᒌᔾᔫᒥᓂᕐᒥᒃ ᓲᕐᓗ ᕿᒥᕐᕈᐊᑲᓐᓂᕈᒪᓪᓗᑕ ᑖᓐᓇ 

ᐱᔾᔪᑎᖃᓗᐊᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᔪᐊᓇᓯ.  

 

ᔪᐊᓇᓯ: ᖁᔭᓐᓇᒦᒃ, ᐃᑦᓯᕙᐅᑖᖅ. ᒫᓐᓇ 

ᐃᓕᓐᓂᐊᖅᑐᓕᕆᔩᑦ ᑲᑎᒪᔨᕋᓛᖏᑦ 

ᑮᓇᐅᔭᖃᖅᑎᐸᑉᐱᓯᐅᒃ ᐃᓕᓐᓂᐊᕆᐊᖃᑦᑕᖅᑐᐃᑦ 

ᐅᓄᕐᓂᖏᑦ ᒪᓕᑦᓱᒋᑦ? ᖁᔭᓐᓇᒦᒃ, ᐃᑦᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ. ᐄ, 

ᑕᐃᒪᓐᓇᐃᑎᐊᖅᑐᖅ ᑖᓐᓇ ᐃᓚᒋᔭᐅᒻᒪᑦ. ᓲᕐᓗ 

ᐃᓕᓐᓂᐊᖅᑎᖁᑎᖃᖅᐳᓯ ᐃᒪᓐᓇ ᐊᒥᓲᑎᒋᔪᓂᒃ 

ᐃᒪᓐᓇᐃᑦᑐᒥᒃ ᑮᓇᐅᔭᖅᑖᕐᓂᐊᖅᐳᓯ. 

ᖄᒃᑲᓐᓂᐊᒍᓪᓗ ᓲᕐᓗ ᑐᓂᖃᑦᑕᕐᒥᒐᑦᑎᒍᑦ 

ᐊᔾᔨᒌᓐᖏᑦᑐᒃᑯᑦ ᓲᕐᓗ ᐃᓄᐃᑦ ᐱᖅᑯᓯᖏᓐᓄᑦ 

ᐅᖃᐅᓯᖏᓐᓄᓪᓗ ᑐᓂᖃᑦᑕᖦᖤᕋᑦᑎᒍᑦ. 

ᖄᒃᑲᓐᓂᐊᒍᑦ ᐊᔾᔨᒌᖃᑦᑕᖏᒻᒪᑕᐃᓛᒃ 

ᑐᓂᖃᑦᑕᖅᑕᕗᑦ.  

 

ᑖᓐᓇᑦᑕᐅᖅ ᐱᔾᔪᑎᖃᓗᐊᕐᓂᐊᕐᒥᔪᖅ 

ᕿᒥᕐᕈᐊᕈᑕᐅᓂᐊᖅᑐᖅ ᖃᓄᖅ  



ᐱᖓᑦᓯᖅ, ᒫᑦᓯ 1, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑐᓗᖅᑕᕐᕕᖃᓗᐊᓐᖏᓂᖅᓴᒥᒃ 

ᕿᓂᕐᓂᖅᓴᐅᓂᐊᕋᑦᑕ ᑐᓗᖅᑕᕐᕕᖃᐅᓗᐊᓐᖏᑦᑐᒥᒃ. 

ᑕᐃᒪᓐᓇ ᑐᓗᖅᑕᕐᕕᒃᓴᖏᓐᓂᒃ 

ᐲᖅᓯᒃᑲᓐᓂᕈᓐᓇᕐᒪᖔᑦᑕ ᓱᓇᐅᒻᒪᖔᑕᓗ 

ᑕᒪᔾᔭᐅᓂᐊᕐᒪᑕ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᔪᐊᓇᓯ.  

 

ᔪᐊᓇᓯ: ᖁᔭᓐᓇᒦᒃ, ᐃᑦᓯᕙᐅᑖᖅ. ᐊᒻᒪᑦᑕᐅᖅ 

ᑕᒪᒃᑯᐊ ᐃᓕᓐᓂᐊᖅᑐᓕᕆᔩᑦ ᑲᑎᒪᔨᕋᓛᖏᑦ 

ᑮᓇᐅᔭᓂᒃ ᑐᓂᖃᑦᑕᖅᑕᓯᓐᓂᒃ ᐃᒻᒪᖃ ᑕᒪᐃᓐᓂᒃ 

ᓄᓇᓕᓐᓂ ᐅᕝᕙᓘᓐᓃᑦ ᑕᒪᐃᓐᓂᒃ ᑲᑎᒪᔨᕋᓛᑦ 

ᐊᑐᖅᑐᐃᓐᓇᐸᓘᒋᖃᑦᑕᖅᑲᖔ ᐊᑕᖏᖅᑐᒋᑦ 

ᑮᓇᐅᔭᐃᑦ? ᐅᖃᕈᓐᓇᖅᑲᖃᐃ ᐃᒻᒪᖃ 

ᐊᑕᖏᑲᓴᑦᑐᑦ ᐅᕝᕙᓘᓐᓃᑦ ᐊᑕᖏᖅᓱᑎᑦ 

ᐊᑐᖅᑐᐃᓐᓇᐅᖃᑦᑕᖅᑐᑦ ᑮᓇᐅᔭᑦ ᐃᓚᖏᑦ  

ᐊᒥᐊᒃᑯᐊᕐᓗᖃᑦᑕᖅᑐᖅ, ᖃᓄᖅ ᐅᖃᕈᓐᓇᖅᑲ? 

ᖁᔭᓐᓇᒦᒃ, ᐃᑦᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ. ᒥᔅᑐ ᖁᐊᓴ.  

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐄ, ᐊᔾᔨᒌᖃᑦᑕᓐᖏᓪᓚᕆᑦᑐᖅ ᑕᒪᒃᑯᐊ 

ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᓐᓄᑦ ᓄᓇᓕᖕᓂ 

ᑮᓇᐅᔭᖏᓐᓂ ᐊᑐᖃᑦᑕᖅᑕᖏᓐᓂ. ᑕᐃᒪ 

ᐅᖃᐅᓯᕆᖃᑦᑕᖅᓯᒪᖕᒥᔭᕋ, 

ᐅᖃᐅᓯᕆᓵᖅᑰᖃᐅᖕᒥᔭᕋ, ᒪᑯᐊ ᑮᓇᐅᔭᖏᓐᓂ 

ᐊᑐᓐᖏᓗᐊᖃᑦᑕᖅᑐᐃᑦ ᒪᑯᓄᖓ 

ᐃᓕᓐᓂᐊᓐᖏᑦᑐᓕᕆᓂᕐᒧᑦ ᑐᕌᖓᔪᓂᒃ 

ᐊᑐᖃᑦᑕᓐᖏᓗᐊᖃᑦᑕᕐᓂᖏᓐᓂᒃ 

ᐅᔾᔨᕆᖃᑦᑕᖅᓯᒪᔭᕗᑦ 

ᐅᑎᖅᑎᖔᑐᐃᓐᓇᖃᑦᑕᕆᐊᖃᖅᖢᑎᒍᓪᓗ 

ᐃᒪᓐᓇᐃᖃᑦᑕᖅᑐᖅ, ᑕᒪᕐᒥᐊᓘᖏᑦᑐᖅ.  

 

ᓲᕐᓗ ᐊᔾᔨᓯᓐᖑᐊᑐᐃᓐᓇᕐᓗᒍᖃᐃ ᐃᖃᓗᖕᓂ 

ᐅᕙᓂ ᑕᒪᒃᑯᐊ ᐃᓕᓐᓂᐊᓕᓐᖏᑦᑐᓕᕆᓂᕐᒧᑦ 

ᑮᓇᐅᔭᑦ ᑐᕌᖃᑦᑕᖅᑐᐃᑦ ᐊᑐᖅᑕᐅᖅᑎᐊᖃᑦᑕᖅᑐᑦ. 

ᓄᓇᓕᖕᓂ ᓲᕐᓗ ᐊᓯᔾᔨᓯᓐᖑᐊᑐᐃᓐᓇᕐᒥᓗᒍᖃᐃ 

ᐃᒡᓗᓕᒃ ᐸᐃᕆᕕᖃᓐᖏᒻᒪᑦ. ᑕᐃᒪ ᑮᓇᐅᔭᓂᒃ 

ᐊᑐᐃᓐᓇᖅᑕᖃᕋᓗᐊᖅᑎᓪᓗᒍ ᐊᑐᕈᕐᓇᓐᖏᑕᖓ. 

ᑕᐃᒪᓕ ᐅᑎᑐᐃᓐᓇᖃᑦᑕᖅᑐᐃᑦ ᑕᒪᔾᔭ. ᑕᐃᒪ 

ᐱᔾᔪᑎᒋᓗᐊᖅᖢᒍ ᑖᓐᓇ 

ᐃᓕᓐᓂᐊᓕᓐᖏᑦᑐᓕᕆᔨᖃᕋᑦᑕ ᑖᓐᓇ. ᑕᕝᕘᓇ 

ᐊᑐᕋᓱᐊᕐᓂᖅᓴᕆᓕᖅᑕᕗᑦ ᑕᕝᕘᓇ. ᐄ, 

ᐊᔾᔨᒌᖃᑦᑕᖏᓪᓚᕆᑦᑐᐃᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.   

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᔪᐊᓇᓯ.  

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᕝᕙᓂᔅᓴᐃᓐᓇᖅ ᒪᑉᐱᒐᖓᓂ 92-ᒥ, ᐊᑖᓃᑦᑐᖅ 

2017-18 ᓯᕗᓪᓕᐅᑎᑕᖏᓐᓂ ᑭᖑᓪᓕᖅᐹᖓ  

ᐅᖃᐅᓯᖃᕐᒪᑦ ᓂᐅᕕᖅᑕᐅᓂᖏᓐᓂᒃ 

ᐋᖅᑭᓱᖅᑕᐅᓂᖏᓐᓂᓪᓗ ᐃᓕᓐᓂᐊᖅᑐᓄᑦ 

ᑐᓯᓗᑦᑕᓄᑦ ᐃᑲᔫᑎᔅᓴᓂᒃ. ᖃᔅᓯᓂᑦ ᑕᐃᒪᐃᑦᑐᓄᑦ 

ᑐᓯᓚᑦᑐᓄᑦ ᑐᓵᔾᔪᑎᓂᒃ ᓄᓇᕘᒥ 

ᐋᖅᑭᔅᓯᕆᓯᒪᓕᖅᐱᓯ, ᐊᒻᒪ ᖃᔅᓯᒃᑲᓐᓂᕐᓂᖅ 

ᐱᒋᐊᖃᖅᐱᓯ? ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖁᐊᓴ. 

 

ᐊᖓᔪᖅᑳᖅ ᐹᓪ ᖁᐊᓴ: ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᓐᓇ ᐊᑐᖃᑦᑕᖅᑕᕗᓂᓛᒃ ᐅᖃᕈᒪᔭᕋ (ᑐᓵᔨᑎᒍᑦ) 

ᑐᓵᑦᑎᐊᓂᖅᓴᐅᓂᕐᒥᒃ ᐃᓕᓐᓂᐊᖅᑐᓕᕆᓂᕐᒥ 

ᐅᑭᐅᖅᑕᖅᑐᒥ ᒪᒃᑯᒃᑐᓄᑦ. (ᑐᓵᔨᒃᑰᖏᑦᑐᖅ) ᑖᒃᑯᐊ 

ᐊᑐᖃᑦᑕᕋᑦᑎᒍᑦ ᒫᓐᓇᒧᑦ ᑎᑭᖦᖢᒍ ᑖᒃᑯᐊ 

ᕿᑭᖅᑕᓂ, ᐊᕕᒃᑐᖅᓯᒪᔪᖅ ᑕᑯᒋᐊᓚᐅᐱᓪᓚᒃᑐᑎᒍᑦ 

ᑕᐃᒪ ᓴᓇᖃᑎᒋᓪᓗᑎᒍ ᑖᒃᑯᐊ ᕼᐊᓂᐅᓂᕋᖅᑕᕗᑦ 

ᑕᒫᓂ ᕿᑭᖅᑕᓂ ᒥᑭᓛᓂᒃ ᖁᑦᑎᓂᓕᒃ 5-ᒧᑦ 

ᑎᑭᓪᓗᒍ ᐃᓕᓯᕕᒋᓯᒪᓕᖅᑕᕗᑦ. ᑕᐃᒪ 

ᓂᐅᕕᕆᐊᖃᕐᓂᐊᕐᒥᒐᑦᑕ ᓱᓕ 

ᐃᓕᒋᐊᖃᕐᓂᐊᖅᑐᓂᒃ ᑕᒪᒃᑯᐊ 

ᐃᓕᓐᓂᐊᖅᑎᑕᐅᖃᑦᑕᕆᐊᖃᖅᖢᑎᓪᓗ ᐃᓕᓴᐃᔩᑦ 

ᖃᓄᖅ ᐊᑐᖅᑕᐅᕙᒻᒪᖔᑕ 

ᐃᓕᓐᓂᐊᖅᑎᒋᐊᖃᖅᖢᑎᒍᑦ. ᒫᓐᓇ 

ᐃᓕᓐᓂᐊᕐᕕᓕᒫᑦ ᑕᐃᒪᓐᓇᐃᑦᑐᒥᒃ 

ᐃᓕᓯᕝᕕᒋᓯᒪᓐᖏᑕᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐃᓕᓐᓂᐊᖅᑐᓕᕆᔨᒃᑯᑦ. ᑎᒥᒥ ᐱᔨᑦᑎᕋᐅᑏᑦ. 

ᑲᑎᓪᓗᒋᑦ ᐊᐅᓚᔾᔪᑎᓄᑦ ᐋᖅᑭᐅᒪᔾᔪᑎᓄᓪᓗ 

ᓂᕈᐊᕈᑕᐅᔪᒃᓴᐃᑦ. $4,941,000. ᐊᖏᖅᐱᓰ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᐊᔅᓯ 

ᐃᓱᒪᒋᓪᓗᒍ ᑕᐅᑐᒃᖢᒍ ᐅᔾᔨᕆᓪᓗᒍ ᐱᖁᔨᕗᖓ 

ᐅᓂᒃᑳᖁᓕᖅᖢᑎᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐱᖁᔨᕗᖔᖅᑐᖃᕐᒪᑦ ᐅᓂᒃᑳᖁᔭᐅᓕᖅᑐᖓ ᐊᒻᒪ 

ᐱᖁᔨᕗᖔᕈᑦ ᓂᓪᓕᐅᑕᐅᔪᓐᓇᕋᓂ. 

ᓈᒻᒪᒃᓴᖅᑐᓕᒫᑦ. ᓈᒻᒪᒃᓴᓐᖏᑦᑐᑦ. ᐱᖁᔨᕗᖔᕈᑦ 

ᑲᔪᓯᕗᖅ. ᓇᖏᖅᓯᓂᐊᓕᖅᐳᖓ ᐅᓂᒃᑳᕐᓂᐊᕐᓗᖓ 

ᐅᖃᖅᑎᒧᑦ. 

 

(ᑐᓵᔨᒃᑰᖏᑦᑐᖅ) ᐃᖅᓱᖅᑏ, ᑖᒃᑯᐊ 

ᐃᖅᑲᓇᐃᔭᖅᑎᖏᑦ ᐊᓂᑎᑦᑑᓪᓗᐊᕈᕕᒋᑦ. 

 

ᐅᖃᖅᑎ: 21. ᑲᑎᒪᑐᐃᓐᓇᕐᓂᒃᑯᑦ ᐅᓂᒃᑳᑦ. ᒥᔅᑐ 

ᒥᑭᓐᖑᐊᖅ. 

 

ᑲᑎᒪᔾᔪᑎᒃᓴᖅ 21: ᑲᑎᒪᔨᕋᓛᑦ 

ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. ᑲᑎᒪᔨᓯ 

ᐅᖃᐅᓯᒃᓴᖃᖅᑲᐅᖕᒪᑕ ᐱᖁᔭᒃᓴᒥᒃ 34-ᒥᒃ ᐊᒻᒪᓗ 

ᐊᑐᕈᒫᕐᓂᐊᖅᑐᖁᑎᖏᓐᓂᒃ ᓄᖅᑲᕈᒪᓕᖅᖢᑎᒡᓗ. 

ᐊᒻᒪᓗ, ᐅᖃᖅᑎᑦᑎᔩ, ᐱᒋᐊᖅᑎᑦᑎᕗᖓ 

ᑲᑎᒪᑐᐃᓐᓇᕈᑕᐅᖅᑲᐅᔪᖅ ᐊᖏᕈᑕᐅᖁᓪᓗᒋᑦ. 

ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᐱᖁᔨᕗᖔᕈᒻᒥᒃ ᓇᑎᕐᒦᑦᑐᖃᕐᒪᑦ. 

ᐊᐃᑉᐱᖅᑕᐅᕙ? ᒥᔅᑐ ᓴᕕᑲᑖᖅ. (ᑐᓵᔨᑎᒍᑦ) 

ᐱᖁᔨᕗᖔᕈᑦ ᓈᒻᒪᖕᒪᑦ. ᓈᒻᒪᒃᓴᖅᑐᑦ. 

ᓈᒻᒪᒃᓴᓐᖏᑦᑐᑦ. ᐱᖁᔨᕗᖔᕈᑦ ᑲᔪᓯᕗᖅ. 

 

22. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ. 

(ᑐᓵᔨᒃᑰᖏᑦᑐᖅ) 23. ᑲᑎᒪᔾᔪᑎᔅᓴᑦ. (ᑐᓵᔨᑎᒍᑦ) 

ᑎᑎᕋᖅᑏ. 

 

ᑲᑎᒪᔾᔪᑎᒃᓴᖅ 23: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑲᑎᒪᔨᕋᓛᑦ ᒪᓕᒐᒃᓴᓕᕆᓂᕐᒧᑦ ᑲᑎᒪᓛᕐᒥᖕᒪᑕ 

9:00-ᒧᐊᖅᐸᑦ ᐅᓪᓛᒥ ᓇᓄᖅ ᑲᑎᒪᕕᖕᒥ. 

 

ᑲᑎᒪᔾᔪᑎᒃᓴᐃᑦ ᒫᑦᓯ 2-ᒥ: 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᑭᐅᔾᔪᑎᑦ ᑮᓇᐅᔭᖅᑐᕈᑕᐅᔪᒪᔪᓄᑦ 

ᐅᖃᐅᓯᕐᒧᑦ 

11. ᐊᑎᓕᐅᕈᑕᐅᓯᒪᔪᑦ 

12. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᒥᓂᕐᓄᑦ 

13. ᐅᓂᒃᑳᑦ ᑲᑎᒪᔨᕋᓛᑦ ᒪᓕᒐᒃᓴᓕᕆᓂᕐᒧᑦ 

ᐊᓯᖏᓐᓂᓪᓗ 

14. ᑎᑎᖅᑲᓂᑦ ᓴᖅᑭᑎᕆᓂᖅ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

16. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

17. ᐱᒋᐊᖅᑎᑕᐃᑦ 

 ᐱᒋᐊᖅᑎᑕᖅ 42 - 3(4) 

18. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᒃᓴᖅᓯᐅᕐᓂᖏᑦ 

 ᒪᓕᒐᒃᓴᖅ 32 

 ᒪᓕᒐᒃᓴᖅ 33 

 ᒪᓕᒐᒃᓴᖅ 34 

 ᒪᓕᒐᒃᓴᖅ 35 

21. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

22. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

23. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) 

ᒪᓕᒐᓕᐅᕐᕕᒃ ᓄᖅᑲᖔᑲᐃᓐᓇᕐᓂᐊᖅᐳᖅ 

ᕿᑎᖅᑰᓐᖑᕋᓱᖕᓂᖓᓂ, ᒫᑦᓯ 2, 1:30-ᒥ 

ᐅᓐᓄᓴᒃᑯᑦ.  

 

(ᑐᓵᔨᒃᑰᖏᑦᑐᖅ) ᐃᖅᓱᖅᑎ. 

 

>>ᑲᑎᒪᓂᖅ ᓄᖅᑲᖅᑐᖅ 19:27ᒧᐊᖅᑎᓪᓗᒍ



 

 

 


